
SEÇİLMİŞ ƏSƏRLƏRƏ SON SÖZ

Yazılarımı yaranma ardıcıllığı və janrlar üzrə toplayıb səliqəyə 
salmaq fikrim 2021-ci ildə yarandı və həmin il 15 cildlik Seçilmiş 
əsərlərimin birinci cildini nəşr etdirdim. Bu yorucu və vaxt alan işin 
başa çatması dörd ilimi aldı və indi sonuncu 15-ci cildə bir neçə 
vida sözü yazarkən mənzil başına çatmış adam kimi ürəyimdə bir 
rahatlıq var. Amma əslinə qalanda, bu, mənzil başına çatmaq de-
yil, ağır bir yükü çiynindən atıb, qalan yolunu yüngüllüklə getmək, 
dörd ildən bəri ürəyində yığılıb qalan sözləri yazmaq fürsətidir. 

Cildlərin ilk dördü şeir, beşi nəsr, ikisi ədəbiyyatşünaslıq, üçü 
publisistika və sonuncu – on beşincisi dünya poeziyasından tər-
cümələrdir.

Səliqə-sahmanımla öyünə bilmərəm. Bir çox əlyazmalarını sax-
lamamışam. Buna görə də bəzən hansı şeirimin hansı ildə yazıldı-
ğını müəyyənləşdirməkdə çətinlik çəkirəm. Seçilmiş əsərlərdə bun-
ları düzəltməyə çalışdım. Amma tam dəqiqləşdirə bildiyimə əmin 
deyiləm. Güman edirəm ki, belə yanlışlıqlar ortaya çıxsa, oxucular 
məni bağışlayarlar, çox da önəmli məsələ deyil. Yazıları xronologi-
ya üzrə düzməsəm heç buna ehtiyac qalmazdı...

Seçilmiş əsərlərin nəşrinə başlayanda elə bilirdim on beş kitab 
gen-bolluqla bütün yazılarıma bəs edəcək. Ancaq cildlər qalınlaşsa 
da yenə yazılarımın təxminən üçdə biri kənarda qaldı. Daha doğru-
su, 2022-ci ildən sonra yazdığım şeirlər, bir roman, bir povest, bir 
neçə hekayə, sovet dövründə yazılmış publisistik yazılarım, dünya 
ölkələrinə səfərlərdə qələmə alınmış yol qeydləri, xatirələr, gündə-

liklərdən səhifələr, kinosenarilər, çıxışlarım bu cildlərə sığışmadı. 
Daha 5 cild əlavə etsəm onları toparlaya bilərəmmi? Bilmirəm. Şü-
kür qələm hələ işləyir, amma bir daha belə bir çoxcildliyi öz sağlı-
ğımda nəşr etdirəcəyimə ümidim yoxdur.

Seçilmiş əsərlər başa çatandan sonra baxdım ki, cildlərdə kor-
rektura səhvləri də var. Vaxtım olsa, bəzi yazıları yenidən redaktə 
edərdim. Adətən mən yazdıqlarımı çap etdirəndən sonra onlara ye-
nidən qayıdıb nəyisə dəyişmək istəmirəm, amma məncə bu, doğru 
deyil. Müəllif olaraq istənilən vaxt yazdığın mətnlərə bir də qayıda 
və dəyişiklik edə bilərsən.

Cildlərdəki əsərlər iki ictimai quruluşda və böyük keçid döv-
ründə yazılıb. Hər nə qədər ideoloji basqıdan qorunmağa çalışsaq 
da, bəzi yazılarımızda həm müstəqillik, həm də torpaqlarımızı qo-
rumaq uğrunda apardığımız mübarizələrin böyük ruhu hiss olunur. 

Ömrüm boyu öz daxili azadlığımı qorumağa çalışmışam və 
hətta Sovet dövründə yazdıqlarım da milli azadlıq eşqindən doğu-
lub. Azərbaycan türklərinin keçdiyi yol, bu gün yaşadığı sevinc və 
kədər, təzadlı taleyimiz hər zaman mənim əsas mövzum və ilham 
qaynağım olub. Ədəbiyyata həmişə milli taleyimizin və ictimai dü-
şüncənin bir parçası kimi baxmışam; bunun toplum və ayrı-ayrı şəxs-
lər tərəfindən necə dəyərləndirilməsi məni az düşündürüb. Savaş vaxtı 
qılıncın bərbəzəyi yox, kəsəri önəmlidir. Mənim savaşım - ana dilimi-
zi, milli kimliyimizi və xalqımızın ləyaqətini qorumaq savaşıdır...

15-ci cildə toplanmış əsərlər də milli maraqlarıma uyğundur. 
Məsələn, Kuba poeziyasından ancaq Kuba xalqının azadlıq müba-
rizəsini tərənnüm edən şeirləri çevirmişəm. Fələstin şairi Mahmud 
Dərvişin “Beyrut” poeması da eləcə. Böyük polyak şairi Adam 
Mitskeviçin şeir və poemalarını da yenə polyak xalqının mübarizə 
əzminin əks-sədası olduğuna görə seçmiş və dilimizə çevirmişəm. 
İ.V.Hötenin “Şərq və Qərb” divanının tərcüməsini oxuyan dostla-
rım da “bu işə bu qədər qüvvə sərf etməkdənsə öz şeirlərini yazay-

dın!” dedilər. Açığı mən Divanı elə həvəslə, zövq ala-ala çevirmiş-
dim ki, vaxtı hiss etməmişdim.

15 cildlik keçib gəldiyim yolu və yaradıcılıq həyatımın mürək-
kəb mənzərəsini canlandırır. Bəlkə də heç bu qədər janr və mövzu 
müxtəlifliyinə ehtiyac yox idi. Amma nə etməli! 

Bizim ömrümüz minilliklərin, yüzilliklərin qovşağında, icti-
mai sistemlərin dəyişildiyi və Azərbaycanın savaş içində ola-ola öz 
müstəqilliyini bərpa etdiyi bir dövrə düşdü. Mən yalnız şair ömrü 
yaşamadım. Bakıya gəldiyim gənclik illərindən həyatın burulğanı-
na düşdüm. Tələbə ola-ola kitabxanaçı, fəhlə, qarovulçu işlədim. 
Sonuncu kursda isə artıq “Ədəbiyyat və incəsənət” qəzetində ədəbi 
işçiydim. Kirayə qaldığım evlər şəhərin bütün xəritəsini əhatə etdi. 
Ehtiyac gəncliyimin əsas yoldaşı, ilhamımın barışmaz düşməni 
oldu. Yazmaqdan çox, dolanmaq qayğısı çəkdik. Amma nə ümi-
dim azaldı, nə mübarizə eşqim soyudu. Saysız-hesabsız görüşlərdə 
daim millətin dərdindən danışdım. Onun bölünmüşlüyünü, azad 
olmadığını dilə gətirdim və o vaxtın şərtləri daxilində dediklərimi 
yazmağa çalışdım. Buna görə də millət 18 günlük aramsız meydan 
mitinqlərində başqalarını dinləməsə də, məni dinlədi. Xalqa inan-
dığım kimi xalq da mənə inandı. Sonra otuz il parlamentdə xalqın 
səsi olmağa çalışdım. Bu otuz il ərzində çox şeylər dəyişildi, ha-
kimiyyətlər, münasibətlər, amma mənim mövqeyim dəyişilmədi; 
çünki bu, şəxsi mövqe deyildi; xalqın taleyinə və gələcəyinə bağlı 
mövqe idi. Bu mənada Milli Məclisdə, eyni zamanda müxtəlif bey-
nəlxalq qurumlarda, Dünya parlamentində, İslam Konfransı təşki-
latının Parlament ittifaqında, Dünya Azərbaycanlıları Konqresinin 
toplantılarında etdiyim çıxışların Seçilmiş əsərlərə düşməməyinə 
təəssüfləndim. Çünki həm o çıxışlar, həm də apardığım ictimai-si-
yasi fəaliyyət dolayı yolla mənim bədii və publisist əsərlərimin də 
mahiyyətini anlamağa kömək edir.

Yolun başlanğıcında çox uğurlu bir ədəbiyyatşünas və ədəbi 
tənqidçi nüfuzu qazanmaqdaydım. Uğurlu bir ədəbiyyatşünas ta-
leyim də ola bilərdi, lakin bunu da başladığımız mübarizə yoluna 
qurban verdim. Peşmançılıq duyğusu keçirməyin heç nəyi dəyiş-
məyəcəyini bilirəm. Bu bir tale işidir və əslində millətə xidmət istə-
yi əsas götürüləndə elmi adlar, müxtəlif akademik titullar mənasını 
itirir.

Unudulmaz yolçuluqlar, fərəhli işlər sona çatanda nə qədər se-
vinsən, rahatlaşsan da, amma ürəyinə zərif bir qüssə də yol tapır. İş-
lərimizin, kitablarımızın sonu olsa da, sözümüzün sonu olmasın!... 

Sabir RÜSTƏMXANLI 



İOHAN VOLFQANQ HÖTE

Ý
ŞƏRQ-QƏRB DİVANI

Höte və “Şərq-Qərb dİvanı”
 
İki əsrdən artıqdır ki, insanlıq dahi alman şairi, dramaturqu və 

alimi İohan Volfqanq Hötenin sözünün sehrindədir.
O, dostu Şillerlə birlikdə, klassik alman ədəbiyyatının ən parlaq 

nümunələrini yaratmışdır və dünya ədəbiyyatına yön verən, əsərlə-
ri ilə bəşəriyyətin yaddaşında iz açmış nəhəng qələm sahiblərindən, 
ölməz fikir adamlarından biridir. 

Hötenin “Faust” əsəri Homerin “İlliada” və “Odisseya”sı, Esxi-
lin “Zəncirlənmiş Prometey”i, Xəyyamın “Rübailər”i, Nizaminin 
“Xəmsə”si, Dantenin “İlahi Komediya”sı, Füzulinin “Leyli və Mə-
cnun”u, Mövlanənin “Məsnəvi”si, Servantesin “Don Kixot”u kimi 
bəşər mədəniyyətinin ən parlaq incilərindəndir, dünyada ən çox 
oxunan, ən çox tamaşaya qoyulan fikir və söz möcüzələrindəndir.

Höte 1749-cu ildə, Frankfurtda varlı bir ailədə anadan olmuşdur. 
İxtisasca hüquqşünas idi. Uzun illər yüksək dövlət vəzifələrində ça-
lışmışdı. Təbiət elmləri üzrə alim olmaqla yanaşı, istedadlı rəssam 
idi. Lakin o, ilk növbədə şair və dramaturq kimi şöhrət qazanmışdı. 
“Gənc Verterin iztirabları” adlı ilk romanı ilə Avropa romantizmini 
ən uca zirvəyə yüksəltmişdir.

Höte Azərbaycanda da yaxşı tanınır və sevilir. Dünyaca məşhur 
olan “Faust” faciəsi dilimizə tanınmış şair Əhməd Cəmil tərəfindən 
uğurla tərcümə edilmişdir.

Şairin “Şərq-Qərb” nəşriyyatında 2010-cu ildə “Dünya ədə-
biyyatı klassikləri” silsiləsindən buraxılmış iri həcmli bircildliyinə 
“Faust”dan əlavə, Çərkəz Qurbanlının tərcüməsində “Gənc Ver-
terin iztirabları” romanı və şeirləri salınmışdır. Şeirləri dilimizə 
Ələmdar İsa və Həmid Arzulu çevirmişlər.

* * *
Mənim dahi alman şairinin yaradıcılığı ilə tanışlığım yeniyet-

məlik illərimdən, daha dəqiq desəm “Gənc Verterin iztirabları” ro-
manından başlanır.

Əsər məni heyran qoymuşdu və uzun müddət onun təsirindən 
çıxa bilməmişdim. Sonralar öyrəndim ki, romantik sevgi ədəbiy-
yatının bu parlaq nümunəsi nəşr olunandan sonra Almaniyada və 
bütün Avropada gəncləri öz təsiri altına alıb; “Verter sindromu” o 
qədər geniş yayılıb ki, özlərini ona bənzədən gənclər arasında in-
tihar halları cəmiyyətdə ciddi çaşqınlıq yaradıb və nəticədə roman 
qadağan edilib, kitabxanalardan yığışdırılıb...

Uğursuz sevginin dərdləri ilə yoğrulmuş romanı oxuyarkən bi-
zim də yaşımızın qanadlı, romantik çağıydı, cavabsız sevgi və ya 
cəmiyyətdəki hər bir ədalətsizlik bizi də ağlasığmaz fədakarlıqlara 
səsləyirdi, başqa yol tapılmayanda intihar asan çıxış yolu kimi gö-
rünürdü.

Romanın rəngli karandaşlarla işarələdiyim cümlələrinə, abzas-
larına gənclik həyatımın və duyğularımın üzbəüz şəkli kimi baxır 
və kitabı dostlarıma, yaşıdlarıma oxutdurmağa çalışırdım. Təəssüf 
ki, o illərdə dünya klassiklərinin dilimizə çevrilən və rayonlarımı-
za gələn əsərlərinin sayı o qədər də çox deyildi. Əlimə keçən və 
məni heyrətləndirən əsərləri barmaqla saymaq olardı: Bayronun 
mövzusunu Şərqdən almış poemaları, Lermontovun “Zəmanəmizin 
qəhrəmanları”, Qonçarovun “Adi əhvalat”, R.Taqorun “Bağban”, 
Hötenin “Gənc Verterin iztirabları”, Servantesin “Don Kixot”, L.
Tolstoyun “Hacı Murad” əsərləri... Öz ədəbiyyatımızdan M.S.Or-
dubadinin “Qılınc və Qələm” və Mirzə İbrahimovun “Gələcək gün” 
romanları... Sonralar minlərlə kitab oxusam da uşaqlıq və gənclik 
illərində əlimə keçən bu əsərlərin təsiri azalmayıb və görürəm ki, 
elə o vaxtın seçimi yanlış deyilmiş.

“Gənc Verterin iztirabları”nı Höte 1774-cü ildə yazmışdı. Cəmi 
üç ay ərzində yazılan məktub-romanda əslində müəllif özünün ya-
şantılarını, 22 yaşındaykən, 1772-ci ilin 9 aprelində bir məclisdə 

tanış olduğu Şarlotta Buffa duyduğu heyranlığı qələmə almışdır. O 
vaxt Şarlotta (əsərdə Lotta) 19 yaşındaydı və özündən 11 yaş böyük 
olan Kestnerlə nişanlı idi. Bir il sonra Şarlotta ilə Kestner evlənirlər 
və Höte Vetzlardan çıxıb gedir.

Roman nəşr olunar-olunmaz “Verter alovu” bütün Avropanı sar-
mışdı.

Bu, Hötenin öz tutuşduğu eşq atəşiydi və maraqlıdır ki, bu atəş 
onun ömrünün sonunadək sönmədi.

“Şərq-Qərb divanı”nı isə İohan Volfqanq Höte 65 yaşında yaz-
mışdır. “Gənc Verterin istirabları”nın Almaniyada fırtına qopartdığı 
çağlardan 40 il keçmişdi, lakin müdrik şairin “Divan”ı da 25 yaşın-
da yazdığı faciəli eşq romanından fərqlənməyən çılğın bir gənclik 
heyranlığı və qeyri-adi bir sevgidən doğulmuşdu. Bunun əsas nə-
dəni dahi şairin bu yaşda qırx il öncə olduğu kimi dəlicəsinə eşqə 
düşməsi, ona xüsusi rəğbəti olan, bankir Villemerin gözəl xanımı 
Marianne von Villemerlə rastlaşması və ilk tanışlıqdanca bir könül-
dən-min könülə ona vurulması idi. Ölüm gününədək, yəni 1832-ci 
ilədək ara vermədən çalışan, axtaran, öyrənən, yazan böyük şair, 
həm də bir sevgi dahisi idi; ixtiyar yaşında da gənclik ruhunu qoru-
yurdu və sevdiyi gənc qız da onu cavabsız qoymamışdı.

Teatr cəmiyyətinin yönəticilərindən olan bankir Villemer hələ 
12-13 yaşlarında olan Marianneni bir teatr qrupunda görüncə, ana-
sına pul verərək, övladlığa götürmüş və sonra dul qalanda fikrini 
dəyişərək öz övladlığı ilə evlənmək qərarına gəlmişdi. Şair tam bu 
ərəfədə bir gəzintidə görmüşdü qızı. Sonra bankirin dəvətini qəbul 
edərək, 1814-cü ilin sentyabrında bir həftəliyə Obermaynda, Mayn 
çayının sahilindəki bağ evində onların qonağı olmağa razılıq ver-
mişdi, lakin bu qonaqlıq beş həftə çəkmişdi. Şairin hər gün 2-3 şeir 
yazdığı xoşbəxt günləriydi!... Burda ürəyi elə bir atəşlə dolmuşdu 
ki, qısa müddətdə “Divan”ın ilk yüz şeirini yazmışdı. Taleyin Hö-
teyə hazırladığı başqa bir sürpriz isə 29 yaşlı gənc və son dərəcə 
gözəl xanımın həm də istedadlı bir şairə olması idi və o, şairin atə-
şin misralarına eyni dərəcədə səmimi şeirlərlə cavab verirdi.

Araşdırıcıların gəldiyi nəticəyə görə, “Divan”ın “Züleyxa-
namə” bölümündə Züleyxa adından yazılmış şeirlərinin bir hissəsi 
məhz Marianneyə məxsusdur.

Şair ilhamı vulkan kimi bir-birindən gözəl şeirlər püskürürdü. 
Bu şeirlərin Şərq ruhu ilə yoğrulması, Şərq poeziyasına heyranlıqla 
yazılması isə o ərəfədə Hafiz Şirazi divanının Hötenin əlinə keç-
məsi və Hammerin tərcümə etdiyi bu ikicildlikdən günlərlə ayrıla 
bilməməsi idi. Hafiz lirikası onu ovsunlamışdı. Gənc yaşlarından 
Şərqlə, İslam aləmi ilə, Doğunun böyük şairlərinin əsərləri, Quran-i 
Kərim və Məhəmməd peyğəmbərin həyatı ilə maraqlanan, Avropa 
üçün sirli və romantik bir aləm olan Osmanlı dövlətinin mədəni 
sərvətlərinə xüsusi bir sevgi ilə yanaşan Höte Hafiz lirikasından da 
Mariannenin gözəlliyindən odlandığı kimi duyğulanmışdı.

Höteyə qədər Şərqlə Qərbin dialoqu çox mərhələlərdən keçmiş-
dir: Səlib savaşlarından Volterin Məhəmməd peyğəmbərə həqarətlə 
yazılmış pyesinə qədər. Lakin maarifçilik dönəmi Avropanın gözü-
nü açdıqca tədricən Şərqə münasibət də dəyişilməyə başladı. Özəl-
liklə Osmanlı həyat tərzindən gələn mövzular, türk ruhu Avropada 
uzun müddət bütün böyük sənət adamlarının rəsm, musiqi, səhnə 
əsərlərinə, ədəbi əsərlərə hakim olmuşdur 

XVIII əsr Almaniyasında Şərq ədəbiyyatına və İslam aləminə 
marağın artması nəticəsində almanlar Məhəmməd peyğəmbərin hə-
yatı, İslam mədəniyyəti, Qurani-Kərim və Şərqin bəzi böyük şairlə-
rinin əsərləri ilə tanış olmaq imkanı qazanmışdılar.

Osmanlı İmperatorluğu Şərqlə Qərb arasında ən böyük körpü 
idi. Daha doğrusu, bir müddət Avropanın gözündə Şərq elə Osman-
lı İmperatorluğundan, Şərq xalqları da türklərdən ibarət idi. Şərqi 
və İslam aləmini dərk etmək üçün səyahətlər uc-uca calanır; İstan-
bula gələn böyük elçilər və diplomatlar əllərinə keçən bütün dəyərli 
əlyazmalarını, kitabları Avropaya daşıyırlar.

Marko Poladan başlayaraq Şərqə səyahət edən, Şərq haqqında 
yazan və gündoğan ölkələrinin ədəbi abidələrini Avropa dillərinə 

çevirən bütün səyyahların, diplomatların, mütərcimlərin əsərləri 
ilə Höte yaxından tanışdır. Lakin onlardan ikisi böyük şairə daha 
çox təsir göstərmişdir: Vyanalı şərqşünas Joseph Freiherrvon Ham-
mer-Piqsall (Cozef Hammer) və Henrich Friedrich von Diez (Frid-
rix Dits). Höte Hafizin alman dilinə tərcüməçisi Hammer haqqında 
yazırdı ki, bu nəcib adama nələr borclu olduğumu bu kiçik kitabım 
(Doğu-Batı Divanı) ortaya qoymaqdadır.

Türk mədəniyyətinin Avropada tanıdılmasında və sevilməsində 
xüsusi rolu olan Dits də Şərqi tanımaq və duymaq baxımından Hö-
teyə yaxından kömək göstərmişdir.

“Divan”da adı keçən bir çox şəxslər və hadisələr haqqında bil-
giləri şair məhz Ditsin sayəsində əldə edə bilmişdir.

1785–1791-ci illər arasında İstanbulda Prussiya səfiri olaraq 
çalışan Dits burada türkcə, farsca, ərəbcə xeyli qiymətli əlyazması 
toplamışdır. İstanbulda yaşadığı illərdə türkləri çox sevmiş və hətta 
Avropaya döndükdən sonra da türk adətlərinə uyğun yaşamaqda 
davam etmişdir. Onun on yeddi min kitabı arasında türkcə əlyaz-
ması xüsusi yer tuturdu. Qayğıyla qoruduğu 835 nadir əlyazmasın-
dan biri də Azərbaycan ədəbiyyatının şah əsəri olan “Kitabi-Dədə 
Qorqud”dur.

Böyük şairi təsirləndirən türk ədəbi inciləri arasında Molla 
Nəsrəddin (Xoca Nəsrəddin) lətifələri də xüsusi yer tuturdu. Bu lə-
tifələrlə onun tanışlığı da yenə Ditsin xidməti sayəsində mümkün 
olmuşdur.

“Kitabi-Dədə Qorqud” da, Şərqin böyük şairlərinin divanları 
da Avropaya bu yollarla daşınmışdı. Buna görə Avropanı söyməli, 
yoxsa öyməliyik? Bu, mübahisəli məsələdir, lakin reallıq budur ki, 
bir çox məşhur əsərlərin, yeganə və ya nadir nüsxələri məhz Avro-
paya gətirilərək hifz edilmişdir. Gətirilməsə taleyi necə olacaqdı, 
demək çətindir.

Höte “Şərq-Qərb divanı”nda öz sevgisinə həm də Doğuya olan 
böyük heyranlıq və sayğısını qatmışdır.

Bu qədər qeyri-adi ovqatla, böyük eşqlə yazılmış və alman 
dilinin bütün zənginliyi ilə bəzənmiş şeirləri tərcümə etməyin nə 
qədər məsuliyyətli və çətin bir iş olduğunu söyləməyə ehtiyac qal-
mır. Höte özü usta bir tərcüməçi idi, bununla belə orijinalın bütün 
gözəlliyini qorumağın mümkünlüyünə inanmır və tərcüməyə yal-
nız orijinala marağı artırdığına görə qiymət verirdi. Məncə, bu söz-
də məqsəd tərcümə işinin nə qədər böyük məsuliyyət tələb etdiyini 
diqqətə çatdırmaq olmuşdur.

Bu gün dünya xalqları arasındakı ilişkiləri ədəbi-bədii tər-
cümələrsiz təsəvvür etmək mümkün deyil və uğurlu tərcümələrin 
sayı da getdikcə artır.

“Şərq-Qərb divanı” dahi şairin “Faust”dan sonra ən böyük əsə-
ridir.

Bütün ömrü boyu həyatın mənasını, insanın rahat və hürr yaşa-
masının yollarını arayan, yaradanla yaradılmış arasındakı ilişkilər, 
yaşam və ölüm, cənnət və cəhənnəm, sevgi və ayrılıq haqqında dü-
şünən, insan oğlunu savaşdan, kindən uzaqlaşdırıb əbədi dəyərlərə 
yönləndirməyə çalışan, sözün və ilhamın qüdrəti ilə zamana hökm 
etməyə can atan şair Avropanın inqilab və savaş çirkablarında ça-
şıb qaldığı dönəmlərdə üzünü Doğuya tutur, Şərq ölkələri ona daha 
cazibədar görünür.

Avropanın dünyanı kəşf və dərk etməsi ilə başlayan maarifçilik, 
dirçəliş, intibah davam etməkdə idi.

Qərb səyyahlarının hər səfəri Avropaya dünya haqqında yeni 
bilgilər və yeni sürprizlər gətirirdi.

Şərq poeziyasının Tanrı ilə insanı bir görən, zərrəni kainatda, 
kainatı zərrədə dərk etməyə çalışan, sevgini dünyanın məhvəri sa-
yan, kamilliyin yolunu ağılda və mədəniyyətdə görən böyük ruhu 
Höteni sehrləmişdi.

Hafiz onun gözündə bütün Şərq poeziyasının simgəsi idi; ona, 
Nizami Gəncəviyə müraciətlə Avropada cavabını tapmadığı sualla-
rı çözməyə çalışırdı. Onlardan böyük insan sevgisini, humanizmi, 

dünyanı xilas yollarını, şərə qarşı dirəniş gücünü öyrənməyə çalı-
şırdı.

Hafizin divanının həm də bütün ovqatlara uyğun bir fal kitabı 
olması onu heyrətə salmışdı. Ona bənzəmək istəmiş və onun divanı 
ilə səsləşən bir şeir toplusu yaratmaq həvəsinə düşmüşdü. Bu işdə 
əl atdığı, istifadə etdiyi əsas mənbələr də yenə Şərq hikmətləri, Qu-
rani-Kərim və Məhəmməd Peyğəmbərin həyatı olmuşdur.

“Şərq-Qərb divanı”nın bir çox parçaları Şərq hikmətindən və 
Qurani-Kərimdən iqtibas təsiri bağışlayır. Şərqin təsiri məzmunla 
yanaşı, “Divan”dakı bəzi şeirlərin formasında da müşahidə edilir.

Dahi şairin bu böyük əsərinin rus dilində bir neçə tərcüməsini, 
Anadolu türkcəsinə iki tərcüməsini (Bayram Yılmaz və Senail Öz-
kan) gözdən keçirəndən sonra “Divan”ı dilimizə çevirmək qərarına 
gəldim.

Böyük polyak şairi Adam Mitskeviçin əsərlərini (lirik şeirlər, 
balladalar, Krım sonetləri, “Pan Tadeuş” poeması) dilimizə çevirib, 
üç kitabını nəşr etdirdikdən sonra (bu tərcümələrə görə mənə Polşa-
nın əməkdar mədəniyyət xadimi adı verilib) tərcümədən aralanmış-
dım və bir də bu işə girişməyə hövsələm çatmaz deyə düşünürdüm.

Lakin “Şərq-Qərb divanı” da yadımdan çıxmırdı. Yeni bir ro-
manımı bitirmək üzrəydim ki, qəfildən iş arası, dincəlmək üçün in-
ternetdə “Divan”la bağlı yazıları gözdən keçirməyə başladım.

İlk gözümə sataşan Məhəmməd Peyğəmbər haqqında şeiri oldu 
və nə qədər qeyri-adi olsa da, bir də gördüm ki, artıq “Divan”ın 
ilk şeirlərini çevirib qarşımda başqa bir iş üçün açdığım iri dəftərə 
yazmışam. Sonrakı günlərdə də bu işdən ayrıla bilmədim, təxminən 
iki ay yarım ara vermədən çalışdım və tərcüməni bitirdim.

Sona üç-dörd şeir qalırdı ki, təsadüfən internetdə “Divan”dan 
Azərbaycan türkcəsinə çevrilmiş bir neçə şeir gözümə sataşdı. O 
vaxta qədər əsərin tərcümə edilib-edilmədiyi haqda heç bir bilgim 
yox idi və nədənsə heç bununla maraqlanmamışdım da.

Xarici dillər institutundan Ələkbər Qubatov adlı alman dili 
mütəxəssisinin tərcümələrini bəyəndim. Bu işlə başqalarının da 
məşğul olması əlini boşaltdı, bir neçə gün tərcümədən uzaqlaşdım.

Lakin sonra düşündüm ki, dünyada buna bənzər örnəklər var; 
eyni əsərin bir neçə nəfər tərəfindən çevrilməsində heç bir qəbahət 
yoxdur. Bunu düşünmək həvəsimi bərpa etdi və tərcüməni bitirdim.

İşin gedişatında Divanın almancası, türkcəyə iki tərcüməsi (sət-
ri tərcümə desəm daha doğru olar) və ruscaya bir neçə bədii tər-
cüməsi daim masamın üstündə olub və onları tutuşdurmaq, müqa-
yisə etmək və orijinala ən yaxın ifadə tərzini qorumağa çalışmışam. 
Şübhəsiz əsas amacım “Divan”ın dilimizdə orijinala yaxın və bədii 
biçimdə səslənməsi olub.

“Şərq-Qərb divanı” adı əsərin ruhunu gözəl ifadə edir. Şərq 
müdrikliyi, mifologiyası, İslam dəyərləri, Alman dühası ilə dəyər-
ləndirilərkən insanlığın ümumi dünya görüşü, ortaq estetik dəyərlə-
ri, bəşəriyyətin əbədi qayğıları mükəmməl bir şəkildə ortaya çıxır, 
savaşlar, didişmələr, ayrı-seçkiliklər mənasızlaşır.

Uzun illərdən bəri Almaniyada yaşayan və türkcəylə yanaşı al-
manca da yazan dəyərli dostum Orxan Araza bu tərcümənin bəzi 
parçalarının almancası ilə tutuşdurmasında mənə yardım etdiyinə 
görə minnətdarlığımı bildirirəm. “Divan”ın dilimizə çevrilmiş 
əsərlər arasında layiqli yer tutacağına və oxucular tərəfindən ma-
raqla qarşılanacağına ümid edirəm. 

Sabir Rüstəmxanlı

MÜĞƏNNİLƏR KİTABI:

“MÜĞƏNNİNAMƏ”

Yüz il xoş rəftarı Bermekilərin1

İnsanı ucaldan mühit yaratdı
Mən də iyirmi il gözəlliklərin

Çəkib şirəsini ömrümə qatdım.

HİCRƏT

Şərqdən Qərbə, Şimala dünya başdan-başa qan,
Tac düşür, ölkə çökür...
Neçə səltənət viran!2

Bu zülmətdən yorulsan, saflıq çəksə canını
Pədərşahlar yurduna sür ömür karvanını!
Şeir, nəğmə, eyş-işrət... sən də dincəl, nəfəs dər,
Xızırın həyat suyu səni də gəncləşdirər.

Bəşərin beşiyində ilahi vəhydən gələn,
Dünya dilləri ilə danışmaq istərəm mən.
O ilahi nizamda qulaq verim hər səsə.
Qutsal Tanrı əmrinə, göydən necə gəldisə.3

Zehnimdə bir aydınlıq, köksüm sevgiylə dolu.
Öz hökmünə çağırır Ədalətin pak yolu.

Əcdadların baş tacı sayıldığı o yerdə,
Dünyanın əğyar qəmi silinər ürəyindən.
Gör necə əyləndirir xalqların gənclik çağı.
Hər kəs öz imanında, hər ürək eşq ocağı.
Kəlmələr hikmət saçır, hər sözün dəyəri var
İnsanlığın pak ruhu bu sözlərdə qorunar.4

Çöldə sürü otaran çobanlara qarış, gəz,
Gündüz Günəşə vurul, axşam Ayla barış gəz.
Ədviyyat sat, şərbət iç, qəhvə istə fincanla.
Keç susuz səhraları hikmət yüklü karvanla.
Qəmlən qərib axşama, gül gülən səhərlərə.
Yollarla yoldaşlıq et, çöllərdən şəhərlərə.

Hafiz, getdiyin karvan gədikləri aşanda,
Sarvan üstünə gələn qorxuyla savaşanda

Sıxılıb hürküclərə nicat umanda göydən
Qovala əşkiyanı cəsur qəzəlinlə sən.
Zınqırovu dinləyib ulduzlar da mürgülər,
Karvanı xilas edər söylədiyin türkülər.

Ya meyxana, ya hamam... səni xatırlasa kim,
Anında uçub gedər ürəyimdən həsrətim.
Üzündən yaşmağını kənara çəkəndə yar,
Yer qaçar ayağımdan, dünya ətirlə dolar,
Hər yerdə gəlsin dilə Hafizin misraları,
Bələdçitək aparsın bizi mənzilə sarı.

Orda ki şair sözü ucadır taci-taxtdan,
Çəkinin qısqanclıqla yenə zəhər yaymaqdan!
Burda şair sözünün yolunu kəsmək çətin,
Ərk ilə qapısını döyəcləyir cənnətin.
Çox hikmətlər öyrədib, çalışıb alnında tər.
Burda isə ölümsüz, əbədi həyat istər!

QURTULUŞ YAZISI

Əqiq daşı tilsimlidir,
İnsanlara şəfa verir, sevinc verir,
Süd bəyaz bir çərçivədə.
Sən onu öp, ya da toxun,
Dinclik tapsın yorğun ruhun.
Üstündəki söz Allahsa,
Nicat buldun, batma yasa.
Qoruduğu ayətlə bir
O sənin də köməyindir.
Pislikləri silib atar,
Sevginə də atəş qatar.

Xanımlara çox yaraşır
Bu müqəddəs nəzər daşı.6

Daş üstündə oymaq çətin
O ilahi ayətləri.
Daşda söz də qısılıbdır,
Tanrı sözü kağızlara yazılıbdır.
Kağız Allah səsi olub,
Uzun-uzun ayətləri mənimsəmək
Dindarlara nəsib olub.
Kitab onun əlindəsə
Daş da mənim boynumdadır.
Duaların meydanı gen, varaq-varaq.
Kim istəsə oxuyacaq.
Bilgisini yayacaqdır qısqanmadan
Bu bilgini öyrənəcək hər oxuyan.

Abraxasdan deyim bir az,7

Ondan kənar qaçmaq olmaz.
Adamları qorxudaraq dəli edən
Bu görünməz əcinnələr
Orda sanki dəyişilir...
Ey, deyəsən mən çaşıram,
Həmaildən danışıram.

Kiçicik bir medalyonda
Ən ülvi bir sözü yazdın.
Həqiqəti həbs eləyib,
Rahatca boynundan asdın!

AZAD FİKİR

Siz təpilin çadırlara, siz qapanın hücrələrə
Mən yəhərdə hakim olum, uçum uzaq ölkələrə.
Ulduz yansın başım üstdə,
sübh nurunu içib gedim,8

Mən atımın qanadında,
yad ellərdən keçib gedim.

Ulduzlar bir bələdçidir, yol göstərir bizə göylər,
Dağları aş, çölləri keç, qarşılasın göy dənizlər.
Gözünü göydən ayırma, Tanrının taxt-tacına bax,
Ondan işıq istəyəndə üzünə günəş doğacaq!...

TİLSİM

Şərq də Allahındır,
Qərb də Allahın.
Cənub, Şimal gözündə tən
Pay veribdir hamıya bir
Öz səxavət kisəsindən...9

Harda olsan ona inan,
Təkcə odur “Adil” olan.
Yüz adından biridir bu,
“Amin!” demək sənin borcun!

Haqq yolundan azsam əgər
Həmən səhvimi göstərər.
Uçsa da yüz səmtə xəyal
Sözüm doğru, şeirim halal...

Sənin sonsuz sehrin ilə,
Sevgin ilə, mehrin ilə
Qopdum dünya marağından,
Cismimi də ucaltdı can.

* * *
Nəfəsdə Allahın iki lütfü var,
İçin hava ilə dolub boşalar.
Biri sıxışdırır, biri yaşadır
Həyatda nə varsa belə qoşadır.
Allaha şükr elə işin gəlsə tərs,
Şükr elə verəndə yeni bir nəfəs!

DÖRD HƏDİYYƏ

Ərəb çöllərinin sadiq övladı,
Uzaq diyarlara çox yürüdü, bax...
Çox karvan bəzədi, çox ov ovladı
Dörd şey bağışladı onlara Allah.

Birisi çalmadır, başına dolar,
Kral taclarından gözəldir şəksiz.
Birisi çadırdır, qanadları var
Hara istəsəniz dikəcəksiniz.

Birisi qılıncdır, daş qalalardan
Daha etibarlı qoruyur onu.
Bir də mahnılardır çox uzaqlardan
Oyadır qızların incə ruhunu.

Dilində nəğmə var, əlində çiçək,
Üzündən sürüşüb düşsə örpəyi.
Gözəl camalını gizlətməyərək
Yerbəyer eləyər nazla hər şeyi.

Süfrəni bəzəyir dadlı meyvələr
Ağacda seyr edib çiçəkləri, mən,
Nəğmə söyləyirəm səhərə qədər
Ərəbin lütfkar məclislərindən.

ETİRAF

Bütün yanğıların atəşdir sonu,
Ruhun alovlara bürünəcəkdir.
Gecə tüstüsünü udsa da onun
Alovu hər yandan görünəcəkdir.

Sevgini gizləmək bundan da çətin
Onu eləsən də könlündən sürgün
Gurlayan atəşi, saf məhəbbətin
Sənin gözlərindən oxunar bir gün.

Dönüb yaz selinə tökülər gözdən
Nə fikir, nə arzu qalacaq başda.
Görərsən şairin dediyi sözdə
Heç nə yox, öz dəli eşqindən başqa.
İstər sevinc olsun, istər məşəqqət
Hər kəs bu nəğməni dinləsin fəqət.

GERÇƏK ŞEİR

Hansı qaynaqlardan güc alır şeir,
Nədən ilham atı yoldadır yenə?11

Nədən əcəminin qəlbi titrəyir
Köçür aqillərin hafizəsinə?...

Aç öz ürəyini, dayanma bekar,
Həyatın sevgiylə yoğrulmalıdır.
Nədən oxuyursan, oxu, nəğməkar,
Nəğmənin ilk sözü eşq olmalıdır.

Saqi, dayanmadan bizə mey gətir,
Boğaq gülrəngində öz nəfsimizi.
Eşq ilə, şərabın birdir həsrəti,
Yenə tac qoyaraq ucaldar bizi.

Şeirin bir gücü də qılınca bağlı,
Əlində şimşəktək parlayan zaman
Gələndə cəng səsi, savaş sorağı...
Yenə də öndədir şair-qəhrəman.

Bir də nifrət ilə körüklənir söz
Şair pisliklərin düşmənidir, bil.
Hətta orduyla da gəlsə üzbəüz
Gözəli çirkinə dəyişən deyil.

Dörd hikmət söylədi o qoca ozan,
Elə ki su içdin bu dörd çeşmədən.
Onda görərsən ki qoşa durursan,
Şeir meydanında Hafiz ilə sən.

YARATMAQ VƏ RUH VERMƏK

Tanrının əli dəycək
Palçıqdan doğdu Adəm.
Gəldi yaxşılar tək-tək,
Bir də çoxlu ağlı kəm.

Nəfəs verdi Ellohim12

Ruh ilə doldu insan.
Keçdi səhər küləyi
Asqırıqla gəldi can.13

O çamır ehtişamla
Qalsa da, hələ xamdı.
Nuhun bulduğu camla
Gələn damla ilhamdı.

Palçığın nəbzi vurdu
Suyla islanan anda,
Ruhdan bir maya vurdu
Həyat oyandı canda.

Hafiz, Nuh qədəhini,
Şeirlə doldurub sən
Uca dərgaha məni
Səcdəyə gətirirsən.14

MƏNZƏRƏ

İşıq Tanrısı gələr
Alar yağmurdan səni.
Yeddi rəngli bir kəmər,
Sarar yer kürəsini.

Febdir15 qapını döyən,
Göyün durulan çağı.
Sülh yaratmaq istəyən
Süslənən göy qurşağı.

Saçına baxma, qoca,
Darıxma niyə təksən.
Buludlar dağılınca
Yenə də sevəcəksən.

GÖZƏLLİK

Üfüqlər dincəlmir sabahdan bəri,
Məni səmalara bağlayır bir nur...
Yerin rəngləriylə göyün rəngləri
Qarışıb al-əlvan bir xırman olur.

Bu nədir, Şirazın min bir çiçəyi
Sübh çağı hörülür bulud saçına.
Ya çadır qurubdur şənlik eləyir,
Vəzir dirsəklənib dağ yamacına.

Nikah meydanıdır şənliyin, sazın,
Qarışıb qırmızı, yaşıl, mor, ala.

Hafiz, uzaqlardan doğma Şirazın
Necə yetişibdir soyuq Şimala.16

Al-əlvan çiçəklər sonsuz bir dəniz
Çöllərdən əl edən lalələr, tək-tək
Zəmilər içində qızarır səssiz
Savaş tanrısına acıq verərək.

Sən bu gözəlliyi qoru həmişə,
Ruhunda rənglərdən ocaq yandırsın.
Hər çiçək çevrilib kiçik günəşə
Daim yolunuzu işıqlandırsın.

İXTİLAF

Sol sahildə inlədərdi
Zöhrə bir vaxt fleytanı.
Sağ sahildə canq ötərdi
Merih17 səslərdi insanı.
Qulağında yaz havası
Dinclik qarışırdı səsə
Nəzakətli bir fərəhdən.

Savaşlara səsləməsə
Atışmalar bizi birdən.
Nə var axı qan-qadada,
Bu qırğından hara qaçaq?
Savaşmaqmı düşür yada?

Fleytalar susmadıqca,
Bu, İsrafil surudurmu?
Kimdir ürək açan bizə?

Heyrətlənmək yeri deyil
Qulaq asın könlünüzə!

OVQATDAKI KEÇMİŞ

Qonşu bağda açmış zərif çiçəklər,18

Şehli güllər zanbaqlara qarışır.
Arxadakı kolluqlarsa bir təhər,
Ehtişamlı qayalara dırmaşır.
Ətəkləri göy meşəylə çevrili
Dağ şovalye papağıdır tac olmuş.
Dərələrə “barış” deyir bir əli,
Bir əli də zirvələrə ucalmış...

Eşq havası!... Dinər köhnə qəmlərim,
O bağçanın ətri məni vurardı.
Dan işığı dilləndirər simləri,
Əldə rübab yar yolunda durardım.
Ova səslər ovçuları bir soraq,
Atəş səsi titrədir sıx meşəni.
Çöl-çəməni bir-birinə vuraraq
Dincəlməyə seçdilər bu guşəni!

Pöhrələnib canlanmada ağaclar
Bahar gəlir, ruhumuz da ayılsın.
Burda sizə həyat vermiş duyğular
Bir könüldən min könülə yayılsın.

Sevinc payla! Özünə də nuş olsun
Öz eşqini neçə eşqə qatınca.
Bir istəyə yüz min istək qoşulsun
Məhəbbətin bal dadına çatınca.

Yenə Hafiz bizi alıb apardı,
Onunla bir zirvədədir şövqümüz.
Bizi ölü durğunluqdan qopardı,
Eşq yolunu yaşatmaqdır zövqümüz.

ŞEİR VƏ GÖRÜNTÜ

Palçığını dönə-dönə
Qarışdırır, canlanır daş.19

Yunan həyat verdiyinə
Mehr salır yavaş-yavaş!

Bizim coşan səadət də
Fəratdan güc alıb gəlir.
Yoğrulmuşuq bu sürətdən
Sularda ruhum dincəlir.

Şeirimizi yaydıqca biz
Gəlsə bu yanğının sonu.
Dolub-boşalsa badəmiz,
Əsirgəməz öz suyunu.

CƏSARƏT

Əməlindən sağlıq dilər
Əyilməz ömrün qışına.
Şair, yenə nəğmə ilə
Xalqı toplayır başına.

Bülbül kimi oxu, şair,
Əyilmə dünya qəminə.

Yollar səni arzulayır
Apara öz aləminə.

Get, nəğmənlə tufan qopart,
Sızıldama acı-acı.
Nəfsinə əsir nəğməkar,
Ruhunda tapar əlacı.

CƏSUR VƏ MAHİR

Kimsə mənə hirslənməsin, qızmasın,
Xoşbəxt şair öz sözüylə bir olsun.
Cansız sözlə kimsə şeir yazmasın
Sözü canlı, duyğuları hürr olsun.

Sınaqlara çəkilsəm də yüz adla,
Dərd canımı tərk eləməz bircə an.
Mən dərdləri diz çökdürən inadla,
Ayrılmaram xeyirxahlıq yolundan.

Təvazöylə ədəb birdir, düşünsən,
Ədəblini əyri niyyət əyəmməz.
Yetkin qızlar ona elçi düşəndən 
Ədəb umar, cahilliyi bəyənməz.

Qoca müdrik belə verib öyüdü
O alim ki, sonsuzluqdan, zamandan
Dərslərini dinlədikcə böyüdüm
Xoş rəftarı öyrənmişəm mən ondan.

Şeir yazmaq hürr düşünmək, azadlıq...
Coşqun ruhla, şövqlə keçər hər anın 

Gözəl xanım, dəyərli dost, yol açıq
Gəl arzumca xidmətində dayanım!

Sən də papaz, nə təkkən var, nə yerin.
Yerini bil, deyilənə qulaq as.
Ürəyimə toxunsa da sözlərin
Mənim ədəb çərçivəmi qırammaz!20

Ovqatımı poza bilməz bu laflar
Sən getdiyin bu yolu mən gəlirəm.
Söz edilən nə ki qutsal dəyər var
Səndən öncə, səndən yaxşı bilirəm.

Hədyanların məni işdən eləməz
Dəyirmanım şeirimizi üyüdür.
Çünki mənim dəyərimi bilən kəs,
Sizi döyür, məni daim böyüdür.

KAİNATDA YENİ HƏYAT

Torpaqdadır başlanğıcı həyatın
Hafiz, anlat cahillərə sən bunu.
Şeir söylə şərəfinə sevginin
İnci sözə hopduraraq ruhunu.

Söylə sevgilimin evindəki toz21

Bahalı xalıdan əzizdir sənə
Mahmud da diz çökər, heyran qalaraq
Xalının qızıldan işləmlərinə.

Rüzgar sevgilinin qapısındakı 
Bütün toz-torpağı qaldırsa göyə

Onun hər zərrəsi sənin gözündə
Neçə gülüstana-gülzara dəyər.

Mənim şimaldakı duyğularım da 
Toz kimi gizlidir yaşıllıqlarda,
Cənub qızmarında qopardım, şükür
Halal qismətimi qasırğalardan.

Susur Babi-ali, o xeyirxahım,
Nəyin həsrətiylə ürək darıxır.
Mənə müjdə gəlir çəmənliklərdə,
Şükür göy gurlayır, leysanlar yağır.

İndi buludları aralayaraq 
Şimşəklər dönərkən səfil çırağa.
O toz xalıları çözüləcəkdir,
Yağışın önündə enib torpağa.

Təptəzə torpaqdan yaşıl qanla can,
Fışqırdı, böyüdü eşq ilə bahar.
Bürüdü səssizcə fani dünyanı
Yaşıl çəmənlərlə yaşıl duyğular...

BAĞIŞLANMAQ HƏSRƏTİ

Təkcə müdriklərə söylənsin hər şey22

Kütlə dodağında yüz qeybət bəslər.
Mənim xeyir-duam sizlərədi! Ey
Ölüm atəşinə tələsən kəslər.

O eşq gecəsinin sərinliyində
Səni yaradanı yaradır için,

Könlünü bir qərib duyğu titrədir,
Göz yaşı axıdır şam sənin üçün.

Sən qala bilməzsən belə zülmətdə
İşıqlar yox olub, hər tərəf qara
Alıb qanadına sübhün şəfəqi
Səni yetirəcək aydınlıqlara.

Sən bu uzaqlıqda ruhunu bəslə,
Bu atəş ölməzlik verəcək sənə.
Alovun üstünə uçub həvəslə
Yanıb kül olarsan, sən ey Pərvanə.

Ölümmü, olummu? Fərqini bilsən
Görərsən yaşamaq ən çətin peşə!
Anla ki, ey yolçu, nə zaman gəlsə
Dünyada yenidir ölüm həmişə.23

* * *
Qamış boy atınca şirinlik yayır,
Dünya şirinləşir baltək, şəkərtək.
Onun hədiyyəsi olan qələmdən
Dadlı nəğmələrim tökülsün gərək.24

HAFİZ KİTABI:
“HAFİZNAMƏ”

LƏQƏB

Sözə gəlin deyilsə,
Ruhu da onun bəyi.
Onda verib səs-səsə
Hafizi tərifləyin!

ŞAİR

Ey Məhəmməd Şəmsəddin25

Nədən Hafiz adını
Sənə verdi millətin?

HAFİZ

Dinlə, cavab verim – təltifə əvəz,
Adımın sirrini mənasında gəz.
Xoşbəxt yaranmışam, hafizəm dərin,
Quran başdan-başa mənim əzbərim,
Köçürtdüm qəlbimə Tanrı nurunu,
Rədd etdim hiylənin min oyununu.
Öyrətdi peyğəmbər qutsal kəlməni, 
O da fitnələrdən qorudu məni!
Ruhuma hopdurdum sözün dadını,
Xalq mənə lütf etdi Hafiz adını...

ŞAİR

Hafiz, buna görə bənzəyirik biz,
İstəməm ayrılsın fikirlərimiz.
Düşüncə ayrılsa qopar qardaşlar,
Bütün ayrılıqlar fikirdən başlar.
Mənsə bütünlüklə oxşaram sənə, 
Qəlbim – ürəyinə, şeirim – şeirinə.
Müqəddəs kitablar bizləri sardı,
O qadın yaylığı, o qutsal simgə
Peyğəmbər rəsmini alıb apardı.26

Yolumu kəssə də neçə maneə
Onu əzizləyib bağrıma basdım.
Mən də hər sözümü imanla yazdım. 
İnancın o sirli xəyal gücüylə
Ürəyim rahatca döyünür hələ...

ŞİKAYƏT

Bu şeytanlar, bu cinlər hara belə tələsir
Dağda, daşda, çöllərdə kimin ardınca gəzir?27

Hansı al dili ilə hökm edirlər aləmə
Kimi ovcuna alıb atacaq cəhənnəmə?
Bunlar oğru, yalançı, əzəldən üzüqara
Şair yüksək ruhuyla qoşularmı onlara?
Bax, gör, söz yazanlardan onların fərqi nədir,
Şərlə vuruşanda da şair xeyirsevəndir!
Yalqız qalır, təklənir yandıqca məzlumlara,
Yazır fəryadlarını etibarsız qumlara
Rüzgar gəlib süpürər yazdığını ananda,
O sevməkdən yorulmaz, sevilməz zamanında...

Bəzən sözü tərs düşsə Quranla, şəriətlə,
Yenə də günahından keçərlər mərhəmətlə.
Siz ey söz əzbərçisi, şəriət alimləri,
Bilicilər, uzmanlar, müdrik söz həkimləri,
Sadiq müsəlmanlara fəzilət öyrədin ki,
Qəzəbə tuş olmasın bir kimsə Hafiz təki.

Mirzə isə ağlını çaşdırmada hər kəsin
Necə tapaq, siz deyin, biz bu işin çarəsini?

FİTVA

Hafizin şeirinə qulp qoyan kəsin
Gərək başı çıxsın sözün sehrindən.
Şairdi, ilhamı sərhəd tanımaz,
Aşar üfüqləri dünya qəhrindən.
Şəriət dəllalı elə bilər ki,
Şair uzaq düşüb dinin bəhrindən,
Olumu ölümə təslim edərlər
Tiryəki seçməzlər ilan zəhrindən.28

Bu gizli savaşın qalibi kimdir? –
Nəfsinə uymadan düz yolu gedən.
Ruhumu əzabdan qorumaq üçün
Hafizin yoluyla gedəcəyəm mən.
“Allah bağışlasın günahımızı!”
Dedi Əbussuud, o fitva verən...29

ALMAN TƏŞƏKKÜR EDİR

Ey əziz Əbussuud, düz hədəfə vurmuşdun,
Şair nə istəyir ki, doğru fitvadan savay?
Onun həyat sevgisi sığmırsa şəriətə
Xırda yanlışlarını keçmişin mirası say.
Kədər içində belə nəşəli görünərsə
Heyrətli ucalıqda qorxmaz, cəsur ürəyi
Onun nəğmələrində fərqi yoxdu qətiyyən
Öldürücü zəhərlə, şəfa verən tiryəkin.
Çünki nə bu öldürür, nə sağaldır digəri,
Çünki gerçək həyatın təsəllisi ayrıdır.
Gerçək həyat əbədi məsumiyyət əsəri.
Şair zərər versə də, özünə verər ancaq.

Bəlkə qoca şair də cənnət hurilərini 
Görən kimi gəncləşib, dəliqanlı olacaq.
Bu qocaya gənc ömrü yazıbmış yazı yazan,
Fitvanla, Əbussuud, düz hədəfə vurmusan.

FİTVA

Mısrının şeirini30 gətircək dilə
Müftinin içindən qəzəb kükrədi. 
Atır vərəqləri közə qəzəblə
Bir gözəlim kitab məhv olub gedir.

“Yansın bu kitablar!” – buyurmuş Qazı,
“Könlündə Mısrının inancı olan
Qurtara bilsə də odda yanmaqdan
Allahın şairə sevgisi ilə.
Ancaq yanlış yola üz tutsa yenə
Yalvarıb Allahdan mərhəmət dilər!

SƏRHƏDSİZ

Bitirə bilməməyin böyüklüyün zirvəsi,
Başlaya bilməməyin – taledir, qaçmaq çətin.
Şeirin – dönən, fırlanan, ulduzlu göy qübbəsi
Zərrə qədər fərqi ilkinlə nəhayətin.
Ortada gətirilən yenə eyni olandır.
Sona görəcəyiniz başlanğıcdan qalandır...

Sən şeir qaynağısan, sözün dağıdır dərdi31

Dalğa-dalğa yayılır, yox sözünün sərhədi.
Səni öpmək istəyən dodaqlar intizarda 

Udum-udum içəcək bu könül nəğməsini.
Sevgi dolu bir ürək – dolub-boşalır hər an.
Xəncər olsan yenə də içinə çəkər səni...

Dünya fırlanıb getsin! Uçub olsun bir xəyal
Bu yarış meydanında, Hafiz, təkcə özün qal!

Səninlə, qardaş kimi mən yarışmaq istərəm,
Eyş-işrət məclisləri ... bu sənin qismətindir
Çünki ikimizə də bir verilmiş sevinc, qəm.
Qürurum və həyatım sənə məhəbbətimdir.
İndi alış, ey şeir, öz odunda yenə sən
Çünki köhnədən-köhnə, ən yenidən yenisən!

NƏZİRƏ

Sənin qafiyə tərzin xoş gəlir mənə, düzü,32

Köhnə ilə yanaşı sevirəm təzə sözü.
Mənanı seçib sonra uyğun kəlmə gəzirəm,
Şeir könlümə yatar təkrar etməsəm sözü.
Əgər çaşıb bir şeyi yazsam ikinci kərə
Yeni anlam verərəm, sevdirsin bizə sözü.
Mənada məna qalmaz işlənsə ikinci kəs,
Burda sənin tərzinlə söyləməz kimsə sözü.
Bir qığılcım paytaxta yanğın saldığı kimi
Niyə yabançı kəlmə alova düzə sözü.
Alov qalxıb böyüyər, qığılcım unudular,
Rüzgar alıb sovurar, qatar ulduza sözü.
Bir alman da qeyrətlə yeni bir zövq peşində
Səndən irəli gedər, özü istəsə, Sözü...

* * *

Sehrli səslənir vəzn, qafiyə,
İstedad hər şeyə nizam verəcək.
Ancaq boş kəlmələr cansız və qansız
Maskaya dönüncə diksindirəcək.
Hətta ruhları da məmnun eləməz
Köhnə havalara ölü bir biçim,
Olmasa önündə yeni bir seçim.

AÇIQ SİRR

Ey Hafiz! Alimlər anlamır səni,
Qeybdən gəlirmiş söz! Yalana bax!
O hardan biləcək sözün qədrini,
Din də onlar üçün pərdədir ancaq.

Sənin istedadın yandırır onu,
Sənə çılğın deyən dəlini tanı.
Görür məhsulunun zay olduğunu,
Adınla sırıyır öz şərabını.

Cahilin kamili duyması çətin,
Anlamaz nadanlar sözdə hikməti.
Mutluluq sığışmaz sufi qabına...
Onlar anlamırlar bu həqiqəti.

İŞARƏ

Ancaq anlayıram bu alimləri
Onları dindirən özünsən, özün.
Şeirdə Allahın zərif pərdəsi,
Ardında min məna gizlənir sözün!

Yel vursa, oynayan yelpazəyə bax,
Çiçəklər içində o da çiçəkdir.
O qızın gözünü örtəcək, ancaq 
Özünü gizlədə bilməyəcəkdir.

Di gəl o gözlərdə varlığın itər,
Gözlər gözündədir, bu sənə yetər.

HAFİZƏ

Dünyanın dərdləri ağlından çıxmaz
Gözündən duyarsan kim nə istəsə.
Həsrət vaxta baxmaz, məqama baxmaz,
Vaxtında hökmünü kəsər hər kəsə.

Yüz dərdin, acının sınağındasan,
Gördüm ki, əkizdir göz yaşıyla qan.
Birindən nə qədər yamanlıq görsən
Dönməz bir başqası yaxşılığından.

O sərvi boylunun baxışlarına
Vurulub çıxdımsa yolumdan bir az
Ruhumu duyarsan, məni az qına
Sevgimi cürətin ayağına yaz.

Qaməti sərvdir, ayağı incə
Torpağa kök atır, ruhuma dalır.
Buludlar tələsir, salam verincə
İçimdə bir şərqli havası çalır.

Ağ üzdə zülfləri bükümlənəndə,
Şabalıd telləri yaraşır ağa.
Bir anda ruhumu alır bədəndən,
Saçlar başlayanda dalğalanmağa.

Zülflər oynadıqca açılır alnı
Üfüq təmizlənmiş, Günmü çıxacaq?
Çiynində oynadır rüzgar şalını
Buludmu yuyunur, selmi axacaq.

Lətif bir ədayla titrər dodaqlar,
Dodaqlar azadlıq bəxş edər sənə.
Ani özgürlüyün öz bədəli var,
Qoluna zəncirlər vuracaq yenə.

Nəfəslər udulmuş, geriyə gəlməz,
Uçub qovuşursa əgər ruh ruha.
Müşkün qoxusunda mutlu olan kəs.
Görməz uçub gələn buludu daha!

Atəş bürüyəndə içini tamam,
Atarsan özünü boş qədəhlərə.
Saqi, mən dünyanı xatırlamıram
Saqi, bu qədəhi doldur yüz kərə.

Xahişlə üzünə boylanır yandan
Gözü şölələnər, qəlbi tutuşar.
Şərab zəvvarları qamçılayanda
Səndən tək nəsihət umacağı var.

Sirrini açdıqca gizli aləmlər
İçi rahatlanar, duyğuları xoş
Sinəsi qabarar, bığ yeri tərlər
Görərsən önündə bir gənc oturmuş.

Könlünlə kainat – mənası birsə
Gizlinlər birbəbir açılmış sənə
Sadiq bir sevgiylə işarət versən
Alimlər yol bular dünya sirrinə!

Heyhat, bu dincliyin qiyməti baha.
Taxtdan bir soyuqluq duymamalısan.
Yeni mədhiyyələr qoşanda Şaha
Vəziri kənarda qoymamalısan.33

Başqa kim bacarar – sən söyləməsən,
Söz ilə ucaltmaq var iqbalında.
Sən daim yoldaşlıq edərsən bizə
Bu həzin, bu aydın həyat yolunda.

SEVGİ KİTABI:

“EŞQNAMƏ”

Sinəmdəki od nədir?
Səndən soracağım bu!
“Mənim könlüm səndədir
Özünü qoru!”

ÖRNƏK AŞİQLƏR

Altı sevən cütlük, eşq divanəsi
Gərək yaddaşında qalsın hər kəsin.
Birinci Rüstəmlə Rüdabə gəlir34

Acı taleləri ürəklər dəlir.
Günahdan qaçdılar Yusif – Züleyxa,
Tarix yollarına qibtəylə baxar.
Vüsalsız sevginin yarası dərin,
Yaralı getdilər Fərhadla Şirin.
Məcnun Leyli deyib gəzdi çölləri,
Məcnunluq dəb oldu o vaxtdan bəri.
Qocalıq üz versə bir gün insana,
Gərək örnək olsun Cəmil, Boteyna.35

Bir də Şah Süleyman örnəkdir, şəksiz,36

Onun qismətinə düşmüşdür Berkis.
Hərdən xatırlasan onları tək-tək
Məhəbbət səni də tərk etməyəcək.

DAHA BİR CÜTLÜK

Məhəbbət nə puldur, nə də iqtidar,
Onun daha böyük bir qüdrəti var.
Nə xəzinə gərək, nə qızıl saray,
Hamısı xəyaldır sevgidən savay.
Bir eşq dastanı da dillərdə gəzər,
Hər sözü peyğəmbər sözünə bənzər.
Vamiq ilə Əzra deyilir ona37

Qəmli tarixlərin yadigarına...
Bilən yox, işləri, məsləkləri nə,
Sadəcə heyranıq sevgilərinə.

İnsanlıq durduqca xəyaldan çıxmaz
Vamiqlə Əzranı saran ehtiras...

OXU KİTABI

Sevgi salnaməsi ən ali kitab,
Orda hər suala taparsan cavab.
Özünü güzgüdə görmək istəsən
Sən də bu kitabı vərəqləyərsən.
Beşcə səhifəyə sığmış səadət,
Sonra fəsil-fəsil ayrılıq, həsrət.
Görüş beş-üç cümlə, ya da bircə an,
Xoşbəxtlik büsbütün çıxıbdı yaddan.
Bir cild başdan-başa gözyaşıyla qəm,
Oxuyub sonuna çata bilmirəm.
Ey böyük Nizami! Sözü sirr dolu!
Şeirindən başlanır həqiqət yolu.
Açsan bu düyünü, etsən aşikar
Aşiqlər biryolluq qovuşardılar...

BƏLİ, O GÖZLƏRDİ

Bəli, o baxışlar tapmışdır məni
Bəzi o dodaqlar öpmüşdür məni
Əllər oxşamağın acıydı, bəli.
Döşlər qönçələrin tacıydı, bəli.
Yanırdı, sevişmək hərisi idi,
Cənnətin ən gözəl pərisi idi.
Mənə təslim oldu, qaça bilmədim
O isti yuvadan uça bilmədim.
O mənim qəlbimdə əbədi qaldı,
O özünü verib canımı aldı.

XƏBƏRDARLIQ

Zülfləri tor misalı,
Arxasınca süründüm.
Nəymiş Hafizin halı?
Mən də dostuma döndüm.

Bizim qadınlara bax,
Hörür uzun hörüklər.
Dəbilqəni qoyaraq
Əsgərtək savaş bəklər.

Ağılla həyat sürən
Razı olarmı buna?
Qopub dəmir zəncirdən
Düşə ipək toruna.

DALMAQ

Gur saçlar qıvrım-qıvrım, içində sevimli baş
Suya baş vuran kimi bu gur axına dalmaq
Sevib oxşayıb qəlbən, onun əsiri olmaq
Onu əzizlədikcə qeyb olmaq yavaş-yavaş...
Öpüb yanaqlarından, gözündən, dodağından
Atılım alovuna, kül olum qucağında.
Beş dişli darağımla lülə saçlar daransın
Ürəyim yenə sevsin, sevdikcə yaralansın.
Mərmər sinə önümdə açılıbdır öncədən
Qulaqlar da kənarda qalmasın əyləncədən.
Zərif bədən, gül əndam, cənnətin hürr havası,
Dodaqlar öpə-öpə ölməz bir əsər yazır.

Əlim saç yolçusudur: sona çatmaq istəmir,
Ürək eşq oyunundan bezib yatmaq istəmir.
Hafiz, belə yaşadın, yana-yana, sən belə,
Növbə bizə yetişdi, biz varıq indən belə.

ŞÜBHƏLİ

Baxmaq deyildir asan
Zümrüd bəzəklərinə.
Susum, yoxsa yaraşan
Sözlər axtarım sənə?

Danışsan da, sussan da
Unutma yaşıl rəngi.
Xilas ol yaralardan,
Gəlsin ömrün ahəngi.

Sənə xoşsa qiraət,
At bu hökmü, kini sən!
“Baxsan iksir, duysan dərd...
Sən də zümrüd kimisən?”

* * *
Ah, sevgilim, o dəmir
Cilddə şeirin əsir.
Quşlar qəfəs istəmir,
Öz göyünə tələsir.

Zaman pozur, köhnəldir,
Şeirinsə yaşamalı.
Hər misrası əbədi
Sevgi kimi qalmalı.

PİS TƏSƏLLİ

Duyunca yoxluğunu
Gecə zar-zar ağladım.
Xortdanlar gördü bunu,
Göz yaşımı saxladım.
“Ey xəyal övladları
Yuxuma girərdiniz,
İndi söyləyin barı,
Nədir sizin dərdiniz?
Göz yaşı boğur məni
Ürəyim istəmədən.
Məndən betərlərini
Gözünüz görmür nədən?
Yolumu bitirmişəm,
Kürəyimdə ağır yük.
Bir sərvət itirmişəm
Mənə qalan dərd böyük...”
Bir aliməm, ya cahil
Məhəl qoymadan mənə,
Keçib getdilər bir-bir
Hərəsi öz işinə...

QƏNAƏTKAR

“Nazıyla sığınsa da qucağına, inanma”,
“Əzizim, ah-zar etmə, səndədir könlü qızın”.
Yox dilinə aldanıb, onu özünkü sanma,
Varlığı sevindirməz məni bu vəfasızın.

ŞAİR

Sənin üzrxahlığın ehtiramdır, hörmətdir.
Eşqim mənə aiddir, vərdişim qənaətdir.
Sevgi işvə-naz deyil, bağlanmaqdır ürəkdən,
Etibar itməməli yalan söz eşitməkdən.

SALAM

Ah, mən necə xoşbəxtəm,
Səyahət elədiyim
Bir diyarda daşlarda
Qədim izlər gəzirkən
Gördüm bir şanapipik38

Gözəl tacını açıb.
Sularda qamətinə,
Tacına baxır nazla.
Tez üstümə yüyürdü
Dedim ki, sən gözəlsən,
Tələs vaxt itirmədən,
Ara sevgilimi sən.
Söylə ona aşiqəm
Ömrümün sonunacan.
Süleyman peyğəmbərdən
Savva məleykəsinə
Sən xəbər aparırdın.
Şirin bir xatirən var
Köməyini məndən də
Əsirgəmə, nə olar!

YENİLMƏK

Təbəssümün azalmır, əriyib getsən də sən,
Alışıb yana-yana nəğmə də söyləyirsən...

ŞAİR

Eşq mənim ömrümə düşmən kəsilmiş,
Etiraf edirəm, beləymiş qədər,
Dilimin ucunda həzin nəğmələr.
Bax, yanan şamlarda sonsuz qürura!
Əriyə-əriyə qərq edir nura...

Tənhalıq arayan eşq iztirabı
Boş guşə gəzirkən yuva qurmağa
Mənim ürəyimə sığınıb qaldı,
Onu tərk eyləyib gedərmi daha?

QAÇILMAZ

Bağçada quşları susduran hanı,
Nəğmə yağmurları döyəcək səni,
Kim yasaq edəcək qırxım zamanı
Qorxan qoyunların titrəməsini.

Mən də quzu kimi qayçı altında,
Kilkəli saçımdan əndişələnsəm,
Dəlləyin əlindən tutub son anda
Saçıma toxunma, nə olar, desəm.

Kim yasaq qoyacaq nəğməmə, görən,
Göylərə oxuyub durulmağıma?
Mənə yağışını minnətsiz verən
Dəli buludlara vurulmağıma?

ƏSRARƏNGİZ

Anlamı yox sorğuların, sözlərin
Bu rüzgarlar hardan əsir, bilirəm.
Sevgilimin o füsunkar gözləri
Nə istəyir, nəyi gəzir, bilirəm.

Qabaqcadan, ölçüb-biçdim hər şeyi,
Yaxşı-yaman bu yollarda sınanar.
Həm nifrəti, həm də dəli istəyi
Qəlbinizdən çıxarın, ey insanlar.

Hamı şaşqın, gözəlliyin gücündən
Dövranını hansı eldə sürəcək.
Özü seçir adamların içindən
Qoluna kim, qoynuna kim girəcək.

ƏN GİZLİ

Biz nöqtə ovçusu, iz aramada,
Mahirik, yaşadıq ləyaqət ilə.
Əfəndim, bilirik sevdiyin kimdir,
Başqa istəyini demirik hələ.

Zira, gizli deyil, aşiq olduğun
Gözündən görünür iztirabın çox.

Lakin aşiqinin bu heyranlıqla
Səni sevdiyinə inamımız yox.

Xeyirxah adamlar, ixtiyar sizin,
Görüşün! Məsləhət verirəm bu gün.
Onu görən kimi qorxacaqsınız,
Getsə, yanarsınız paranız üçün...

Salın yadınıza Şəhabəddini
Ona iradədir, sizə oyundur.
Hamının gözünün qabağındaca
Ərəfat dağında çılpaq soyundu.

İstər kralların taxtı önündə,
İstər hüzurunda öz sevgilinin
Adı zikr olunub dilə gəlirsə,
Əsl mükafatın bu olar sənin.

Xatırla Məcnunun vəsiyyətini,
Qışqırıb nə dedi vida anında:
Leyli olan yerdə unudun məni,
Adım çəkilməsin onun yanında.

TEKFİRNAMƏ KİTABI:

“DÜŞÜNCƏLƏR”

Dinlə bu rübabın nəsihətini,
Kamalın vardırsa, susub qulaq as!
Ağıldan kəmlərə – xoşbəxtliyinin
Açarını versən, bir şey anlamaz!
Rübab necə öyür təzə gəlini?
“Kaş ki ən gözəllər – ən yaxşı ola”.
Ancaq aramıza dostca gələnin
Həm yaxşı, həm gözəl naxışı ola...

BEŞ NƏSİHƏT

Öyüdün kimsəyə zərəri olmaz,
Onu sırğa edib qulağından as.
Doğmaz lovğalıqdan dostluq meyvəsi
Batar kobudluqda nəzakət səsi.

Böyüklük gözləmə pis adamlardan
Ağıllı adamı anlamaz nadan
Yolları ayrıdır yalanla düzün
Çıxmasın yadından beş sadə sözüm.

DAHA BEŞ NƏSİHƏT

Vaxtı unutduran qüvvə varmı?
– Var!
Çalışan, iş görən vaxtı unudar!
– Nədən uzanır zaman?
– Boş-bekar oturmaqdan!
– Nədir borca batıran?
– Miskincə boyun buran...
– Bəs qazancın yolu nə!
– Uyma boş düşüncənə!
– Səncə nə deməkdir
Şərəf, əsalət?
– Qorumaq qüdrəti, düşmənə nifrət!

GƏNC QIZLARIN BAXIŞLARI

Gənc qızların göz vurması – ağlı başından alan,
Xumar gözlər çox dadlıdır, ancaq sərxoş olmadan...
Bəy əfəndi salam versə rəftarını düz anla,
Son bahara günəş doğar xoş niyyətli salamla.
Bunlardan da daha dadlı və uca
Möhtac əli sevindirmək doyunca.
Bir fağırın ürəyini güldürmək,
Ehtiyacı mərhəmətlə öldürmək...
O məsumun sahibini itirmə,
O salamı, o qeyrəti bitirmə.

“PENDNAMƏ”DƏ NƏ YAZILIR

“Pendnamə”ni oxu coşqun həvəslə
Öz fikrindir, olacaqdır gərəyin.
Ehsan verib bağlandığın hər kəslə
Yenə səni qovuşdurar ürəyin.

Qoy yoxsullar pay alsınlar əlindən,
Xəsis olma, çox da həyat xəsisdir.
Hafiz demiş, ən qayğılı günün də
Keçən gündən milyon kərə əzizdir!

NALBƏNDƏ YOLUN DÜŞSƏ

At sürüb, keçib getsən bir nalbəndin yanından
Nə biləsən atını nallayacaq nə zaman
Boş çöldə bir küməyə sataşsa da gözlərin
Bilməzsən o kümədə bir qız səni gözləyir.
Bir cəsur dəliqanlı yoluna çıxsa birdən
Bilməzsən yarışsanız – o yıxacaq, yoxsa sən.
Baxırsan üfüqəcən uzanır üzüm bağı,
Bilməzsən meyxanaya o bağ verir növrağı.
Sən də belə gəlmisən, bu dünyaya sor, ara
Daha söhbəti kəsək, ehtiyac yox təkrara.

YABANÇININ SALAMINI AL

Salam al, salam verən tanış oldu-olmadı,
Sanki köhnə dostundur, dilində Allah adı.
Sonra ayrılan zaman “Xoşca qal!” söylə ona,
Onun yolu Günbatan, sən tələs Gündoğana.
İllər sonra yolunuz kəsişərsə qəfildən,
Qışqırıb deyərsiniz: “Tanımadın, mənəm, mən!”
Sanki vaxt orağıyla ömrünüz biçilməmiş.
Zirvələr açılmamış, dənizlər keçilməmiş.
Sanki saysız günəşlər doğulub batmamışdır.
Ruhunuzu heç yerdə təklik qanatmamışdır.
İndi malları sayın, paylaşın qazancları,
Yeni bir güvənc ilə kəsin əhdi-peymanı.
Salam de, xəzinə bul, dal sərvət dəryasına,
Salam de, gördüyünə, salam al, dostcasına.

SƏNİN QÜSURLARIN

Qüsurundan söz düşsə
Verəcəklər səs-səsə.
Söyləsələr yaxşısan
Səsi çıxmaz, versə can.
Kaş ki bu dostlarımın
Bir az ağlı olaydı.
Dillərində tərifin,
Yaxşılığın olaydı.
O vaxt sevinərək mən
Kimliyini bilərdim.
Zövq alıb söhbətindən
Sirlərini böləydim.
Aldanmaq qəbahətmi?
Zahidlərdən dərs aldım.
Yanıldım, tövbə etdim
Zirvələrə ucaldım.

BAZARLAR SƏNİ ÇƏKƏR

Çarşı-bazar çağıracaq səni hər gün,
Ticarətdən yol açılır bilgi üçün.
Ətrafına kim boylansa gizli, aşkar
Görər Tanrı sevgisində nə hikmət var.
Əlləşirsən dayanmadan, yorğun, üzgün
Elm öyrənib, çox düşünüb bilmək üçün.
Məqsədinə gedən yolu təmizlə sən
Qapılar aç, heç yorulma dinləməkdən.
Bir cavaba yetişincə, yüzü yağar
Haqqımız yox Tanrımızı unutmağa.
İnsan oğlu sona qədər sevsə əgər
İlahi də onu seçib əzizləyər!

MƏN BELƏ DÜRÜST OLMAQLA

Belə dürüst olmaqla
Axı nə qazanmışam?
Ürəyimi yeyərək,
Özümü yandırmışam.
Onsuz da bu düzlüyün
Dəyərini bilən az.
Müqəddəs olsan belə
Nadan səni anlamaz.
Bəs nədir çıxış yolu, gecə-gündüz aradım,
Ürəyim sızıldadı bu sağalmaz yaradan.
Hiylə, kələk, əyrilik... mənə kömək olmadı.
Yenə düzlükdən başqa ayrı yolum qalmadı.
Gördüm dürüst yaşamaq namusum, qeyrətimdir.
Düzlük mənim taleyim, əbədi qismətimdir.

HANSI QAPIDAN GİRDİYİNİ SORMA

Söylə tanrı hökmünə
Açıldı hansı pərdə.
Sorma nə fərqi sənə
Dayan, durduğun yerdə.

Alim öz əməlində,
İqtidar öz işində...
Biri dərs deməyində
Biri sərvət peşində.

Dövlətə sadiq olsan
Qorusan sifətini.

Qazandığın bu ad-san.
Artırar hörmətini.

Sənin sədaqətini
Prins də görər bir gün.
Verər öz qiymətini,
Yol açar sənin üçün. 

SORMA HARDAN GƏLDİYİMİ

Mən hayandan gəlmişəm, bu yerlərə nə üçün,
Məni bu sınaqlara niyə çəkir qədərim?
İçim dolu fərəhlə, ovqatım xoşdur bu gün,
Dost kimi qarşılaşdı sevinc ilə kədərim.

Onlar birləşə bilə, qəm sevincə daşına
Ağlamaq, gülmək olmur dünyada tək başına...

BİR-BİRİNİN ARDINCA

Hər kəsə eynidir həyatın sonu
Cəsur da, qorxaq da gedəcək, şəksiz.
Əl çəkin, qoy qısa ömür yolunu
Çiçək dərə-dərə keçib gedək biz.

Biri nifrət səpir, biri kin biçir
Biz sevgi tarlası becərən zaman.
Bilmir ki, mərhəmət ondan yan qaçır
Ruhunu zülmətə qapdırdığından...

XANIMLARI QIRMAYAQ

Qoru onu, sərhədini çox aşma
Əyri desən, səni əyri sanacaq.
Əyriliyi düzəltməyə çalışma,
Düzəltsəydi əlindəcə sınacaq.

Heç toxunma, qoy yaşasın beləcə,
Adəm oğlu, yoxsa yolun ayrılar.
Qoy artmasın əyriliyi getdikcə,
Yoxsa sənin bir qabırğan qırılar.

HƏYAT AXMAQ BİR ZARAFATDIR

Bilirsənmi nədir həyat,
Ağıl almaz bir zarafat.
Su verəndə çörək verməz,
Yol verəndə ürək verməz.
Sözün varmı? Gücün necə?
Düşmən qalır! Öcün necə?
Bəxt tanrılıq, oyun bizlik
Malın, mülkün – talesizlik
Sən qıymadın, zaman qıyar,
Varisinə miras qoyar...

İLLƏR SƏNDƏN ÇOX ŞEY ALDI

İllər alıb apardı – nə vardısa əlində
Ehtirasın, şəhvətin sönüb getdi külündə
Hanı sonsuz yolların vətəninin çölündə.
Şərəf, ümid, yüz tərif böyüklərin dilindən.

Fəqət bu gün baxan yox o keçmiş şöhrətinə
Nahaqdan bel bağlama xalqın mərhəmətinə
Zaman istehza edir, artıq boş qalmış əlin
Araban yaxınlaşır! Əl eləyir əcəlin.
Bilirəm nə haldasan, ürəyin necə atır
Sus! Mənə bəs eləyər keçən eşqim, həyatım!

BİLƏNLƏRƏ HALIMI SÖYLƏMƏK

Deyirlər gen olar məsləhətli don,
Sirrini açmaqdan olmasın qorxun.
Bir ağsaqqal alim bilsə dərdini
Sözüylə bəladan qurtarar səni.
Bağlı qapıları üzünə açar,
O bilir nələrə ehtiyacın var.

YAXŞILAR ALDADILIR

İstismar edilir əyilməz insan,
Xəsis də lüt qalıb soyulduğundan.
Fərasət sahibləri yalana əsir,
Düz deyən dilləri əyri əl kəsir.
İşıq yayanların öz ömrü qara
Axmaqlar hökm edir ağıllılara,
Zalımdan çəkinib, pisdən uzaq gəz,
İlanı gördünmü, tez başını əz!

ƏMR VERƏ BİLƏN TƏRİFLƏYİR

Əmr verə bilən həm də mədh edir.
Ənam da paylayır yeri gələndə
Ey sadiq xidmətçi, qəzəbin nədir?
Kim küsür, kim hesab soruşur səndən?
Cavab verməliykən sorğular sorur,
Onun düşüncəsi dəyişir hər gün,
Gün boyu növbənöv oyunlar qurur.
Sənin oyununu öyrənmək üçün.
Uca şəxsiyyətlər qürurlanmasın,
Siz də yoxsullartək çalışın yenə.
Qədər nə olacaq – göstərər zaman
Sığının Allahın mərhəmətinə.

ŞAH ŞİCA VƏ BƏNZƏRLƏRİNƏ

Qarşı sahilindən Amu-Dəryanın
Bütün gözəlliyi, coşqusu ilə
Yayılan nəğməmiz tutub dünyanı,
Sənin yollarını vəsf edir hələ.

Diriyik, uzağıq tərəddüdlərdən
Önündən qaçmadıq heç əziyyətin
Ömrün uzun olsun söyləyirəm mən
Var olsun, Şah Şica, qoy səltənətin...

ƏN BÖYÜK LÜTF

Öncə sahilində mənə bənzəyən
Xəyalı göylərdə bir bəyi tapdım.
Onunla danışıb huysallaşınca
Yanında bir qəlbi kövrəyi tapdım.39

Onlar da etibar edincə mənə
Xoş oldu, dünyada hər nəyi tapdım.
Qoruduq sayğıyla bir-birimizi
Sanki, aradığım xəzinəyi tapdım.
Durub xidmətində iki kişinin
Ətrini tən bölən çiçəyi tapdım
Onlar da şad oldu bu tanışlığa
Gəzib aradığım köməyi tapdım.
Sirdaşım oldular illər uzunu
Yıxılan könlümə dirəyi tapdım.40

FİRDOVSİ DEYİR Kİ...

Ey dünya! Utanmaz və qərəzlisən41

Böyüdüb, öyrədib öldürəcəksən.
Təkcə ilahinin qoruduğunu
Yüksəldib, bəzəyib, güldürəcəksən.

ZƏNGİNLİK NƏDİR

Zənginlik günəşi andırır mənə,
Bizi də isidir, dilənçini də
O zaman dünyanın zənginliyinə,
Yazıq dilənçilər həsrətdir nədən?...

CƏLALƏDDİN RUMİ DEYİR Kİ...

Dünya dedikləri bir yuxudur, bil,
Yolçusan, getdiyin yer sənlik deyil.
İstini-soyuğu tale seçəcək,
Göz açıb-yumunca ömür keçəcək.42

ZÜLEYXA DEYİR Kİ...

Əlbəttə ki, gözələm aynanın nəzərində,
Qocalıq söhbətləri əsla xətrimə dəyməz.
Hər şey əbədidirsə Tanrının hüzurunda
Onu sevməkdən başqa bizlərə nə qalır bəs?

SIXINTILAR KİTABI:

“RƏNCNAMƏ”

HARDAN ALDIN

Bunu kim verdi sənə,43

Necə keçdi əlinə?
Hansı odun çınqısı,
Olub tonqal yanğısı.
Hansı küldən, küllükdən
Bu fitili buldun sən?

Yox, mən ruhdan düşmədim,
Sönmüş ocaq eşmədim.
Qismətim uzaq yollar,
Odum parlaq ulduzlar.
Bu dostluğu pozmadım
Öz yolumu azmadım.

Bulud-bulud sürülər
Təpələri bürüyər.
Hər çoban bir pərvanə,
İşıq bağışlar mənə.
Hər gözdə sevgi vardı,
Nə gözəl insanlardı!

Gecədən qorxu yağır,
Savaş xəbəri ağır.
Nərildəyən dəvələr
Qara sükutu dələr.
Bu karvanı qoruyan
Hər gənc – məğrur qəhrəman.

Fərqi yox isti-soyuq,
Bu səfərin sonu yox.
Bu nə əbədi köçdür,

Ömrümüz yolda keçdi.
Üstdə ulduz salxımı,
Öndə dəniz ilğımı.

HEÇ BİR QAFİYƏSİ YOXDUR

Söz tapa bilməyən qafiyəbazın
İçində dahilik hikkəsi varkən
Çoxdan kökdən düşmüş kamançasının
Səsini göylərin dili sanırkən.44

Ayaqlar altında yüz zərif fidan,
Ağıllar möhtacmış xam qoşqusuna.
“Yaşadım” söyləyə bilərmi insan
Verəndə haqqını bir başqasına?

Rütbəli, paralı... Ruhları çürük...
O qədər insan var, əməlləri şər.
Canında bir qətrə insanlığı yox,
Ömrü siçovul tək zülmətdə keçər.

Yeni süpürgələr süpürən zaman
“Nə təmiz süpürür” söyləyən alçaq,
Köhnənin dəyəri itirmi bundan?
Axı köhnələr də yeniydi bir vaxt.

Xalqlar ayrılmağa qalxırsa birdən
Nifrətdir, savaşdır bu yolun sonu.
Hamının qələbə keçir könlündən,
Bilmirlər sonunun bir olduğunu...

Bu daş qəlblilərin neçə üzü var,
Xalqı həqarətlə aparır qana
Bu yolda millətdən imdad umanlar
Dözmür başqasının uğurlarına.

BİRİ ÖZÜNÜ YAXŞI VƏ ŞƏN HİSS ETSƏ

Biri xoşbəxt olsa, nəşəli olsa,
Qonşusu partlayar paxıllığından.
Ona ləkə yaxar yerindən duran.
Biri bacarıqlı, ağıllıdırsa.
Böhtanlar içində boğulur yazıq,
Qanına susayır başından vuran.
Qəfildən dünyaya göz yumsa ancaq
O olar birinci yasxana quran.
Bütün bu böhtanlar unudulacaq.
Söyənlər birinci verəcək ehsan.

Qəbrini möhtəşəm abidə süslər.
Sıraya düzülər xatirə yazan.
Bunun nə xeyri var öləndən sonra?
Ey yasa mənfəət gözüylə baxan!
Yaxşı olardı ki, bu gözəl adam
Silinsin riyakar yaddaşınızdan.

KÜTLƏNİN GÜCÜ

Kütlənin gücündən qorxmaq gərəkir,
Yox olmuş görünsə yenə də parlar.
Məni müdriklərin məclisi çəkir,
Sonra da zalımlar və ağıllılar.

Sabaha səsləyər min bir ümidlə
Neçə mənzil ara, igidlik göstər.
Yenə parabeyin, yarımçıq kütlə
Səni öz zoruna bağlamaq istər.

Mənim azadlığım sərhəd tanımaz,
Özgür düşüncəmlə xoşbəxtəm, düzü.
Dəlinin dünyada qayğısı olmaz,
Zəhmətdir alimin gecə-gündüzü.

Sevgiylə, qüdrətlə təfəkkür diri,
Birləşə bilənlər qorxmaz zamandan.
Günümü qaraltmaq istəyir biri
Birisi kölgəmi qılınclayanda.

Hafiz də, Huttendə tale ilə tərs,
Eyni cəhaləti gördülər hərdəm.
Eyni zülmü çəkir İslam, Xaçpərəst,
Qəhvəyi, ya mavi cübbəlilərdən.45

“Mənə düşmənləri söylə birbəbir”,
Kimsə ayırmasın onları əsla.
Bu eldən olanın günü belədir
Keçirtdim ömrümü əzabla, yasla...

MÜLKÜNLƏ MƏĞRURSAN

Dövlətin çoxdursa batmaram yasa,
Əksinə, sevinər çevrəmdəkilər.
Üstəlik qonşuya əl tutursansa
Yaxşılıq üstünə yaxşılıq gələr.
Ancaq baş qaldırıb saymazlıq ilə,

Sədd çəkib gizləsən öz sərvətini
Daha adını da almaram dilə,
Yaddaş kitabımdan silərəm səni.

Hər insan – möcüzə, Tanrı əsəri
Gözəllik qalmazdı heç vaxt yarıda.
Birinin etdiyi bəd əməlləri
Təkrar etməsəydi başqaları da.
Bir hikmətli kəlam gəlir qədimdən
Onu ibrət üçün yada salırlar
“Çatmaq istəyirsən mənzilə əgər,
O zaman bir yerdə getməyə dəyər”.

Həyat sınaqlarla, hikmətlə dolu,
Yoluna yüz cürə əngəllər çıxar.
Bələdçi istəməz məhəbbət yolu,
Nə də bir ortağa ehtiyacım var!
Sərvət insanları salmasa bəndə
Ənam veriləndə daha çox gəlir.
Gözəl şərablar da çox içiləndə
İnsanı özündən çıxara bilir.

Hafiz də zülmətin içində bir şam,
Yol aşdı düz yola gəlməyənlərə.
Söylədi sözünü hər səhər-axşam
Sözün dəyərini bilməyənlərə.

Kin-küdurət içində gül tək solsam da
Ümid kəsilməsin, yorulmasın təb.
Tanrıya nə qədər yaxın olsaq da
Tərki-dünyalığa görmürəm səbəb.

ADA ARXAYIN OLMAQ

Öncədən anlamı varmı bir adın,
Canlanır körpəyə qoyulan anda.
Mən gözəl olanı sevirəm, lakin
Tanrının əl izi vardırsa onda.46

Kinini yox edər rəhm diləmək,
Mən düzlük yoluyla gedərəm əlan.
Mənim peşəm deyil nifrət eləmək
Eləsəm, nifrətdən göyərəcək qan.

Yaxşını, yamanı ayır sözümdən
İnsan doğru yolda əyilir. Nədən?
Ali dedikləri – elin gözündə
Hələ çox uzaqdı bu mərtəbədən.

Haqqa qovuşmağın bircə yolu var,
O da haqq söyləyən qanunlardadı.
Görən necə bitir bunca alaqlar
Görən bu pisliyin kökü hardadır?

Sərhədlər silinib illərdən bəri
Ağıllı – zillətdə, ağılsız – harın
Heyf, cəmiyyətin ən iyrəncləri
Tutubdur yerini ən yaxşıların.

Xalqın istiqbalı deyil uzaqda
Di gəl, başsız toplum sürüdür, heyf,
Zehni qurumuşlar belə bir çağda
Hər kəsi içindən çürüdür, heyf.

İstər Alman söylə, ya Alaman de
Vətəndaşlar baş qoşmaz bu qurğuya.
Bir köməksiz şərqiçi də küçədə
“Köhnə hamam...” mahnısını oxuyar.

MƏCNUN

O gənc dəliqanlı aşiqdi, şəksiz,
Adına bağlıdır dəlilik dərdi.
Mənim sözlərimdən çəkinməsəniz
Qürurla özümə Məcnun deyərdim.

Ağıl – narahatlıq, aşiqlik – qorxu,
Bir azadlıq eşqi sararsa məni.
Qışqırıb deyərlər: Məcnun imiş bu
Gətirin, tez taxın zəncirləyəni.

Seyr etmək zəncirlə gəzən Məcnunu.
Qəlbi gicitkən tək dalasa hər gün.
Belədir ağıllı olmağın sonu,
Deyib, darıxarsan istiqlal üçün.47

* * *
Qan sizi savaşa tələsdirən an
Mən də uğurlayıb “gedin” dedimmi?
Yorğunlar barışa can atan zaman
Bunu ayıblayan söz söylədimmi?

Torunu dənizə atır balıqçı,
Durub sormuşammı bu peşə nədir?
Oymaçı ağacda yüz naxış açır,
Seyr etmək maraqlı bir əyləncədir.

Bəs mənə tanrıdan ərməğan gələn
Ağlı, istedadı sorğulamaq nə?
Mən özüm-özümə cəza verirkən
Yer qalmır kiminsə söz-söhbətinə.

Varmı bir gücünüz, gücümə bənzər,
Yoxdursa, paxıllıq, həsəd, qəm sizin!
Görün nə söyləyir yazdığım əsər,
Gedin o yol sizin, cəhənnəm sizin!

YOLÇUNUN DİNCLİYİ

Yolçu, sapma öz yolundan
Şikayətin yox mənası.
Güclü olmuş suçlu olan,
Belə yazılıbmış yazı.

Sərvət oğruları sevir,
Yaxşı qalar, pisə gedər.
Nağılları evir-çevir
İşinə yarayan qədər.

Yolçu! Belə səfalətə 
Gücün varmı qarşı dursun?
Boş ver! Yenə tufan ötər
Çör-çöp gəlsin, yel uçursun.48

KİM NƏ GÖZLƏR DÜNYADAN

Kim nə gözlər bu dünyadan
Min xəyal qur, birdir sonu
Sağa, sola burulmaqdan
İtirərsən öz yolunu.
Həyat hızla axıb gedir
Topal insan, di gülsənə!
İllər öncə möhtac idin
Əvəzini verir sənə.

ÖZÜNÜ MƏDH ETMƏK

Bir günah olsa da özünü öymək
İş görən günahdan çəkinməz ancaq.
Sirrini faş edən olmasa, demək
Yaxşılar yenə də yaxşı qalacaq.

Səfehlər! Gəldimi, nəğmənin dəmi?
Yol verin özünü alim sayana!
Sizin tayınızdır! Heç fərq eləmir
O da uyacaqdır şirin yalana.

DİLDƏN-DİLƏ YÜZ RƏNG ALAN RƏVAYƏT

Dildən-dilə yüz rəng alan rəvayət
Bir tanrısal elmə dönsün, olarmı?
Ey zavallı! Gözünü aç nəhayət,
Gör qurama sözündən iz qalarmı.
Hökmə bağlı başlanğıcı sən anla!

Nağılda da ağıl yoxsa bir heçdir.
Bu inancın zəncirindən ağılla
Qurtara bilərdin! O da ki, gecdir.

FRANSIZLIQ, İNGİLİSLİK YAPANLAR

Kim fransızlıq yapır, kim ingilislik,
Satışda almanlıq, italyanlıq var.
Zərrəcə fərqi yox bu gəvəzəlik
Boş şeydir! Söyləsin lovğalananlar!

Nə ürəyə yatır, nə də təsvirə
Ağılsız kəslərin bu ucuz malı.
Niyə vaxt itirir insan boş yerə?
O, öncə özünü tanıtdırmalı!

Bu gün yarımçıqlar fürsət taparaq
Vəzifə tuturlar. Qorxu nahaqdır!
Sabah güc toplayıb ədalətlə haqq
Onları yerində oturdacaqdır!

Üç min il! Keçilən yolun işığı
Cahili zülmətdən qoparmadısa.
Axıdın siz onu sular aşağı
Ardınca boylanıb batmadan yasa.

QURANIN İQTİBASI

Müqəddəs Quranın hər kəlməsi haqq
Dilindən düşmürsə sənin heç zaman.
Sehrli sözləri təkrarlayaraq,
Rahatlıq arayır hər bir müsəlman.49

Dərvişlər boşuna gəzib-dolaşır,
Çənə yormaqdadır indiki gənclik.
Beləcə cəmiyyət imansızlaşır...
Hardasan, ey Quran! Əbədi dinclik!

PEYĞƏMBƏR DEYİR Kİ...

Allah Məhəmmədi qorudu hər an,
Şübhəkar əl çəksin öz inadından.50

Yaradan ona da bir yol göstərib
Evinin tirinə bağlasın bir ip.
Salsın boğazına özünü assın,
Yazıqdır, qəlbində qəzəb qalmasın.

TİMUR DEYİR Kİ...

Yalançı mollalar! Cavabım kəsə!
Mənim qüdrətimə şübhəniz vardı.
Tanrının hökmüdür! Əgər istəsə
Mən də bir soxulcan yaradılardım...

HİKMƏTLƏR KİTABI:

“HİKMƏTNAMƏ”

Bir tilsim kitabı yazıram mən də
Taraz cavab versin qocaya, gəncə.
Qoy fala baxanlar vərəqləyəndə
Söz tapa bilsinlər ürəklərincə.51

* * *
Bu gündən, bu gecədən nəsə ummaq günahdı,
Qismətini dünəndən ayırıb sənə baxtın...52

* * *
Kim dünyaya gəldisə pis vaxtda, pis günlərdə
Onun xoşu gələcək hər zaman pisliklərdən.53

* * *
İşə qiymət vermək deyildir asan,
Öncə işgörəni tanımalısan.

* * *
Dənizlər çağlayır, qabarıb-daşır.
Sahil uduzacaq onla yarışı.54

* * *
Niyə ara-sıra batıram yasa? –
Günümüz uzundur, ömrümüz qısa.

* * *
Ürəyin sinəmdən uçub gedərdi,
Bəlkə özündən də qaçıb gedərdi.
Yarımın köksündə tutardı qərar,
Yarın sinəsindən gözəl yermi var?
Sanki göy üzündə bir ulduz uçur,
Bəzən də məqsədsiz, şüursuz uçur.
Süzür asimanda – qızaranda dan
Xəbərsiz, gurlayan qasırğalardan...
Qazansa, uduzsa, fərqi yox ancaq
Geriyə kirlənmiş adı qalacaq.

* * *
Tale səni sınayırsa, demək bunun səbəbi var,
Öz nəfsinin hakimi ol, öz içində cavab axtar.

* * *
Hələ gündüz vaxtıdır, qeyrət etməli insan,
Ruzisini yığmalı qaranlığa batmadan.

* * *
Nə qurursan dünyada? Dünya qurulub çoxdan
Tamamlayıb hər işi! Xəlq edib bizi yoxdan.
Sənin püşkün atılmış, tale vermiş qisməti,
Yol da verilmiş sənə, tamamla səyahəti.
Bu ələm, bu qəm-qüssə dəyişməz qədərini
Taleyin bəlirlənmiş, rüzgar sovurur səni.55

* * *
Biri ümidini üzərsə yerdən,
Əl tutun, üstündə olsun gözünüz.
Xilas eləməyə onu kədərdən
Bitməsin sevgiylə dolu sözünüz.

* * *
“Tənbəlsən, iş vaxtı sıxılır canın,
Bəs niyə xoşbəxtlik döyür qapını?”
Xoşbəxtlik tanrısı incimir, ancaq
Qapını döyməkdən yorulmayacaq...56

* * *
Mirasım tükənməz! Çaydır, ümmandır!
Mənim malım – zaman, mülküm – zamandır...57

* * *
Sevgi qarışdırsan yaxşılığına,
Bunu nəslinə də etsən nəsihət
Miras qoymasan da uşaqlarına
Nəvələr xeyrini görəcək, əlbət.

* * *
Könlü zənginlər var, əzəldən bəri
Nə dedi müdriklər şahı Ənvəri:
“Harda olursan-ol, ayrılma haqdan,
Haqdan su içəni qurutmaz zaman.”

* * *
Düşmənin alçaqdır, bil bundan belə,
Sənə dost oldumu? Harda, nə zaman?
Yazıq, gecə-gündüz min sitəm ilə
Yalanlar uydurur sənin arxandan.

* * *
Savaşa çəksə də səni bir axmaq,
Bataqlıq səbirlə keçilməlidir.
Ariflər hər yerdə elmindən qabaq,
Könül toxluğuyla seçilməlidir.

* * *
Bizlərə pis qonşu olsaydı Tanrı
Ya sənə, ya mənə bənzəsəydi, bil,
Çox az şey qalardı, şərəfimizdən,
Çünki o hər işə qarışan deyil.

* * *
Şərqin şairləri öndədir, şəksiz
Söyləsək əskiklik gətirməz bizə.
Bərabər gələrik ancaq nifrətlə,
Badalaq gəlməkdə bir-birimizə.

* * *
Hamı birincilik yarışındadır...
Ləyaqəti varmı? Soruşma əbəs.
Dünya milyon kərə gözəl olardı
Bacardığı işi görsəydi hər kəs.

* * *
Tanrı, qəzəbinlə bizi az sına,
Biz də bənzəyirik Çalıquşuna...

* * *
Qısqanclıq yeməkdirsə özü-özünü içdən
Qoy qısqansın rəqibin, sən darıxma qətiyyən.

* * *
Haqqı qorumağın bircə yolu var:
İnaddan əl çəkmə, olacaq xeyri,
Şahinlə ovlanır vəhşi heyvanlar
Bircə gönüqalın qabandan qeyri.58

* * *
Yolumu bağlayan, önümü kəsən
Papaz zümrəsinə nə söyləyim bəs?
Əgər müdriklərin diliylə desək
Oğru tutulmasa, suçlu bilinməz.59

* * *
Bir kişi cəsarətlə anırsa qəhrəmanı
Özü də qəhrəmandır, o da tərifə dəyər.
İnsanı necə duysun – ömür sürüb dünyanın
İstisi-soyuğundan bircə yol keçməyənlər.

* * *
Malını sərf elə yaxşılıq üçün
Göz dikmə əkdiyin bağın barına.
Sərvətin özünə xərclənsə bu gün
Sabah nə çatacaq övladlarına.

* * *
İnancını, yolunu, altununu qorusan
Orda övladlarının həyatı olar asan.

* * *
Elə ki qulağına yalan təriflər dəyir
Bil ki zaman dəyişib, karvanlar ötüb keçmiş.
Yaşlıların sözünü cavanlar hütüləyir,
Sonra elə bilirlər özləri icad etmiş.

* * *
Çətinsə də, yolunu get birtəhər,
İxtilafa qoy qatmasın səni şər.
Cahillərlə dartışanda alimlər
Cəhalətin girdabına düşərlər.

* * *
Bizdən niyə bu qədər uzaqdadır həqiqət,
Öz dərin səbəbində gizli yaşayır əlbət.

* * *
İnsan tez ucalardı sevincin qanadında 
Zamanında anlaya bilsəydi həqiqəti.
Yaşayardı ömrünü daha rahat, arxayın,
Qəlbi daha yumuşaq, addımı daha qəti...

* * *
Yaxşı əməlinlə qaynasın qanın,
Ürəyin yanmasın verdiklərinə.
Suya buraxdığın halal loxmanın
Əvəzi nə vaxtsa çatacaq sənə!

* * *
Günahsız hörümçəyi öldürdüm, eh vay,
Anladım səhvimi, halım dəyişdi.
Tanrı mənim üçün ayıranda pay
Ona da yaşamaq haqqı vermişdi.60

* * *
“Gecə zülmət dənizi, Tanrısa nur dənizi!”
Nurunun zərrəsinə həsrət buraxdı bizi.

* * *
Rəngbərəng bir topluluq, hərə öz ləhcəsində
Mehriban laf edirlər Tanrının süfrəsində.

* * *
Sizin fikrinizcə tamahkaram mən,
Onda vermirsiniz borcumu nədən?

* * *
İstəsən ucadan baxaq dörd yana
Dırman nərdivanla evin damına.61

* * *
Şükr edən xoşbəxtdir yəqin həyatda
İnsanlar gizlidir dilinin altda.

* * *
İki xidmətçisi varsa bir bəyin
Yaxşı xidmət nədir, heç bilməyəcək.
Evdə iki xanım! İki örpəyin
Qibtəsi, qeybəti kəsilməyəcək.

* * *
Qalın bu minval ilə, ey sevimli insanlar,
“Autos epha!” – “O bilir, mənsə bilməm” deməkdir62

Qadın ilə erkəyin yalnız bir anlamı var.
Hər kəs üçün bu sözlər Həvva, Adəm deməkdir.63

* * *
Tanrıya şükr etməli, bilirsənmi heç niyə
Elm ilə iztirabı ayırıb, böldüyündən.
Xəstələr məhv olardı dalıb ümidsizliyə 
Anlasa özü haqda həkimin bildiyindən.

* * *
Axmaqlar lovğalanıb öz-özünü öyməkdə...
Beləsinin qisməti yalanında gömülmək.
Əgər İslam – Tanrıya təslimiyyət deməksə
O zaman islamdadır həm yaşamaq, həm ölmək.

* * *
Doğulandan çalışdın, bürüdü qayğı səni
Hər nəslin yeni evi, ancaq olmadı doyan.
Oğlu da tez-tələsik ucaltdı yenisini.
Ancaq öz tikdiyini olmadı tamamlayan.

* * *
Sevirəm evimin hər qonağını,
Hətta hər əşyada qüsur tapanda.
Ancaq, o itirsə etibarını
Onu saxlamaram heç bircə an da.

* * *
Tanrım, bu kiçik həyət 
Sənin də öz evindir.
Ona da ver bərəkət,
Bu bəndəni sevindir!

* * *
Şərab qədəhiylə şeir kitabı
Varsa, məclisimiz çatarmı sona?
Bu gün unudaraq hər iztirabı,
Dalaram həyatın mutluluğuna.

* * *
“Loğman çalışdı, ancaq
Çirkinlik yerindəydi.”
Şirin olan qamış yox,
Şirin olan şəkərdir.

* * *
Şərq çox möhtəşəmdir, tərifə dəyər
Biz də qərblilərə sevdirdik onu.
Hafizi oxuyub dərk eləyənlər
Bilir Kalderonun nə olduğunu.64

* * *
“Ürəyin bir əlin üstündə əsir
O ikinci əli unutmusan sən”.
Sol əlin qalırmı başqa çarəsi,
Sağ əlin sol əli süsləməyirsə.

* * *
Məkkəyə aparsalar İsanın eşşəyini
Bilirsən nə olardı?
Onun tərbiyəsi artmazdı əsla,
Yenə eşşək qalardı.

* * *
Ayağın altında qalarsa təzək
Yayılıb hər yanı iyləndirəcək.
Sən onu qəlibə toplasan ancaq
Sıxılıb, quruyub kərpic olacaq.65

* * *
Üzülməyin əsla siz, ey mötəbər insanlar
Kimin gəlmədiyini onlar yaxşı biləndir.
Görsən ki sıranızda əskik olan yoldaş var
Bu onun vərdişidir, həmişə gec gələndir.

* * *
“Gözəl hədiyyələr verənlər çoxdur
Kimsəyə təşəkkür etmədin nədən?”
Çünki bu sarıdan əndişəm yoxdur
Unudan deyiləm yaxşılığı mən!

* * *
Dünyada bir təmiz adın qalmalı,
Fikrin beyinləri işıqlandırsın,
Sözdə yandırdığın odun qalmalı.

* * *
Etiraz suları gurultu ilə
Bir sağlam ölkəni basdığı zaman
Şeir inciləri saçır sahilə
Bizim qazancımız odur dünyadan.

SEVİMLİ DOST

Sənin zərərinə olduğu halda
Yerinə yetirdin ricalarımı.
Heyf ki, yaxşılar azdı mahalda
Bu sadə insandan dərs alsın hamı.

VƏZİR

Onsuz da çox deyil yaxşı adamlar,
Onun xahişini həll etsəm həmən
O da aralanıb gedərdi məndən.
Heyf ki, reallıqdır, belə bölgüyə lənət
Yalanların ardınca sürünürsə həqiqət.
Çoxlarına rahatdır belə yaşamaq, ancaq
Belə gözəl qadını kimlər sorğulayacaq.
Bəy – yanlışlıq istərdi Həqiqətə ram olsun.
Bayan – Həqiqət deyir, qoy Həsrətdən qovrulsun.

* * *
Canımı bu durum çox sıxır, dostlar,
O qədər nitq atıb, şeir qoşan var
Şair də itirir etibarını.

TİMUR KİTABI:

“TİMURNAMƏ”

QIŞ VƏ TİMUR

Bütün qəzəbiylə, şiddətiylə qış66

Başqa bir şiddəti araya almış.
Buzlu ayazını endirmiş yerə,
Bağırtmış amansız rüzgarlarını.
Soyuğun yandıran qamçısı ilə
Yaymış qorxusunu belədən-belə.
Saldırmış Timurun yığıncağına
Baxmış istehzayla od-ocağına,
Acı vıyıltıyla şaxta, boran, qar
Ona hayqırmışlar, ey qoca kaftar,
Qalx isti yerindən, yaxınlaş mənə
Qırğını, qəzəbi göstərim sənə.
Amansız yanğınlar bəs etmədimi,
Bunca qanlar gördün pəs etmədinmi?
Çatdığın alovlar – sənin qəzəbin.
Hələ də dünyanı yaxıb-yıxırsan
Təkcə sən deyilsən lənətlənmiş ruh
Qarşını kəsibdir səndən betəri.
Sən də bir qocasan, mən də bir qoca,
Dondurduq ölkəni, insanları da
İki ulduz vardır göydə bəduğur
Sən Mars, mən Saturn vuruşaq, buyur!
Bu qorxunc ulduzlar savaş başlasa
Ölkələr, qitələr batacaq yasa.
Sən insan qatili, ruh qatilisən,
Bu işdə geriyə qalmaram səndən.
Cəzam çox ağırdır sənin cəzandan.
Sənin qan tökərək elədiyini
Mənim soyuqlarım üstələr həmən.
Qəddar orduların ölkələr yenmiş,
İnsanlar qırılmış, qan gölə dönmüş.

İndi mən göstərim öz hünərimi,
Dondurum, dünyanın nəfəsi donsun,
İnsanın yaşamaq həvəsi donsun.
Səni həbs eləyim öz otağında.
Yanına gələnin yolları bağlı,
Qar alar üstünü yerli-yataqlı.
Ey kaftar, bir zərrə vermərəm aman,
Sönər ocağının kor atəşləri
Aralıq ayının şaxtalarından.

ZÜLEYXAYA

Xanım ətirlənib, xoşbəxtdir bu gün,
Baxan heyrətlənir, qaynayır qanı.
Kimsə düşünür ki bu nəşə üçün
Qurban verməlisən bir gülüstanı.

Çeçələ barmaqdır – ətri bir gülə,
İçində qoxunu qoruyur ancaq.
O qabı doldurmaq gül yağı ilə
Min-min qızıl gülün sonu olacaq.

Baharın suyunda yeni həyat var,
Budaqdan boylanır körpə tumurcuq.
Kəpənək qanadlı çılğın butalar
Bülbülün çağlayan səsinə uçur.

Burda kim haqlıdır – bitən, bitirən?
Gül ömrü iztirab verir adama.
Uğrunda minlərlə can qurban gedən
Timur ehtişamı düşür yadıma.

ZÜLEYXA KİTABI:

“ZÜLEYXANAMƏ”

Görmək istəyirdim yuxuda ayı,
Niyyət etdim bir axşam
Oyanıb gördüm ki, günəş parlayır,
Mən yuxuya qalmışam.67

DƏVƏT

Günləri nə üçün qovhaqovdasan,
Onsuz da yanına tələsdiyin an
Heç nəylə seçilmir əsla bu gündən
Mənim bu dünyanı dərk eləyərək
Yaşam sevincini daddığım zaman
Sənin varlığınla doluydu ürək,
Bu nəşə anından qopmamalısan.
Bu gün bu gündürsə, sabah sabahdır,
Tələsdirmək olmaz zamanı, vaxtı.
Nə səni sürüklər, nə söyləyər qal,
Kənardan səadət gözləmək xəyal.
Gələn də, gedən də sənsən, sevgilim,
Getmə, ayrılmasın əlindən əlim.

Züleyxa Yusifə vuruldu birdən
Ona əsir oldu min bir könüldən.
O gəncdir, gəncliyin gözü çəkici
Gözəldi! Xanım da bir gözəl inci.
Nə bir söz dedilər, nə dilləndilər
Eləcə, görüncə sehrləndilər.
Onlara bənzərlik xoş gəlir mənə,
Çoxdandır sevdiyim, özlədiyim qız,
Atəşli gözlərlə baxsa da yalnız
Məni sevə bilər, xoşbəxt edərdi.
Şeirimi tək ona həsr eləyərdim.
Nə sevgi tükənsin, nə sözüm solsun
Bu gündən qoy adın Züleyxa olsun.

Sən ki Züleyxasan, sevimli mələk
Mən də öz adımı dəyişəm gərək.
Səni səxavətlə bol-bol öyürəm

Bununçün adıma Hatəm deyirəm.
Hatəməm! Sözlərim su olub axsın
Nəğməm çiçək-çiçək başına yağsın!
Özünə Şovalye Sen Gevorq deyən
Səfeh cəngavərə bənzəmirəm mən
Sərvətim yetişməz, eləmirəm qəm,
Mərdlikdə kim olar Hatəm-i Tai,68

Ya da zənginlikdə Hatəm Zoğrai?69

Şeirimlə onlara oxşarlığım var,
Müdriklik xəzinəm başımdan aşar.
Xoşbəxtlik payını alıb-verirsən,
Cənnət bağçasına burda girirsən.
Bax budur Züleyxa adını qoymaq,
Sevmək, mutluluğun dadını doymaq!

HATƏM

Fürsət oğru yaratmaz,
Çünki özü oğrudur.
Sevgim qalmışdı bir az
Onu da çalan odur.

Sənə verdi büsbütün
Nə ki qazancım vardır.
İndi yoxsulam, lütəm,
Sərvətim intizardır.

Almaz baxışlarından
Oxunduqca mərhəmət.
Bil ki, xoşbəxtəm hər an
Sənin qoynunda fəqət!

ZÜLEYXA

Səni üzməsin duyğun
Sirrimi sənə açım.
Fürsətə uduzduğun
Oldu mənim qazancım.

İnan, xoşbəxtəm bu gün
Yürü, gəl mənə doğru.
Səni qazanmaq üçün
Özüm olaram oğru.

Zənginsən mənim kimi,
Daha nə qəmin olsun...
Bütün gözəlliyimi
Verirəm, sənin olsun!

Yoxsulluq dərd deyilmi,
Bitmədimi həsrətin?
Verirəm hər şeyimi,
Mənəm sənin sərvətin.

AŞİQ YOLUNU ÇAŞMAYACAQ

Aşıq öz yolunu şaşırmayacaq,
Kəssə də önünü zülmət ilə şər.
Leyli ilə Məcnun sağ olsa ancaq
Məndən aşiqliyi öyrənərdilər.

MÜMKÜNMÜ

Mümkünmü, sevgilim, səni oxşayım,
Duyum səsindəki sonsuz yanğını.
Çiçək öz ətrini gizlicə yayır,
Bülbül cəh-cəh vurur, bəs özü hanı?

ZÜLEYXA

Sevgilim, mənim də taleyim dönük
Acı bir zarafat etdi burulğan.
Düşdü barmağımdan verdiyin üzük
Fəratda gəmiylə üzdüyüm zaman.

Röyada, ağaclar ardından, səhər,
İşıq süzülürdü qaçırdı qorxum.
Sən ey böyük ozan, ulu Peyğəmbər,
Sən söylə, gör necə yozulur yuxum!...

HATƏM

Bir tarix, bu yuxu tanışdır sənə,
Venedik Dükası öz barmağından
Üzüyü dənizə düşürən zaman
Gülmüşdü dənizlə “evləndiyinə”70

Fərat da coşmuşdu iştaha ilə
Sənin üzüyünü udduğu zaman.
Ah, ey dadlı yuxu, məni minlərlə
Məhəbbət nəğməsi yazdıracaqsan.

Sevgilim, yuxu da bağlayır bizi,
İllərlə qəlbimə hakimdir kədər.
Bir gün görmək üçün Qızıl dənizi
Gəzdim Hindistandan ta Şama qədər.71

Bu çay, bu meşəlik, bu yer, bu göylər,
Xoşbəxt ömrümüzə bir nişan olsun.
Qoy ruhum – sonuncu öpüşə qədər
Sənə bütövlüklə ərməğan olsun!

ZÜLEYXA

Mənə çoxdan tanışdır kişilərin baxışı,
Biri “sevirəm” deyir, biri tökür göz yaşı.
“Qulunam” söyləyənlər, əslində əsir deyil,
Bu yalvarış, dil tökmək bir gənc qıza sirr deyil.
Biri hiylə bulaşıq, birisi saf, düz baxır,
Ancaq bu baxışlardan mənim könlüm darıxır.
Təkcə, əziz Hatəmim, sənin qəfil baxışın
Ürəyimə od saldı, birdən fırlandı başım.
Anladım bu qismətin göylərdən endiyinə,
Gözlərin şahid idi məni bəyəndiyinə.
Mənə qədər heç kimdən bunca xoşlanmamısan,
Eşq nədir eşitmisən, lakin heç yanmamısan.
Deyirdin əyləncələr məşğul etməmiş səni,
Təkcə sənin xətrinə sevmişəm bu guşəni.
“Güllərə boylanıram, zanbaqlara baxıram
Suların aynasında şəkil olub, axıram.
Çiçəklərin ülfəti, yaşıl ormanın süsü,
Səhər şehli çəmənlər qəm saçır, ürək üzür
Bu sərvlər, cökələr, yasəmənin saçları,
Yollar boyu ucalan bu mərsin ağacları,

Torpağı həyəcanla bəzəyən bu möcüzə,
Onunçün yaranıb ki, sevinc bəxş etsin bizə,
Bizə sağlamlıq versin, bizi xoşbəxt eləsin.
Ancaq sağalanda da sözümü deyim sənə
Kaş yenə xəstələnim, sən sağalt “dönə-dönə”
Bilmirəm, ovsun idi, söz idi, alqış idi
Məni məndən qoparan nə sirli baxış idi.
Dedin, indi özünü unut getsin, Züleyxa,
Sakitlik verməm sənə, bu dünyada bir daha.
Məni ilham qatından öz səcdənə endirdin,
Dərmanla sağaldaraq, eşqə xəstələndirdin.
Aşiqlik sevinciydi oxuduğum gözündə,
Bu təbəssüm ilk dəfə doğulmuşdu üzündə.
Elə bil od vurulub, atəşdən yanır qanın,
Züleyxa hiss elədi, sirrini baxışının
Və söylədi sözünü: “Qəlbini sıxma hədər
Heç kimdən xoşlanmadım, dünyada sənin qədər.”

GİNQO BİLOBA AĞACI72

Bağçamdakı bu ağac
Şərqin əlamətidir.
Bacarsan sirrini aç,
Yarpaqda məna nədir?

Bənzəri yox, təmtəkdir,
Möcüzədən sıyrılmış,
Sanki, qoşa ürəkdir –
Həm bir, həm də ayrılmış.

Mən sənə demişəmmi
Bu ağac məni çəkir.

Şeirimdən görmürsənmi
Mən həm təkəm, həm iki.

ZÜLEYXA

Söyləsənə qoşduğun bunca gözəl nəğmənin
Ünvanları bəllimi, xəbərin varmı sənin?
Sanki bu vurğunluğun, bu dəli eşqin azdır
Üstəlik kitabdakı çox şeiri əllə yazdın.73

Vərəqlər bəzənmişdir neçə rəngli naxışla
Kitab gözü oxşayır, səsləyir ilk baxışdan.
Şeirlər neçə-neçə gizli duyğunun səsi
Kimin şərəfinədir bu məhəbbət simgəsi?

HATƏM

Bəli, o gözlər ki var, ağlımı alıb gedən
Qızıl gül butaları – baş qaldıran sinəndən.
Gül dodaqlar, ağ sinə, tanrı əsəri bədən
Ağappaq incə dişlər, o yeriş, o təbəssüm,
O can alan gülüşlər, yanağı öpən zülfün.
Köksümdə ox yarası,
Gör neçə təhlükədən keçməliyəm, nə yazıq!
İndi özün fikirləş, gör nələrdir ayıran,
İndiki Züleyxanı o qədim Züleyxadan!

ZÜLEYXA

Günəş doğur üfüqdən! Ax, nə müdhiş mənzərə
Ay da üzülüb dərddən, sıxıca sarımış onu.
Bu ilahi birliyi göstərən kimdir yerə,
Kim açıb söyləyəcək, sirrin nə olduğunu?

HATƏM

Sultanda var bu dövlət, o zövq alır həyatdan
Möhtəşəmdir bu istək, misilsizdir bu arzu.
O birlik yaratmaqçün, qoparıb kainatdan
Gör necə qovuşdurmuş, hilal ilə ulduzu.

Taleyimiz bizi də tələsdirir görüşə
Sənlə mən qoşa qanad, bir vurur iki ürək.
Məni günəşim deyə, çağırmısan həmişə
Gəl, ey dadlı hilalım, qoy qucum səni bərk-bərk.

GƏL, SEVGİLİM, GƏL

Gəl, sevgilim, gəl ! Tülbəndi dola fəsə,
Tülbənd əlində gözəl, bəzəyir barmağını.
Heç İran hökmdarı Şah Abbas da istəsə
Görməzdi belə zərif sarğı sarıldığını.

Bu sarğını başında gəzdiribdir gör kimlər,
Ucunu tarix boyu çox rüzgarlar əsdirmiş.
Onunla döyüşlərə gedib cavan İsgəndər,
Onu bütün hakimlər başlarında gəzdirmiş.

Gözündən yayınmamış bizim malların adı,
Birisi fəs söyləmiş, biri çalma! Fərqi nə?
Əsas mücəvvərlərdir! Yoxsa kim baxır ada?
İncilər göz büyülər! Düzülsə tünbəndinə!

Bax bu bəyazını seç, saçaqları saf gümüş
Dola mənim alnıma! Daha mənim nə dərdim.
Məndəki əzəməti hansı hökmdar görmüş
Hökmüm, hakimiyyətim sən verdiyin qədərdi.

AZ ŞEY İSTƏYİRƏM

İstəyim çox deyil, bir zərrə yetər
Bütün nemətləri bəyənsəm də mən.
Bu kiçik istəyi görən nə qədər
Dünya əsirgəməz öz bəndəsindən.

Çəkir ürəyimi dost məclisləri,
Yalqız qalmağın da öz cəzası var.
Ancaq hansı anda düşünsəm səni
Surətin ruhumu qanadlandırar.

Sənin xidmətində dayansın hər an
Timurun ordusu, dövləti tamam.
Gəlsin yaqut payın qoy Bədəxşandan,
Həm də Türk dənizi göndərsin ənam.74

Şərqin payı budur, ey alman qızı,
Buxara meyvəsi – şirin, təzə-tər,
Gəlsin Səmərqəndin ipək kağızı
Üstündə yüzlərlə müdrik şeirlər.

Hürmüzdən yazdığım yeni kitabı
İstərdim həvəslə oxuyum sənə.
Görəydin ticarət necə yol tapıb
Gəzir ölkə-ölkə sənin xətrinə.

Yun və ipək üstə açar min çiçək,
Brahman eşqiylə gül barmaqlardan.
Hindistan həvəslə bəzəndirəcək
Sən də bir bahara döndüyün zaman.

İnsanın eşqi də belə ucalır,
Keçdikcə xəyanət bərələrindən.
Daş, çınqıl yuyulur, almazı qalır,
Bəzənir Şumelpur dərələrində

Dalğıclar incilər axtarışında
Gəzirsə dənizin dəfinəsini.
Sözündən tac hörür biri başında
İnci Divanına köçürür səni.

Dünyada Haqq verən nə nemət varsa
Axır karvanlarla qədəmlərinə.
Sonda hərəkətə gələcək Bəsrə,
Baharat payıyla baş əyib sənə.

Hər yerdən axışan Xaqan malları
İnsanın ağlını qarışdırmada.
Ancaq unudaraq bu xəyalları,
Gerçək səadətə tələsir adam.

ƏNDİŞƏM

Buxara, Səmərqənd, Bəlx şəhərini
Tərənnüm edərkən olsa əndişəm
Sanma əl çatmayan xəyalla səni,
Yolundan sapdırıb yol göstərmişəm.

Kimdə bu cəsarət olar dünyada,
Ayrıdır, ucadır mənim niyyətim.
Hafizin sözünü salıram yada,
Onu təkrar edir bu səxavətim.

Şəhərlər verirəm sənə, deməli,
Buna cürət etməz heç bir hökmdar.
Nə belə bir qıza yetişər əli,
Nə də mənim kimi dilənçi olar.

GÖZƏL YAZDIĞIM

Çox gözəl yazdığım,
Qızıl ulduzla süslədiyim,
Mənim fəxrim olan səhifələrə
Gülümsəyirsən.
Yoxdur vərdişimdə özünü tərif
Verdiyin ilhamla, məhəbbət ilə
Çaldığım qələbə
öyünmək üçün
mənə haqq verir.

Hər kəsin seçimi var
Sözün də ətri var, sözün də canı,
Qoxudan azacıq başı çıxanlar
Tanıyır özünə aid olanı.
Var olmaq nəşəsi
müqəddəs bir yük.
Həyatın sevinci
Daha da böyük.
Əgər sən, Züleyxa,
Ehtirasınla
Bəxtiyar edib məni,
Eşqini atsaydın mənə top kimi.
Şəksiz mən də onu
Yenə atardım sənə,
Özümü, istəyimi
Atardım qədəminə.
Bütün varlığım sənin –
Budur xoşbəxtlik anı!
Di gəl ki, sevgimdən qoparır məni
Gah bir avropalı, gah bir erməni.
Ancaq sürər günlərcə
İllərcə davam edər,
Sənə şeir yazmağım.
Ey Züleyxa! Aç iplə
Kor düyün etdiyini.
Onsuz da bunlar 
Eşqimin əzəmətli dalğalarıyla
Həyatın boş sahillərinə
Fırlatdığı zəif şeir inciləridir.
Zərif barmaq uclarıyla,
Seçilmiş,

Altın və qiymətli daşlardan
Düzülmüş boyunbağılarıdır.
Boynuna, sinənə tax!
Allahın yağmur damlaları da
Dönür inciyə
Sadə bir balıqqulağında.

EŞQDƏN EŞQƏ

Sevgi sevgiyə, saat saata,
Kəlmə kəlməyə, baxış baxışa,
Ən bal dodaqdan öpüş öpüşə,
Nəfəs nəfəsə, həvəs həvəsə...
Xoşbəxtlik belə, fərəh də belə
Axşam da belə, sabah da belə.
Amma şeirimdə gizli bir kədər
Xoşbəxt olmuşammı mən Yusif qədər.

ZÜLEYXA

Xalqın, xidmətçinin, yetkin kişinin
Etirafı fərqli, həqiqətsə bir.
Kəs at ürəyindən bu əndişəni,
Xoşbəxtlik insanın şəxsiyyətidir.

Bütün çətinliklər keçilə bilər,
Keçilməz beş addım – unudularsa.
Hər şey itib gedər, puç olar, əgər
İnsan öz yerində sayıb duyarsa.

HATƏM

Başqa cür düşünən bağışlar məni,
Mən də öz fikrimi sizlə bölürəm.
Dünyanın ən böyük səadətini
Ancaq Züleyxada bula bilirəm.

Məndən əsirgəmir öz varlığını,
Qiymətə minirəm, sevincim sonsuz...
Ancaq üz çevirib unutsa məni,
Məhv olub gedirəm bir anda onsuz.

Son verə bilsəydi burda eşqinə,
Yenə meyxanada, Hatəm, əldə cam.
Köhnə dünyasına qayıdar yenə,
Cisminə dolardı başqa bir adam.

Məndən keşiş olmaz, söyləyim başdan
Sözüm həqiqətdir, incimə, rəbbim.
Kimdir imperator, gizli savaşda:
Haqlı Firdovsidir, ya Mütənəbbi?75

HATƏM

Zərgərlər məhləsi, növ-növ simü-zər,
Hər cür cəvahirin, altının yeri.
Burdasa bir dəstə qənirsiz gözəl,
Başına cəm olub qoca şairin.

QIZ

Şair! Züleyxanı öyürsən yenə,
Sözünə bu qədər səbir etdik, yetər.
Bəli, qısqanırıq şeirlərinə,
Biz layiq deyilik tərifə məgər?

Qarşına çıxsaydı səfilin biri
Sözlə bəzəyərdin sən onu hər gün.
Eynən buna bənzər çox tərifləri
Cəmil söyləmişdir Boteyna üçün.

Gözəlik, zərifik, azacıq duysan,
Çəksən şəklimizi bizim də sözdən
Lap öz yazdığına qiymət də qoysan
Ən baha dəyəri alarsan bizdən.

HATƏM

Yaxın gəl, əzizim, gözləri yaşıl,
Sənin bir camiyə bənzəyişin var.
Balaca qübbəyə bənzəyir başın
Onu süsləyibdir sırğalar, saçlar.

Sən də, sarışınım, boyun burma tək,
Şeirimi bəzəsin sürətin sənin.
Meydan kənarında boy göstərərək
Qalxan minarəyə bənzər gərdənin.

Ey aralı duran, irəli yeri,
Sehrli baxışlar susdurar məni.

Qoşa yol çəkərək sənin gözlərin
Hərəsi bir səmtdə azdırar məni.

Elə bil ulduzu almış altına
Xəfifcə qıyılan göz qapaqları.
Bir gözün hiyləylə çəkərkən yana,
Biri oxlarıyla köksümü yarır.

Birisi yandırır gur ocaq kimi,
Birisi ən zərif duyğumu anlar.
Dünyada xoşbəxtlik nədir, bilərmi,
İkili baxışdan məğrur olanlar.

Sizin başınıza gül ələyərəm,
Zərif gözəlliyə olaram heyran.
Mən sizi ürəklə vəsf eləyərəm,
Ancaq öz gözəlim çıxmaz yadımdan.

QIZ

Şairin istəyi xidmətkar olmaq,
Ancaq hökm eləmək xoş səsi ilə.
Niyə sevgilisi bizlərdən uzaq,
Çıxmır ortalığa nəğməsi ilə.

O bizdən üstünmü? Anlayaq sözdən,
Gözəl dodaqları söylərdi nəyi?
Şübhələr oyadır ürəyimizdə,
Gizlilik içində hökm eləməyi.

HATƏM

Sözün qarşısında sözdür yüksələn.
Şübhə həqiqətə güc gələn zaman.
Onun öz şeiridir içindən gələn,
Süzülən bal kimi dodaqlarından.

Ey xanım şairlər, o baxır gendən,
Yaza bilməzsiniz o söyləyəni.
Sizlər özünüzü tərif eyləyən,
O isə nəğməylə yaşadır məni.

QIZ

Nə deyim? Görürük vurulduğunu
Cənnətin göz alan bir hurisinə!
Biz əvəz eləyə bilmədik onu
Mədhiyyə desək də, durmadan sənə.

HATƏM

O zərif zülflərin ayrılıq salan
Yenə də gizlətdi gözəl çöhrəni.
Qəhvəyi hörüklər sevimli ilan,
Sən necə qorxuda bilərsən məni.

Ürəyim alışır sənincün hər an
Yetər ki unutma, sən məni atma,
Bu sisin, soyuğun, qarın altından
Yenə sənin üçün fışqırır Etna.76

O dağ yamacından astaca ötən
Şəfəqlər oyadır öz günəşini.
Canında yenidən hiss edir Hatəm,
Bahar nəfəsini, yaz atəşini.

Saqi! O qədəhi doldur bir daha,
Doldur ki, qüssəylə doludur könül.
Qoy sönmüş ocağa desin Züleyxa,
Mənimçün yananın külüdür bu kül.

ZÜLEYXA

Necə ovundurum səni, əzizim.
Sevginin cavabı sevgidir anla.
Alışır ürəyim, titrəyir dizim
Qarşısı alınmaz ehtirasınla.

Şairim! Sən mənim gözlərimə bax
Şeirin ürəyimi səssiz ağladır.
Həyat dedikləri sevgidir, ancaq
Onun da varlığı ruha bağlıdır.

YAQUT DODAQLARIN

O yaqut dodaqlar lənətlə dolu
İsrarın sonudur! Olmadı xeyri...
Varmı eşq acısı çəkənin yolu,
Dərdinə bir dərman tapmaqdan qeyri?!77

SEVGİLİNDƏN AYRILDINMI

Şərq Qərbdən aralı düşübdür nədən,
Sən də ayrılırsan öz sevgilindən.
Könlüm keçib getsə sonsuz çölləri
Öyrənər, kəşf edər uzaq elləri.
Şərqin sirlərini açarsa bir-bir
Aşığa Bağdad da uzaq deyildir.

ÖZÜNÜ TƏRBİYƏ ETMƏK

Bu çör-çöp dünyanız bizləri izlər,
Hey dolur-boşalır, bu nə həvəsdir!
Mənə işıl-işıl parlayan gözlər,
Sevdamla çırpınan bir ürək bəsdir!

AH, NƏ QƏDƏR DUYĞULAR VAR

Görürsən nə qədər duyğularım var
Əriyir xoşbəxtlik hey yavaş-yavaş.
Səni gördüyümdə qulaqlarım kar,
Səni dinləyəndə kor olaydım kaş.

UZAQLARDA SƏNƏ YAXINAM

Uzaqda olsam da, yaxındayam mən
İztirab içimi bürüyür birdən.
Sənin səsin üçün sıxılsa canım
Yenidən qarşıma çıxırsan, xanım!

NECƏ SEVİLİM

Sevincə ümidim az
Ətraf bomboş və soyuq.
Nəsə yazmaq pis olmaz,
İçməyə həvəsim yox.

Desə ram ol, itər qəm,
Çəkdiyim əzab yalan.
Əlimdə donur qələm,
Sözdür dilimdə qalan.

Haydı, qədəhi doldur.
Saqi, vaxtdır, deməli.
Mənim istəyim budur,
Mənim niyyətim bəlli!

SƏNİ XATIRLAYANDA

Səni yada salanda mən
Sual verər saqi həmən:
“Bəyim, söylə, nə sükutdur,
Arzumu niyə unutdun
Harda qaldı müdrik sözün?”
Kölgəsində sərvlərin
Çağlayarkən nəğmələrim
Deməmişdi istəyini.
Hüzur dolu bir mühitdə
Mən dil bilən Süleymanam,
Hər kəlamım müdrik, yeni!...

ZÜLEYXA KİTABI

Kitabı qısaltmağa sövq etsə də həvəsim,
Ancaq buna güc çatmır, baxma keçmiş çağlara.
Cırım hansı vərəqi, bu sözü necə kəsim
Məhəbbət çılğınlığı çəkirkən uzaqlara.

BARLI BUDAQLAR

Bu bağ meyvə evi, meyvə ünvanı
Sevgilim, şirindir hər ömrün barı.
İzin ver göstərim sənə tikanı
Yaşıl qabığında şabalıdların.

Yolu qırılmamış uzaq bir eşqin,
Yarpaq məktublarda yazılı qalır.
Zərif çiçəklərin bəhrəsi şişkin,
Zərif budaqlardan asılı qalır.

Azadlıq arayan bu ev dustağı
Buna möhlət istər, buna çağ istər.
Qəhvəyi şabalıd yarıb qabığı
Yol açıb günəşə boylanmaq istər.

Uçar sənə doğru düşüncələrim,
Ruhuma azadlıq verər gizlicə.
Ürək qabığını partladan şeirim
Sənin qucağına düşər beləcə.

ZÜLEYXA

Bulaqdan fışqıran, nəşəylə axan,
Ağaca, buluda bir gözlə baxan
Suların səsində bu sehir nədir,
Niyə ürəyimi belə göynədir?

Bəlkə əllərinlə yapıldığından
Daşda da əlinin istiliyi var.
Burda ahəngini dəyişir zaman,
Səssizcə çağırır boş xiyabanlar.

Ordan göy üzünə baxdım bir anlıq,
Aman, sevgimizi təkəlli tutma.
Gördüm ki, çox zərif yazılmış yazım,
Unutma, unutma! Məni unutma!

HATƏM

Dalğalanan, fışqıran su
Nəğməsini yaya-yaya
Görür uzanmada yolum
Züleyxadan Züleyxaya!

ZÜLEYXA

Axı sənin yanındayam,
Öpücüyüm, nəğməmlə mən.
Öz içinə çəkilmisən,
Darıxmırsan orda nədən?

HATƏM

Ah, Züleyxa, necə deyim
Nədən sıxılır ürəyim.
Hər şeirimi sən duyardın
Yalnız məni oxuyardın.
Bunlar da pis deyil, ancaq
Aramızı soyudacaq.
Oxuyursan bilməm kimi?
Nə Hafizdir, nə Nizami,
Nə Sədidir, nə də Cami
Neçə başqa böyüklər də
Tamam mənim əzbərimdə.
Sən onlardan uzaqlaşdın,
Kimin sözünə bulaşdın.
Şərqdən gəlsə, bilərdim mən,
İstəyini bölərdim mən.
Ancaq bunlar tamam yeni,
Kim toruna salıb səni?
Yenə sevgi, yenə bir hiss...
Dəyişdinmi burda mənsiz?
Oxuduqca heç duymursan,
Əlindən yerə qoymursan,
Söylə ürəkdən gəlirmi
Mən deyənə tən gəlirmi?

ZÜLEYXA

Hatəm atmış, çıxıb getmiş,
Ayrılıq qızı kövrəltmiş.
Bu qəm üçün, sitəm üçün.
Şeir yazmış Hatəm üçün.
O şeirlər səninkidir,
İz azdırır, mənim adım.
Buna görə səndən sonra
Başqasını oxumadım.

	
QAFİYƏNİ BƏHRAMGUR TAPMIŞ

Sözün bənzəyişini, qafiyə vərdişini78

Bəhramgur kəşf eləmiş, sözə bir nəfəs vermiş.
Deyirlər Dilaram da öz ürək sirdaşına
Onun səsinə bənzər, bir avazla səs vermiş.

Duyunca Sasanidən gələn bu rəvayəti
Qısqansam da, içimdə qalmadı ağrı-acım.
Sən də Dilaram kimi səsimə səs verəndə
Qafiyə axtarmağa mənim nə ehtiyacım?

Həyatın ayna kimi əks edir sözlərimdə,
Yazdığım bu kitabı sən vermisən hədiyyə,
Baxsan ancaq özünü görərsən gözlərimdə
Hər an baxışa baxış, qafiyəyə qafiyə.

Danışsan uzaqlarda yanğı verəcək səsin,
Gözlərin əkizidir dalğalanan dənizin,
Güllü parçaya oxşar ulduz dolu göy üzü –
Ən gözəl bənzəridir ləkəsiz eşqimizin.

BAXIŞINA BAŞ ƏYMƏK

Gözündəki arzunun ardınca düşüb getmək,
Səsin qulaqlarımda qalacaqdır, deməli.
Dodağına, qəlbinə özümü təslim etmək
Olacaq bu dünyada ilk işim, son əməlim.

Elə dünən burdaydı, ah, sevgili rəfiqəm,
Bu günsə içimdəki atəş və işıq sönmüş.
Dünənki əyləncəmiz, hər gülməli lətifə
İndi özü-özünün ağır bədəli olmuş!

Bilmirəm ki, Allahın bizdən nə istəyi var,
Onun qadir hökmünü gözləyir iki bəndə.
Sənsiz mənim iş-gücüm ancaq ağlamaq olar,
Ağlayaram Dünyanı, Günü, Ayı görəndə.

ZÜLEYXA

Nədir ürəyimə dolan həyəcan
Şərqdən əsib gələn səhər yeliylə?
Bəlkə dərdlərimə o olar dərman
Yaramı sarıyar öz əlləriylə...

Titrəyir önündə toz burulğanı
Sonra bulud kimi sovrulur göyə.
Asma çardaqlara, böcəklər girir
Di gəl aman vermir kölgələnməyə.

Azaldır günəşin qızmarlığını
Yanan yanağıma su vurub qaçır.
Öpür təpələrdə üzüm bağını
Evlər arasında burulub qaçır.

Axşama sərinlik çökəndə, anla,
İstiylə savaşı rüzgar bitirmiş.
Keçir yan-yörəmdən bir həyəcanla,
Sanki dostlarımdan xəbər gətirmiş.

Yolunla gedərkən edərsən xidmət,
Məmnun olanlara, olmayanlara.
Sevgilin qarşına çıxar nəhayət,
Nöqtə qoyarsınız ayrılıqlara.

Bəlkə başlanacaq yeni bir həyat
Canlanan bir eşqin həvəsi ilə.
Bəlkə ilhamım da taxacaq qanad
Bu sərin rüzgarın nəfəsi ilə.

UCA SİMGƏ

Yunanca Helius, bizdə isə Gün
Göyün ortasında hey yana-yana
Cahanı özünə ram etmək üçün
Boylanır diqqətlə öz ətrafına.

Görür ki, İrida – o gözəl pəri
Buludların qızı, ərköyün uşaq
Yeddi rəngi ilə sarıb göyləri
Gözündən selləmə yaş axıdaraq.

Ah, qəm görüntüsü! Günəş də yanır
Unutdurmaq üçün onun yasını.
Öpür damla-damla göz yaşlarını
Ovudur gözəllik tanrıçasını.

Milyon şüa keçir, milyon incidən
Əyilir zövq ilə göyün qurşağı.
İrida tək idi, indi bəs nədən
Hər damla gözündən bir pəri baxır?

Gözəllik çələngi! Göyün qurşağı
Günəşin sevgidən ürəyi gedir.
Bu çələng onundur, onundur axı,
Di gəl yaxınlaşsa bu çələng itir.

Sən qaçdın, mən qovdum! Düşdüm çöllərə
Alın yazısıdır! Yandıqca yanım!
Möhtəşəm Helius olsam, nə çarə
Nəyimə gərəkdir təxti-rəvanım.

ƏKS-SƏDA

Hanı o şair ki, ruhu göylərdə
Günəş iddialı, krallara tən.
Üzündə üzgünlük, qapılmış dərdə
Ələmli gecədə səssiz gəzirkən.

Göy qəmlə qapalı, buludlar ağlar,
Nə üfüq, nə mənzil, nə yol yoldaşı,
Quruyub, saralıb, solmuş yanaqlar
Bulanıq könlündən axır göz yaşı.

Bu qəmli gecədə məni tərk etmə,
Sevgilim, ay üzlüm, ömrün baharı.
Məni bu zülmətdə tək qoyub getmə
Ey göylərin şamı, sən sönmə barı!

ZÜLEYXA

Ey Qərb, qısqanıram səhərlər əsən
O qəmli, o nəmli rüzgarlarına.
Çünki ayrılığın ruhumu əzən
Dərdini çatdıra bilirsən, ona.

Qanad çalmağından ürəyim sızlar,
Sinəmdə bir həsrət dincəlmir nədən?
Ormanlar, təpələr, çiçəklər, gözlər
Göz yaşı axıdar bu titrəyişdən.

Yaralı qanadlar gözümü bağlar,
Ancaq bir təsəlli qatırsan yasa.
Məni məhv edərdi bu iztirablar
Bir də görüşməyə ümid olmasa.

Uç get arxasınca sevdiciyimin
Danış! Qoy dağılsın könlündəki qəm.
Ancaq qoy bilməsin dərdim olub min,
Bilməsin mən onsuz nələr çəkirəm.
Danış, ürəyini incitmə ancaq,
Sevgisi həyatdır... Xoşbəxt idim mən.
Ona yaxın olmaq, yanında olmaq
Daha xoş duyğudur hər inciklikdən.

QOVUŞMAQ

Bu gerçəkmi, görəsən, ulduzların ulduzu
Qucağıma enibdir yenə uca göylərdən.
Əriyir ürəyimdə donan sevincin buzu
Tanış ələ, bədənə toxunuram yenə mən.

Sona çatan bir gecə,
İtib gedən uçurum...
Harda qaldı çəkdiyim o əzablar, o kədər?
Yox oldu ayrılıqlar,
Yenə səni qucuram.
Günəşlə görüşə də sevinməzdim bu qədər.

Dünya zülmət, qarışıq, yeniliyə müntəzir,
Bir ilham uyumada tanrının sinəsində.
Heykəltəraş, qurucu, özü eşqinə əsir,
Zaman, məkan, ilkinlik titrədi gur səsindən.

“Ol!” Əmrini verincə bir ah yüksəldi sirdən
Yoxları var elədi, bir ehtişam, bir qüdrət.
Öncə işıq parladı, qaranlığı əridən.
Nizama düşdü xaos, başlandı bir hərəkət.

İşığı bəyənincə ayırdı qaranlıqdan,
İşığı – gündüzlərə, qaranlığı gecəyə.
Səhər, axşam, qovhaqov,
saymaq öyrəndi zaman.
Başlandı sonsuz uçuş o andan gələcəyə!

Məkan ucsuz-bucaqsız, nə əvvəli, nə sonu.
Vəhşi, qorxunc sonsuzluq bir səslə ləpələndi.
Dünən birgə olanlar bu gün həsrətdən yanır.
Zərrələrə bölünüb boşluğa səpələndi.
Hər şey bir anda oldu, hər şey dəyişdi birdən
Ətraf səssiz qaranlıq! Bomboş bir kainatdı.
Ya ilhamdan doğulduq, ya tükənən səbirdən.
Tanrı yalqız qalanda, bu həyatı yaratdı.

Mavi göy qübbəsini aynalara çevirdi,
Yanıb-sönən şəfəqdə öz əksini tapanlar
Bir vaxt ayırdığına görüş imkanı verdi,
Qovuşa bilsin orda bir zərrədən qopanlar.

Bir vaxt tələm-tələsik dərdlə qopub gedənlər
İndi eyni həvəslə geriyə qayıdırdı.
Duyğusunu itirib özləri də itənlər
Birliyə səsləyirdi, sevinci oyadırdı.

Duyğu duyğu içində, baxış baxışda gedər
Bir yerdə yaşasınlar, eyni taleyə şərik.
Yaradanın işinə ehtiyac yoxdur, yetər.
Onun başladığını biz davam etdirərik.

Beləcə gül şəfəqlər aldı al qanadına,
Məni bağladı sənə, gəldik dodaq-dodağa.
Bir xoşbəxtlik bəlgəsi! İkimizin adına...
Yazıb möhür də vurdu! Məhkumuq bir olmağa.

Sevinc, birlik, xoşbəxtlik! Çəkilən dərdə əvəz,
Qovuşan şəfəqlərlə bəzənibdir yer üzü.
Daha bir-birimizdən bizi ayıra bilməz
Yaranışın ilk əmri, yaradanın “ol!” sözü.79

BƏDİRLƏNMİŞ AY

Söylə, bu pıçıltı nədir, sultanım,
Dodağın tərpənir, alışır qanım,
Arada dolaşan sözün qanadlı,
Ən dadlı şərabdan dodağın dadlı!

Deyir ki, bənzərim qoy sorsun məndən
Soruşsa duyardı nə istəyirəm,
“Öpmək istəyirəm! Öpmək deyirəm!”

Bir bax! Qızarmada budaqlar səssiz,
Çiçəklər açılır qaranlıqlara,
Ulduz da ulduzun üstünə yağır,
Ümidlər göyərir gələn bahara.
Zümrüd yaşıllıqda atəş böcəyi
Kiçik savaşında əks edir aləm,
“Öpmək istəyirəm, öpmək deyirəm!”

Sınanmış sevgilin iraq olsa da,
Talesiz eşqimi salacaq yada
Ayna tutan zaman bədirlənmiş ay,
Səni də görəcək özündən savay.
Əfv edib, söz kəsmək vaxtıdır indi
Bu müqəddəs anda nə istəyirəm?
“Öpmək istəyirəm, öpmək deyirəm!”

ŞİFRƏLİ YAZI

Çalışın, diplomatlar,
Yorulmadan bütün gün,
Sərəncamlar, qanunlar
Yazın hökmdar üçün.
Qan axır yarasından,
Zəif güclüyə əsir.
Ölkələr arasında.
Gizli şifrələr gəzir.

Mənə bir şifrə gəldi
O sevgili xanımdan,



125

Ax, sirri də gözəldir,
Əzizdi öz canımdan.
Ürəyim əsir, aman,
Kəlmələrə qulaq as.
Hər şifrədə oxunan
Sevgi, vəfa, ehtiras...

Neçə rəngdən toxunan
Bir çiçək dəstəsidir.
Mələklərdir oxuyan,
Ya ruhların səsidir?
Lacivərd qanadlarla
Bəzənibdir göy üzü.
Dəniz nəğməmin əksi,
Nəğməm duyğu dənizi!

Bir cütlük arasında
Sevginin yanan dili,
Həsrətlər yarasında
Sızlayan günün dili.
Bu, sirlər çoxdan açıq,
Aşiqlər vurmaz üzə,
Siz də duyun azacıq
Şifrə açıqdır sizə.

ƏKS ETDİRMƏK

Yazdığım şeirlər, sehrli güzgü –
Boylanıb baxıram mən də arabir.
Döşümə taxdığım aylı, ulduzlu
Nişan hökmdardan bir xatirədir.
Özüm biz deməkdir, duymadınmı bəs,

Sinəmdən, sinəndən qopdu hər yazı.
Bundandır nəğməyə sevgim tər-təmiz.
Çünki nəğmələrdə biz ayrılmazıq.80

Nə olsun bu evdə dulluq havası,
Səssiz otaqlarda yalqızlıq gəzər.
Yenə də o köhnə gənclik sevdası
Üzümə aynadan baxır gülümsər.
Sonra da çevrilir bir anlıq yana
Aynadan çəkilir, sevgilim birdən.
Yenə əlac qalır söz aynasına
Çünki çıxa bilməz nəğmələrimdən.

Yenə vüsalımız şeirdən keçir,
Dünyada nə qalır sözümdən uca?
Xırda qazanc üçün, xırda tənqidçi
Sözümü iyləyib yazsın doyunca.
Boyalar vururam mən sevə-sevə,
Saçına gül düzər hər yeni əsər.
Mənim nəğmələrim gözəl çərçivə
Rəsmini qoruyar ölənə qədər.

ZÜLEYXA

Şeirimdə bu odu o yandırıb ki,
Səsinə səs verim hər səhər, axşam.
Yüz dəfə and içim, inandırım ki,
Özümü mən ancaq onda tapmışam.

Bizdən uzaqlarda, ötələrdə də
Eşqin mutluluğu yaşadır onu.
Məni xatırlayır uzaq ellərdə
Bilir hər şeirimdə var olduğunu...

Dostum, ürəyini açanda qəmə
Mənim qəlbimə də ayna demişdin.
Sənin dodaqların yanar sinəmə
Üst-üstə busələr möhürləmişdi.

Sözün aynasına güvənək, sonda
Məni lal etsə də səni dindirir.
Şeirin saf qumaşı öz toxusunda
Sevgini beləcə şəkilləndirir.

DÜNYA AYNASINI BÖYÜK 
İSGƏNDƏRƏ VER

Bu dünya aynasıdır, bu da Böyük İsgəndər
Gör bu nəhəng aynadan nə savaşlar boylanır.
Onun zoru önündə baş endirən ölkələr
Neçə xalqın günahsız qanlarına boyanır.
Niyə örnək alırsan özünə bu yadları,
Oxuduğum hər nəğmə, dediyin hər söz sənin.
Bu eşqin göylərində yorulmaz qanadlarım,
Sənsən Böyük Fatehi sevgi dolu qəlbimin.

DÜNYAYA TAMAŞA

Doymursan dünyanın gözəlliyindən
Ondan da gözəldir şair dünyası.
Torpaq öz rəngini gizləmir səndən,
Buludlar hüsnünü işıqla yazır.
Bu gözəl dünyaya sevərək baxsan
Ona min qat artıq vurulacaqsan!

MİNLƏRCƏ ŞƏKİLDƏ

Özünü gizləsən də şəklini dəyişərək
Yenə səni, sevgilim, anında tanıyaram.
Gizlənsən də gözümdən başında zərli örpək
Əgər hələ sağsansa cahanda, tanıyaram!

Ucalığa can atan sərvlərin arzusunda
Ey ucalar ucası, boyundan tanıyaram.
Bağçalardan dolanan kanalın uyqusunda
Astaca ləpələnən suyundan tanıyaram.

Fontanın nəğmələri qəmimizə qəm qatsa,
Bu tökülən yaşlardan gözünü tanıyaram.
Buludlar qaynaşaraq min-min şəkil yaratsa,
Hər şəklin camalında üzünü tanıyaram.

Çəmən xalılarında saysız çiçək naxışı,
Səni özünə bənzər çiçəkdən tanıyaram.
Mavi göy qübbəsinin ulduzları sayrışan,
Sənə salam gələndə fələkdən, tanıyaram.

Yollar boyu hər yanda gül açıbdır sarmaşıq,
Min rəng alan bağçada gülümü tanıyaram.
Dağların zirvəsində oynayanda gur işıq.
Sənə nəğmələr qoşan dilimi tanıyaram.

Görürəm batinini mən üzünə baxanda
Ey aləmi öyrədən, səndən anladım səni.
Allahın yüz ismini dilim söyləyən zaman
Sənin xatirən baxır Allahın hər adından...

SAQİ KİTABI:

“SAQİNAMƏ”

BƏLİ, MƏN DƏ MEYXANƏDƏ OTURDUM

Bəli, mən də meyxanədə içirdim,
Dostlar ilə günümüz xoş keçirdi.
Küskün, susqun, çoxdan başdan keçənlər,
Meyə qatıb göz yaşını, ümidini içənlər...
Mən də orda! Qəmxanəydi gördüyüm.
Nəşəxana, dəmxanaydı gördüyüm.
Bəxti qara, bəxti donmuş, bəxti qar.
Təkcə məndim meyxanədə bəxtiyar.
Vurulmuşdum, qəlbim eşqlə doluydu.
Bir başqası sevgi bilməz! Kor-koranə qul idi.
Saqi, durma qədəhimə şərab süz,
Hanı, kağız! Hanı qələm! Hanı söz!

YALNIZ OTURARKƏN

Yox iztirabım,
Gəlsin şərabım,
Oturmuşam tək,
Özüm-özümə 
sağlıq deyərək!
Nə məni dindir, nə məni dinlə,
Qoy yalqız qalım, fikirlərimlə.81

MOLLANIN GƏTİRDİYİ

Molla sərsəm, bilgisiz, öz-özünə qızırdı,
Sərxoş durumunda da gözəl xətlə yazırdı.

QURAN ƏZƏLİMİ

Əzəli, əbədi kitabdır Quran
Bu deyil dərdim...
Göydənmi göndərdi onu yaradan?
İlgilənmədim.
Kitablar kitabı olduğunu da
Eşidib bilmişəm müsəlmanlardan.
Oysa meyxanədə batmayaq yasa,
Mey də əzəlidir – şübhəm yox bundan.
Şərab mələklərdən öncə gəldisə
Burda şairlərin günahımı var?
Onu bilirəm ki, mey içən kəslər.
Tanrıya öz ayıq üzüylə baxar.

İÇİB SƏRBƏST OLMALIYIQ HAMIMIZ

İçib sərbəst olmalıyıq hamımız.
İçək! İçək bizə nuş,
Gənclik – içmədən sərxoş.
Şərab ki aşıb-daşır,
Yaşlı da cavanlaşır.
İçək, içki çağıdır
Mey kədəri dağıdır.
Amma saqi uzaqdır,
Bu gün şərab yasaqdır.
Yasaqları keçib, iç,
Yaxşısını seçib, iç.
Pis mey içsən azacıq
Cəhənnəm yolu açıq!

AYIQ OLANDA

Ayıq olanda insan
Pis də xoşuna gəlir.
Görünür doğru, yalan.
Şərab boşuna gəlir.
Qədəh ki, gəldi ələ,
Oyadacaq duyğunu.
Hafiz, mənə də söylə,
Hardan öyrəndin bunu?

Sərxoşsan, yoxsa ayıq,
Həqiqəti deməli.
Burda bir şişirtmə yox,
İçməyən sevməməli.
Bu su qutsaldır bir az
Ruhsuzlar keçməməli,
Sevmirsə, içmək olmaz,
İçmirsə, sevməməli!

ZÜLEYXA

Nəyə görə yalnız sən bir bu qədər bədbəxtsən?

HATƏM

Söylədim-söyləmədim, duymalısan sən məni
Bilirsən ki, zindandır insanların bədəni,
Ruhumuz aldadılıb bu zindana salınmış
Suya təşnə, tədirgin, azadlığı alınmış.

Bəlkə ona xoş idi, zindanı görə-görə
Ordan çıxıb getmədi, baş vurdu təfəkkürə.
Sevənin taleyisə bundan ikiqat ağır,
O ikiqat məhkumdur, buna görə darıxır.

BƏDƏN BİR ZİNDAN İSƏ

Söylədiyin düzdürsə, bir zindansa bədənin,
Onu suda boğmaqda niyyətin nədir sənin?
Rahat yaşamaq istər ruh vücudun içində
Ona əzab verirsən gecə-gündüz içəndə.
Əvvəl bir şüşə şərab, sonra da gəlir biri.
İçki bəhsəbəhsinin yazıq ruhdur əsiri.
Sahibinin əlində qalsa çarəsiz, naçar,
Parçalayar qəfəsi, vücudu qoyub qaçar...

AŞPAZA

Söykəmə burnuma çirkli təpsini,
Kobudsan bu halda kim sevər səni!
Eilfer şərabı çıxar yadımdan,
Mənə xoş baxmalı şərab paylayan!

SAQİYƏ

Boylanma qapıdan, tez içəri keç,
Burda saqi olmaq qismətsə sənə.
Elə xidmət elə, elə şərab seç,
Ey cavan, yaraşsın gözəlliyinə.

SAQİ DEYİR Kİ...

Çəkil, mey süzüm bəyə,
Qəhvəyi saçlı sürtük.
Can atma xoş gəlməyə,
Əndamını çox gördük.

Bəy öpəcək alnımdan.
Hər rəftarı xoş, incə.
İçmək çıxar yadından
Səni burda görüncə.

Sənə qaynamır qanım,
Çox da şövqlə qucursan.
Astanada uzanım,
Görüm hara qaçırsan.

SƏRXOŞLUQ ÜZƏRİNƏ

Hamı şikayətçidir, hamı məndən narazı.
Düşdüm dilə-ağıza, çox içirəm, deyirlər.
İçkidənmi sərxoşam, varmı bunun çarası.
Nədən çəkir meyxana? Bir yol söz etmədilər.
Bildikləri sərxoşluq! Şəraba məğlub olmaq...
Mənsə nə məğlub oldum, nə başımı itirdim.
Di gəl mən də sərxoşam, dön mənim halıma bax.
Gör hansı mey-məzədi, məni yeyib bitirdi.
İçdim, yatdım, ayıldım! Yenə iç, yenə söyül,
Mənimki ayrı badə! Şərabdan gəlmir xoşum.
Məni kefləndirən nə? Kimsə anlayan deyil.
Bəli, mən də sərxoşam! Ancaq sevgi sərxoşu!

Bu elə şərabdır ki, nə azalar, nə bitər,
Bircə damlası ilə illər boyu yanarsan.
Dağılar meyxanələr, saqi çəkilib gedər,
Ağrıyla yatıb-durar, ağrıyla dolanarsan.
Ancaq kefli olsam da, nəğməm qabarıb daşır.
Bacarsanız doldurun ömrümdəki boşluğu.
Hanı o meyxanəçi, ayıqlıq yaxınlaşır,
İlahi, məndən alma, bu xoşbəxt sərxoşluğu!

BALACA DƏCƏL

Ax, sən balaca dəcəl,
Fərqindəyəm hər şeyin.
Bilirəm məndən ötrü
Narahatdır ürəyin.
Nəşə, sevinc, sonra qəm,
Mən bu yolu keçmişəm...
Yanımdasan xoşbəxtəm,
Nə olsun ki, içmişəm.

BU SABAH ERKƏNDƏN

Meyxanədə bu sabah
Qopdu səs-küy, gurultu.
Heyrətdən baxanların 
Qurudu matı-mutu.
Gəl bu savaşı anla,
Qəzəblə dayanıb xalq,
Meyxanaçı cavanla
Gecələyən qıza bax!
Ney inlər, vur davulu,

Ara qarışan anda.
Könlüm nəşəylə dolu
Oturmuşam bir yanda.
Məzhəb davasıdır bu,
Ya meyxana adəti,
Ona görə də susub,
İşə qarışmam qəti!

SAQİ

Nə günə düşmüsən? Nə haldır belə?
Sürüşüb getməyin nə mənası var.
Farslar bu halına “bidamaq” söylər
“Başını itirib” deyər almanlar!

ŞAİR

Sən də kənara dur, ey dəliqanlı,
Yaşanmaz görünür bu dünya mənə.
Daha nə güllərə həvəsim qalır,
Nə də bülbüllərin qəmli səsinə!

SAQİ

Danışaq, bilirəm toxtayacaqsan,
Coşacaq könlündə duyğular yenə.
Bu təzə badamın dadına baxsan
Verdiyim şərab da xoş gələr sənə.

Sonra artırmada, təmiz havada
Nəfəsin açılar, doydum deməzsən
Ötən günlərini salaraq yada
Saqidən busəni əsirgəməzsən.

Dünya öz səbriylə hər dərdi çözər
İnsanın istəyi evdir, ocaqdır.
Gül yenə ətirli, yenə də gözəl
Bülbül də cəh-cəhlə oxuyacaqdır.

BU ÇİRKİN CADU

Eybəcər cadugər – işvəbaz dünya
Mənim arzumu da salmadı saya.
Məni də aldatdı çoxları kimi.
Dinimi, sonra da ümidlərimi
Aldı, eşqimə də indi göz dikib.
Ancaq anlamır ki, burda gecikib...
Çoxdan paylamışam öz xəzinəmi,
Yarı Züleyxaya, yarı Saqiyə
Onlar da yarışır aralarında
Vergini kim artıq ödəyir deyə.
Mən daha zənginəm həmişəkindən,
Dinimi buldumsa, yox oldu acım.
Yenidən qayıtdı onun, ürəkdən
Məni sevdiyinə olan inancım.
Bu anın hissləri, sözlə deyilməz,
Verdiyi qədəhdə hər sirrimiz var.
Daha ümidsizlik nə işə yarar?

SAQİ

Doyunca yemisən bu gün, əlbəttə,
Cənnətə yol açır şərab! Gerçəkmiş.
O şey ki, unutdun bu ziyafətdə
Şərab kasasının dibinə çökmüş.

Körpəcə quş əti, – yesən, yeməsən
Ziyafət sənindir, iştahana bax!
Çəkilən sularda məğrurca üzən
Mənim Qu quşuma qismət olacaq.

Qu quşu oxuyur ölümqabağı
Əcəl zəngi kimi oyadır səni.
Bu qərib nəğmədən ayrılıq yağır,
Amandır oxuma Qu nəğməsini.

SAQİ

Hər kəs “böyük şair” söyləyir sənə,
Həsədlə boylanır yoldan keçənlər.
Mən heyran qalıram hər bir kəlmənə
Sussan da gözümü çəkmirəm səndən.

Bircə öpüşünlə dağılar kədər,
Darıxsan o gözəl günləri düşün!
Özün ki bilirsən söz uçub gedər
Sinəmə ruh kimi dolar öpüşün.

Qafiyə aradın hər şeirində sən,
Qafiyə keçici, təfəkkür əzəl.
Vəsf elə hər kəsi, oxu könüldən.
Saqiylə baş-başa susmağın gözəl.

ŞAİR

Mənə bir qədəh də mey gətir, saqi.

SAQİ

Bəyim, Sən içmirsən yetəri qədər,
Durmasan, sənə də əyyaş deyərlər.

ŞAİR

Kimsə söylədimi “Şair sərxoşdur?”

SAQİ

Məhəmməd içkini yasaqlamışdır.

ŞAİR

Dostum!
Kimsə eşitməsin! Sirr açım sənə!

SAQİ

Burda zarafata yer qalmır, bəyim!
İnanmaq istərəm dediklərinə.



140

ŞAİR

Qulaq as! Müsəlman öz namazında,
Əyilib-düzəlir! Bizsə dəliyik.
Təklənib bu qutsal savaşımızda
Qalib gəlmək üçün keflənməliyik!

SAQİ

Bəyim! Bilirsənmi sən içən zaman
Üzün həyəcandan od tutub yanır.
Qəzəb fışqıranda dodaqlarından
Gözlərin atəşlə qığılcımlanır.

Ruhunun ən uzaq guşələrindən
Axan sözlərində min həqiqət var.
Di gəl ki, qaranlıq köşələrində
Keşişlər arxanca donquldanırlar.

Gənclərin içində yüz qeybət yatır.
Lovğalıq – günaha çəkir onları.
Nə haqqı duymağa gücləri çatır,
Nə də bəyənirlər ağıllıları.

Bəyim, zirvədədir sözünün taxtı,
Nəğməndə dünyanın sirri çağladı
Nə bu yalanları yaxın buraxdın,
Nə də düz sözünü gizli saxladın...

HATƏM

Elə buna görə, yenə mey gətir,
Gənc qal, ağıllı ol! Sayğılı davran.
Allah vergisidir – şair sənəti,
Ömürsə keçici, şirin bir yalan.

Ruhunu qoruyar kəlmədə, səsdə
Gizlənmək salacaq yüz dərdə səni.
Şair öz sirrini qizləmək istər,
Şeirsə qaldırar sirr pərdəsini.

YAY GECƏSİ

ŞAİR

Gün üfüqdən aşsa da
Qızartı çəkilməmiş.
Hara qədər sürəcək,
Nə zaman bitər bu iş?!

SAQİ

İstəsən çıxaram mən alaçıqdan,
Xoşdur gecələrin səssiz sərini.
Deyərəm qaranlıq boğdu nə zaman
Boğdu üfüqdəki son şəfəqləri.

Bilirəm, ilhamın gəlir göylərdən
Sonsuzluq həsrəti dolur yazına

Vurğunsan tanrının nurunu içən,
Üfüqün astaca qızarmasına.

Göydəki ən parlaq ulduza bir bax,
Alışır, danışır işıq diliylə.
“Səni də mənimtək sevsəydi Allah
Sən də işıq saçıb yanardın belə”.

Allah möhtəşəmdir, bir bax, hər anda
Hamıya tükənməz qayğısı çatır.
Bu kiçik, bu böyük yuvalarında
Minlərlə qanadlı yavrular yatır.

Uca budağında sərv ağacının
Yuxusuz qalanın halını duy sən.
Yarpaqlar içində sızlayır canı
Uyuyar sübh çağı şeh düşənəcən.

Sənin üslubunun mənası dərin
Öyrənmək, canımı sıxmayacaqdır.
Mənə söylədiyin nəsihətlərin
Biri də yadımdan çıxmayacaqdır.

Bayquş da olaram sənin xətrinə,
Qismətim yalqızlıq, səsimdə kədər.
Xəyalım dolaşar Ağ yolda yenə
Sənin Dan ulduzun doğana qədər

Gecələr oyanıb yatdığın yerdən
Astaca qızaram dan yerinə, bax!
İlahi möcüzə doğaraq Şərqdən
Bütün yer üzünü heyran qoyaraq.

ŞAİR

Açılır, saçılır gül dalınca gül,
Ətirdir gecəni səssizcə gəzən.
Sabahı nəğməylə açacaq bülbül,
Sən bütün gecəni gözləməlisən.

Şahiddir Flora – Çiçək tanrısı.
Qədim yunanların miflərini an.
Dul qalmış Avropa yolunu azır
Resperin atəşin ehtirasından.

Gör necə tələsir, gör necə gəlir,
Gəlir addım-addım bizlərə sarı.
Üfüqlər ardından işıq yüksəlir
Qatır qabağına qaranlıqları.

Öz zərif, qızılı addımlarıyla
Tələsir, çağırır sanki ardından.
Görüşmək istəyir hər kəs yarıyla
Bu eşq şəfəqləri yayılan zaman.

Get, sevimli övlad, vaxta az qalıb,
Gizlən, qapı açma! Ruhunu süslə!
Şəfəq Resper kimi xəlvətə salıb
Sənin Avroranı qaçırmaq istər.

SAQİ (Yuxulu)

Dedin ki, hər hikmət gəlir Tanrıdan,
Sirləri gözümdə açdın birbəbir.

Sevməyi öyrətdin bizə hər zaman
Bundan da gözəli məni sevməndir.

HATƏM

Nə şirin yatırsan, haqqın var buna,
Dəliqanlı dostum, meyxanədə sən.
Çox erkən yetişdin olqunluğuna,
Bir məktəb, müəllim, cəza görmədən.

Ondandır sağlamlıq yağır üzündən,
Bədənin qüvvətli, ürəyin təmiz.
Susdum bütün günü, yuxudaydın sən,
Hələ də içirəm sakit və səssiz.

MƏCAZLAR KİTABI:

“MƏCAZNAMƏ”

BİR DAMLA DÜŞDÜ GÖYDƏN

Baharda dənizə yağanda leysan
Bir damla ayrıldı, dolğun və ağır.
Onu ovu kimi udaraq o an.
İçində bəslədi balıqqulağı.
Tanrı bu səbatın örnəyi olub,
Dünya incisini doğmuş aramla.
İndi kralların bəzəyi olub
Bir zaman göylərdən düşən o damla.

BÜLBÜLÜN GECƏ NƏĞMƏSİ

Tanrı da vuruldu bu şaqraq səsə,
Məst oldu bülbülün nəğmələrindən.
Öz uca taxtından əmr etdi, həmən
Bülbülü saldılar qızıl qəfəsə.

Bizə də pay düşür qəmli nağıldan,
İnsan bədəni də bir qızıl qəfəs.
Bülbül ürəyimiz dincəlim, deməz
Gözəl nəğməsini oxuyar hər an...

MÖCÜZƏ İNANCI

Sevinc qanadında uçduğum zaman
Gözəl bir kasanı saldım əlimdən.
Dünya gözlərimdə qaraldı yaman.
Dad etdim iblisin əməllərindən.

Sonra da ağladım, səbir ilə, xəlvət,
Xırda parçaları yığdıqca soldum
Allah möcüzəylə etdi mərhəmət
Sınıqlar birləşib büsbütün oldu.

SƏDƏFDƏN ÇIXAN İNCİ

Sədəfdən çıxan incinin
Ən gözəli, ən zərifi
Düşüncə zərgər əlinə
Söyləmişdir bu tərifi:
“Dəyərləndim udulunca
Sənsə deşdin ürəyimi.
Sapa taxıb hamıyla bir
Sıraladın əsgər kimi”
Zərgər dedi: “Qazancım bu,
Yoxsa bitən deyil qayğı,
Mərhəmətli olsam bir az
Yaranarmı boyunbağı?”82

TOVUZ QUŞUNUN LƏLƏYİ

Quranın içində tovuz lələyi...
Görüncə heyrətdən əsdi ürəyim.
Söylədim Tovuzun lələyinə mən:
Özünə müqəddəs bir yer seçmisən.
Tanrı ki ulduzla bəzədi göyü,
Gözdən qaçırmadı yerdə heç nəyi,
Bütün zülmətlərə bir işıq verdi
Ən xırda varlığa yaraşıq verdi.
Görsün ki, yaratmaq nə zərif işdir.

Bu quşu bir simgə xəlq eləmişdir.
Ona heyran olub şahlar, krallar,
Yüz təqlid, yüz ləzzət, nə mənası var.
Sevin, təvazöylə, bu şöhrətinə,
Gör necə bir dəyər verilmiş sənə!

BİR KRALIN İKİ XƏZİNƏDARI VARMIŞ

İki yaxın adamı var imiş bir kralın,
İkisi də yaşarmış içində cah-calalın.
Birisi vergiyığan, birisi xəzinədar,
Bir gün ölmüş pul bölən, kralın macalı dar,
Etmiş vergi yığana bu işi də etibar...
Tədarükçü varlanmış, şöhrət, qüdrət, pul-para,
Tezliklə bu əhvalat car olmuş insanlara.
Bir neçə vəzifəni biri alarsa ələ,
Necə yaşaya bilər bu qədər altun ilə
Xəzinə dolub-daşır! Anlamaq çətin deyil,
Millətə çatmalı pay, artıq millətin deyil.
Hökmdar çox düşündü, vaxtı boş itirmədi.
Daha o vəzifəyə kimsəni götürmədi...

QAZAN QAZANA DEMİŞ

Köhnə, qara qazana
Sataşır təzə qazan:
“Şişirdərək qarnını
Qapqara qaralmısan...”

Köhnə söylədi: “İçin
Təmiz qalsa da, axmaq,

Lovğalanma bir belə,
Dönüb bir arxana bax!”

BÜTÜN KİÇİK VƏ BÖYÜK İNSANLAR

İnsan da bir hörümçək... Özünə ev quracaq,
Hörüb bir incəcik tor, içində oturacaq.
Ev rahat, özü məğrur, ancaq ağırdır gerçək.
Bu sarayın nəşəsi çox uzun sürməyəcək.
Gəlincə süpürgəçi dadlı həyat bitəcək,
Süpürgənin ucunda ilmələnib itəcək...

GÖYDƏN ENDİRDİ İSA

Səmavi kitabıyla bir həsrəti bitirdi.
İncili xilas kimi insanlara gətirdi.
İlahi kəlamları işlədi ürəklərə.
Söylədi gecə-gündüz, dinlədilər yüz kərə.
Əzbərlədi incili həvəslə həvarilər,
Sonra da təkrarladı hər kəs bildiyi qədər.
Yaddaşlara həkk olan qutsal mətnlər azdı,
Hərə öz yaddaşında qalan sözləri yazdı.
Yaddaş da, bacarıq da fərqlidir hər adamda
Bu gün əzbər bildiyin, sabah çıxır yadından.
Xristian olanlar alışdı bu söhbətə
Bütün sualları da qalıbdır qiyamətə.

YAXŞI OLDU

Cənnətdə yuxuya getmişdi Adəm,
Yahova səssizcə yanaşdı ona,
Ayın işığında üzəndə aləm
Yatmış bir Həvvacıq qoydu yanına.
Bu cütlük həyata gec gəldi niyə?
Tanrı əməlindən qürurlanmadı
“Yaxşı!” deyə-deyə bu gözəlliyə
Ayrılıb getmək də düşmədi yada.
Bunlar şah əsəri coşqun ilhamın
Seyr edir bəşərin ilkin çağını.
Zamanın sonunda görür insanın
Hansı mənzillərə varacağını.
Bu gündən mən həyat verirəm sizə
Yaşayın, sevişin, artıq varsınız.
Eşqlə sarmaşanda bir-birinizə
Tanrı fikrini də unudarsınız.

FARSLAR KİTABI:

“FARSNAMƏ”

FARS İNANCINDAN QALAN MİRAS

Ölüm döşəyindəki o zavallı dindardan83

Hansı vəsiyyət qalar dünyadan köçən zaman.
Ona qulluq edərkən səbir elə gecə-gündüz
Bax gör o nə düşünür, sizlər nə düşündünüz.

Kralları çox gördük, at üstə seyrə çıxan,
Yanında əyanları az olanda darıxan.
Hərəsi öz üstündə bir xəzinə gəzdirir,
Bu səfər tez qurtarsın, incilər tələsdirir.

Səhərin qanadında qızıl günəşdir uçan
Dəmavəndin başına yüz cür incilər saçan.
Hərəyə bir göz payı, bu günəşdən, dənizdən,
Bu sərvəti qısqanmaq keçdimi qəlbinizdən?

Bu xəzinən, sərvətin şahiddir əməlinə
Dəyməz, əlbəttə dəyməz günəşin bir telinə.
Dünya gözəlliyini torpaqlardan düzəldən,
Odur, o möcüzədir bizə bu ömrü verən.

Odur, bizim Tanrımız, ona əyilirik biz.
Gəzir ərşi-əlada Hakimi-mütləqimiz.
Bütün qaranlıqlara bu işıq axıb dolsun,
Əməlimiz, işimiz bu işığa tay olsun.

Ancaq atəş çənbəri göylərin ortasına,
Varınca göz qamaşır, baxmaq olmayır ona.
Onda güclü qolların, duyur, yaxır canımı,
Torpağa sərilirəm, yerə qoyub alnımı.

Burda yada düşəcək o ayrılıq, o hikmət,
Nə söyləmiş o müdrik, nə imiş o vəsiyyət?
Vəhy-i ilahi deyib yol gözləmək vərdişi...
Əvəz eləyə bilməz zəhməti, halal işi!

Yeni doğulan körpə, çığırsa üzdə nəşə,
Anında çevirirlər onu üzü günəşə.
Təmizləsin ruhunu atəşgah hərarəti,
Beləcə duyulacaq hər sabahın rəhməti...

Bütün ölüləri də tapşırın canlılara,
Məzar örtsün hər şeyi, torpağın üzü qara.
Ya atəşə verilsin, yansın oddan gələnlər,
Torpağa tapşırılsın, torpaqdan dikələnlər.

Tarlanızı şumlayın, pak torpaq üzə çıxsın
Qaranlıqlar işığa, gecə gündüzə çıxsın!
Ağaclar sıra-sıra, su arxları boyunca,
Açsın qol-qanadını, işıq əmsin doyunca.

Günəşə tapınanda bir az idrak olmalı,
Kanallardan axan su, ruh kimi pak olmalı.
Arxlarda bitən otlar, qamışlar biçilməli,
Bataqlıq qurudulub, təmiz su içilməli.

Torpaqları, suları təmiz saxlayan kəslər,
Günəşi parıldadar, işığı yerə səslər.
Dağların arasından büllur kimi çıxır su...
Olmasın Zindərudtək bulanıqlıq qorxusu!

Zəhmət ara vermədi, çalışıb yoruldunuz,
Hər şey paka çıxıbdır, buna əmin oldunuz.
İndi bir Muğ inadla toplayıb cürətini
Daşa köçürməlidir Tanrının surətini!

Elə ki atəş yandı, alov yüksəldi göyə,
Bir aydınlıq, rahatlıq gələcəkdir hər şeyə.
Ocağa odun atın, azalmasın hərarət,
Bərəkətli qazanda bişsin səbzə ilə ət.

Qırılmış budaqları çəkin ocaq yanına
Günəşin toxumudur hopmuş onun canına.
Pambığı yığan zaman, nəğmə də deyin ancaq:
“Bu balaca fitildə bir atəş yaşayacaq.”

O uca işıq ki var, yayılır çıraqlardan
Ruhunuzu dincəldir, çağırır uzaqlardan.
Yer yerindən oynasın, əngəl olmaz bu işə
Səhərlər Tanrımıza – Günəşə sitayişə!

Bizim varlığımızda şahlıq möhürüdür bu
Tanrının aynasında saflıq ilə qorunur.
O ucanı ucaldan nəğmə söyləyən dillər,
Cəm olmuş sıra-sıra, iç-içə bütün ellər.

Zindərudun selləri daşmağa fürsət bəklər,
Dəmavəndin üstündə qanad çırpır mələklər.
Qarşılamaq günəşi – ilkin ordan doğacaq,
Sizi öz işığının rəhmətində boğacaq.

QƏDRİNİ BİLMƏLİ DÜNYANIN İNSAN

Günəşdən nurlanan gözəl dünyanı
Sevməyə çatsaydı ağlı insanın.
Bəlkə anlayardı ona zövq verən
Yaşıl budaqların yalnız olarkən
Bıçaq yarasından ağladığını.
Bunu dərk etsəydi coşardı qanı,
Yandırıb qəlbinin son çırağını
Şükr edib durmazdı var oluşundan
Çalışar, vuruşar, qurardı hər an
Avara sərxoşun dili söz tutmur,
Nəğmə oxumağı ancaq unutmur!

CƏNNƏT KİTABI:

“CƏNNƏT”

İKİ LƏZZƏT

Saf ürəklə inanır axirət dünyasına,
Sanki özü cənnətdə yaşamışdır bir zaman.
Bu inancla tapınmış peyğəmbər yazısına.
Yorulmadan cənnəti vəsf edən hər müsəlman.

İslamda təməl budur, Peyğəmbər bilir bunu,
Nə günah işlətmişik görür sonuna qədər.
Quran ürəyimizdən silir qara qorxunu,
Deyir imanınızı qaraltmasın şübhələr.

Burdan doğur Tanrının gəncləşdirmək istəyi,
Hər kəsi həvəs ilə göndərir ki, Cənnətə
Özü öz gözləriylə orda görsün hər şeyi
Hurilər qucağında, uyunca məhəbbətə.

Cənnət ruhuma dolmuş, bu istəyi duyar kim,
Qovuşum o varlığa, xoşdur bu yolda ölmək.
Mən cənnət vurğunuyam, tələsdirir ürəyim
Əbədi sevgilimi öpmək, durmadan öpmək!

CƏNNƏTƏ HAQQI ÇATAN KİŞİLƏR

Bədr qəzasından sonra aylı bir gecədə 
Həzrəti Mühəmməd deyir:

Qoy öz ölülərinə matəm saxlasın düşmən,
Onlar ölüb getdilər, bir də düşməzlər yada.
Bizim şəhidlər üçün üzülmürəm əsla mən
Çünki onların ruhu gəzir ərş-i əlada.

Yeddi qatlı göylərin hamısı birdən-birə
Ağır qapılarını açdı sonuna qədər.
Sazlı-sözlü aşıqlar ruh verib nəğmələrə
Cənnətin qapısını tez-tələsik döydülər.

Mən də sevinc içində vida deyib həyata
Bu qutsal yolçuluğu bir bəxtiyar an sandım.
Burak məni bir anda ucaltdı səmavata.
Orda Tanrıya layiq sayğıyla qarşılandım.

Gördüm hikmət ağacı sərv ağacından uca
Uzadır budaqlardan qızıl almalar sənə.
Yaşıl həyat ağacı kölgəsini yaydıqca
Çiçək sovqatı səpir bağların üzərinə.

Oynaşır dəstə-dəstə huriləri cənnətin
Dadlı bir Şərq rüzgarı əsincə üzərindən.
Bu gözəllik önündə dayanıb durmaq çətin
Nə də onlar tələsik getməyir nəzərindən.

Hesabını sorarlar neçə keçmiş illərin,
Qanlı cihadmı etdin, ya xoşniyyət olmusan?
Gəlmisən, qəhrəmansan, bəs başqa əməllərin?
Qəhrəman olanın da cavabı deyil asan.

Baxınca tanınırsan, düşür gizli pərdələr
Şərəf nişanəsidir cismindəki yaralar.
Malın, mülkün – hər şeyin heçə çevrilib gedər
Təkcə iman yolunda aldığın yara qalar.

İşıq sütunlarının üzərində qurulan,
Köşklərə, çardaqlara dəvət edilər qonaq.
Önünə şərab gələr, əsl üzüm suyundan,
İçini nurlandırsın, buyurub dadına bax!

Ey cavanlar cavanı, gənc qonaq, xoş gəlmisən.
Şəffafdır, nurdur hər şey, dillə söyləmək çətin.
Sənə yollar açılmış, buraya yüksəlmisən,
Onda, dostum, gördüyüm hər şey sənin qismətin.

Çəkdiyin o əzablar düşürmü yada indi?
Çox da ki bəyənmirdin, indi bəhrin görərsən.
Bir nəşə aləmində, səmimiyyət içində
Ağla gəlməz ləzzətlə durmadan əylənərsən.

Ancaq səni gözləyən başqa ziyafət də var,
Əbədi bir mutluluq duyarsan bu dəvətdən.
Dincliklə süslənmiş ev, qulluğunda xanımlar,
Kaş belə bir cənnətə düşəsən axirətdə.

Beləcə, hüzr içində yaşadıqca doymazsan,
Nəyə dəyişmək olar bu zövqü, məhəbbəti.
Qızların ağuşunda nə yorğunluq? Duymazsan
Xoş gələr, sərxoş etməz şərabları cənnətin.

* * *

Müsəlman olmaqla öyünən kəslər,
Duysun xoş xəbəri, məna dərindir.
Cənnətdə hər kəsi səadət gözlər,
Ən böyük səadət şəhidlərindir!

SEÇİLMİŞ XANIMLAR

Ümid itən, şübhə solan,
Cənnət yolu qapanmamış.
Orda çoxdan sakin olan
Dörd xanım var bizə tanış.

İlk sakini Züleyxadır
Könlünü Yusifə verdi,
Orda da ucadır adı,
Nur içində ömür sürdü.

Ordadır bakirə Məryəm,
Xilaskar elçi anası.
Gözlərində əbədi qəm,
Qəlbində çarmıx yarası.

Bir də Peyğəmbər zövcəsi –
Onunla bir etdi iman.
Həm sirdaşı, həm sevgisi
Çəkilmədi arxasından.

Dördüncü də Fatimədir,
Baxın Peyğəmbər qızına!
Mələklər də qibtə edir
Doyulmaz bal sarısına.

Axirətin sirri budur,
İbrət olsun qalanlara.
Kim onları əziz tutur,
Gedib qoşular onlara!

CƏNNƏTƏ QƏBUL

HURİ

Növbə çəkirəm bu gün
Qapısında cənnətin.
Bura gəldin, nə üçün?
Varmı görüş sənədin?

Bəlkə keçdin cihaddan,
Mükafatın hansı iş?
Yoxsa sənə müsəlman
Cənnət haqqını vermiş.

Qəhrəmansan? Sübutun?
Yaranı göstər barı.
Göstər, taybatay olsun
Cənnətin qapıları.

ŞAİR

Açın, qapını açın,
Tərəddüd nəyə dəyər?
Hər insan bir savaşçı
Olmalı deyil, məgər?

Şairi bilmirsənmi
Sözünə axar qanı.
Köksümdə görmürsənmi,
Eşqin yaralarını.

Sözümün canı iman,
Haqq dedim yaza-yaza.
Sevgilimlə hər zaman
İnandıq Tanrımıza.

Ömrüm boyu can atdım
Sevməyə, sevilməyə.
Atəşdə yanan adım
Yol tapsın o ürəyə.

Durmusan qabağında
Əlini bəri gətir.
Qoy zərif barmağında
Sayım əbədiyyəti.

UZLAŞMA

HURİ

Orda, o dış dünyada
Səninlə ilk dəfə danışdığım gün.
İtaət edib əmrə
Növbədə gözləyəndə
Bir pıçıltı duymuşdum,
Bir də bir qarışıq səs.
İçəri girmək üçün biri çalışır əbəs.
Kim duydu pıçıltını, o səsi kim eşitdi?
O an əriyib getdi.
İndi xatırlayıram.
Bəlkə də o pıçıltı sənin nəğmələrinmiş.
Bəlkə əriyib gedən yepyeni əsərinmiş!

ŞAİR

Əbədi sevgilim! Gül kimi incə!
Məni yaddaşında qorudun necə?
Palçıqlar içində doğulan səslər
Hamısı yuxarı yüksəlmək istər.
Zəiflər bir yerdə, ayaq altında
Qalsa da ruhları nur qanadında
Eyni Burak kimi uçurlar göyə,
Meraca yetişib, üflərlər neyə...
Qapıda yenə də belə səs duysa,
Eşin də bu səsi aşağı yaysa
Onda təsiriylə bu incə səsin
Çöhrəsi dəyişər yerdə hər kəsin.
Gözlərdə alışır əbədi bir nur
Hər iki dünyaya xeyirli olur.
Sevgiylə, sayğıyla, mərdi-mərdanə
Verilən mükafat nuşdur insana.
İzin də verirlər, girib içəri
Onların yanında oturmasına.
Mənim qismətimə yazılmısan, bil,
Əbədi dincliyin pozulan deyil.
Ayrıl qapıdakı öz növbətindən
Bakirə birini göndər ora sən!

ŞAİR

Eşqin, öpüşlərin ağlımı aldı,
Sənə sormadığım bir sorum qaldı.
Heç yoxdur marağım özgə sirrinə,
Ancaq kimliyini aç, söylə mənə,

Yadında nə qalmış yer həyatından,
Sən bizim dünyadan qopdun nə zaman?
Mən dəqiq bilirəm kimsən, ey qadın,
Züleyxa olubdur Yerdəki adın.

HURİ

Su, od, torpaq və hava...
Doğrudan doğruya, bu dörd ünsürdən
Yaransaq da biz
Dünyəvi deyildir ilk cövhərimiz.
Biz qohum olmadıq yerdəkilərə,
Yəqin buna görə enmədik yerə.
Siz dinclik axtarıb gələndə bizə
Neçə iş yüklənər kürəyimizə.

Peyğəmbər əmriylə müjdələnənlər
Cənnətdə buldular hər cür muradı.
Möminlər əvvəldən almışdı xəbər.
Bizə sahiblənmək haqları çatır.
Elə işıqlıydı, xoşbəxtdi hər kəs
Hətta mələklər də tanıya bilməz.

Birinci, ikinci, üçüncünün də
Gizli gözləntisi var idi yerdən.
Çirkin görünürlər bizə nisbətdə
Lakin pay alıblar hər hürriyyətdən
Gerini unutduq, verərdik aman
Qayıtmaq istəsə yalnız, müsəlman.

Uca yaratmışdır bizi yaradan,
Yaraşmaz bu sayaq tərs davranışlar.

Biz öz andımızdan dönmərik bir an,
Bununçün fikrimiz yenilik xoşlar
Elə ki meraca girdi Peyğəmbər
Onu təqib etdik axıra qədər.
Geriyə dönərkən peyğəmbərimiz
Bir anlıq dayandı, xoşbəxt idik biz.

Onu aramıza alıb durmuşduq,
Nurlu camalına dalıb durmuşuq.
Peyğəmbər ortada dostca və ciddi,
Qısa bir baxışla bizi seyr etdi.
Hamı sehrindədir bu qutsal şəxsin,
Hamı çalışır ki, xoşuna gəlsin.
Bizlər də gözəllik əsəri idik
Sizi sevənlərin bənzəri idik.

Özümüzə sayğı yox oldu birdən
Qızlar üzülürdü məhcubiyyətdən.
Əbədi həyata düşürsə varlıq
Onun ilk görəvi itaətkarlıq...

Onun gördüyünü seyr edir hər kəs,
Başına gələnlər bizdən yan keçməz.
Bizlər sarışınıq, əsmərik, bəli
Həm xoşbəxt, həm gözəl, həm də nəşəli.
Naz-qəmzə içində gəzirik bəzən,
Sanki qopmamışıq öz evimizdən.

Burnuna evinin havası dəyir,
Elə xoşbəxtlik də buna bənzəyir.
Yüz məna, yüz hava varsa sözündə,
Mən cənnət əhliyəm sənin gözündə.
Baxışım, öpüşüm könlümü çəkir

Züleyxa deyiləm, nə fərqi var ki,
Haqqın var bu sözü deyəsən, şəksiz
İki damla kimi bənzəyirik biz.

ŞAİR

Nədən kimlikləri araşdırırsan,
Nurunla gözümü qamaşdırırsan.
Sənə heyranlığım – bilirsən bu gün
Sevdik, nəyə görə salmayaq səsə.
Burda nə günah var, bir alman üçün
Bir huri dörd misra söz söyləyirsə.

HURİ

Cənnətdə mənimtək düşünür hamı
Öz təmiz əxlaqın güc verdi sənə.
Qafiyə önəmli olmadı əsla
Sözün güzgü tutdu əməllərinə
Hətta heyvanlar da anlaya bilir,
Əgər sadiqdirsə sahiblərinə.
Beş-altı kəlmədən üzülməz Huri
Çoxdan alışqanıq hər istəyinə.
Bax, gör bulaqlardan nə öyrənirsən,
Cənnət nə dad verir nəğmələrinə.

HURİ

Əlimi bərk-bərk sıxıb demək istədiyin nə
Özün bilirsən ki, sonsuza qədər
Sadiqəm, bağlıyam, bağlıyam sənə!

ŞAİR

Bu sözü bir daha söyləmə əsla!
Hər gün yepyeni görüş,
Bakirə, zəif öpüş
Bədənim ürpəşir bu gözəllikdən
Çoxmu davam edər, soruşum, nədən?

HURİ

Yox, artıq burdasan, qalmadı dərdin,
Sevgin əbədidir, sözün əbədi.
Orda tərk etmədi səni ümidin
Həmişə Tanrıya qovuşuq idin
O kiçik şeirini bitirmədinmi,
İndi sevgilinlə ehtiyatlı ol.
Qapıda səslənən o mahnı hanı?
Ürəyini sıxmaq niyyətim yoxdur.
Bil ki Züleyxanın şeirlərini,
Cənnətə gətirmək fürsətin yoxdur!

QİSMƏTLİ HEYVANLAR

Müjdə gəldi cənnətdən84

Heyvanların dördünə.
Keçib yüz əziyyətdən
Yetirlər xoşbəxt günə.

Eşşək başda gəlirdi
Seçilmişlər içində.
İsanı gətirirdi,
Özü qalib biçimdə.

Qurd bükmüşdü boynunu
Məhəmməd demiş, “unut 
Kəsibin qoyununu,
Zənginin qoyunun tut!

Gəlir nəşəylə, keflə,
Sahibi cəsur igid.
Bir vaxt Əshab-i kəfdə
Etibarla yatan it.

Əbu Hureyra hanı,
Pişiyi də yanında.
Çıxarardı ağrını
Peyğəmbərin canından.

DAHA YÜKSƏK, ƏN YÜKSƏK

Çox şeylər öyrətdin, bir ümidim var
Cəzadan qurtula biləcəyəm mən.
Çətinə salanda sizi sorular
Pərdəni qaldırın hər sirrinizdən.

Kimsə pisliyini gətirməz dilə
Öncə özünə bax, özünü tanı.
Onda görəcəksən sən heyrət ilə
Hər kəsin özündən razılığını.

Yalqız buraxmadın dünyada məni,
Dincəlmək gərəkdir, yorulduq, yetər.
Mən burdan həyatın hər ləzzətini
Aparmaq istərdim əbədiyyətə.

Zövqün zirvəsidir burda bağçalar,
Bax, güllər içində itən uşağa!
Burda bəyəndiyin nə gözəllik var
Gəncləşən ruhların payıdır daha.

Qocalı-cavanlı dostlarım gələ,
Burda məclis quraq, dayana zaman.
Öz alman dilimin sərt sözləriylə
Danışam cənnətin kəlamlarından.

Necə anlaşırlar mələklə insan?
Gizli qramerlə söhbətlər şirin.
Ölümün, sevginin ətirlər saçan
Afyon güllərini, çiçəklərini.

Anlatmaq, deyildir insan gücündə.
Sözlər də gizlidir baxışlarında
Bu qədər səmavi, həzzin içində,
Səslər də, sözlər də itir bir anda.

Xoşbəxt bir cəmiyyət – sözsüz anlayan,
Bütün həqiqətlər açılar sənə.
Sözlərdən, səslərdən aranmış insan,
Qayıdar əbədi olan əzminə.
Əbədi bir eşqə qovuşan zaman
Hər şey əriyəcək, itib gedəcək.
Cənnət beş duyğunun içində əsir,
Beş duyğu – əvəzi milyon həvəsin
Ürəyim elə bir ucalıq gəzir
Cənnət duyğusuna uyuşa bilsin.
Elə ucalıq ki, elə məna ki
Əbədi aləmdə güvənim ona.
Yəni təmas qurum, yetişə bilim
Nur saçan ilahi kəlamlarına.

ƏSHAB-İ KEYF
(YEDDİ UYUYAN)

Altı gözətçisi bir gün sarayın
Qaçır hökmdarın son qərarından.
Hökmdar özünü ilahi sayır.
Bunu isbat etmək gəlmir əlindən.
Qalıb bir milçəyin əlində əsir,
Bir nahar yeməyə sevinə bilmir.
Əlində yelpazə neçə xidmətçi
Milçəyi qovmağa çalışsalar da
O elə ətrafda dolanıb-durur,
Sancır, vızıldayır, hamını yorur.
Ziyafət əhlini gətirir cana
Məclisə saldırır o təkrar-təkrar.
Elə bil əlində iblis əmri var.
Gənclərin dilində sual dolaşır,
“Tanrısa, Tanrıya milçəkmi cumar?
Xalqı ələ salır saxta tanrılar.
Tanrı yeyib-içsin, başqalarıtək?
Buna inanaqmı? Bu necə olur?
Əsla! İnanılmaz! Bu mümkün deyil.
Təkcə bir Tanrı var öz qüdrətiylə
Bütün varlıqlara hərəkət verən,
Səmada Günəşi, Ayı yaradan
Göyləri bəzəyən ulduzlarıyla
Odur Allahımız! Qaçalım burdan!”
O zərif, o təmiz yeniyetmələr
Yolda bir çobanla qarşılaşdılar,
Onların fikrini anladı çoban.
Gizlədi gəncləri bir mağarada.
Di gəl ki, əhvalat bununla bitmir,

Çoban da, iti də ayrılıb getmir.
Yolda əzilsə də itin ayağı
O yenə yüyürür sahibiylə bir,
Mağara əhlinə yoldaşlıq edir.

Hökmdar qəzəbdən sığmır ölkəyə,
Can atır gəncləri doğrasın deyə.
Ancaq mağaraya girmir qorxudan.
Hördürür ağzını min bir təlaşla,
Mağara qapanır kərpiclə, daşla!

Gənclər yol yorğunu, yuxuya dalmış,
Ümid qoruyucu mələyə qalmış.
Özünü yetirmiş Tanrıya həmən,
“Demiş ki, onları qoruyuram mən.
Gah sağa, gah sola çevirirəm ki,
Nəm çəkib zülmətdə çürüməsinlər.
Orda iylənməsin gənc bədənləri
Mağara üstündə dəliklər açdım.
Qoy nəmli kahada hava dolaşsın
Hər səhər, hər axşam gün düşsün ora
Dərisi solmasın gənc üzlərinin...”
Xoşbəxt bir yuxuya getmişdi onlar
İt də çömbəlmişdi bir yanlarında
Yuxuda yenə də keşikçi idi.

Ay ötdü, il keçdi
Dolandı zaman.
Nişan da qalmadı
O divarlardan.
O uzun yuxudan oyandı gənclər.
Yemliha – hamıdan ağıllı idi.
Çoban tərəddüdlə ona söylədi:

“Mən qaçım sizlərə yemək gətirim
Altunum, həyatım fədadır sizə!”
İllərdən bəridir Efes dirçəlmiş,
Səfeh hökmdardan qurtarmış canı.
Sonsuz əzabları unutdurmağa
Tanrı göndərmişdi böyük İsanı.
Şəhər peyğəmbərin hökmü altında
Dəyişmiş, heyrətə salır çobanı.
Gördüyü o qala hasarı hanı?
Qapılar, qüllələr, bəkçilər yeni,
Tanımır şəhərin küçələrini.
Yanaşdı dükanın satıcısına.
Bir qızıl uzatdı çörəkçün ona
Çörəkçi bağırdı “dolama məni!
De hardan tapmısan bu xəzinəni?
Səni ələ verər, göstərmə onu.
Əlindəki pulun yarısın versən
Mənim dükanımı ala bilərsən!”
Beləcə qızışdı mübahisələr
Xəbər hökmdara yetənə qədər...
Onun fərqi yoxmuş çörək satandan
Dəfinə eşqinə düşdü həmən an!

Neçə xatırlatma, neçə həqiqət,
Möcüzə onlara çatdı nəhayət.
Bütün əlamətlər, dəlillər bəlli,
Onlar qohumdular, bilir hökmdar.
Yeni xəzinəyə əl qoymaq çətin.
Birdən iddialı varislər çıxar.
Elə ki, gənclərin yeri soruldu
Hökmdar taxtı da orda quruldu.
Bütün şübhəlilər bu sirri bildi,
Nə qədər soy-sop var o yerə gəldi.

Yemliha hamıdan soruşdu bir-bir,
Görsün gəncliyindən neçə il keçir
Gördü hökmdarın babasından yox,
Ulu babasından qaçıbmış onlar.
Ancaq bu cəzanı hökmdar bilmir,
Nə də bu ətrafda xatırlayan var.
Ölkənin nə qədər həqiqətsevər,
İgid xalqı varsa, durmuş müntəzir.
Atadan babaya, ondan nəvəyə,
Nə çatmış hamısı dillərdə gəzir.
Dəlillər, sübutlar... Bildiyini de,
Qalmamış zərrəcə şübhələrə yer.
Artıq sona kimi açıldı bu iş
Hər kəsin kimliyi təsdiq edilmiş.

Yemliha bu yerdə vidalaşaraq
Təkrar dönəcəkdir mağarasına.
Hökmdar xalq ilə canbir qəlb olub
Yaxşı yol deyirlər birlikdə ona.
Şəhərə dönməyə yollar açıqkən
Yeddi gənc geriyə qayıtmır nədən?
Bir də köpəkləri, üç yüz il boyu
Onlar təcrid olmuş bu cəmiyyətdən.
Cəbrayıl çatdırdı Allah əmrini
Onlara cənnətin yolu göründü.
Yenə ağuşunu açdı mağara,
Divarlar ucaldı, qapı hörüldü...

XEYİRLİ GECƏLƏR

Ey şeirim, ayrılırıq, daha mən yadam,
Xalqın yaddaşına tapşırdım sizi.
Orda yer bulmayan zəifinizi
Cəbrayıl qoruyar buludlarında...
Şairin ruhu da dincələr onda...
Bölər sevincini Bermutarla tən.
Yol açar qayada cənnətə gedən,
Bütün zamanların qəhrəmanları.
Yanaşı dayanıb onlarla hər an
Yürüsün cənnətin dərinliyinə.
Duyub gözəlliyi dörd tərəfində,
Şirin bir ləzzətlə yaşasın yenə.
İnsan topluluğu onu görüncə,
Sevinsin cənnətə verilən iznə.
Qoy bu sədaqətli köpək də orda,
Yoldaşlıq eləsin əfəndisinə.

ŞƏRQ VƏ QƏRB DİVANINA AÇIQLAMALAR

1. Bermekiler, Abbasilər dövründə, hicri 97-ci ildən 187-ci ilə-
dək vəzirlik məqamına kimi yüksəlmiş türk əsilli bir sülalədir. Yüz 
il ərzində İslam aləminə son dərəcə dəyərli mədəni abidələr bəxş 
etmişlər və “Bərməkilər çağı qədər gözəl” ifadəsi dillərə düşmüş-
dür. Şöhrətlərinin zirvəsindəykən Harun-ər Rəşidin zülmünə uğra-
mışlar.

2. Bir-birini əvəz edən hakimiyyətlər arasındakı qanlı savaşla-
rın, Şərqi bürüyən fəlakətlərin ortasında, Şirazda Hafiz nəşəli və 
güvənli bir həyat sürür, Şirazinin gül bağçalarını tərənnüm edirdi.

3. Qədim zamanlarda peyğəmbərlərin, doğrudan-doğruya, Al-
lahdan dinlədikləri sözlərlə danışdıqlarına inanırdılar. Şairin fikrin-

cə Allahdan gələn söz saf halında yalnız Şərq xalqları, o cümlədən 
ərəblər arasında mühafizə edilməkdədir.

4. Höte Şərqin zəngin folklorundan xəbərdar idi. Buna görə də 
aforizmlər və hikmətli sözlərlə danışmağa çalışırdı. “Şərq və Qərb 
divanı” buna bir misaldır.

5. Şair Şərqi ideallaşdırır. Ömrü boyu dənizlərlə əhatə olunmuş, 
hər cür toqquşmalardan uzaq, təbiətinin bakirəliyi qorunan, azad bir 
ölkəyə can atmışdır. Yaşadığı dövrün insanlığı təhdid edən savaşla-
rı içindən o, üzünü şərqə çevirmiş və hicrətə qaçıb şərqə sığınma-
ğa bir ümid yeri kimi baxmışdır. Öz mühitindən qaçmaq, özgürlük 
axtarışı onun əsərlərinin ruhuna hopmuşdur. “Hicrət” söylərkən o, 
eyni zamanda, Həzrəti Məhəmmədin Mədinəyə köçünü də nəzərdə 
tuturdu.

6. Əqiq daşı qədim zamanlarda sehirli və qeyri-adi gücü olan 
bir zinət əşyası sayılırdı. Özəlliklə əgər onun üzərinə Allahın adı və 
ya bir dini ayə yazılırsa onda ona talisman kimi baxılır və medal-
yonlarda, həmaillərdə boğazdan asılır.

7. Cadu sözü.
8. Höte bu misraları yazarkən Qafqaz xalqlarının hürriyyət istə-

yini ifadə edən bir cümlədən təsirlənmişdir: “Papağımın üzərində 
yalnız ulduzları görmək istəyirəm”.

9. Bu misralar Quranın Əl-Bakara surəsindən “Şərq də, Qərb də 
Allahındır, hansı yönə dönərsən dön, Allahın üzü ilə qarşılaşırsan” 
ayətinin təkrarıdır.

10. Bu misralarda Sədinin “Gülüstan” əsərinin təsiri var: alınan 
hər nəfəs ömrün uzanmasına, verilən hər nəfəs vücudun rahatlan-
masına səbəbdir. Demək ki, hər nəfəsdə iki nemət vardır. Hər nemət 
üçün də şükr etmək gərəkir.

11. Şair Asiya şeirini qidalandıran üç ünsür, yəni savaşma gücü, 
eşq və nifrətə dördüncü bir ünsür olaraq “şərab”ı əlavə etmişdir.

12. Elohim İbranicə Allah demək olan “Eloha”nın cəm şəklidir.
13. Şair palçıqdan yaradılan anda insanın soyuqdan asqırdığı 

haqqında bilgini Hammerin ərəbcə, farsca, türkcə qaynaqlardan is-
tifadə edərək tərtib etdiyi kitabdan oxumuşdur.

14. Şairə görə, içmək Adəmin yoğrulduğu xəmirin mayalanma-
sına kömək edən bir işdir. Bu iş görülməsə insan dadsız, bərk bir 
kütlə olub qalacaqdır.

15. Burda söhbət işıq Tanrısı Apolondan gedir və saflıq anlamı-
na gəlir.

16. Meri savaş Tanrısı, Cupido isə eşq tanrısı Zöhrənin oğludur. 
Cupido ilə Meri arasındakı anlaşılmazlığı Şərq şairləri, o cümlədən 
Hafiz dəfələrlə dilə gətirmişlər.

17. Hafiz bir qəzəlində yazır: “Şərab ver... silaha güvənib fələ-
yin hiyləsindən əmin olmağa dəyməz. Kimsə qədərdən qurtula bil-
məz”. 

18. Gül və zanbaq qədimdən dünyəvi və ilahi sevginin rəmzi 
sayılmışdır.

19. Burda şair Piqmalyon mifinə işarə edir. Heykəltəraş olan 
Piqmalyon fil dişindən öz əlləri ilə yaratdığı qıza aşıq olmuşdur.

20. Bu şeirdə Məhəmməd Peyğəmbərin yaşlı adamlara verdiyi 
dəyər örnək alınmışdır. Şeirdə eyni zamanda Hafizin də təsiri du-
yulur.

21. Toz-torpaq Hafizin şeirlərində çox fərqli mənalarda işlədilir. 
Bu yerdə də Höte Hafizdən təsirlənmişdir. “Ey səhər rüzgarı, sevgi-
limin qapısından toz gətir ki, Hafizin də qəlb qapısı açılsın” mətni 
ilə Hötenin bu şeiri arasında yaxınlıq göz önündədir.

22. Ömər Xəyyamdan tutmuş Yunis Emreyə kimi Şərq müdrik-
ləri sirri ancaq anlayan və yetkin insanlara açmağı tövsiyə etmişlər.

23. Şərqdə çox məşhur olan “Şam və Pərvanə” məcazı əsasında 
yazılmış bu şeir “Divan”ın ən gözəl şeirlərindən yazırlar.

24. Qərb ölkələrində yazarlar qaz lələyini qələm olaraq işlədir-
dilər. Şərqdə isə qələm üçün şəkər qamışı seçilmişdir. Buna görə də 
şərq poeziyasında qələmdən süzülən sözlərin şirinliyi tez-tez mə-
caz olaraq işlədilir.

25. Hafizin əsl adı Məhəmməd Şəmsəddindir. Hafiz adını ona 
Quranı əzbər bildiyi üçün vermişdilər.

26. Şair qutsal simgə deyəndə – Xristian dinindən bəlli olan 
bir olaya işarə edir. Əfsanəyə görə, Həzrəti İsa çarmıxa aparılarkən 

Əzizə Veronika onu pəncərədən görmüş, tanımış və yanına gələrək 
örtüyünü ona vermişdir. Həzrəti İsa çarmıxa çəkilərkən çəkdiyi 
əzablar görünməsin deyə, üzünü bu yaylıqla sarmışdır. Sonra bu 
yaylıq açılarkən onun hər qatında İsanın rəsmi qalıbmış.

27. Romalı şairlər inzivaya çəkilmək və toplumdan uzaqlaşmaq 
istəyəndə yarısı keçi, yarısı insan olduğuna inanılan ilahilər və De-
mona bənzər varlıqlarla üzləşmişlər. Şərqdə də dağlarda, dərələrdə, 
qaranlıq yerlərdə cinlərin, pərilərin yaşadığına inanırdılar.

28. Qədim Şərqdə tiryəkdən ilan zəhərinə qarşı dərman kimi 
istifadə edərdilər.

29. Fridrix Ditsin İstanbuldan Almaniyaya apardığı əlyazmaları 
ilə tanış olan Höte bir çox Şərq mütəfəkkirləri və şairləri haqqın-
da məlumatlı idi. Fitvaları ilə məşhur olan Osmanlı Şeyxülislam 
Əbüssuut haqqında da həmin dövrdə məlumatlanmışdı. Əbüssuut 
İstanbul ətrafında bir köydə dünyaya gəlmiş, 1545-ci ildən baş-
layaraq tam 30 il Şeyxülislam olmuş və Kıprıs səfərinə xeyir-dua 
vermişdir.

30. Deyilənə görə, Niyazi Mısrının şeirlərinin Qurana qarşı 
olduğu haqqında şayiələr yayılanda Şeyxülislam fitva verərək bu 
şeirlərin mənasını şairin özündən və Allahdan başqa kimsə bilməz 
demişdir.

31. Bu misralar Hafizin öz şeir dəyirmanlarının abu-həyat su-
yuyla işlədiyi haqqında fikrindən qaynaqlanmışdır.

32. Hafiz qəzəllərinin formasını bəyəndiyini deyən Alman şairi 
əslində şeirlərində qəzəllərin qafiyə sistemini qorumamışdır. Hafiz 
Divanını tərcümə edən Hammer də qəzəl forması və qafiyə tərzin-
dən imtina etmişdir. Höte bir neçə qəzəl yazdıqdan sonra bu forma-
nı cansız adlandıraraq, kənara qoymuşdur.

33. Höte bilirdi ki, Hafiz təkcə Şiraz iqtidarında olan ailə deyil, 
bu ailənin yaxınlarına, vəzir-vəkilə də mədhiyyələr yazmışdır.

34. Bu sevgi cütlüklərini sadalayarkən alman şairi bəzi yanlış-
lıqlara yol vermişdir.

35. Deyilənə görə, Cəmillə Boteynanın dillərə düşmüş eşqindən 
xəbər tutan xəlifə Boteynanı hüzuruna çağırır və bu yaşlı və sısqa 

qadında nə tapdığını soruşur. Botayna deyir: bu xalq niyə səni xə-
lifə seçir, səndən yaxşısını tapa bilməzlər? Eşq ruh işidir. Almaz 
kimi parıldar və heç bir ləkə onun parıltısını azalda bilməz.

36. Davud Peyğəmbərin oğlu olan Süleyman Peyğəmbər 
haqqında bu əfsanə geniş yayılmışdır. Süleyman peyğəmbərin sa-
bah məleykəsi Belkislə tanışlığı Şanapipik quşu vasitəsilə olmuş-
dur. Bir dəfə Süleyman peyğəmbərin çox sevdiyi quş uzaqlara – 
Sabah ölkəsinə uçmuş və həmin ölkənin məleykəsi Belkisdən ona 
xəbər gətirmişdir. Süleyman günəşə tapınan Belkisi öz dininə gətir-
miş və onunla evlənmişdir.

37. Vamiq və Əzra Sasanilər dövrünə aid məşhur bir eşq he-
kayəsidir və dəfələrlə müxtəlif şairlər tərəfindən qələmə alınmışdır.

38. Şanapipik Süleyman Peyğəmbərin məktubunu Belkisə apa-
ran quşa işarə edilir. Bir adı da Çalı quşudur.

39. Şair burada Dük Karl Auqus və onun həyat yoldaşı Lüsini 
nəzərdə tutmuşdur.

40. Müəllif bu şeirdə qəzəl vəznindən istifadə edir.
41. Şeirin ilk iki misrası Firdovsinin “Şahnamə”sindən tər-

cümədir.
42. Bu dördlük Mövlanənin “Məsnəvi”sindən alman dilinə çev-

rilmiş bir parçanın sərbəst şəkildə yenidən işlənmiş variantıdır.
43. Burada müəllif “Şərq-Qərb divanı”nı yazarkən hansı mən-

bələrə söykəndiyinə işarə edir.
44. Fars krallarının musiqiçiləri məclislərdə həm də şeir söy-

ləyər və özlərini həm də böyük şair hesab edərdilər. Höte buna işarə 
etmişdir.

45. Bu misralarda Xristian keşişləri və müsəlman xocalarının 
cübbələrinə işarə edilir.

46. Bu şeir pis işlərə qarşı etirazdır. Almanları münaqişələrdən 
və fitnə-fəsaddan uzaqlaşdırmağa çalışır. Şair panteist inancına uy-
ğun hər şeyin tanrıya bağlı olduğuna inanır.

47. Bu şeirdə də Hafiz divanının və türk Oğuznaməsinin açıq 
təsiri duyulur.

48. Şərq və Qərb divanını incələyənlər bu şeirin “Qabusnamə”-
nin aşağıdakı sətirlərinin təsiri ilə yazıldığını söyləyirlər: “Fələk bir 
qasırğa kimi döndüyündə, təklik aradım. Bəxtin çör-çöpü dünyanın 
toz-dumanından daha pisdir”.

49. Müəllif burada Allah haqqında bilgilərə yetişmək üçün rə-
vayətlərə uymamağı məsləhət görür.

50. Hötenin bu şeiri Ölsenerin “Məhəmməd” adlı kitabından 
qaynaqlanmışdır. Həmin kitabda yazılır: “Allahın Həzrəti Məhəm-
mədi qoruyub ona yardım edəcəyinə kim şübhə ilə yanaşırsa o, 
özünü bir iplə bağlasın, onda hirsi yatacaq”.

51. Avropa tədqiqatçıları Quranda taleyəbaxma, taleyioxuma 
və ya falabaxma işinə heyrətlə yanaşırdılar. Sonra Şərqdə bu bir 
vərdişə çevrilmişdi və hətta Hafizin divanına da bir fal kimi yana-
şırdılar.

52. Bu misralar Şərqdə bir karvansara divarına yazılıbmış.
53. Höte burada Ditsin kitabından oxuduğu bir türk atalar sö-

zündən qidalanır: “Xoş gün görməyənlər pis günləri də yaxşı zənn 
edərlər”.

54. Bu beytin kökündə Oğuznamənin bir deyimi dayanır: “Də-
niz olub daşma, əlindən gəlməyən işə bulaşma”.

55. Bu misralar da “Şahnamə”nin təsiri altında yazılmışdır.
56. Burda xoşbəxtlik ilahəsi Fortuna nəzərdə tutulmuşdur.
57. Bu misraları yazarkən müəllif Hummerin Şərq poeziyası 

haqqında araşdırmalarına əsaslanmışdır. Hummer bu əsərində atəş-
li ilhamı və böyük xitabət gücü olan Xaqani Şirvanidən danışarkən 
onun başqa bir Şərq şairinə müraciətlə dediyi misraları xatırladır.

İçində yaşadığımız il və zaman
Mənim dilim və mənim zamanımdır.
Zaman və məkana zəka öyrədirəm
Başqa cür bacarmaram, zaman mənim zamanımdır.
58. Dits Xəzər dənizi ətrafındakı quşlardan bəhs edərkən ov şa-

hinlərinin hətta vəhşi atları belə qanadları ilə vuraraq dayandırdı-
ğından və ovçuların onları ələ keçirməsindən bəhs edir.

59. Bu misralar da bir türk atalar sözünə əsaslanır.
60. Bu misralarda şair Qurandan ilhamlanmışdır.
61. Bu kimi hikmətlərini müəllif Şərq xalqlarının ata sözlərinin 

təsiri altında yazmışdır.
62. Pifaqorun şagirdlərinin tənliyə cavab tapa bilməyəndə hə-

mişə müəllimlərinə müraciət etdikləri nəzərdə tutulur.
63. Burda bir kəlmə oyunu vardır. Müəllif türk, ərəb, fars, tatar 

və monqol dillərində Adəm sözünün həm də insan anlamını daşı-
dığını bilirdi.

64. Burda Şərq və Qərb birliyinin zərurəti və İspaniyanın fət-
hindən sonra Şərq ədəbiyyatının Qərbdə oyatdığı çox böyük maraq 
nəzərdə tutulur.

65. Bu hikmətin kökü Ditsin topladığı türk-tatar ata sözlərinə 
dayanır.

66. Hötenin dostlarından biri “Qış və Timur” şeirini Napole-
onun Moskva səfərinə paralel bir şeir adlandırır. 11–13 dekabr 
1814-cü ildə yazılmışdır. Şair Divana yazdığı öz “Qeydlər və araş-
dırmalar”ında göstərir ki, əslində “Timur kitabının yazılması üçün 
bir neçə ilin keçməsi lazım idi”. Hötenin qeydlərindən görünür ki, 
o, “Teymurnamə” bölümünü genişləndirmək istəyirmiş. Dünyanı 
lərzəyə salan bu sərkərdənin gülməli faciəsini yazmaq istəyirdi. 
Teymurun qarşısına böyük zəka və ağıl sahibi Nəsrəddin Xocanı 
çıxarmaq istəyirdi. Onların qarşılaşmasına nümunə olaraq Teymu-
run aynada çirkin üzünü görəndə ağlaması haqqında lətifəni xatır-
ladır. Nəsrəddin Xoca ona deyir: Sən üzünü bir kəs görüb ağladın. 
Bəs səni hər gün görən bizlər nə edək? Bundan sonra Teymurun 
gülməkdən başqa yolu qalmır.

67. Bu epiqraf Türk hakimi birinci Yavuz Sultan Səlimə aiddir.
68. Tay – Hatəmin qəbiləsinin adıdır. Əsl adı İbn Abdulla Bin 

Saddır. Peyğəmbərin zamanında yaşasa da, ancaq Həzrəti Məhəm-
mədin peyğəmbərliyini qəbul etməmişdir, müsəlman deyildir, lakin 
zənginliyi və şairliyi ilə şöhrət qazanmışdır.

69. Hatəm Zoğrai də zəngin bir şair olmuşdur, ehtimala görə, 
bu, Zoğrai deyil, Toğrai adında isfahanlı bir şairdir, Qəznəli Mah-
mudun xəttatı olmuşdur.

70. Burada Venedik Dukasının dəniz səfəri zamanı üzüyünün 
sürüşüb suya düşməsinə işarə edilir, guya bu yolla Venedik dövləti 
dənizlə nişanlanıb birləşir.

71. Hindistan deyiləndə böyük Moğol imperatorluğu nəzərdə 
tutulur.

72. Bu ağac Çində yetişir və yarpaqları ürək şəklindədir.
73. Şərqdə kitabların çox gözəl cildlərlə süsləndiyinə işarədir.
74. Türk dənizi deyəndə müəllif Xəzər dənizini nəzərdə tutur.
75. Hummer “Osmanlı ədəbiyyatı tarixi” adlı çoxcildlik əsərin-

də Mütənnəbbiyi ərəb ədəbiyyatının zirvəsi sayır. Mütənnəbbi şeir 
sənətiylə peyğəmbər mərtəbəsinə yüksəldiyini iddia edirdi.

76. Araşdırıcılara görə bu şeir Mirzə Kazım adlı bir Türk şairi-
nin Hummerin almancaya çevirdiyi şeirindəndir.

77. Bu şeir Ditsin alman oxucularına təqdim etdiyi Katib-i Ru-
minin təsiri ilə yazılmışdır.

78. Əfsanəyə görə, qafiyəni yaradan Fars ədəbiyyatının ilk şairi 
olaraq tanınan, Sasani hökmdarı Bəhrəm Gur olmuşdur.

79. “Şərq-Qərb divanı”nın bir çox şeiri dini motivlər əsasında 
yazılmışdır.

80. Bu şeirdə söhbət Ay-ulduzlu və səkkiz guşəli Osmanlı me-
dalından gedir. Bunu bir şairə Türk tüccarı vermişdir.

81. Şərab və eşq haqqında yazılmış Saqi kitabı, Hafizin bu möv-
zulu lirik şeirlərinə nəzirədir.

82. Şərq poeziyasında geniş yayılmış sədəfdən çıxarılan incilər 
nəzərdə tutulur. Şərq poeziyasında misraya düzülən sözlər ipə dü-
zülən incilərlə müqayisə edilir.

83. Bu şeir Hötenin Atəşpərəstlik və Zərdüşt haqqında dərin bil-
giyə sahib olduğunu təsdiq edir.

84. Şair hələ gənc yaşlarından müsəlman inancına görə bəzi 
heyvanların cənnətə gedəcəyi haqqında məlumatlarla tanış idi.

ADAM MİTSKEVİÇ

SEÇİLMİŞ ƏSƏRLƏRİ

Məşhur polyak nəzm ustadı Adam Mitske-
viçin şair taleyi – ilk növbədə onun böyük və 
romantik dünyası və öz torpağına, xalqına, ana 
dilinə qeyri-adi dərəcədə yüksək sevgisi ilə bağlı 
şəkildə duyulur.

Slavyandilli ədəbiyyatların öndəri sayılan 
Adam Mitskeviçin qəlbində ali duyğu olaraq qal-
mış Vətən məhəbbəti, romantik ruhu, gözəlliyə, 
ilkin saflığa dərin ehtiramı, şeiri “zəmanənin ay-
nası” hesab etməsi, bu topluya daxil edilən “Krım 
sonetləri”ndə, sevgi şeirlərində, balladalar və ro-
manslarında, “Pan Tadeuş” realist poemasında 
daha dolğun, canlı parlaq boyalarla əks olunur.

Tale yaxınlığı

Dahi polyak şairi Adam Mitskeviç nəinki öz dahiyanə əsərlə-
rində xalqın, Vətənin azadlığı uğrunda vuruşan qəhrəmanları tərən-
nüm etmiş, həm də inqilabi ab-havanın, ictimai həyatın formalaş-
masına güclü təsir göstərmiş, həm əməlləri ilə, həm də sözləri ilə 
xalqın haqq yolundakı mübarizəsində, azadlığa, müstəqilliyə can 
atanların ön sırasında olmuşdur.

Şübhə yoxdur ki, Mitskeviçin hürriyyətə, azadlığa çağırışla 
dolu əsərləri Azərbaycan oxucusunun qəlbində əks-səda verəcək, 
polyak dahisinin bu kitabını geniş oxucu kütləsi, respublikamızın 
ədəbi qüvvələri layiqincə qiymətləndirəcəklər.

* * *
Polşanın dahi şairi, ictimai xadimi, inqilabçı oğlu Adam Mits-

keviç 1798-ci il dekabr ayının 24-də Zaosye kəndində, Novoqrudka 
şəhərciyinin yaxınlığında (hazırda bu şəhər Belorusun ərazisində-
dir) doğulmuşdur. Atası vəkil idi, şəhərlilərin və kəndlilərin dərin 
hörmətini qazanmışdı, ədəbiyyat həvəskarı idi, şeir yazırdı, Tadeuş 
Kostyuşkonun başçılıq etdiyi polyakların üsyanında öz diyarının 
azadlığı naminə silahlı mübarizədə o da əlinə silah götürmüş, dö-
yüşmüşdü. Anası gələcək şairin qəlbində dərin iz qoymuş, onun 
ilk müəllimi olmuşdu. Atasının, anasının obrazları, balaca Adamın 
böyüdüyü ədəbi mühitin təsviri şairin “Pan Tadeuş” poemasında 
əks edilmişdir. Həmin poema bu kitabda istedadlı şairimiz Sabir 
Rüstəmxanlının tərcüməsində oxuculara təqdim olunur.

1807–1815-ci illərdə Mitskeviç Novoqrudka məktəbində oxu-
yarkən tarixə, ədəbiyyata böyük maraq göstərirdi. Burada oxu-
yarkən Moskvadan geri qaçan fransız əsgərlərinin qalaqlarını mü-
şahidə edirdi. Napoleonun polyak xalqına azadlıq gətirəcəyi ümidi 
alt-üst olmuş, daxilən bir müddət sarsıntı keçirmişdi. Bu ümidi, 
bu gümanı onun qəlbində atası oyatmışdı. Novoqrudkada məktəbi 
başa vurandan sonra o, Vilno universitetinin fizika-riyaziyyat fa-

kültəsinə daxil olur, universiteti bitirib Kovnoda müəllimlik edir 
(1819–1823).

Novoqrudka məktəbini bitirəndən sonra Mitskeviç Vilno uni-
versitetində oxuduğu müddətdə (1815–1819) onun inqilabi dünya-
görüşü formalaşır, vətənpərvərlik ruhunda şeirlər yazmağa başlayır 
və bu şeirlər gənc nəslin himninə çevrilir.

1817-ci ildə universitetin vətənpərvər tələbələri Mitskeviç və 
Zan “Filomatlar” (“Elm dostları”) dərnəyini yaradırlar. Onların 
məramı gəncləri inqilabi ruhda görmək, azadlıq mübarizəsinə ge-
niş xalq kütlələrini cəlb etmək idi. Şairin “Filaretlərin nəğməsi”, 
“Gənclik odası” və sair şeirlərində romantik dövrün əhvali-ruhiy-
yəsi aşkar duyulur, “Novoqrudka knyazı Meşko” (1817) poemasın-
da lovğa knyazın obrazını, “Orlean qızı” və “Pani Anelya” (1817) 
poemalarında ruhanilərin satirik, gülünc surətləri aydın görünür. 
Adlarını çəkdiyimiz bu əsərlərini və 1822-ci ildə çıxan şeirlər ki-
tabını Polşanın demokratik fikirli oxucuları böyük rəğbətlə qarşı-
ladılar.

1823-cü ildə çar hakimiyyəti Vilno universitetindəki gənclər 
təşkilatlarının üzvlərini məsuliyyətə cəlb etdi, Mitskeviç də həbs 
olundu. O, 1824-cü ilin oktyabrında Rusiyaya sürgün edildi, Peter-
burqda, Odessada yaşadı, Krımda, Moskvada oldu, dekabristlərlə, 
Puşkinlə oturub-durdu; Peterburqda əslən polyak olan şərqşünas 
O.Senkeviçin dolaşdığı mühitə düşdü, universitetdə çalışan azər-
baycanlı alim, şair Mirzə Cəfər Topçubaşovla görüşdü. Mirzə Cəfər 
onun Şərq aləmində ilk tərcüməçisi və ilk cəfakeş təbliğatçısı oldu.

Mitskeviçin Rusiyada çıxan ilk kitabı “Sonetlər” (1826) idi; üç 
il sonra çıxan, “Poeziya” adlanan ikicildliyinə isə lirik şeirləri, “Fa-
ris” poeması, “Voyevoda” balladası, lirik miniatürləri və s. əsərləri 
toplanmışdı. Bu kitabda bütövlükdə Sabir Rüstəmxanlının tərcümə 
etdiyi “Krım sonetləri” o vaxt Mitskeviçi Rusiyada daha çox şöh-
rətləndirdi.

“Krım sonetləri” dünya poeziyasının qiymətli, dəyərli incilərin-
dəndir. Bu sonetlər, demək olar ki, bütün Avropa dillərinə və əksər 

Şərq dillərinə tərcümə edilmişdir. Sanki şair sonetlərdə öz fikirləri-
ni yekunlaşdırmış, aydın şəkildə, yüksək poeziya dilində ifadə et-
miş, həyəcanlı duyğularına, hisslərinə ulu, ilahi təbiətin qoynunda 
istinad tapmışdır. Şərq, onun dolğun, zəngin ədəbiyyatı, qədimliyi, 
mifologiyası, xalqların müxtəlif məişəti, mədəniyyəti onun diqqə-
tini, qəlbini daim cəlb edir, özünə çəkirdi. O, Şərqə, Şərq aləminə 
bir neçə əsər həsr etmişdi. Krımda isə (1825) artıq gözü qarşısında 
başqalarından eşitdiyi, oxuduğu rəmzi Şərqi deyil, əsl Şərqi görür-
dü. Onun Krımı “kiçik Şərq” adlandırması da səbəbsiz deyil, bu 
fikri təsdiq edən sözdür. Doğma torpağına, yurduna məhəbbət hissi, 
istibdadla, müstəbid hakimiyyəti ilə mübarizə ruhu Krım sonetləri-
nin əsas amilidir. Bu sonetlərin əsas lirik qəhrəmanı olan “mömin 
müsəlman” obrazında diqqətli oxucu yad eldə Vətən həsrəti çəkən 
şairi görməyə bilməz. Krım sonetlərinin başlıca qayəsi Vətənə 
məhəbbətdir.

1829-cu ilin mayında Mitskeviç Rusiyadan getdi. Almaniya-
da, İtaliyada, İsveçrədə oldu, nəhayət Parisdə mühacir polyakların 
arasında qərar tutdu. O zaman mühacir polyaklar Avropanın bütün 
inqilabi hadisələrində iştirak edir, məhkum yurdlarını Rus imperi-
yasının pəncəsindən qurtarmaq arzusu ilə çarpışırdılar. Mitskeviç 
bu mühacirlərin ön sırasında idi. Parisdə bədii yaradıcılığını davam 
etdirir, qəzet çıxarır, fransız dilində dram əsərləri yazır, bir müddət 
yerli universitetdə slavyan xalqlarının ədəbiyyatından mühazirələr 
oxuyur, Avropa xalqlarının azadlıq hərəkatından bəhs edən publi-
sistik yazılarla çıxış edir. Əlbəttə, birinci növbədə Mitskeviçi öz 
doğma yurdunun taleyi həyəcanlandırır.

1848–1849-cu illərdə Mitskeviç İtaliyanın azadlığı uğrunda vu-
ruşan polyak legionu yaratdı, öz yurdunun – Polşanın dərdinə çarə 
tapmaq üçün 1855-ci ilin sentyabrında Türkiyəyə yollandı. Pol-
yak yazıçısı Mixail Çaykovski 1841-ci ildən İstanbulda yaşayırdı, 
1851-ci ildə islam dinini qəbul etmişdi və müsəlman adı Sadıq paşa 
idi. Sadıq paşa Türkiyədə böyük bir polyak dəstəsi toplamışdı, bu 
dəstə rus-türk müharibəsində türklərin tərəfindən vuruşmalı idi. 

Mitskeviç Sadıq paşa ilə, legionun əfsər və əsgərləri ilə görüşür.
İstanbulda türk həyatına, məişətinə dərindən maraq göstərir, 

türk dilini öyrənməyə başlayır. Rəsmi məlumata görə polyak şai-
ri burada 1855-ci il noyabrın 26-da vəbadan vəfat etmişdir. Polşa 
filoloqları, tarixçiləri isə dəfələrlə sübut etməyə çalışıblar ki, şairi 
siyasi düşmənləri – polyak zadəganları zəhərləyiblər.

Mühacirətdə olarkən Mitskeviçin yazdığı ən gözəl əsərlərdən 
biri “Pan Tadeuş” epopeyasıdır. Əsər ilk dəfə 1834-cü ildə nəşr 
olunmuşdur. Bu əsər polyak həyatının ensiklopediyasıdır, onun 
keçmişini, indisini, yadellilərin caynağından qurtarmaq üçün keç-
diyi ağır yolları əks etdirir.

Bu epopeyanı yazmaq niyyəti 1831-ci ildə şair Poznanda olan-
da doğub; o 1831–1832-ci illərdə üsyan qaldırmış polyaklara qo-
şulmağa cəhd göstərirdi. Üsyan qəddarlıqla yatırıldı, on minlərlə 
polyak Sibirə və Qafqaza sürüldü. Yeri gəlmişkən, qeyd etmək la-
zımdır ki, Qafqaza sürgün edilmiş həmin polyaklardan tarixdə iz 
qoyanlar da oldu. Onlar Qafqaz tarixinin araşdırılmasına çalışdı-
lar, Azərbaycan dilini, mədəniyyətini öyrəndilər. Bəziləri burada 
çarizm əleyhinə mübarizədə qafqazlılarla bərabər fəal rol oynadı. 
Bu barədə Polşada Azərbaycan ədəbiyyatının araşdırıcısı professor 
Boqdan Baranoviçin rəhbərliyi ilə elmi işlər də nəşr edilmişdir. İş-
tirakçıların söhbətinə əsasən, Polşa üsyanının ayrı-ayrı hadisələri 
Mitskeviçin “Gecələmə yeri”, “Komandirin ölümü” və s. əsərlərin-
də təsvir edilmişdir.

“Pan Tadeuş” epopeyası şairin başıbəlalı yurduna böyük məhəb-
bətindən yaranıb.

Qürbətdə yaşayan şair Vətənin obrazını yaradır, “ilk məhəbbət” 
kimi Vətən torpağının hər guşəsini xatırlayır, təbiət gözəlliklərini 
vəsf edir, meşşanların həyat və məişətini gah tünd, gah da satirik 
boyalarla qələmə alır. Gözəl təbiət lövhələri azadlıq cəngavərlərinin 
(Tadeuş Kostyuşko və başqaları) dolğun obrazları ilə tamamlanır, 
xalqı öz torpaqlarının tezliklə azad olacağına ümid bağladığı vaxt-
lar (məsələn, 1812-ci il) həsrətlə xatırlanır. Bütün bunlar keçmişdə 

qalıb, şairi isə bugünkü suallar narahat edir. Mitskeviçin müasir-
lərindən biri haqlı olaraq deyib ki, “Pan Tadeuş” köhnə Polşanın 
üstünə dahi əli ilə qoyulmuş sinədaşıdır.

Şairin fikrincə, yeni siyasi ab-hava yeni qəhrəmanlar yetirməli-
dir, onlar isə mütərəqqi milli ənənələri təzə nəslə aşılamağı bacar-
malıdırlar. Mitskeviç köhnə dünyanın eybəcərliklərini ifşa etməklə 
yanaşı, o köhnə dünyanın içərisində yetişmiş qabaqcıl fikirliləri 
də göstərməyi unutmur. “Pan Tadeuş” əsərində yeni dövrün yeni 
adamları kimi keşiş Robak və Tadeuş çıxış edirlər. Əsərin qəhrə-
manı Tadeuşun Polşanın milli qəhrəmanı Tadeuş Kostyuşkoya adaş 
olması elə-belə, təsadüfi deyildir. Tadeuş obrazı ilə Mitskeviç nə-
sillərin bir-birini əvəz etməsini nəzərə çarpdırır; Tadeuş yeni, gənc 
nəslin nümayəndəsidir, o, köhnə nəsli əvəz edəcək, keçmişin səhv-
lərini düzəldəcək, Vətənin azadlığı uğrunda müasirlərinə nümunə 
olacaq...

“Pan Tadeuş” epopeyasını təhlil etmək fikrində deyiləm. Niza-
mi, Füzuli, Sabir kimi dühalardan dərs almış oxucumuz Mitskeviçə 
özü layiqli qiymət vermək imkanındadır, oxucu özü əsrarəngiz, 
təkrarsız təbiət mənzərələrinin təsvirini, milli məişətin, milli varlı-
ğın zəngin boyalarını ustalıqla edilmiş tərcümədə aydın görəcəkdir.

Əvvəlki əsərlərə aid müəyyən sənədlər əldə edilsə də, Mitske-
viçlə və onun ilk şərqşünas tərcüməçisi ilə Azərbaycan və Polşa 
əbədi əlaqələrinin ilk parlaq səhifələri açılır. Yuxarıda deyildiyi 
kimi, 1824-cü ildə Mitskeviç Peterburqda öz həmvətənləri ilə gö-
rüşərkən onların arasında məşhur şərqşünas, Azərbaycan ədəbiyya-
tı nümunələrinin rus dilinə ilk tərcüməçilərindən biri (1825) O.Sen-
keviç də vardı. O, gənc polyak şairini C.Topçubaşovla tanış etmişdi. 
Bir müddətdən sonra (1826-cı ilin dekabrına qədər) Topçubaşov öz 
şagirdi, polyak şairi, “Koroğlu” eposunun ilk tərcüməçisi (1842-ci 
ildə Londonda nəşr edilib) A.Xodzkonun köməyi ilə Mitskeviçin 
Krım sonetlərindən birini (“Gözləv çöllərindən Çadırdağın görünü-
şü”) fars dilinə çevirdi. Bu tərcüməni Mitskeviç 1826-cı ildə nəşr 
etdirdiyi “Sonetlər” kitabına daxil etmişdir.

Azərbaycanlı alimin bu tərcüməsi müəyyən mənada sərbəst olsa 
da, o dövrdə yüksək qiymətləndirilmişdir. Topçubaşov həqiqətən bu 
“yeni” əsərdə polyak şairinin maraqlı obrazını yaratmışdır. Bu dəfə 
A.Xodzko həmin soneti fars dilindən polyakcaya çevirdi; 1827-ci 
ildə isə C.Topçubaşovun tərcüməsini ruscaya çevirərək “Moskovs-
ki teleqraf” jurnalında çap etdirdi. Belə güman edilir ki, həmin tər-
cümənin Şərq boyaları Puşkinin bir neçə Şərq üslublu əsərinin ya-
ranmasında təsiredici olmuşdur. Topçubaşov tərcüməsinə maraqlı 
ön söz də yazmışdır; Mitskeviç o zaman polyak dostlarına “Cəfərin 
maraqlı ön sözü” və bir sonetin fars dilinə tərcüməsi barədə məktub 
yollamışdı. Topçubaşov ön sözündə Mitskeviçin parlaq istedadına 
qiymət verir, onu “bitkin, layiqli, müdrik alim, bilik sahibi və xe-
yirxah insan”, poeziyasını təhlil edəndə isə onu “əsrin parlaq uldu-
zu” adlandırır. Bu, Mitskeviçə Şərqdə verilən ilk qiymətdir; onun 
yaradıcılığına hələ o vaxt heç rus ədəbi mühitində də belə yüksək 
fikir deyilməmişdi.

Azadlıq soraqlı Mitskeviç poeziyası Azərbaycan şair və ədib-
lərinin diqqətindən yayınmamışdır. Şairin 1826-cı ildə çıxan “So-
netlər” kitabının Azərbaycanda da oxucuları olmuşdur. Bu barə-
də Puşkinin nəşr etdiyi “Literaturnaya qazeta”nın 1830-cu ildəki 
nömrələrindən birində xəbər verilmişdir. Müasirlərinin dediyinə 
görə, A.Bakıxanov Mitskeviçin əsərlərini orijinaldan oxumaq üçün 
polyak dilini öyrənmişdir. Sonrakı dövrlərdə, əlbəttə, artıq Mits-
keviçin adı, yaradıcılığı Azərbaycan maarifçilərinə, ədəbiyyat xa-
dimlərinə az-çox bəlli idi; XX əsrin Azərbaycan mətbuatında onun 
adına ara-sıra rast gəlirik. Üzeyir Hacıbəyovun inqilabdan əvvəl 
nəşr etdiyi qəzetdə Mitskeviç haqqında geniş məqalə verilmişdir. 
Bizim dövrümüzdə isə şairin ayrı-ayrı əsərləri, onun həyat və yara-
dıcılığından bəhs edən yazılar nəşr edilmişdir.

1985-ci ildə “Yazıçı” nəşriyyatında Sabir Rüstəmxanlının tər-
cüməsində nəşr edilmiş “Krım sonetləri” kitabını xüsusi qeyd et-
mək lazımdır. Bu kitabda sonetlərdən başqa şairin balladaları, 
romansları, lirik şeirləri və başqa əsərləri toplanmışdır. Kitab tər-

cüməçinin məhəbbətlə yazdığı ön sözlə açılır, tərcüməçi Mitskevi-
çin yaradıcılığını, ədəbi irsini, onun dünya sənət xəzinəsində yerini, 
mövqeyini özünə-məxsus şəkildə təhlil edir. Həmin tərcümə kitabı 
bir də onunla fərqlənir ki, G.Abdullayevanın polyak dilindən sət-
ri tərcümələri bədii tərcümənin əslinə yaxınlığına yardım etmişdir. 
Kitab həm Polşa, həm də Azərbaycan ədəbi aləmində dəyərli bir 
hadisə kimi qarşılanmışdır.

Mənə belə gəlir ki, yaradıcılığı bu günümüzlə səsləşən, taleyi 
taleyimizə oxşar olan şair və yazıçıların əsərlərinin dilimizə çev-
rilib, imkan daxilində nəşr edilməsi bu gün xüsusi bir məna kəsb 
edir. 1990-cı ilin yanvarında başımıza gətirilən qanlı faciə polyak-
ların da başına gətirilib. Lakin Adam Mitskeviçin poeziyası onları 
sınmağa, əyilməyə qoymayıb.

Bəlkə elə bu mənəvi qohumluğa, ruh yaxınlığına görədir ki, 
Adam Mitskeviçin əsərlərini dilimizə Azərbaycanın müstəqillik və 
azadlıq mübarizəsinin təşkilatçılarından və bayraqdarlarından olan 
istiqlal şairi Sabir Rüstəmxanlı tərcümə etmişdir.

Onun tərcüməsində Adam Mitskeviç mübarizəmizə qoşulur və 
bizə ümid verir!

Murtuz Sadıxlı

KRIM SONETLƏRİ

Kim şairi dərk etmək istəyirsə onun yurduna getməlidir.
Höte

Krım səyahətindəki yoldaşlarıma
Müəllif

AKKERMAN ÇÖLLƏRİ

Çıxdım genişliyinə səhra okeanının,
Kövşənlərə qərq olub üzür gəmim – arabam.
Düzənlərdə gül-çiçək dalğasıdır dörd yanım,
Mərcan rəngli kolluqlar, qayalardır arada.

Qoy mənə yol göstərsin göyün ulduzlu damı,
Nə bir kənd var, nə kurqan... Hər yan qaranlıq çöllər.
Görünən Dnestrin Akkerman mayakımı,
Yoxsa bulud alışıb? Yoxsa açılır səhər?

Oxqay! Sakitliyə bax! Yalnız durnalar bu an
Ötüb keçir qatarla əlçatmaz ucalıqdan.
Dinləyirəm: nə deyir kəpənək, gül dənizi?

Elə səssizlikdir ki, dilə gəlir öz dərdim,
Litvadan da səs gəlsə, yəqin ki, eşidərdim,
Yox, irəli, irəli! Çağıran yoxmuş bizi...

DƏNİZ UYUYARKƏN

Tarxankut yüksəkliyində

Asta-asta yellədir bizim bayrağı külək,
Silinir qırışıqlar göy suların üzündən.
O, sevincdən məst olan təzə, nazlı gəlintək
Oyanıb köks ötürür, sonra yatır təzədən.

Dava-tufan ötübsə, bayraq tərpənən deyil,
Çılpaq dor ağacı da mürgüləyir astaca.
Gəmi dəmir zəncirlə çidarlanıb, elə bil,
Dənizçi mürgüləyir səs-küyün altındaca.

Ah, dənizim! Sənin də məğrur köksün altında,
Göyü bulud alanda yatan bir əjdaha var,
Hava açılan kimi qəhqəhə çəkir bərkdən.

Ah, düşüncə! Dibində yaddaşım – qızıl ilan
Mürgü döyüb uyuyur coşanda dəli tufan,
Ancaq bizi çalacaq sakitliksə ürəkdə...

DƏNİZ SƏYAHƏTİ

Dalğa dalğadan ağır, dalğa dalğanı çəkir,
Dənizçi pillələri qalxır, ey dəniz, dayan!
Şikarını gözləyən iri hörümçək təki
Dalğa süzür havada, asılıb qalır tordan.

Gəmi çapır irəli yüyənsiz bir at sayaq,
Köpüklü gövdəsiylə şahə də qalxır birdən.

Bu quduz küləkləri qanadına taxaraq
Ötür uçurumlardan, dalğa zirvələrindən.

Uçur, bu yelkənlərlə mənim də ruhum uçur,
Gözümdə arzu uçur, könlümdə duyğum uçur,
Qışqırıram: irəli! Yüyürür bütün aləm.

Bu dəhşətli tufanda dinclik bürüyür məni,
Sanki ruhumdan alır gəmi bu sürətini.
Bundan belə quşa da mən qibtə eləmərəm...

TUFAN

Gəmi qırıb cilovu, coşur, bağırır sular,
Axırıncı kanat da üzüldü, gəlməz ələ.
Tufan qəhqəhə çəkir, xırıldayır nasoslar,
Son ümid şöləsi də batır qanlı günəşlə.

Dalğa yamaclarıyla harın ölüm dahisi
Qalxır gəmiyə doğru, sevinc saçır görkəmi,
Dağılmış divarların arasında yol gəzir,
Qalanı fəth etməyə gedən döyüşçü kimi.

Kimi uzanıb halsız, kimi dənizdən qara, 
Kimi də son öpüşlə vida deyir dostlara,
Kimi göyə yalvarır, dodaqda min ahı var.

Tək bir səyyah oturub kənarda qaya təki,
Fikirləşir dünyada o adam xoşbəxtdi ki,
Axirət duasıyçün üstündə Allahı var...

GÖZLƏV ÇÖLLƏRİNDƏN DAĞLARIN 
GÖRÜNÜŞÜ

Zəvvar1 və Mirzə

Zəvvar:

Allah sərhədmi çəkmiş orda buz divarlardan,
Ya donmuş buzlaqlardan taxt qurub mələklərə.
Ya ulduz karvanını, qərbə doğru keçən an,
Divlər bu daş yelpiklə saxlamış birdən-birə.
Çarqrad alovumu göylərdə şölələnən,
Ya Allah zirvələrdə çıraq yandırıb bu gün?
Gecə qaranlığında uzaq səfərdən gələn
Yorğun dənizçilərə yolu göstərmək üçün.

Mirzə:

Çox görmüşəm, o yerdə qış hakimdi dünyaya,
Çayların dimdikləri söykənib bu yuvaya.
“Ah” desəm, dodağımdan qar yağırdı ətrafa.
Qartalları – yol tapmaz. Dumanı – donmuş şırım,
Bir bulud beşiyində uyuyur yüz ildırım...
Çadırdağdı! Çadırdağ!
Zəvvar heyrətləndi:
A-a!!

BAXÇASARAY

Boş qalıb ehtişamlı sarayı Girey xanın,
Paşalardan yadigar izləri zaman biçir.
O yerdə ki, bir zaman bəzəyiydi dünyanın
Çəyirtkələr tullanır, ilan sürünüb keçir.

Qələbə şənlikləri, təmtəraq qalıb harda?
Dünyaya hökm edən də görəcəkmiş bu günü...
Qübbələrə əl atan sarmaşıqlar divarda
Baltasar taleyinə yazır ölüm hökmünü.

Təkcə mərmər otaqda əvvəlkitək hay salıb,
Köhnə hərəmxananın həvəsitək ucalıb
Çağlayır ağ fəvvarə – göz yaşı vermir aram.

Ehey! Söylə, hardasan sevgi, ehtiras, həvəs?
Özünüzü dünyada ölməz sayırdınız bəs...
Utanın! Siz getdiniz, mən hələ də axıram!

BAXÇASARAYDA GECƏ

Müəzzin susur birdən, donur havada ahı,
Axşam səssizliyində əriyir azan səsi.
Üfüqün üzü yanır, sanki, gecələr şahı
Öz utancaq yarının görüşünə tələsir.

Yandırdı çilçırağı göyün hərəmxanası,
Hər işığın dalından neçə ümid boylanır.
Sularda mürgüləyən Qutək bulud parçası
Ulduzlar arasında azıb tənha dolanır.

Sərv ilə minarənin kölgələri yan-yana,
Dağ da sərt qayaları toplayıb ətrafına,
Sanki İblis yığıbdır başına şeytanları.

Hərdən şimşək boylanır gecə yapıncısından,
Bir faris sürətilə ötüb keçir həmin an,
Uçur səssiz uyuyan mavi düzlərə sarı...

POTOTSKAYANIN MƏZARI

Bu bahar ölkəsində soldun tər çiçək kimi,
Uzaq, doğma ellərə çatmadı zərif səsin.
Ötüb-keçən günlərin əlvan kəpənək kimi
Uçdu, xalları qaldı, qaldı xoş xatirəsi.

Nədən biz tərəflərdə elə şöləli yanır,
Ulduzların qatarı niyə parlaqdı yenə?
Bəlkə, odlu gözlərin verib son işığını –
Səpib son çınqılları Vətənin göylərinə?

Polşa qızı! Yad eldə mənim də vədəm çatar,
Dost əlləri üstümə bir ovuc torpaq atar –
Qəbrinin üstündəcə gələr əbədi yuxum.

Sonra doğma ellərdən kiminsə yolu düşər,
Mahnı qoşar yad yerdə bu qəribə görüşə,
Doğma dilim səsləncək oyanıb qalxar ruhum.

HƏRƏMXANA QƏBİRİSTANI

Mirzə Zəvvara

Neçə baharın barı, neçə qənirsiz bədən
Allahın süfrəsində... pay verilibdir ona.
Şərqin incilərini səadət dənizindən
Sərdabələr çəkibdir öz zülmət yatağına.

Üstündə buncuğutək2 kölgələr ordusunun
Parıldayır daş çalma – kədərin buz heykəli.
Mərmərin bir küncündə açıb vaxtın donunu,
Gör kimlərin adını yazıb gavurun əli.

Ah, siz cənnət gülləri! Suya yoldaş oldunuz,
Həya yarpaqlarının altındaca soldunuz,
Sizi gizləyən pərdə mərmərdən də ağırdı.

Ulu Allah, bağışla, bu gün yol göstərmişəm,
Hərəmlərin yanına yadelliylə gəlmişəm!
O da ancaq məzara... göz yaşıyla... baxırdı.

BAYDAR VADİSİ

Dəlisov bir həvəslə qovub dəlisov atı,
Çapıram, göz önündən keçən nədir, nə deyim?
Bəlkə, dağ dağı qovur, dalğa dalğaya çatır,
Ötən mənzərələrdən sevinc içir ürəyim.

Fəqət, at düşüb haldan! Ara vermədən hər an
Axıb gəlir səmadan sirli, qatı qaranlıq.

Yenə yorğun gözümü qamaşdırıb dörd yandan
Çaylar, meşələr ötür dincəlmədən bir anlıq.

Hamı yatır, yuxum yox... Yetdi artıq kəhərim
Şığıyan dalğaların haray çəkdiyi yerə,
Dənizin ağ saçını qucaqladı əllərim.

Dalğa gəlir, qıy çəkir, çırpılır sahillərə, 
Bu harayda bir anlıq dinclik tapır ürəyim...
Kaş fikrim də dincəlib rahatlana bir kərə.

ALUŞTADA GÜNDÜZ VAXTI

Sübh namazı qılmağa dağ da tələsir yaman,
Günəş doğana kimi çadradan çıxır başı.
Güləndə yırğalanan meşənin cığasından
Xan təsbehi dağılır, yağır inci yağışı.

Dərə gül dənizidir. Yarpaqların üstündə
Uçan kəpənəklərmi, ya qanadlı çiçəklər?
Şeh qiymətli incidir qızılgülün gözündə,
Səsini zilə çəkir müğənni çəyirtkələr.

Dibsiz dənizin üstə qaya dayanıb çılpaq,
Onun ayaqlarına dalğalar çırpılaraq
Zərrələnir, od saçır pələng gözləri kimi.

Sonra geri çəkilir, baş qoyur pəncəsinə,
Qu quşları üzüşür, qağayı uçur yenə,
Su üstündə kədərlə qalxır, ağarır gəmi.

ALUŞTADA GECƏ

Çadırdağa endi yenə şölə çəkən səma şamı,
Qayalara dəyib sındı, yanaqları doğram-doğram.
Axşam mehi əsib keçdi, rahat nəfəs aldı hamı,
Qanad açdı qatı zülmət – ürək yoran, göz qorxudan.

Dağ yolları qaralmada, vadilərdə gecə dərin,
Elə bil ki, yuxuludu gecə xəlvət axan irmaq.
Axşamların gül nəğməsi – xoş nəfəsi çiçəklərin
Üzür səssiz musiqitək min cür ətir qoxuyaraq.

Bu sükutun qanadına qısılaraq uyuyuram,
Bir meteor axıb keçir, diksindirir məni bu vaxt
Parlaq qızıl selləriylə meşələri dolduraraq.

Gecə! Gecə! Yuxuların könlümüzə verir aram,
Sən əlinlə əzizləyib söndürəntək hissimizi
Alov saçan baxışların yenə oda salır bizi.

ÇADIRDAĞ
Mirzə

Ey məscidlər minarəsi, yaylaqların ulu xanı,
Bütün Krım dağlarının başı üstə tənha ada.
Ey Çadırdağ, səyyah kimi dolanaraq bu dünyanı
Yenə gəlib baş əyirəm sənin qadir hüzurunda.

Kəsib cənnət qapısını Cəbrayıltək sən də hər gün
Yüksəklikdən yad dünyaya çevirmisən baxışını.
Qara bulud – başlığındı, yaşıl meşə – isti kürkün,
İldırımsa – paltarına vurur qızıl naxışını.

Günəş doğsun, külək əssin, hey ələnsin qışın qarı,
Yaxud kafir od vuraraq yurdsuz qoysun tatarları,
Sən yenə də lal-dinməzsən, nə yanır, nə inləyirsən.

Tufanları, leysanları öz köksündən ötürərək,
Uzaq-uzaq dünyaları ayağına gətirərək
Təkcə böyük Yaradanın nəfəsini dinləyirsən.

ZƏVVAR

Dörd yanımda al-əlvan, bərəkət saçan düzlər,
Günəş çələng toxuyur, yenə dəyişir halım.
Məni başdan etsə də, sevgi qoxuyan üzlər,
Ötüb-keçmiş illərə uçur yenə xəyalım.

Orda palıd meşəsi ötür doğma havanı,
Nə Salgir gözəlləri, nə sehirkar xoş avaz.
Nə od saçan ananas, nə tutun şirin qanı,
Litva, sənin o yaşıl şam meşənə tay olmaz.
Baxıram gözəlliyə öz ağlar ürəyimlə...
Köhnə, əziz eşqimlə, cavanlıq istəyimlə
Bu cazibə içində qərib olmaq asanmı?

Heyf, gənclik çağımda ayrı düşdüm elimdən,
Heyf, ana torpağım alınıbdır əlimdən,
Vətən, izim itdimi, məni unutmusanmı?

CUHUDQALADA UÇURUM ÜSTÜNDƏN YOL

Mirzə və Zəvvar

Mirzə:
Burda Allaha yalvar, cilovda yoxdur nicat,
Atın dırnaqlarına tapşır taleyini sən.
Uçurumu gözüylə ölçüb baxan mətin at
Dırnağıyla yol gəzib keçib gedər, görərsən!

Sənsə ora boylanma! Qahirə quyusudur3 –
Gedib dibə yetişməz vahiməli nəzərin.
Əlin qanadsız quşdur! Boşluq əlini udur,
Fikirləşmə! Uçurum çəkir fikrin lövbərin.

Ancaq dibə yetməyən lövbər – qəzəbli şimşək,
Qayığı öz dalınca dartıb apardığıtək
Fikrin də səni boğar, bircə nişanə qalmaz...

Zəvvar:
Ora çoxdan baxmışam, Mirzə, daha çəkmə qəm,
Ancaq nələr görmüşəm – axirətdə deyərəm!
Canlıların dilində belə sözlər tapılmaz...

KİKİNEİZ DAĞI

Mirzə

Bir bax! Səma çağlayır dərələrin təkində,
Qövsi-qüzehə bənzər qanadını açaraq,
İldırımla vurulmuş nəhəng quştək yatır dağ,
Üfüqlər də boyanıb onun əlvan rəngindən.

Ağappaq silsilədir – üzür nəhəng buludlar,
Üzür bəyaz adalar mavi boşluq üstündən,
Dünyanın yarısına kölgə düşür üzündən,
Ancaq onun alnında ağ alovdan sarğı var.

O sarğı ağ şimşəkdir! Dayan! Udar uçurum...
Atım qanad bağlayıb, bu yarğandan uçuram.
Sənsə əlində qırmanc boylanıb arxamca bax!

AYIDAĞ4

Ayıdağın üstündə söykənib sal qayaya,
Göz qoyuram, dənizmi, yoxsa gümüşlənən qar?
Hardan gəlir əbədi bir nəğməni oxuyan,
Bir-birini qovmaqdan yorulmayan dalğalar?

Görünməmiş hünərlə yüyürürlər irəli, 
Qayalar inildəyir neçə parlaq nizədən.
Birdən yolu kəsilir, bizə ağ inciləri
Səpələyib geriyə qayıdırlar təzədən.

Səni də, bax, beləcə, gənc şair, qəbrə qədər
Dibsiz burulğanlara ehtirasın sürüklər,
Ancaq sən qaldırarsan rübabını qayatək.
Qaranlığa qoşulub ehtiras qaçar geri,
Dalınca səpələnər ölməz nəğmə gülləri,
O güllərdən nəsillər sənə çələng hörəcək...

Qayalar arasında parıltı görsən, demək,
Mənim bəyaz çalmamdı? Ancaq, görməsən əl çək!
Deməli, bu dağlardan kimsə adlamayacaq!...

BALAKLAVADA QALA XARABALIQLARI

Bu qala yenilməzlik nişanıydı ölkənin...
Xarabalıq içində Krım şöhrəti itər.
Başımızın üstündə ucalır kəllə kimi,
Sakini ya ilandır, ya gəlmə – ondan betər...

Burda hər daş tarixdir. İndi onu kim duyar?
Tənək həşərat kimi bürüyübdür divarı.
Hər yazının altında bir qəhrəman uyuyur,
Budaqlar uzandıqca itirir yazıları.

O yerdə ki monqolla genuyalı çarpışıb,
Sənətkar yunanların ömrü daşa qarışıb,
Məkkə elçilərinin ucalıb azan səsi, –

İndi qəhrəmanlara məzar olubdur Vətən,
Matəm bayrağı kimi viranələr üstündən
Açılıb gecə-gündüz qara quzğun dəstəsi...

EY GƏNCLİYİM, QANAD VER

FİLARETLƏR ŞƏRQİSİ5

Ey, doldur qədəhləri,
Arzular çox, həyat bir.
Ömrün qızıl illəri
Bizi tərk edib gedir.

Qoy keçsin əldən-ələ,
Qəlbimiz gəlsin dilə.
Nuş edib axıradək –
Nə var dibində görək!

Polşanın balıdır bu,
Sussun nitqlər artıq!
Xalqın şən oxuduğu
Nəğmələrlə bağlıyıq!

Kitablar qəddi əyib,
Öyrən keçmişdən! Nəyi?
Romalıtək işləyib,
Yunantək şənlənməyi.

Dövrün hakimidir bu,
Mey apar onun üçün.
Bu gün – gücün hökmüdü,
Sabahsa – hökmün gücü.

Azadlıq sevmir, nəsə,
Sağlıq gurultusunu.
Dostlar, həmfikiriksə
Susun bu axşam, susun!

Bu metal əridənlər
Zamanı da əridir.
İlham dincəldi, yetər,
Baxus, bizə mey gətir!

O müdrikə tapın ki, 
Kimyanı incə bilmiş,
Arayıb yüz tərkibi
Bu balı seçə bilmiş...

Göyləri gəzdi hədər,
Sirrin pasın silmədi.
Arximed çox gəzsə də,
Dayaq tapa bilmədi.

Bir gün Nyuton, əgər
Düşsə belə həvəsə,
Dünyanı tərpətməyə
Dayağı bizdə gəzər.

Axtarıb göyü, fəqət
Onlar yerdə dayanmış!
Bizimçünsə həqiqət
Gücümüzdən yaranmış!

Ruhların hökmü ilə
Ürək yananda hərdən,
Demə, köhnə ölçüylə
Birlik çoxdur ikidən!

Ey, doldur qədəhləri,
Qiymətlidir ötən an.
Ömrün qızıl illəri
Geri dönməz heç zaman.

Andımız budur ancaq!
Sönər gözlərdə heyrət,
Daş ürəklə udacaq
Bizi də əbədiyyət!...

1820

GƏNCLİYİN VƏSFİ6

Ruhsuzluq, ürəksizlik – insanın düşməni bu...
Ey gəncliyim, qanad ver, qanad ver mənə görək,
Ölü dünya üstündən uçum cənnətə doğru –
Bəlkə, orda üzümə ümid gülümsəyəcək,
Bəlkə, orda arzular, xoş xəyallar canlıdır.
Bəlkə, orda hələ də yaşamada möcüzə,
Yenilik çiçəkləri yağacaq üstümüzə.

Qoy baxsınlar dalımca həsədlə o kəslər ki, 
Torpaqda zorla gəzir, belini əyib yaşı.
Onun batıq gözünü isti ocağı çəkir,
Fikri öz komasının ətrafında dolaşır.
Tez ol, bir işdən yapış, ey cavanlıq, qanad aç,
Dağıt bünövrəsindən istibdadı, həsrəti.
Öz günəş gözlərindən nur payla, ildırım saç,
Oyat tənbəl ruhunu yatmış bəşəriyyətin.

Bir aşağı nəzər sal.
Əbədi qaranlığa
Qərq olan bu dünyanın sifətinə göz yetir.
Oyada bilərsənmi ruhunu bir anlığa
Ölü dənizin, çölün...
Kimdir ordan əl edir?
Gözündəki ölümü gizləyib hiylə ilə,
Üzür, ancaq gəmisi doludur güllə ilə.

İzinə düşüb gedir bir özünə bənzərin,
O, dalğanı qovduqca dalğalar qovur onu.
Qalxdığı zirvə uca, endiyi dərə dərin,
Sonra da bir qayaya çırpılır, yetir sonu.
Şərəfsiz aqibətlə ölür yaşadığıtək...
Özünə vurğunların sonunu belə görək!...

Hamıya sevinc payla, səxavətdə sevinc tap,
Ey gəncliyim! İşıq saç, qapını döyməz kədər.
Onların arasında çəkilməsə qızıl sap
Duya bilməz sevinci səmavi ürəklilər...

Dostlar! Əl-ələ verək bir amal uğrunda biz,
Bir olsaq səadətdən hamımıza pay düşər.
Birləşsə istəyimiz, ağlımız, məsləkimiz
Bu Vətən övladları ağ günlərlə görüşər.

Xoşbəxtdir o kəslər ki, verir canını qurban,
Ədalət döyüşündə ölür, arzuya çatır.
Şöhrətə gedən yola özü olub pilləkən,
Başqasını ölməzlik zirvəsinə ucaldır.

Dostlar, əl-ələ verək bir amal uğrunda biz!
Birləşib selə dönsün gücümüz, qüdrətimiz!
Yolumuz sərt olsa da, keçsə də uçurumdan,
Paxıllıq, düşmənçilik yada düşməz bir anlıq,
Bizə ilham verəcək qaynar təbli cavanlıq.

Kim ki uşaqlığından öyrənib ağır işə
Kentavrlar nəslini kəsəcəkdir həmişə.
Cəhənnəm odunu da görsə, dəyişməz rəngi,
Ən uca səmalardan düşürəcək çələngi!
İş üçün yaranan əl boş-bekar dura bilməz,

Əllə qırılmalını fikir sındıra bilməz!
Di qalx, ucal, qanad çal, qartal uçuşun olsun,
Sənin şimşək çaxışın düşmənlərə son olsun!

Qalxın, əl-ələ verin!
Dolansın ana yeri
Bizim əllərimizin istiqanlı zənciri.
Bir olsun milyonların sözü, fikri, həvəsi,
Bir nöqtədə birləşsin istəyimiz, ruhumuz...
Çıxarıb mehvərindən səni, ey Yer kürəsi,
Tamam yeni bir yolla aparmaqdır arzumuz!
Qartımış təbiətin ölgün, solğun rəngini
Qoparıb, bəxş edərik sənə yaz çələngini!...
Bir vaxt Allah özü də gecələrin bətnindən, 
O qarışıq, o başsız dünya fəlakətindən
Ruhun möcüzəsini, nuru, səsi oyatdı,
“Qoy olsun!” kəlməsiylə kainatı yaratdı.
Göyə mavilik verdi, küləyə köhlən atı,
Ulduzları parladıb bəzədi kainatı.

İnsanlar da beləcə yer üzünü dəyişir,
Allahlıq qüdrətiylə qaranlıqla döyüşür,
Gənclik də ulduz-ulduz silir göyün pasını,
Toranlıqdan çıxarır bu ruhlar dünyasını.
İnsanları dostluğa, qardaşlığa səsləyir,
Məhəbbəti ovcunda çiçək kimi bəsləyir.
Odlu nəfəsimizdən əriyər buz qatları,
Açılar yer üzündə işığın qanadları.
Ey azadlıq şəfəqi! Xoş gəlmisən sən, ancaq
Xoşbəxtlik günəşimiz
dalınca doğulacaq!...

1820

LÜDVİQ MATSKEVİÇİN ALBOMUNA7

Çox uzaq və biganə, nə təbəssüm, nə qılıq –
Təsadüf bircə gündə başlanır da, bitir də.
Gör necə tanışlıqdı, gör nə təhər ayrılıq:
“Salam!”la “Əlvida”nı yazıram bir sətirdə.

Uzaq dağ dərələri alacaq qucağına
Nəğməsiylə özünü ovunduran qəlbimi.
Sevincimi, hissimi necə yad ocağına
Cavabsız verəcəyəm mən qərib yolçu kimi.

Bəlkə də o nəğmədən sizlər tutanda soraq
Mən yolçunu susdurar qürbət yolu, qarlı dağ!...

1824

DƏNİZ SƏYYAHI
Z.-nin albomundan8

Bu miskin qayığı dalğalar birbaş
Qovub aparırsa uzaq ellərə,
Qəmli gözlərindən süzülməsin yaş,
Sıxma ürəyini sən əbəs yerə.

Artıq itib getdi dumanda qayıq,
Bütün ümidlər də yox oldu birdən.
Daha nəyə görə ağlamalıyıq?
Onsuz da heç şeyi dəyişəmməzsən...

Yox, yox! Köksümüzdə sağalmaz yara,
Boyun burmaqdansa bu sahildə biz,
Atılaq amansız fırtınalara,
Döyüşlərdə çıxsın son nəfəsimiz...

14 aprel 1825, Odessa

SƏFƏRƏ ÇIXDIĞIM GÜNÜN DÜŞÜNCƏLƏRİ

Hardan dolub könlümə bu həyəcan, bu kədər,
Yuxu getmir gözümə gecə səhərə qədər.
Dörd divar arasında tapa bilmirəm aram,
Ah çəkib, divarlara həsrət ilə baxıram.
Görən nəyi unutdum, yadımdan çıxan nədir?
Bu ayrılıq anları ürəyimi göynədir.
Bu divarlar neçə gün, neçə gecə lal kimi
Dinləyiblər çarəsiz ah-naləmi, dərdimi.
Kimi gözlədiyimi anlamadan, bilmədən
Tez-tez donub qalardım pəncərə önündə mən.
Kimsəsiz günlərimin fəryad çəkən izləri,
Məni təngə gətirən yalqız addım səsləri...
Oturardım, durardım... Bu boşluq sıxır məni,
Anlar ilə sayıram vaxtın yetişməsini.
Eşidirəm: sisək də nəğməni kəsən deyil,
O da sevgilisindən cavab sorur, elə bil.
İşıqlanır. Sürücü taqqıldadır şüşəni.
Gedək! Vida söyləyib yoxdur ötürən məni.
Nə “xoş gəldin!” söyləyib girmişdilər qoluma,
Nə “yaxşı yol!” deyərək su səpən var yoluma!
Gedək! Adamlarından mənə dost tapılmayan
Bu yerlərdə nə var ki, məni tutub saxlaya?
Mənim ki bu səfərim kimsəyə qəm gətirməz,
Mən də tərəddüd edib fikrə getmərəm əbəs.
Yaz nəfəsi bürüyən çöllərdən də arabir
Beləcə yetim çiçək harasa uçub gedir –
Küləklərin döşündə yalqız, kimsəsiz, əsir...
Həmcinsini görəntək tez üstünə tələsir.
Arabir də sığınır qızılgül ləçəyinə,
Çaşıb könül də verir vəhşi çöl çiçəyinə.
Sonra da qara yellər köksünə vurub yara,

O çiçəyi mənimtək atır yad diyarlara.
Qərib bir səyyah idim mən də qərib şəhərdə,
Gəzirdim haylı-küylü, darısqal küçələrdə.
Gözəllər də görürdüm könülaçan, şux, incə,
Maraqla baxırdılar yadlığımı bilincə.
Ala-bəzək kəpənək dalınca qaçan uşaq
Yetişib tutan kimi təzədən buraxacaq...
Uçub gedək, hələ ki güclüdür qanadımız,
Yeni yüksəkliklərdən eşidilsin adımız!
Yadımdadır, Vətəndən ayrılıb gələndə mən,
Sevgilimə, dostlara əlvida söyləyərkən
Mən uzaqdan görürdüm – o doğmalar nə qədər
Dalımca əl eyləyib, yaylıq yelləmişdilər.
Ağlamışdım, gənc idim, axıb duruldu qanım.
Göz yaşı ovundurmur daha məntək qocanı.
Cavan vaxtı ölüm də sənə oyun-oyuncaq,
Dostların ürəyində ömrün ki uzanacaq!
Qoca isə yüz dəfə ürcah olub yalana,
İnamı qalmamışdır möcüzəyə-filana.
Bilir ki, ölüm gəlsə aparacaq hər şeyi, 
Qoy olsun! Yad şəhərdən rahat qopur ürəyim,
Getdik! Bizi səfərdən ləngidib saxlayan yox, 
Dalımca təəssüflə boylanıb ağlayan yox.
Kimsə baxışlarıyla çəpər çəkməz yoluma,
Xəyalən “ləngi!” deyib qol dolamaz boynuma.
Tənha, qərib zəng səsi qeyb olub itən zaman
Kimsə hıçqırıb yanmaz əbədi ayrılıqdan!...

YOLÇUNUN NƏĞMƏSİ

Ağaclar çiçəklədi,
Gecənin nəfəsi bal.
Bülbül yenə inlədi,
Sardı qocanı xəyal.

Qəlbimdən qanlar axır,
Bir an tapmıram aram.
Bu gələn yazı, axı
Kimlə qarşılayaram?

Çalğıçının kölgəsi
Əsir Ay işığında.
Simlərin qəmli səsi
Nələri salır yada?!

Menestrel9 sızlayır,
Serenada çəkir dad.
Onlar qovuşacaqlar,
Mənsə yalqızam, heyhat...

Yağı kəsildi hər yan,
Evəmi dönmək gərək?
Kimsəyə açılmadan
Məzara gedər ürək.
Duman alır başımı,
Önümdə titrək çıraq.
Yenə nəğmə qoşummu
Qələmə od vuraraq?

Ey körpə düşüncələr,
Quşcuğaz düşüncələr,

Ürəyim ana kimi
Sizlərə qayğı çəkər.

Bir an bahar, bir an qış,
İsti soyuğa əvəz.
Dərdlərim – sadiq yoldaş,
Məni heç vaxt tərk etməz!

1832

TƏRS ARVAD

Dəyişib adamlar, dəyişib zaman,
Özünü öldürən çoxalıb yaman.

Bəlkə, buna görə biri sahilə
Çıxıbsa gəzişsin belədən-belə,
Bir az narahatsa, qəmlisə, nəsə,
Geyimi-kecimi bir az köhnəsə,
Çayın gözətçisi şübhələnəcək,
Tez sorğu-suala onu çəkəcək:
Özünü boğmağa gəlmisən, bəlkə?
Bu nahaq fikirdən vaxtında əl çək!
Burda xilas edib ölümdən guya,
Onu aparacaq... həbsxanaya.

Sena sahiliylə bir dəfə biri
Qaçıb axtarırdı səylə hər yeri.

Gözdən keçirirdi göy suları o,
Qaçırdı durmadan çay yuxarı o.

Jandarm haqladı onu əlbəəl:
“Sənin bu halına qalmışıq məəttəl”.

Sordu rəsmiyyətlə: “Kimsiniz, deyin?”
Osa qışqırırdı: “Xilas eləyin!
Qanuni arvadım, ay dad, ay haray,
Aşıb suya düşdü, onu boğur çay...”

Jandarm mənalı bir təbəssümlə
Deyir: “Təbiəti bilmirsən hələ,
Çay aşağı gedir batanlar, axı
Sənsə çay yuxarı salıb sorağı
Tərsinə gəzirsən öz arvadını.
Burda hidravlika qanunu hanı?”
Kişi cavab verdi: “Başa düş, yəqin,
Mənim arvadımdan yoxdur xəbərin.
Ömrü dava ilə yaşamışıq biz,
Heç zaman bitməyib mübahisəmiz.
İnan, qan uddurub arvadım mənə,
Nə desəm eləyib onu tərsinə.
Onda ki bu qədər inadcıllıq var
Yəqin, meyiti də tərsinə axar...”

MƏN ÖZÜM SİZİNLƏ OTURAN ZAMAN

Mən hər şeyi unudub sizlə oturan anda
Baxıb, baxıb sizlərə şirincə danışanda
Ruhum çox uzaqdadır, məni çoxdan tərk etmiş,
Səyyah kimi baş alıb doğma ellərə getmiş.

O doğma ellərə ki, fikrimə qanad verib, 
Gözümə min cür sevinc, ürəyimə od verib.
Onun xatirəsi də şirindi, əvəzsizdi,
Sonra tapdıqlarımdan onlar yüz qat əzizdi.

Bu sonsuz ağrılardan, əzablardan, qəmlərdən
Qaçıb uca şamların gizlənərəm dalında.
Yenə kəpənək qovub, quş uçurub mən hərdən
Çıxararam büsbütün hər şeyi xəyalımdan.
Külək biçənəklərə sevgi nəğməsi yazır,
Odur, çöllərdən keçib bir gözəl gəlir bizə.
Onu hey atıb-tutur zəmilərin dalğası,
Səhər bizimçün doğur, nur səpir üstümüzə.

1839-1840

POLYAK ANA

Oğlunun bu uşaq baxışlarında
Parlayan dühanın ümidlərindən
Qəhrəman nəsillər düşsə də yada,
Ey polyak anamız, sevinsən də sən,
İndi ki əlində korşalıb yaraq,
Oğlun dərd əlində inləyən olub,
Qocalar yanında yasa bataraq
Ata-babaların igidliyindən
Bütün gün nağıllar dinləyən olub –
Onun qayğısıyla sakitləşmə sən!

Bax bu şəkildəki qanlı qılınca, 
Qadın öldürülüb – elin yasıdır.
Düşmənin qılıncı, unutma ancaq, 
Sənin də köksünə saplanasıdır.

Adamlar, fikirlər, dinlər qarışıb,
Dünya gülüstana dönsə də bir gün,
Oğlun ömür sürür dərdlə barışıb
Şərəfsiz döyüşdə məhv olmaq üçün.

Qoy hələ düşünsün, qul olsun qəmə,
Çəkilsin mağara qaranlığına.
Ordan vəhşi kimi baxsın aləmə,
Sığınsın ilanlar, çayanlar ona.

Qoy hələ öyrənsin simasızlığı,
Nə sevinci bəlli, nə də nifrəti,
Sözündən bir satqın şirinlik yığıb,
Qəlbindən boylansın ilan xisləti.

İsa körpəlikdən taxmışdı xaçı
Sonrakı əzabın nişanəsitək.
Dərdin qapısını oğluna açıb
Yolunu bu başdan göstərmək gərək.

Ey polyak anamız, qoy əzəl başdan
Oğlun başa düşsün vəzifəsini.
Keçir yollarını çınqıldan, daşdan,
Görsün əzabların sərt sifətini.

Bu başdan qandalı keçirt qoluna,
Mədən arabası daşısın hər gün,
Bir gün alçaqlıqlar çıxar yoluna,
Öyrət, alçaqlığa tablamaq üçün.

Cəllad baltasından, dar ağacından
Qorxusu olmasın onun heç zaman.
Daha cəngavərlik zamanı getdi,
O bir də qılıncla döyüşən deyil.

Düşmənlə meydanda üz-üzə gəlməz.
Üçrəngli bayrağın altında da, bil, 
Qan töküb azadlıq göyərdə bilməz.

Yox, mənfur satqınla gəlib üz-üzə,
Əyri hakimlərlə əyişməlidir.
Yadelli düşməni unudub, təzə
“Doğma” düşmənlərlə döyüşməlidir.

Cani yuvasında itəcək yolu,
Düşmənə dönəcək öz sağı, solu.
İpləri yellənən bir dar ağacı
Qəbrində abidə olacaq onun.
Şöhrəti köməksiz göz yaşlarında,
Qəmli pıçıltıda qalacaq onun.

SEVGİ ŞEİRLƏRİNDƏN

K.M.

(Mariyaya)10

“Gözlərimdən çəkil!” dedin. Getdim həmin an,
“Qəlbimdən çıx!” – Daha mənim həyəcanım az...
“Unut tamam!” Yox, bu yerdə dayanmalısan,
Yaddaşıma bir qul kimi əmr etmək olmaz!

Gün əyilir, uzandıqca kölgə böyüyür,
Al Günəşdən xatirədir alışan ocaq.
Yaddaşımda o kölgənin əkizini gör,
Çəkildikcə böyüyəcək, tutqunlaşacaq...

İkimizi bir arzuda vəslə yetirən
Bu yerlərdə min əzabın yarası qalıb.
Gecə-gündüz səninlə bir olacağam mən,
Axı burda ürəyimin parası qalıb.

Əlin dəycək yenə arfa kədər yayacaq,
Bu simlərin fəryadında sevgi dolu qəm.
Zərif səslər qulağına pıçıldayacaq:
“Bir vaxt onu bu mahnıyla əyləndirmişəm”.

Ya da başın şahmat üstə əyilən zaman
Yenə şahın iqbalına yazılanda “mat”,
Ötənləri yada salıb xatırlayarsan:
“O beləcə oynayardı mənimlə bir vaxt”.

Ya bezikib axşamlardan, mərəkələrdən,
Durub sönmüş bu sobanın yanında səssiz,
Yada salıb, düşünərsən qüssəylə birdən:
“Burda bir vaxt ikilikdə oturardıq biz”.

Sərt taleyin ayırdığı sevgililərin
Əzabından söhbət açan kitabdan bezib,
Düşünərsən ah çəkərək sinəndən dərin:
“Köçürüblər elə bizim taleyimizi”.

Ya müəllif əsərinin sonunda qəsdən
Qovuşdursa aşiqləri... Bu da bir paydı!
Üfürərək şamdanları fikirləşərsən:
“Kaş bizə də bu xoşbəxtlik qismət olaydı”.

Külək əsib səsləndirir qurumuş otu,
Budaqlardan meyvə qopur, bağda quş gəzir.
Bayquşların çığırtısı qovur sükutu,
Ancaq sənsə düşünürsən: “Odur... tələsir...”

İkimizi bir arzuda vəslə yetirən
Bu yerlərdə min əzabın yarası qalıb.
Gecə-gündüz səninlə bir olacağam mən,
Axı burda ürəyimin parası qalıb!...

1823

MARİYA P. (ut kammer)ə11

Şeirlər toplusunun ikinci cildini göndərərkən

Mariya, əziz bacım! Qanımız ayrısa da,
Ruhumuz, düşüncəmiz bir olubdur dünyada.
Nə vaxtsa, nə taleyin, nə sənin, nə ürəyin,
Ayrı bir xoş duyğunun hökmüylə deməliyəm:
Xoş niyyətlə yada sal ötüb keçmiş illəri!
Qəbul et qardaşından bu odlu sətirləri!

1823

ŞÜBHƏ

Sənsiz qəmə batsam, yas saxlamaram,
Səninlə sevinsəm, üzə vurmaram.
Di gəl ki, uzansa ayrılıq birdən, 
Təklik ağır gəlir, darıxıram mən.
Belə ikiliyə edirəm heyrət,
Görən, bu dostluqdur, yoxsa məhəbbət?

Sən gözdən itəndə tablamaq çətin
Olsa da,
Yadıma düşmür surətin.
Di gəl ki, ruhumda həmişə, hər an
Sənsən xatırlanan, sənsən duyulan.
Elə xəyalınla edirəm söhbət,
Görən, bu dostluqdur, yoxsa məhəbbət?

Təklikdə nə qədər ağrılar yedim,
Görəndə heç sənə gileylənmədim.



219

Məqsədsiz, ünvansız, gözlərimdə qəm
Dünyanı nə qədər dolanıb gəzsəm,
Yenə də qapına dönürəm fəqət,
Görən, bu dostluqdur, yoxsa məhəbbət?...

Yolunda canımı əsirgəməzdim,
Cəhənnəmə düşsəm, “yandım” deməzdim.
Sən necə? Sən məni sevirsənmi bəs?
Yox, belə xoşbəxtlik ağlıma gəlməz.
Qalımmı, gedimmi, kim eləsin qət?
Görən, bu dostluqdur, yoxsa məhəbbət?

Əlimə toxundu doğma əllərin, 
Sevincim hüdudsuz, dincliyim dərin,
Ağrısız, əzabsız...
Ölüm də yuxu,
Bəs niyə ürəyi şübhələr boğur?
Çırpınır, dincliyə etməmiş adət,
Görən, bu dostluqdur, yoxsa məhəbbət?

Sənə bu nəğməni qoşduğum zaman
Sanki, ayrılmışdı ruhum dünyadan.
Bəs sözlər hayandan qatarlanırdı?
Sinəmdə sehirli bir od yanırdı. 
Mənə ilham verən bu ulu nemət,
Bilmirəm, dostluqdur, yoxsa məhəbbət?...

1825

İKİCƏ KƏLMƏ

Verib baş-başa oturanda biz
Sənə bir sual vermək olarmı?
Qoşalaşanda nəzərlərimiz
Orda qəlbini görmək olarmı?
Gözün od saçıb alovlanmamış
Görüm necədir orda fikirlər,
Dodaqlarından qanadlanmamış
Duyum sözünü, oxuyum əzbər.
Qulaq – dinləyən, göz – həsrət çəkən,
Bu sirri heç vaxt izah eləmə...
Əzizim, dillən, gözləyirəm mən,
Çətin deyil ki, ikicə kəlmə:
“Sevirəm səni! Sevirəm səni!”

Ruhumuz bir gün göyə uçanda
Mənim əlimdə ixtiyar ola.
Həmişə, hər an, bütün hər yanda
Gözəl gözünə bu iki sözü
Köçürə biləm əlimlə özüm...
Yalnız iki söz: “Sevirəm səni...”

Orda səhərdən axşama qədər
Tək bircə nəğmə təkrarlanaydı,
Tək bu sözləri söyləyəydilər:
“Sevirəm səni! Sevirəm səni!”
O nəğmə mənə olaraq yoldaş
Milyon şəkildə oxunaydı kaş...

YUXU

Axır ayıracaq bizləri həsrət,
Sönəcək bu zərif sevgi çırağı.
Ancaq ürəyində varsa sədaqət,
“Əlvida” söyləmə ayrılıq çağı.

Bu dərdli anbarda xoşbəxtəm niyə?
Sənin ayağının yanındaca mən
Oturub son dəfə “sevirəm” deyə
Alıram bir damla zəhəri səndən.

Başımı söykəyib zərif köksünə,
Qərq olub gözünün maviliyində,
Şirin dodağından öpürəm yenə,
Yatıram, sonuncu yuxumdur deyə.

Gənc dostum, bu uyqu ölümə dönüb
Məhşər gününədək uzansa belə,
Sən mələk cildinlə göylərdən enib
Məni oyadarsan ipək əlinlə!

Mən öz hakimimin cavan köksündə
Təzədən ayılıb gələndə huşa,
Görərəm, sən demə, mavi gözündən,
Şirin öpüşündən uyuyurmuşam...

SÖHBƏT

Ürəyimiz danışanda bu söz-söhbət nəyə gərək?
Nəyə gərək sözsüz belə danışırsa hisslərimiz?
Hissin dili daha qədim, daha gözəl, daha təmiz.
Onu kobud kəlmələrlə ağrıtmayaq, incitməyək.
Uzaq, uzaq! Ürəklərə, qulaqlara yetənəcən
Dodaqlarda buza dönən cansız, quru kəlmələrdən.

Səni necə sevdiyimi ürəyimdə milyon kərə
Öz-özümə pıçıldayıb söyləsəm də dönə-dönə,
Yenə incik nəzərlərlə hirsli-hirsli baxıb mənə
Məndən şirin söz umursan, söz umursan nahaq yerə!
Hansı sözlər ölü hissə can verəcək, 
Hansı sözlə qanadlanıb uça bilər soyuq ürək?!
Mən ağzımı çox yormuşam təmtəraqlı çıxışlarla,
Söz demişəm, dediyimin biri doğru, biri nahaq –
Gəl, danışaq, dodaqları dodaqlara tapşıraq,
Ürək ilə, istək ilə, qəlb oxşayan baxışlarla...
Bundan sonra, gəl, səninlə ancaq belə söhbət edək,
Həyat sona yetənədək, ömür başa çatanadək!...

Odessa, 1825

SAAT

Elegiya

Cəmi bir saat öncə göz qoyub əqrəblərə
Vaxtı tələsdirirdin – gəlib çıxacaq haçan?
Bu şəhər tünlüyündə dinləyib neçə kərə
Tanımaq istəyirdin məni addımlarımdan.
O saatla bir yerdə döyünərdi qəlbimiz,

O saata qoşulub yaşayardıq onda biz.
İksion cəzalanıb sevgisi ucbatından
Bağlandığı təkərlə əbədi fırlanantək
Yolunu gözləyəndə səni səsləyib hər an
Əqrəblərin ucunda fırlanardı hey ürək...
Görüş çağı yetəndə saatı izləyərdim,
Əqrəbə göz qoyaraq vaxtı əzizləyərdim,
Sonra da xatırlayıb qoşa keçən anları
Salamını, sözünü, şübhəni, gümanları,
Bircə artıq söz ilə coşan mübahisəni,
Sonra da bir gülüşlə davamızı kəsəni,
Gözlərimdə həmişə gizli bir sirr gəzərdin,
Mən ağzımı açmamış “Sus!” deyib tələsərdin.
Ürəyimdən keçəni dinləməzdin, duymazdın,
Bəlkə də, bilə-bilə danışmağa qoymazdın.
Mənsə vidalaşaraq ürəkdən çəkərək ah,
Düşünərdim: könlümü hökmən açaram sabah.
Ancaq sabah yenə də tükənərdi taqətim,
Bircə kəlmə deməyə çatmazdı qətiyyətim.
Ürəyimdə hər şeyə lənətlər yağdıraraq,
Yenə sənin önündə lal-dinməz dayanaraq,
Mən söz axtaran zaman işıqlı təbəssümlə
Tərk-silah edərdin sən məni bilə-bilə.
Yenə də inciyərək hirslə nəsə deyərdim,
Sonra da yalvararaq səndən üzr istəyərdim.

Ah! Sənin hər bir sözün, hər baxışın, hər ədan
Ürəyimi, ruhumu mehvərindən oynadan...
Birgə çəkilən dərdlər, o ümidlər, o ahlar
Köçüb könlümə tamam. Ürək yadigar saxlar.
Qəlbimin gözləriylə baxaraq keçmişlərə
Təzədən yaşayıram o anları min kərə.

Hər şey gözəlləşmədə – keçmişlə gələn günün
Arasında tək o an dəyişilməz, ərköyün.
Kirli, bomboş ömrümün lentidir keçib gedən,
O gün bir qızıl kimi parlamışdı qəfildən.
Onda ipəkqurdutək mənim qanadım vardı,
Sənə baxıb ömrümü zərifcə toxuyardım.
Günəş keçir göylərdən! O saat yetdi yenə.
Bəs sən harda qalmısan? Niyə baxmırsan mənə?
Kimin qisməti olmuş səadətin, göz yaşın?
Kimə doğru tələsir fikrin, duyğun, baxışın?
Tutub hansı əlləri, baş qoyub sinəsinə,
Kimin söhbətlərini dinləyirsən sən yenə?
Göyün gurultusu da ayırmaz sizi, yəqin,
Mənisə vurdu bir gün o səadət şimşəyi.

Daha təkəm, yalqızam! Səni tərk etdim o an,
Ancaq ziyarətinə dönərdim utanmadan.
Dayəsinin yanına gözüyaşlı tələsən
Uşaq kimi qaçardım qucağına yenə mən.
Onda xoşbəxtliyimdən itirmişdim başımı,
Duman dağılıb getdi, qəbul et göz yaşımı.
Sonralar anladım ki, o səadət yalanmış,
Mənə o bir saatın ağrıları qalanmış!
Yenə zəif bir ümid! Vaxtı əyləncə udur,
Geniş çöllər, dənizlər hər şeyi unutdurur.
Gəzməyə çıxmışdımsa, niyə dayanıb durdum,
Cavabını gözləyib, qapında boyun burdum.
Gah təkrar eləyirəm o əziz sətirləri,
Gah vaxta söyləyirəm: qayıt, ey saat, geri!
Bu saatdır, bu saat, gecə-gündüz durmadan
Çəkib qədəmlərimi o qapıya qaytaran.

Bu dünyaya göz yuman ən əziz bir insanın
Həsrətiylə, dərdiylə yansa da daim canı
Ağır yasın içində, xəyalında bircə an
Onu diri sayaraq tez boynuna sarılan
Bir adamam... O evə tələsirəm yel kimi.
Ancaq qapı bağlıdır. Daha aydındır hər şey...
Ağlayıram, göz yaşım axıb gedir sel kimi...

LAURAYA

Səni görən andanca olmuşam sənə əsir,
Naməlum baxışında doğmalıq aradım mən.
Yanaqların allandı, titrəşib sübh yelindən
Beləcə qızılgüllər açılmağa tələsir.

Sən oxuyan andanca ürəyim inləyirdi, 
Unutmuşdum büsbütün yerin qayğılarını.
Elə bil, başım üstə açıb qanadlarını
Mələklər axirətdə xilas vəd eləyirdi.

Qorxma, cəsarətlə aç ürəyini, əzizim,
Tor qurub dalımızca danışsalar da bizim
Ürəyin ürəyimə cavab verib inanmış.

Çox da düşüb bəxtimə gizli, ümidsiz sevgi,
Çox da ayrı bir həyat səni qoynuna çəkir,
Qəlbin mənim qəlbimə lap çoxdan nişanlanmış...

* * *

Utanıb keçmişindən, qovursan xatirəni,
Mən qəmliyəm, əzizim! Bilmirəm nəyə görə,
Bilmirəm nəyə görə, min kərə, milyon kərə
Bu ürək əzabları çəkir sınağa səni.

Peşmansanmı bu yolu tərəddüdsüz seçmisən,
Gözlərin ürəyini açıbdır mənə bir gün.
Taleyini, ömrünü etibar edib bütün
Hər an inanmısan ki, doğru yolu seçmisən?

Ömrü boyu tək-tənha, daş ovcunda divarın
Gərəksiz arzuları, acgöz ehtirasları
Qovub yaşamışıq biz, ancaq çətindir, çətin.

Tanrıya üz tutmuşam: itmir yalvarışlarım,
Qoy bütün məbədləri islatsın göz yaşlarım,
Yalvarıram, qoy mənə dağ çəkməsin həsrətin!...

* * *

Qula dönüb ilk dəfə, şadam qul olduğuma,
Fikrimdə sənsən ancaq, ancaq sıxılmır fikir,
Bütün qəlbim sənindir, demə, o ağrı çəkir,
Gözlərinə baxıram, şadam vurulduğuma.

Mən xoşbəxtlik bilərdim xırda əyləncələri,
Özümü aldadardım fikrimdəki oyunla.
Sənin gözəlliyinlə, söhbətinlə, boyunla...
Sevincə yetməkdənsə, artıb qəmim, kədərim.

Mən ilahi eşq ilə sevib əhdə çatmışam,
Odlanıb, qüssə çəkib, göz yaşı axıtmışam.
Hər şey ötüşüb artıq, nə xatirəm, nə dərdim...

Adına gecə-gündüz nəğmə qoşan aşiqəm,
Allaha eşq olsun ki, mənə vermiş bu eşqi,
Sevgilimə eşq olsun! O, Allahı göstərdi.

* * *

Gecən xeyrə qalsın! Yat! Tərk edirəm mən səni,
Unudub hər qayğını, rahat yat sübhə qədər.
Gecən xeyrə qalsın! Yat! Dərdin yox olub gedər,
Mələklər çəkəcəkdir yuxunun keşiyini.

Kaş mənlə keçirdiyin hər saatdan, hər andan
Xəyalına gətirib xoş anı, yaxşılığı
Barı bircə kəlməni, barı bircə qılığı
Yuxuna səsləyəsən gecə qaranlığından.

Gecən xeyrə qalsın! Yat! Ancaq dayan, son kərə
Baxım yanaqlarına, o mürgülü gözlərə.
“Yox” deyirsən... Onda qoy öpüm mərmər köksündən...

Ah, o da düymələnib! Qaçma, bir sözüm də var,
Nə olar, tələs, uyu! Kip bağlandı qapılar, 
Yüz yol “yat” söyləsəm də, kaş yata bilməyəsən...

TALEYƏ BOYUN ƏYƏN

Bədbəxtdir o kəs ki sevər, sevilməz,
Bomboş ürəyində vurnuxar külək.
Yaxşının, yamanın qədrini bilməz,
Gəncliyi sovuşub ötər yuxutək.

Keçmişlə aranı kəsər sıx duman,
Göz yaşı tökülür, köksündə yara...
Pozğun qadınlara qul olduğundan
Ruhu yadlaşıbdı xoş duyğulara.

Arzular, ümidlər yaxına gəlmir,
Hey qaçır... Ölümü azdıra bilmir,
Özü əzab çəkir öz cəzasından.

Cansız səhralarda yalqız məbədtək
Saysız basqınlardan virandır ürək.
Nə Allah yaşayır orda, nə insan...

VİDA

K. D. D.

Sən məni qovursan? Ya sönmüş odun?
Onsuz da odsuzdum... Atdın abrı da?
Var-dövlət hərisi, satıldın yada,
Bu eşqə düşəndən sındı qanadın...

Könlünə bu qəzəb hayandan enmiş,
Barı ötənləri xatırlayaydın.

Onsuz da sənindir bütün həyatım,
Ürək verənlərdən kim pul dilənmiş?

Sənin ki köksündə yanan ehtiras
Qəpik dilənirmiş, yaxşı qulaq as,
İlhamım satılmaz! O bizdən uca!...

O sənə ilahə çələngi hörmüş,
Sənə həyat vermiş, ölməzlik vermiş,
Şeirimdə yaşarsan dünya durduqca!

K...

Yox, ayrıla bilmərik! Mənimləsən hər zaman,
Yerin yolu-izindən, dənizin dalğasından
Keçib arxanca gələn, yoxuş qalxan, dağ aşan, 
Zərif səsi çayların gur səsinə qarışan...
Sənsən, ya da arzumdur; arzum çin olsa, nə qəm...
Mən səndən qorxa-qorxa sənin üçün təşnəyəm.

Etibarsız, insafsız! Səndən uzaq ellərdə
Həyat sınaqlarında düşmüşəm neçə dərdə.
Uçurumlar üstündə, duman, qar arasında,
Ayağa qandal vuran buzlaqlar arasında,
Sonsuz zülmət içində, qovub dumanı gözdən,
Uzaq Qütb ulduzunu – Səni axtarıram mən.
Qütb ulduzu altında Litva, balaca evin,
Deyib-gülən, şənlənən dostlardır hər tərəfin.
Sən onların içində cavan şahzadə kimi, 
Rəqsin ön cərgəsində! Nə dərdin var, nə qəmin.
Bəlkə də bezikərək lal ötüşən günlərdən
Təzə dedi-qodular toxumunu səpirsən.



230

Bəlkə də danışırsan aramızda nə olub!
Pərəstişkar qulların dərddən divanə olub,
Dil çıxarıb dalınca gəzirlər axşam-səhər,
Görən heç incidirmi Səni o xatirələr?
Mürgünü dağıdırmı ötən günlərin dərdi?
Görəsən Sən mənimlə xoşbəxt ola bilərdin?
Ax, tutub əllərindən, dayanmadan bircə an
Mən səni aparardım çılpaq qayalıqlardan.
Nəğməmlə yoxuşların ürəyini üzərdim,
Sellərdən adlayanda yoluna daş düzərdim,
Qoy sular üşütməsin zərif ayaqlarını, 
Öpüşüm qızdırardı soyuq barmaqlarını.
Gəzib dağ komasında biz rahatlıq arardıq,
Bir isti kürkün altda sakitcə oturardıq.
Çobanların ocağı yanardı sübhə qədər, 
Baş qoyaraq çiynimə mürgülərdin gecələr.

1829, 24 sentyabr 
Alp dağlarında, Splügendə

AXDI GÖZ YAŞLARIM...

Axdı göz yaşlarım təmiz, dupduru,
Günahsız, pənahsız uşaqlığıma,
Geri dönməyəcək şirin gəncliyə,
Ərsəyə yetəndə itən dincliyə
Axdı göz yaşlarım təmiz, dupduru!

1830-1840

ŞƏRQ ÇİÇƏKLƏRİ

ƏHRİMƏN VƏ HÜRMÜZ

“Zənd-Avesta”dan

Ən dibsiz uçurumun gözdən iraq bətnində,
Ən tutqun bir ürəyin ən qatı zülmətində
Əhrimən uyuyurdu cin kimi, şeytan kimi,
Qəzəbli aslan kimi, zəhərli ilan kimi.
Bir dəfə baş qaldırıb paxıllıqdan o yandı,
Özü öz toru ilə hörümçəktək dırmandı,
Titrədi birdən-birə zülmətlərin qırçını,
O qalxdı görmək üçün tanrının taxt-tacını.
Gecə ilə gündüzün sərhədində axırı
Dayanıb üz çevirdi aşağıdan yuxarı.
Gördü dayanıb Hürmüz – işıq yayır həyata,
Ulduz içində Günəş, uşaq yanında ata
Necə əzəmətlisə Hürmüz də, bax, belədi!...
Sındı Şərin qanadı, heyrətindən inlədi.
Əbədi səadətin, kefin, ləzzətin dadı
Bu qədər yaxın ikən, ona qismət olmadı.
Və bu naqafil fikir – qorxunc, ölçüsüz, nəhəng,
Ağır idi dünyanın, kainatın özütək.
Və bu naqafil fikir, bu ağırlıq həmin an
Elə güclə basdı ki, Əhrimənin başından
O yenə də kiçildi, xırdalaşdı, əkildi,
İblis kimi təzədən öz qınına çəkildi –
Ən dibsiz uçurumun gözdəniraq bətninə,
Ən tutqun bir ürəyin ən qatı zülmətinə...

XAİN

I
İranda nə zamansa bir paşa yaşayarmış,
Ondandır hekayətim.
Evində yer üzünün hər cür incisi varmış,
Bitməzmiş ziyafəti.

...Paşa oturub yenə Kəşmir xalısı üstə, 
Şənlənir hərəmxana.
Yunan, çərkəz qızları süzərək dəstə-dəstə
İşvə satırlar ona.

Qırğız qızı öz qəmli mahnısıyla alır can,
Titrədir ürəkləri.
Səma gözlü kənizlər – ehtirasdan alışan
Polşanın çiçəkləri.

Ancaq paşa nə görür, nə eşidir bunları,
Başı çəkilib qına.
Mürgü, yuxu içində qarışıb duyğuları,
Dəm veribdi qəlyana.

Kiminsə gəlişindən səs-küy düşür bu ara,
Əyanlar qulaq asır.
Təzə bir gözəl ilə, adamları yararaq,
Gəlir Qızlarağası.

Xacə deyir: “Əfəndi, sizin parlaq gözünüz
Cənubun axşamıdır.
Qaranlıq gecələrdə şölə saçan üzünüz
Aldebranın şamıdır.

Lehistan küləyitək yollar boyu əsmişəm,
Ətri itməsin deyə.
Bu çiçəyi mən Sizə verməyə tələsmişəm –
Gürcüstandan hədiyyə.

Beləsini görməyib nə İstanbul, nə İran,
Bitib çox-çox uzaqda.
Uca dağlar, dənizlər... Sənə uşaqlığından
Tanış olan torpaqda”.

Burda qızın üzündən xacə çəkdi paltarı,
Hamı “ah” dedi birdən.
Padşah yorğun-yorğun əyildi qıza sarı,
Çubuq düşdü əlindən...
Yıxıldı böyrü üstə, huşu çıxdı başından, 
Nökərlər dayanıb mat!
Padşahı dövrəyə alıbdılar dörd yandan,
Yoxdur xainə nicat!...

II

“Cadugərdir, qız deyil!” – Qışqırır yanıçərlər,
Boynuna ilgək salaq.
Onun ki ürəyində cəhənnəm niyyəti var,
Olmalıdır daşqalaq.

Paşa – İran çölündə nərə çəkən bir pələng,
Heç nəyə verməz aman.
Ancaq bu gözəl qıza bircə dəfə baxantək
Ağlı çıxdı başından.

Öldürülmüş knyazın – İflakın qan bahası
Bu cariyə, bu mələk

Dayanıb ortalıqda, onlara qulaq asır
Tanrı möcüzəsitək.

İlan gözlərindəki parıltını görən an
Zərif kəpənək çaşar.
Eləcə, bu cür cürətsiz ceyranın baxışından
Daşa dönübdü paşa.

“Di tez ol!” Sevinir qazıların ürəyi,
Saray coşub maraqdan.
“Qıza keşikçi qoyun etibarlı bir bəyi,
Qoy ram olsun bu ilan!...”

Cəza günü yetişdi. Baxışlarda intizar:
Kafir məhv olsun gərək!
Bəs nə işdi, ay aman! Nə zindanda əsir var,
Nə də keşikçisi bəy...

III

Qız yolları yoraraq döndü ana yurduna,
Ancaq hər şey puç, əbəs.
Yarının xatirəsi qüdrət verirdi ona,
Sevgilisi yoxdursa, necə yaşayacaq bəs?

Möcüzə olan deyil, ha yaş axıt, ha yalvar,
Ürək taparmı aram?
Bir gün bu gözəlliyə yana-yana adamlar
Nakam ölən qızı da tapşırdılar məzara.

Ağlaşma səslərindən dünyaya kədər çöküb
Tel-tel olanda ürək,

Hardansa çapa-çapa gəlib yetişən türkün
Səsi başları üstə gurladı ildırımtək.

Üz tutub yas içində sızlayan adamlara
Türk vüqarla söylədi: – Bilirəm, ağırdı qəm.
Qadir hökmdarım da öldü köksündə yara,
Onun vəsiyyətiylə mən də bura gəlmişəm.

Qız çıxmadı paşamın xəyalından bircə an,
Bəlkə, o haqq dünyada ulduzları barışsın.
Bu torpağı gətirdim mən onun məzarından –
Muradına yetişsin, torpaqları qarışsın.

Üz tutaraq rahibə söylədi məğrur cavan:
– Yetməlidir əfəndim öz ulu arzusuna.
Şəriət qaydasınca dua oxumalısan,
Nişan mərasimiylə borcumu verim ona.

Barmağından o sadə, o yad üzüyü çıxart,
Onun nişanlısıydı dövrün böyük hakimi.
Ölüyə bu üzüyü göndərib ki, hökmdar
O dünyada qovuşsun qıza halalı kimi.

Ancaq onun sözünü yarıda kəsir keşiş:
– Məni məcbur eləmə... acıq gedər Allaha.
Hökmdar ki, xaçpərəst qaydasıyla ölməmiş...
Onlara kəbin kəsmək? Mümkün deyil bu daha...

Türk isə sözlərə əsla məhəl qoymadan
Dərin fikrə getmişdi məzarın üzərində.
Qara saçı altından – alnından doğulur dan, 
Odlu şimşəklər çaxır qəzəbli gözlərində.

Canına lərzə düşən keşiş səsini kəsdi,
Üzüyü çıxarmağa çox çalışdı, tökdü tər.
Axırda hiss etdi ki, əziyyəti əbəsdi,
Üzüyü çıxartmaqçün barmaq kəsilməliydi.

Daha güc çatmaz qızın qatlanmış barmağına,
Üzüyə güc verdikcə sanki sıxılırdı əl.
Meyiti də sadiqdi öz sevimli yarına,
Sevgiyə gücü çatmaz, qılınc çəksə də əcəl...

FARİS12

Qəsidə Əmir Tacül Fəxrin şərəfinə
yazılıb və İvan Kozlova ithaf olunur13

Durna boğazıyla cumub,
Sulara
Avar əlləriylə sarılan gəmi
Ağır dalğaları hey yara-yara
Dənizdə səadət tapdığı kimi
Bədəvi – qum üstə açılan çiçək,
Səhrayla çevik at – ərəbin yarı!
Suda cızıldayan qaynar poladtək
Qumsala sancılır atın nalları.

Bu quru dənizdə üzən kəhərim
Delfin sinəsiylə yarır çölləri.

Keçir yoldan, ötür izdən,
Qumlu səhra dalda qalır.
Quşa dönüb mənim atım,
Buludlarda qanad çalır.

Atım qara bulud, göyləri gəzir,
Alnında ulduzdur alışıb yanan.
Yel vurur, açılır qanad yelkəsi,
İldırım saçılır dırnaqlarından.

Uç, atım, uç, atım, uç, qaşqa, səkil,
Ey meşə, ey zirvə, yolumdan çəkil!

Palma sevinc ilə, ehtiram ilə
Kölgəyə, meyvəyə çağırır məni.
Mənim qara atım dönərək yelə
Çapır, qəbul etmir bu təntənəni.
Palma da vadiylə qaçır geriyə,
Gülür xışıltıyla... Səhrada vüqar?
Səhra sərhədində mənə hədiyyə
Qaralır keşikçi, qorxunc qayalar.
Atın dırnağından qopan səsləri
Soyuq əks-sədayla qaytarır geri.
Baxır bədəvinin quş həyatına,
Ölümün qoynuna uçan atına:
Hara uçursan, dayan!
Qayıt bu yoldan!
Orda ölüm saçır Günün baxışı,
Orda ağ çadırlar öz ağlığından
Sədd çəkib, qorumur ağılsız başı.
Təkcə bir çadır var – göy qübbəsidir,
Oranın palması – qum dənizidir.
Təkcə qayalardır gecələyəni,
Təkcə ulduzlardır köç eləyəni...

Ancaq mən uçuram məhəl qoymadan,
Sıxmır ürəyimi bu təhlükələr.
Tufantək burulur damarımda qan,

Ümidə səsləyir bu qorxunc səfər.
Qaya karvanları düzülüb bir-bir
Səhra zülmətində qərq olub gedər.
Qayanın sözünə quzğun inandı,
Sandı ki, hazırca qənimətəm mən.
Qara qanadını gərib dayandı,
Qıy çəkib qığılcım tökdü gözündən:

“Mənə yetən nə qoxudur?
Səfeh atlı, sonun budur!
Qum içində yol gəzirsən,
Hara belə tələsirsən?
Nə bir qurtum suyumuz var,
Nə atına yem tapılar.
Ağır oldu axır cəzan,
Daha geri yol tapmazsan.
Dabanbasma külək əsir,
Sən keçdikcə silir izi.
İlan, əqrəb bitirirsə
Ot bitirməz qum dənizi.
Tək meyitdir – gecələyən,
Tək quzğundur – köç eləyən”.

İti caynağını tuşlayıb mənə
Qıy vurdu, üç dəfə durduq göz-gözə.
Hər an hazır idi sinəmə enə,
Ancaq mən qorxmadım, buydu möcüzə!
O qorxdu! Şığıyıb ucaldı birdən,
Əlimi yay-oxa yetirincə mən
Sərçəyə... arıya... cücəyə döndü,
Sonra da toz kimi göylərdə söndü.

Uç, atım, uç, atım, qanadlı səkil,
Ey meşə, ey qaya, yolumdan çəkil!

Qürub şəfəqindən qopan bir bulud
Mənim başım üstə dayandı birdən.
Onun da bulanıq gözündə umud,
O da bu səhrada qurtuluş gəzən.
Günəşdən qızarmış dodağı ilə
Fit verib o mənə söylədi belə:

“Dayan! Sonun yetdi, öz qəbrini qaz!
Bu Günün altında əriyir daşlar.
Nə qədər yalvarsan səhraya yağmaz,
Tökülməz başından nurlu yağışlar.
Gümüş dili ilə başlayıb sözə
Səhrada səs verməz səsinə çaylar.
Səhra dodaqları nəm gəzə-gəzə
Şehi də köksünə çəkib qamarlar”.

Mən isə uçuram yenə irəli,
Nə hədə saxlayır məni, nə qorxu.
Başıma toxunan buludun əli
Sonra əsə-əsə yuxarı qalxır.
Geriyə baxıram, gücsüzdür yaman,
Mən onu bir göycə qabaqlamışam.
Ancaq qəzəb yağır baxışlarından,
Meyittək qaralır bulud bu axşam.
Canavar nəfsiylə sinir torpağa,
Qara kölgə kimi enir torpağa.

Uç, atım, uç, atım, qanadlı səkil,
Ey səhra, ey bulud, yolumdan çəkil!



240

Baxıram dörd tərəfə,
Göyə, torpağa, daşa.
Uça bilmir bu dəfə
Heç nə atımla qoşa.
Təbiət uyqudadır,
Burda insan səsi yox,
Yatır bu dünya, yatır,
Durmağa həvəsi yox!
Yatır qara qüvvələr
Gözsüz, azad, vəhşi, tək.
Onu qorxutma hədər,
O kimdən çəkinəcək?!
Bir bax, yalqız deyiləm bu səhrada daha mən,
Hayandan gəlir o köç, qum təpədə gizlənən
O dəstə köçərimi, ya yol kəsən qaçaqlar?
Yəqin, kəsib qarşımı məni də soyacaqlar.
Hay çəkib qışqırıram, köməyə səsləyirəm,
Səsimə səs verən yox, bu nə karvandır, aman!
Səhrada donub qalıb əvvəl quma bələyən
Tufan sonra qaytarıb onları o dünyadan...

Sümük qafa – ağ qorxu
Gözlərin oyuğundan
Astaca tökülən qum
Mənə nə deyir, aman:
“Bədəvi, getmə, dayan!
Orda hakimdir tufan”.

Bu sözləri eşitmirəm, elə bil,
Uç, atım, uç, atım, qanadlı səkil,
Ey karvan, ey tufan, yolumdan çəkil!

Bir Afrika əfisi – səhralar hökmdarı,
Odur, qum təpəsini kəsib ortadan yarır.
Məni görcək dayanır. Yumaq kimi qıvrılır,
Fışqırır var gücüylə, qəzəbindən qovrulur.
“Bu gələn tufan nədir? Bəlkə, kiçik qardaşım
Köhnə irsiyyət üstə yenə mənə sataşır,
Tapdayır əcdadımdan mənə qalan torpağı?”
Onun məmləkətində görüb qorxmaz canlını
Qəzəbindən bir qara şimşəyə döndü qanı,
Quyruğunu torpağa döyəcləyərək bərk-bərk
Alıb apardı məni cənginə keçirərək...

Odlu gözüylə baxdı,
Nəfəsi məni yaxdı.
Sonra sərdi torpağa,
Mənsə qorxmurdum daha,
Dişimlə, dırnağımla
Sıxdım bu vəhşini mən
O gücdən düşənəcən.

İstədi sütun kimi qalxsın, ucalsın göyə,
Ancaq birdən yıxıldı, qum yağışı səpərək...

Daha azad, arxayın, köks ötürüb dərindən,
Göyün ulduzlarına çevirdim baxışımı.
Qızılı gözləriylə göylərin sinəsindən
Salam verib sayrışdı səmanın min-min şamı.
Havada ləzzətə bax, sinəm qabarır yenə,
Dünyanın havasını udsam bəs etməz mənə!

Gözüm doymur seyrindən dünyanın, kainatın,
Boşaldıb cilovunu külək qanadlı atın.
Gözümdəki heyrətin nə ölçüsü, nə həddi,

Atımın nallarıyla yer şarını titrətdim.
Çapdım, çapdım, gözümlə gözəlliyi içməyə,
Əriyib uzaqlarda üfüqləri keçməyə...
Dünya gözəlliyini qucmaq nə qədər şirin,
Az qala havanı da oxşayacaq əllərin.
Bu sevinc uçuşunda ürəyim tutmur aram,
Sanki kürreyi-ərzi mən sinəmə sıxıram.
Fikrim qalxır, ucalır, uçuşu yetmir sona,
Çəkib aparır məni uca dağlar yurduna.
Könlüm onun dalınca göydə qərq olur yenə,
Ruhum səsini qoşur ruhların nəğməsinə...

ŞƏRQ VƏ ŞİMAL

O.Senkovskinin albomundan

Bizim bu yurdumuza tufanlarsa hökmran
Cənubun günəşinə qibtə edəkmi hər an?
Kəşmir xalısı kimi əlvan çöllər hüdudsuz,
Ürək odundan qopan çiçəklər yanar ulduz...
Ancaq daha bülbülün nəğmələri qəm dadır,
Qızılgülün ömrü də nəfəs kimi qısadır.
Yer kürəmiz sərtsə də, unutmayır heç nəyi,
Köksü əsrlər boyu məzar-məzar inləyir.
Bir yerdə ki, dirilər ölüləri unutmaz,
Yüz il dolansa belə, canlı canlını atmaz!...

S.Peterburq, 24 yanvar 1825

BALLADALAR VƏ ROMANSLAR

NOVRUZGÜLÜ

Sübhün şəfəqində açıldı dili,
Torağay nəğməyə çevrilib yandı.
Talada baharın ilk novruzgülü
Qızılı pərdəni cırıb boylandı.

MƏN

Çəkilib getməmiş qışın şaxtası,
Gülüm, gülciyəzim, gəlmisən erkən.
Gecələr meşələr sırsıra asır,
Soyuq yellər əsir qarlı zirvədən.

Alov gözlərini yum hələ, dayan,
Ananın qoynunda gizlən bir ara.
Qorun səhərlərin şaxtalarından,
Gecənin şehindən üz yaralanar.

GÜL

Mən də pərvanəyəm, tezdən oyanıb,
Gündüz məhv oluram. Bəxtəvərəm mən!
Bu aprel gününün kiçik bir anı
Xoşdur dekabrın bitməzliyindən.

Tanrı dərgahına aparsan bir gün,
Ya öz sevgilinə hörsən bir çələng, –
O gül dəstəsini bəzəmək üçün
Məni tac yerinə qoyasan gərək!

MƏN

Bircə əsimlikdir vücudun axı,
Dörd yanın otlardır – ürəyi üzən.
Sənin nə gücün var, nə əlvanlığın,
Çələngi nə ilə bəzəyəcəksən?

Günəşdən od alıb qızıl qərənfil,
Göz çəkir zanbağın boyu, buxunu.
Qızılgül günəşdən qopub, elə bil,
Nərgizin gözündən səhər oxunur.

Sən isə talada batmısan qəmə,
Ümidin çox möhkəm olsa da təksən.
Mənim dostlarıma, əzizlərimə
Sən necə səadət bəxş edəcəksən?

GÜL

Mən yaz mələyiyəm, bahar elçisi,
Dostların sevəcək, doğulsam da tək.
Ancaq düşmənlərin parıltı gəzir,
Əsl dost hər şeyi gözəl görəcək.

Bu böyük sevgiyə layiqəmmi, de,
Marılanın gözü – səmavi ocaq...
Birinci sevginin yer üzərində
Acı göz yaşıdır əvəzi ancaq!

1820-ci ilin ikinci yarısı

ROMANTİKA14

Mən yaxşı bilirəm ruhum hardadır,
O daim gözümün qabağındadır...

Şekspir

“Qız, mənə qulaq as!”
Qız kəlmə kəsmir.
“Qız, mənə qulaq as! Gün günortadır.
Ətrafda bir kimsə boş-bekar gəzmir.
De, kimsən, nəçisən, ulusun, adın?
Bu cansız çöllərdə gözlədiyin kim?
Hər gün danışdığın, izlədiyin kim?”

“Ay qız, bir qulaq as!”
Qız kəlmə kəsmir.
“Qız, mənə qulaq as! Gün günortadır.
Ətrafda bir kimsə boş-bekar gəzmir.
De, kimsən, nəçisən, ulusun, adın?
Kimi gözləyirsən burda illərlə?
Kimi səsləyirsən sirli dillərlə?”
Qız yenə dillənmir, daş kimi donmuş,
Ağır kirpiyinə buludlar qonmuş.
Qəfildən açılır üzünün donu,
Qəfildən danışır, qəfildən gülür.
Yenidən bir xəyal aparır onu,
Gözündən sel kimi yaşlar tökülür.
“Kim var bu gecədə?
Yasenka gərək?
O əzabkeş mənəm, gəlmişəm, aman!
Barmağın ucunda asta gəl görək,
Yamanca qorxuram analığımdan...
Yox, yox! Cəhənnəmə, görür, qoy görsün.

Sən ki bu işıqlı dünyada yoxsan,
Ölmüsən, getmisən, kor olsun gözüm.
Hicran!... Hicran kimi sən də soyuqsan.
Gözlərin səninki, üzün səninki,
Ancaq ki, bumbuzsan sən məzar təki.

Əllərin! Qoynumda gizlət onları,
Qısılaq, bir azca isidim səni!
Necə ağarmısan? Yenə qar yağır?
Gəl, yenə odumda əridim səni.
Keçir ölümündən düz iki bahar,
Yəqin, torpaq altda sənə soyuqdur.
Əzizim, məni də yanına apar,
Bu qəddar dünyada rahatlıq yoxdur.
Apar ki, orda da bir yerdə olaq,
Görmürsən, göz yaşım bir an qurumur?
Mən ağlar qaldıqca gülənlərə bax,
Qansızlar içində yaşamaq olmur.

Gündüz gələcəksən? Yəni inanım?
Bəlkə, bu yuxudur, axıra çatır.
Niyə tələsirsən, tələsmə, canım, 
Hələ ki xoruzlar banlamayıbdır.

Aha, banladılar, indi doğar Gün,
Üfüqtək alışır mənim də sinəm.
Gedirsən, atırsan məni büsbütün,
İlahi, dünyanın bədbəxti mənəm”.

Yenə vida deyir öz əzizinə,
Çırpınır torpaqda, yox qəmin sonu.
Axışır camaat onun səsinə,
Yenə də dövrəyə alırlar onu.

“İsa kömək olsun! Qurtardı canı,
Ruhu bircə anda çırpınıb uçdu.
Onun eşqi ilə gəzdi dünyanı,
Yəs axır Karusi tapıb qovuşdu”.

Mən də inanıram deyilənlərə,
Dua oxuyuram ona min kərə.
Birdən bir səs gəlir: “Cəfəngiyyatdır!”
Xalqa üz tutaraq danışır qoca:
“Zülmət ruhunuzu gəmirib atdı,
O bağlı sinəmdən hara uçacaq?!

Bunlar bir xəyaldır, inanın mənə,
Allaha üz tutub and içirəm ki,
Qız ölüb getməyib, dolaşır yenə
Bizim aramızda bir kölgə təki”.

Qocanın səsinə səs verirəm mən:
Qız sağdır, bu inam məndə qətidir.
Dünyada ən müdrik, ən iti gözdən
İnamın, ürəyin gözü itidir.

Ölü həqiqəti duymaz adamlar,
Dünyanın sirrini göymü açacaq?
Əsl həqiqətə ürəkdir açar...
Ürəyini dinlə, ürəklərə bax!...

1821

SVİTEZLİ QIZ15

Kimdir ötüb-keçən səssiz-səmirsiz,
Kimdir Ay altında dolaşır belə. –
Səssizcə gəzirlər oğlan ilə qız
Svitez gölünün sahili ilə.

Baxantək bilirsən: sevişir onlar,
Oğlan çələng hörür qıza güllərdən.
Qızın da əlində təzə moruq var,
Nazla yedizdirir oğlanı hərdən.

Hər axşam gəzirlər burda bu sayaq,
Köhnə bataqlığın otları xalı...
Oğlan bir tanınmış ovçudur, ancaq
Qızınsa kimliyi açılmaz qalır.

O qürub çağında gəlir çöllərə, 
Səhər açılanda qeyb olub gedir.
Olmamış evini görən bir kərə, 
Bilmirlər yolları hayanda itir.

“Sənə yalvarıram, qız, səhər-axşam,
Biz ki görüşmürük birinci kərə.
Sən kimsən, nəçisən? Anlamamışam
Hayandan düşmüsən bu meşələrə?

Yay ötür, qəlbimi bürüyür kədər,
Yerdən çıxmamışıq, şeytanıq, nəyik?
Bu göl sahilində nə vaxta qədər
Beləcə bilməzə görüşəcəyik?

Meşələr qoynunda yuxulu xəyal, 
Hər gün əllərimdən uçursan elə.
Yaxşısı budur ki, sən mənimlə qal,
Qovuşum biryolluq öz sevgilimə.

Evim lap yaxındır, inan, əzizim,
Ağaclar üstünə sərinlik ələr.
Yığmışam doyunca qış azuqəsi,
Yetər ikimizə bahara qədər”.

Qız ona söyləyir: “Özbaşınasan...
Atamın sözünü unutmaram mən.
İndi bülbül kimi cəh-cəh vurursan,
Sonradan tülküyə çevriləcəksən.

İndiki cavanlar bahar küləyi,
Sizin hiylənizi duyuram asan.
Çalış ki, inansın sənə ürəyim,
Bilim ki, andını pozmayacaqsan”.

Bir ovuc torpağı qarmalayıb qız
Diz çöküb sözünü söyləyir bir-bir.
Qorxunc and içdirir ona qorxusuz
Ki, heç vaxt vədindən dönməyəcəkdir.

“Ey ovçu! Andını pozmağından qorx,
Bu andın cəzası ağırdır, ağır.
Andından dönənin tək bədəni yox,
Ruhu da əbədi alışacaqdır”.

Saçını çələnglə bəzəyərək qız
Gedir, yerişində şirin bir əda.
Çəkilib yox olur sözsüz, acıqsız
Meşə sıxlığının toranlığında.

Qız gedir nəfəsi küləkdən incə,
Ovçu arxasınca yetə bilməyir.
Əriyir meşənin zülmətindəcə,
Oğlan o yolları gedə bilməyir.

Vəhşi cığırlarla dönür lal-dinməz,
Düşür qulağına öz ayaq səsi.
İndi bu təklikdən hara qaçsın bəs?
Harda sevgisinə əlac diləsin?

Gölün sahiliylə addımlayır tək,
Gözündə cəm olub dünyanın qəmi.
Tutqun söyüdləri yellədir külək,
Qaldırır dalğanı ağ yelkən kimi.

Göl birdən qaynadı, bu dəhşət nədir?
Göylər ləzzət alır öz qəzəbindən.
Svitez yarıldı – dalğalarla bir
Çıxdı qız bədəni gölün dibindən.

Yanağı ən zərif qızılgül kimi,
Gözündə oynayan bu şəfəq nədir?
Ağappaq dumantək incə geyimi
Elə bil, əynindən süzülüb gedir.

“Oğlan! Əziz oğlan, ucaboy oğlan!
Qızlar həssas olur kədərə qarşı.
Bu aylı gecədə nə axtarırsan?
Hansı xəyallara qarışıb başın?

Çoxmu qaçacaqsan, səni incidən,
Sonra sənə gülən qızın dalınca?
Dəcəldi, zövq alır bu əyləncədən,
Səni incitməkdi arzusu, ancaq.

Sənin axtardığın mənəm, yaxşı bax,
Bəsdi inlədiyin, üzülmüş xəstə...
Ver mənə qəlbini, gülək, oynayaq
Büllur dalğaların qolları üstə!

Mənimlə bir yerdə qaranquş sayaq
Gölün üzəriylə süzə bilərsən,
Sonra balıq kimi sən baş vuraraq
Gümüşü sularda üzə bilərsən.

Gecəsə uyuyub bu göy günbəzdə,
Ulduzu əks edən bir yerdə asan
Məst olub üzünə vuran nəfəsdən
Zanbaqlar qoynunda uyuyacaqsan!...”

Məmələr ağappaq, dodaq bir dişləm,
Yel vurdu, yaxası açıldı birdən.
Qız gəldi nəfəsdən yüngül yerişlə, 
“Gəl, gedək, – söylədi, – sən ki mənimsən!”

Ayağı dalğaya ehmalca dəyir,
Göl qurşaq bağlayır bir an içində.
İnad əlləriylə suyu çiləyir,
Harasa tələsir duman içində...

Oğlan da dalınca... Uçurum üstə
Yetişib dayanır... çəkilir geri.
Gölün sularısa hey asta-asta
Oxşayır titrəyən bu qədəmləri.

Su onu oxşayır, tələsir ürək,
İstəyir tez qucsun bu dalğaları.
Elə bil, yapışıb əlindən bərk-bərk
Qız onu çəkirdi özünə sarı...

Bir anlıq tutuldu oğlanın gözü,
Çıxdı meşə qızı onun yadından.
Sevinclə dalğaya atıldı özü,
Məst oldu bu təzə vurğunluğundan...

Ehtiras girdabı çəkir uzağa,
Dalğalar aparır bu ağılsızı.
Doğma sahillər də yaxındır daha,
Orda əhd etmişdi meşələr qızı.

Sıxır ağ əlləri əlində, aha...
Baxışı baxışda əriyib gedir.
Yanır vermək üçün dodaq-dodağa,
Arada dalğalar son maneədir.

Külək yavaşıdı, dağıldı zülmət...
Göl üstə açılan ömrün yazıdır.
Ovçu baxıb gördü gözündə heyrət, 
Əlindən tutduğu meşə qızıdır.

“Bəs hanı əhdimiz, bu həvəs nədir?
Demişdim xəyanət cəzası ağır.
Andından dönənin bədəniylə bir
Ruhu da əbədi alışacaqdır!

Aldandın bu gölün maviliyinə, 
Hakimlik bəxtinə yazılmayıbmış.
Torpaqda buz qəbir yaraşar sənə,
Bədənin çürüsün orda bahar, qış!

Sənin ruhunusa cəhənnəm odu
Amansız-amansız didib tökəcək.
Əhdini pozanın qisməti budur, 
Yansın, nə su tapsın, nə də ki, külək!”

Gözünə yığılıb ovçunun dərdi,
Birdən səs-səmirsiz qacıyıb durdu...
Külək söyüdləri yelləndirirdi,
Qanadlı dalğalar göyə uçurdu.

Gölün mavi üzü cırıldı yenə,
Tufan sahilləri döydü aramsız.
Dibsiz qaranlığa, suyun köksünə
Çəkilib yox oldu ovçu ilə qız...

Dalğalar yenə də sahilə qaçan,
Durub bataqlığın köhnə ölkəsi,
Titrəşir ağaclar arasındaca
O qızla ovçunun bəyaz kölgəsi.

Yenə dalğalarla oynayan qızdır, 
Oğlansa boylanır gözlərində qəm.
Oğlan – ovçu oğlan tanışımızdır,
Qız kimdir, qız kimdir? – Bunu bilmirəm...

12 avqust 1821

BALIQ

Tərk edib doğma kəndi
Hörükləri küləkdə –
Bir qız baş alıb gedir
Hıçqıraraq ürəkdən.

Adlayır göy çəməni,
Keçir lal axan çaydan.
Açıb ağ əllərini
Çağırır yorulmadan:

“Dinləyin, su pərisi,
Ay svitezli qızlar,
Kasıb rəfiqənizin
Görün necə dərdi var.

Bir zaman eşqə düşdüm,
Ürəkdən sevdim panı.
Osa yada dəyişdi
Mən yazıq Kşisyanı.

Yaşasın, cəhənnəmə,
Arvad dövləti ilə.
Dağ çəkərək sinəmə,
Ancaq salmasın ələ.

Ax, ürək necə yanır...
Aldanmış, atılmışam.
Namusum ayaqlanır,
Qəpiyə satılmışam.

Gəldim sizə qoşulam,
Bacılar, öldürür qəm.
Təkcə oğlum, gül balam...
Onu ata bilmirəm”.

Səsi ürək göynədən,
Zarıdı cavan ana. 
Aşıb qərq oldu birdən
Suyun burulğanına.

Meşənin dalındasa
Malikanə keflənir.
Qonaqlar... zəngin masa...
Pan təzədən evlənir.

Birdən boğub çalğını
Ucaldı körpə səsi.
Köksünə sıxıb onu 
Qoca çaya tələsir.

Can ürpəşir bu səsdən,
Qoca gəlir min kərə
Söyüdlərin çay üstə
Çadır açdığı yerə.

Bələyi qoyub baxır,
Göz yaşıyla o bərkdən,
Deyir: “Kşisya, uşağı
Necə ovundurum mən?”

Gecədən gəlir haray:
“Gözlərimi qum örtmüş,
Üstümdən şütüyən çay
Cəsədimi çürütmüş.

Daşlar çəkdi ülgücü,
Bədənim qazıq-qazıq.
Yediyim köklər acı...
Mamırla dolub ağzım”.

Qoca kəsmir sorağı,
Dərd ələyir qəmli səs:
“Ax, Kşisya, uşağı
Necə ovundurum bəs?”

Nəsə tərpəndi, aha,
Qocadan az aralı
Sahilə cumdu dalğa,
Üstündə də bir balıq.

Elə balacadır ki,
Lap dayazla üzür o.
Kimin qarmağı çəkir?
Hayana tələsir o?

Beli alışır par-par,
Gözü mərcan dənəsi.
Üzündə bir təlaş var,
Suyun üstündə əsir.

Birdən üzgəc açıldı,
İçində qız – gümüşü.
Hörükləri saçıldı,
Göründü cavan döşü.

Qamışlıqlar tərpənir,
Qola bax, qalxıb-enən.
Üzür ağlar körpənin
Bələyinin üstünə.

Uşağı alır ələ,
Ağ buluda batır Ay.
Birdən cingilti ilə
Oxuyur: “Balam, laylay!”

Körpə səsini kəsdi, 
Yatdı laylaya çağa.
Yenə suya tələsdi
Qız dönərək balığa.

Yenə geyimi pul-pul,
Yenə əvvəlki təki.
Üzgəclər örtüb onu
Suyun dibinə çəkir.

Beləcə hər sübhçağı, 
Ya da qarışanda şər
Balıq gəlib uşağı
Döşünə salıb, gedər.

Ancaq bir gün şər vaxtı
Qoca gəlmədi, aman.
Balıq qız baxdı, baxdı,
Soraq yoxdu qocadan.

Qocasa baxır yola,
Gedə bilmir bəs niyə?
Arvadıyla qol-qola
Pan çıxıbdır gəzməyə.

Qoca baxıb dərd içir,
Körpə yatıb, oyatmır.
Saatlar ötüb keçir,
Pansa geri qayıtmır.

Əlini günlük edib
Baxır uzağa sarı.
Günün istisi gedib,
Yanır axşam şamları.

Hava qaralıb tamam,
Göyü ulduz alınca
Asta keçib yollardan 
Gölə yetişdi qoca.

Allah! Necə işdi bu,
Tamam dəyişib sahil.
Qazılıb bütün qumu,
Tufan ötüb, elə bil.

Paltar tikələridi
Səpələnmiş dörd yana.
Sanki vuruş yeridi,
Kimsə qəsd edib pana.

Köhnə yerlər tanınmır,
Dalğa qumları xışlar.
Nə pan var, nə xanımı,
Sanki heç olmamışlar...

Çay vardı burda səhər,
Bomboş yatağı qalır.
İki bədənə bənzər
Nəhəng daşlar qaralır.

Qoca dondu heyrətdən,
Dodağından söz qopmaz.
Burda nə olub, görən?
Düşünüb cavab tapmaz.

“Kşisya, ay Kşisya!”
Çağırdı o durmadan.
İns-cins yoxmuş guya,
Sükuta batıb hər yan.

Qoca dolaşır ürkək
Sahilin hər yerini.
Başını yelləyərək
Silir soyuq tərini.

Xırda bir balıq görüb,
Baxır, ürəyi əsir.
Tez qundağı götürüb
Evə doğru tələsir!...

1820

MARİYANIN QƏBRİ

(Litva mahnıları mövzusunda)
Yad adam, qız, yəs, ana, rəfiqə

YAD ADAM:

Şaxələnmiş Nemanın
Sahilləri göy çəmən.
Çəmənləri su yuyur,
Yuyur gecə sübhəcən.
Balaca bir təpəcik
Çayın qırağında tək,
Dörd tərəfi yaşıl ot,
Üstü əlvan gül-çiçək.
Çiçəklər qardan bəyaz,
Çiçəklər salxım-salxım.
Təpədən yollar gedir,
Təpə yollara baxır.
Mənim yolum su yolu,
Qayığım uçub gedir.
Bu təpə nədir belə?
Ay qız, mənə cavab ver!

QIZ:

Yol keçən, əziz qardaş,
Qəribsən burda deyən,
Mariyanın qəbridir,
Yoxdu bunu bilməyən.
Yaşadığı bu kənddi,
Uyuduğu bir qəbir.
O üç yol ki, görürsən,

Bura üç yandan gəlir.
Birini çoban salmış,
Birini qoca ana,
Rəfiqəsi – gözəl qız
Hər gün qaçır yanına.
Sahilə sür qayığı,
Boylan, görərsən özün
Gözü yaşlı ananı,
Gül gətirən o qızı.
Ana batıbdır yasa,
Yaman kiçilib boyu.
Qız da astaca gəlir,
Ağlayır yollar boyu.

YƏS:

Mariya! Göz yaşımı
Mən quruda bilmirəm.
Mariya, surətini
Heç unuda bilmirəm...
Doyunca görüşmədik,
Doyunca öpüşmədik.
Dostu da atmaq olar,
Bu qədər yatmaq olar?
Bəlkə, məndən küsmüsən,
Ya həyatdan bezmisən?
Belə olmaz, əzizim,
Yəsə hirsin tutmasın.
Gizlənmisən, qayıt, gəl,
Dost dostu unutmasın!
Köçdün bu təpəciyə,
Döndün bir təpəciyə.
Nə yaman ayrılıqdı,

Sənsiz qala bilmirəm,
Qayıt, yaman darıxdım!
Nə xoşbəxt yaşamışam,
Günlər ötərdi belə,
Səhər erkən qaçardım
Tezcə Mariyagilə!...
Harda olsam könlümü
Sən yanına çəkərdin,
Yuxum da bal-şəkərdi.
Ah, hamıdan uzaqda
Tək-tənha yatacağam,
Bəlkə yuxularımda
Mən ona çatacağam.
Kirpiyimi yumantək
Bəlkə ruhum əbədi
Səninlə görüşəcək.
Gör necə xoşbəxt idim!
İşim, gücüm, hörmətim...
Qonum-qonşu qəlbində
Tükənməz məhəbbətim.
Qoca atam sevinər,
Mənimlə fəxr edərdi.
O da batıbdır qəmə,
Onu da əyib dərdim.
Daha nə allahlığam,
Nə bəndəlik... Bu da son...
Qoy qurd yesin sürünü, 
Çöldə taxıl məhv olsun.
Külə dönsün çəmənim,
Mariyam yoxdur mənim!
Atam ev tikib mənə,
İçində hər zinəti.
Evə sahibə gərək,

Vaxtdır, gərək evlənim.
Elçim, yol göstərənim,
Mariyam yoxdur mənim!

Məni dilə tutmayın,
Atam, halım yox daha,
Evlənmək əvəzinə
Tərki-vətən olaram.
Yad yollara çıxaram,
Yad torpaq ayaqlayıb,
Vararam yad ellərə.
Elə gizlənərəm ki,
Tapmazsınız bir kərə.
Tuş ollam moskollara,
Öldürsünlər qoy məni.
Yad ellərin torpağı
Olsun soyuq kəfənim,
Mariyam yoxdur mənim!

ANA:

Yenə yatıb qalmışam,
Hamı çöldə, bayırda.
Yoxsan, yoxsan, əzizim,
Yoxdur məni oyadan.
Bütün gecə inlədim,
Kirpik yumdum, sübh idi.
Şimonum gün çıxmamış
Çıxıb sahəyə gedir.
Dəymir, oyatmır məni,
Yarama tapmır əlac.
Biçənəyi biçir tək,
Gözü yaşlı, yorğun, ac.

Biç! Biç! Nə ki gücün var,
Məni qəbir aparar.
Hara tələsəcəksən?
Evdə kimin var axı?
Naharını kim versin?
Kim yandırsın çırağı?
Süfrəndə oturanın,
Üzünə gülənin yox!
Sevinclisən, ya qəmli –
Gözündən bilənin yox.
Sən bizimlə olanda
Cənnət idi evimiz.
Məclislər, qonaqlıqlar...
Pozulmazdı kefimiz.
Tay-tuşların, oğlan-qız,
Hay-küy, sevinc, çal-çağır...
O ev indi səhradır,
Başımıza kül yağır.
Qapımızı açan yox,
Dəstəyini pas tutub.
Ələf basıb çardağı,
Allah bizi unudub.
Adam üzünə həsrət...
Nə hal soran, nə “salam!”
Yoxdur, yoxdur, Mariyam!

RƏFİQƏ:

Bizim idi bu dünya,
Bizim idi çöl-çəmən.
Görüşüb danışardıq
Öz gizli sevgimizdən.
Çayın sahilindəcə

Görüşərdik hər səhər,
Görüşərdik hər gecə.
Pıçıltıyla, him-cimlə
Danışardıq, gülərdik.
Gəzişərdik qol-qola,
Yoxdur, yoxdur Mariyam!
İndi kimi dinləyim?
Kimə açım dərdimi?
Kim çəkəcək nazımı?
Kim duyacaq ərkimi?
Daha yüz yol çağıram,
Deyəm “Qayıt, dön!” olmaz!
Daha dərdim əriməz,
Arzularım çin olmaz!

YAD ADAM:

Yad adam, gəlmə adam
Dinlədi, gözü doldu...
Dinlədi, nağıl bitdi.
Ah çəkib yola düşdü,
Bu qəmli sahilləri
Həmişəlik tərk etdi...

ZANBAQLAR

Eşidilməmiş işdir:
Xanım boğdu ərini.
Talada qazdı qəbir,
Neçə arşın dərini.
Üstündə əkdi zanbaq
Astaca oxuyaraq:

“Boy at, çiçəyim, böyü,
Böyü bu qəbir boyu.
Pan necə dərindəsə
Elə ucaya yüksəl!”

Ərinə qatil olan
Üstü-başı tamam qan,
Qaçır dərə-təpəli
Meşənin sıx yeriylə,
Yapalaqlar boylanır
Qorxulu gözləriylə.
Külək yuxulu əsir,
Qarğa yenə tələsir.
Meşənin qırağında
Bir fıstıq ağacı var,
Daxmanın çardağında
Budağı nəğmə çalar.
Kandara çıxır qoca,
Əlində çıraq yanır.
Xəyaltək uça-uça
Xanım yetib dayanır.
Qorxudan donmuş gözü,
Dodaqları qurğuşun.
Kəfəntək ağdır üzü,
Səsi də yaddır onun.
“Allah köməyin olsun,
Xanım, niyə əsirsən?
Qaranlıqda, dumanda
Sən hara tələsirsən?”

“Tale atıbdır yola,
Ərim düşdü qovğaya.
Kiyev üstə – davaya

Getmişdi Boloslavla.16

Yola saldım illəri,
Gəlib çıxmadı ərim.
Qonşumsa cavan, mətin,
Günahsız qalmaq çətin!
Günah dalınca günah,
Açılmışdı sirlərim.
Günlərin birində, ah,
Qayıdıb gəldi ərim.
Günahımı açmamaq!
Qana bax! Bıçağa bax!
Öldürdüm ərimi mən,
Niyə gizləyim səndən?!
Göstər mənə düz yolu,
Göstər, qurbanın olum!
Günahımı yumağa
Hazıram hər əzaba.
Tonqala da gedərəm,
Eşidilməz heç ahım.
İlim-ilim itərəm,
Açılmasın günahım...”
Cavab verdi astaca
Bu tərki-dünya qoca:
“Səni belə qorxudan
Günahın deyil, inan.
Adamların nifrəti
Salıb könlünə təlaş.
Ondan da qorxma qəti,
Qayıt evinə birbaş.
Ölən geriyə dönməz,
Torpaq hər şeyi udur.
Özünü üzmə əbəs,
Taleyin hökmü budur”.

Söhbətdən razı qalan
Qadın tələsik yenə
Meşənin arasıyla
Qayıdır evlərinə.
İmarət qabağında
Yol gözləyir uşaqlar:
“Niyə gəlmədi, ata?”
“Bir azdan gəlib çıxar!”

Onlar gözləyir gecə,
Ötür bir gün, iki gün.
Sonra oyun-əyləncə
Tapılır onlar üçün.
Meşədə qalan ata
Daha düşməyir yada.
Ancaq xanım narahat...
Unudulmur günahı.
Zəhərə dönüb həyat,
Sirri çevrilib aha
Ruhu ölür günbəgün,
Dodağı gülüşə yad,
Ağır günahı üçün
Səssizcə çəkir fəryad.
Gecə-gündüz lal, xəstə,
Qulağı daim səsdə.
Elə bilir indicə
Kimsə harayında qəm
Uşaqlara deyəcək:
“Atanızam, gəlmişəm!”

Yox, xanım unutmadı
Öz gizli günahını.
Yadından çıxdı adı,

Soyudu qaynar qanı.
“Anka, at nallarıdı,
Atlılar evə çatır,
Tez aç darvazanı bir,
Yeri, özün çıx yola.
Belə tezdən kim gəlir?
Belə tez, xeyir ola?”

“Gələn iki atlıdır,
Atları qanadlıdır.
Qılıncı par-par yanan
İki gənc, gözəl oğlan”.
Sevinci aşıb-daşır.
Ərinin cüt qardaşı
Tez yəhərdən düşdülər,
Gəlinlə görüşdülər.
“Qardaşımız bəs hanı?”
“Qardaş çox-çox uzaqda,
Səsimiz ona yetməz.
Yatır qara torpaqda.
Onu üzdü yaralar,
Ölümü bir il olar”.

Burda dayanır xanım:
“Duyulur həyəcanım...”
Üzü kəfən kimi ağ,
Söyləyir hıçqıraraq.

“Burax bu boş sözləri,
Sağdır, bilirik daha.
Ordu qayıtdı geri,
Gələr bu gün-sabaha”.

“Sağdır? İlahi, şükür!
Qırılmışdı qanadım,
Hər an yeri görünür,
Onsuz boşdur həyatım...”

“Yolda bizimlə idi,
Dözmədi bir-iki gün.
Lap axırda tələsdi
Sənə yetişmək üçün,
Evdə hazırlıq görüb
Qurmaq üçün toy-düyün.
Sağdı, sözün qısası,
Bəlkə, hardasa azıb.
Meşə yolu dolaşıq,
Bəlkə, yollarda çaşıb.
Bu gün, ya sabah gələr,
Ürəyimiz dincələr”.

Nökərlər neçə yerə
Yollandılar xəbərə,
Döndülər kor-peşman.
Qardaş gəlib çıxmadı,
Qonaqlar pərtdi yaman,
Xanımsa buraxmadı:
“Oy, qardaşlar, baxın bir,
Yollar bütöv sis, duman,
Təklik ürəyi didir,
Titrəyirəm qorxudan.
Kəsəcək soyuq külək,
Qardaşınız gələcək...”

Günlər ötür, qış keçir,
Günlər yaman boş keçir.

Ümiddən düşmür ürək,
Bəlkə, yazda gələcək?
Qardaşınsa üstündə
Zanbaqlar açıb çiçək.
Qəbir necə dərinsə
Güllər elə ucadır.
Yada düşməyir nəsə
Qayıtması haçandır...
Var-dövlət boğazacan,
Sahibə də lap cavan.
Unudublar qardaşı,
Xanımı izləyirlər.
Hər gün yola yığışıb
Yenidən gözləyirlər.
Var-dövlət boğazacan,
Sahibə də lap cavan.
İki qonaq bir oldu,
İkisi də vuruldu.
Gecə-gündüz hər biri
İçində şübhələrin.
Nə işdi bu, nə sirdi?
İkisi də eyni cür
Qısqanclığa əsirdi.
Heç biri ata bilmir,
Kimsə unuda bilmir.
Onu sevmək çox şirin,
Ona vurulmaq asan!
İki qardaş, bir xanım,
Bəs necə yaşayasan?

Hər şeyi unutdular,
Gəlinə üz tutdular:
“Gözlədik əbəs yerə,

Gəlmədi qardaşımız.
Gün döndü fəsillərə,
Ayılmadı başımız.
Sən cavansan, gözəlsən,
Tale xor baxdı sənə.
Qardaşlardan birini
Seç qardaş əvəzinə”.

Deyib susdular onlar,
Dünya başlarına dar.
Qısqanclıqdan, kədərdən
Gözlər qaralır hərdən.
Acı söz, əyri baxış...
Səbir yeri qalmamış.
Qəzəb tonqalı yanır,
Qılınclar yırğalanır.

Gəlin dayansın necə
Qabağında bu hirsin.
Çıxıb qaçır gizlicə –
Qoca məsləhət versin.
Vələsin kölgəsində
Daxma əyilib artıq.
Qorxaraq öz səsindən
Döyür qapını “tıq-tıq!”
Qoca durur yenə tək
Qadını dinləyərək...
“Onları cüt sevərkən,
Söylə, necə edim mən?
Hər biri ruhum, canım,
Hansına nişanlanım?
Var-dövlətim, uşağım,
Ömrün ən şirin çağı...

Nəyim var külfətindir,
Ancaq ərsiz çətindir!
Yox! Məni üzsə də qəm,
Daha ər istəmirəm.
Niyə qorxuram axı
Qəzəbindən Allahın?
Gözümü yuman təki
Sanki açılır qapı.
Daha dözmür ürəyim,
Daha qalmayıb tabım.
Eşidirəm səsini,
Səsini, nəfəsini.
Gəlir gözləri qanlı,
Ölü qədəmləriylə.
Sifəti sərt, dumanlı,
Daimi kədəriylə.
Gəlib qapımı açır,
Dodaqları od saçır.
Ürəyim qopur birdən,
Qorxudan donuram mən.
Sızlayır yenə yaram,
Daha xoşbəxt olmaram...”

Qoca söylədi birdən:
“Üzmə özünü, yetər.
Allah öz qəzəbindən 
Özü səni hifz edər.
Yalvar, eşidər səni,
Qara niyyətdən əl çək.
Allah ölmüş ərini
Təzədən dirildəcək”.
“Yox! Qəlbimi alır qış,
Danışmayın siz hədər.

Əbədilik ayırmış
Bizi bir iti xəncər!
Öz cəzamdı, çəkirəm,
Canım odlanıb yansın.
Göz yaşları tökərəm,
Mülküm də parçalansın!
Rahibə olacağam,
Meşədə qalacağam.
Yox! Qəlbimi alır qış,
Danışmayın siz hədər.
Əbədilik ayırmış
Bizi bir iti xəncər...”

Tərki-dünya qocanın
Yaman qaraldı qanı.
Gözlərini tutdu yaş,
Dilləndi yavaş-yavaş:
“Onda tez toya bəzən,
Sevinsin sevdiyin kəs.
Ərin soyuq qəbirdən
Geri qayıda bilməz.
O tək sənin səsinə
Dirilə bilər yenə”.

“Yaxşı, bəs kimə gedim,
Bəs hansını tərk edim?”

“Allaha tapşır bunu,
Göstərəcək yolunu.
Açılan kimi səhər
Onları çölə göndər.
Yığıb meşədən çiçək,
Hörsünlər sənə çələng.

Vursunlar gizli nişan,
Söküləndə qızıl dan
Yuxudan qalxmamış sən
Qoy kilsəyə qoysunlar.
Hansı çələngi seçsən
Bəxtin odur – duysunlar...”

Yol tapıldı axır ki,
Xanım sevinir yaman
Daha əvvəlki təki
Qorxmur ər xəyalından.
Çağırmasa qayıtmaz,
Onu kimsə oyatmaz.
Ürəyində bu hiylə,
Sükut içində, təkcə.
Kar, qaranlıq meşəylə
Dönür evinə gecə.
Qaçır, düşüb bir izə,
Görünmür yolun sonu.
Zülmətdə sanki kimsə
Arxadan qovur onu.
Pıçıldayır: “Burdayam,
Soyuq qoynunda yerin”.
Əks-səda yayılır:
“Bu mənəm... ərin... ərin...”

Budur, yetişir kimsə, 
Qaçmağa qalmayıb güc.
Qulağı düşüb səsə,
Qorxu iti bir ülgüc.
Qan-tər içində üzü,
Ərinin iniltisi
Keçir cəngəllikləri:

“Bu mənəm... sənin ərin!”

Bazar günü, yetiş bir,
Xanım toya tələsir.
Qızarmamış hələ dan
Qardaşlar düşdü yola.
Rəfiqələriylə bir
Xanım kilsəyə gəlir.
Meyitə dönüb rəngi,
Görür qoşa çələngi,
Damarında donur qan, 
Soruşur adamlardan:
“Mən bu zanbağı seçdim,
Ərim kimdir, qaynım kim?”

Böyük qardaş əl-aman
Tez cumur irəliyə.
Tutur onun qolundan
“Çələng mənimdir!” – deyə.
“Bax, bu lentdir nişanım,
Məni seçmisən, xanım!”

Kiçik qardaş gözü qan,
Deyir: “Sən aldadırsan,
Zanbağı dərmişəm mən
Bir köhnə qəbrin üstən.
Onu torpaq udubdur,
Kimsə, unudulubdur.
Burdan çox uzaq deyil,
Çələng mənimkidir, bil!”

Gözlərdə şimşək çaxır,
Gözlərdən nifrət yağır.

İki qardaş – iki yad!
Qılınclar çəkir fəryad,
“Mənimkidir bu çələng!”
“Yox, yox! Mənimdir, əl çək!”

Birdən qapı taybatay
Açıldı, söndü şamlar.
Kəsildi söyüş, haray.
Donub qaldı adamlar.
Nöqtə qoyub bu səsə,
Tanış addımla kimsə
Geyimi qar kimi ağ,
Vuruşu saxlayaraq
Girdi araya birdən.
Dedi: “Yox! Mənimkisən!
Gülü yığıblar hardan? –
Unudulmuş məzardan.
Pozma kəbin andını,
Tutulmasın gözlərin.
Çələng mənimdir, tanı,
Qayıdıb doğma ərin.
Vuruşmayın, qardaşlar,
Qardaşlar, qəlbi daşlar.
Mənim külüm üstündə,
Mənim gülüm üstündə...
Kor nəfsə satıldınız,
Vuruşa atıldınız
Gəlin, vuruşu kəsin,
Qoy heç kim inciməsin.
Qardaş qanı axmasın,
Qorxu düşür canıma.
Gəlmişəm hamınızı
Aparmağa yanıma!...”

Kilsə düz ortasından
Bölündü iki yerə.
Bayaq vuruşa cuman
Yox oldu birdən-birə.
Bu divarın yerinə
Zanbaqlar açdı yenə.
Pan necə dərin yatır –
Zanbaq elə boy atır!...

1820

DƏNİZÇİ

“Ey bədbəxt dənizçi, köçəri quştək
Nə hissdir könlünü çəkən uzağa.
Gedirsən bizləri tərk eləyərək,
Bir də bu yerlərə qayıtmamağa.

Niyə yayındırdın baxışlarını?
Niyə baş götürüb qaçırsan bizdən?
Əvvəlki o sevgi, yaxınlıq hanı?
Niyə salamını əsirgəyirsən?

Tək sənsən tələsik yola yığışan,
Hər şey əzəlkitək ahəstə, aram.
Bizimlə ülfəti vurmamış başa
Mən sənə xoş səfər arzulamaram”.

Dənizçi söylədi: “Çətindir, çətin...
Mən ömrüm uzunu doğma Vətəndə
Dadına baxmadım heç səadətin,
Rahatlıq, toy-düyün görmədim həm də.

Hər yerdə həqiqət yolları bağlı,
Ehtiyac kasıbı tərk etmir bir an.
Xoşbəxt saydığımız ürəklər dağlı,
Xəsislik azarı getmir varlıdan.

Daha səadətə aldanmaram mən,
Əyməz tərəzimi yad ölçüləri.
Bəlkə uzaq yollar silər ömrümdən
Bitib-tükənməyən düşüncələri.

Harda tapacağam xoşbəxtliyimi,
Dönük sevgidəmi, şirin sözdəmi?
Arzular çağlayır ümmanlar kimi,
Çəkir qayığımı, heç nə gözləmir.

Zülmətə qərq olan qəlbimə mənim
Allah kərəmindən işıq saçıldı.
Yaxşı ki, səfərə çıxmamış gəmim
Yurdumda üzümə qapı açıldı.

Bir ana gördüm ki, mənə ağlayan,
Köksündə spartan ürəyi çağlar,
İngilissayağı şənlik arayan
Qızısa bir sarmat ruhuyla yaşar.17

Neron şərəfinə qurbanlıq gedən
Qızlar ac şirlərə yaxınlaşantək
Onlar zireh tikib mənə sözlərdən,
Ümid verirdilər gülümsəyərək.

Tikanlı sözlərdən qoruyur biri,
Biri yalvarır ki, möhkəm ol, qardaş.
Elə bil, ötərək gözətçiləri
Onlar son sınağa gedirlər birbaş...

Açın yelkənləri, hazıram yola,
Daha narahatlıq əbəsdir, əbəs!
Qadını bu qədər ürəkli olan
Bir ölkə heç zaman məhv ola bilməz”.

1824-cü ilin ikinci yarısı

QAÇAQÇILIQ18

Bir il keçib – döyüşdədir,
Ölüm onu aldı, nədir?
Nə söyləsin xanım yenə
Sırtıq knyaz elçisinə.

Xanım ağlar... yaş qurumaz,
Bayram edir orda knyaz.

Şəfəq saçan o gözlərdən
Tutqun kədər baxır nədən?
Bədirlənmiş yanaqlar – Ay,
Qövsə dönüb indi, haray...

Gənclik gedir, geri dönməz,
Ana baxır, neyləsin bəs?

Bir yandan da bu elçilər,
Axşam gedib, səhər gələr.
“Ora məbəd deyil, ana,
Aparırlar qəbiristana.
Daş yatağa girəcəyəm,
Yar dərdiylə öləcəyəm.



280

Yalqız qalıb sonra mən də
Köçəcəyəm yas içində”.

Rahibəsə dilə tutur:
“Qızım, ayrı yolun yoxdur”.

Yerdən çıxır küpəgirən:
“Çarəsini bilirəm mən,
İşi deyil rahibənin.
Elə bu gün, qızım, səni
Öz arzuna yetirərəm,
Sevgilini gətirərəm.
Daxmamda var cadu-dərman,
Qaytararıq onu yoldan.
İpdən düyünlə yolunu,
Bıçaqla qanat qolunu.
Üzüyü bağla üzüyə,
Sonra da bax möcüzəyə.
Düyünləri sehirlərik,
Üzükləri möhürlərik.
Geri dönər yolu birdən,
Öz yarınla görüşərsən”.

Hər düyündən bir şey qapır,
Cadu edir – atlı çapır.

Çölə çıxma, xanım, evdən,
Soyuq olar sənə birdən.
Kəsilibdi zəngin səsi,
Gözü yolda, xanım əsir.
Gecə zülmət, qorxuludur,
Keşikçilər yuxuludur.
Nal səsidir yaxınlaşan,

Bu odurmu, Allah, aman!
Qurdbasanmı mırıldadı,
Yoxsa cəftə cırıldadı?

Samanlıqdan hənir gəlir,
Sonra qapı itələnir.
Tək-tək açıb qapıları
Kimsə gəlir ona sarı,
Alır xanımı soyuq tər,
Ağ geyimli bir cəngavər
Səssizcə yanaşıb ona
Alır xanımı qoynuna.

Gör, nə şirin ötür gecə,
Bayquş uladı indicə.
At kişnədi:
“Di əlvida!
Qoşul mənə, qaçaq ya da.
Görürsənmi, at kişnəyir,
Getmək vaxtı çatdı, deyir”.

Gecənin zülmət çağında
O, atlının qucağında...
Duman tutub dörd bir yanı,
Qorxursanmı, söylə, xanım...

At gecəni içib gedir,
Meşələrdən keçib gedir.
Tərpənməyir yarpaq belə,
Qarğalardır ara-sıra
Yarıyuxu gələn dilə.
Qurd sıçrayır yola hərdən,
Od saçılır gözlərindən.

Çap, atım, çap, var gücünlə,
Mənzilə çox qalır hələ.
Gizlənməmiş üfüqdə Ay,
On dağ aşıb, doqquz da çay
Yetməliyik evə, canım,
Yaxınlaşır xoruz banı...”

“Hara belə gedirik biz?”
“Mendoqadadır evimiz,
Hamı ora dümdüz gedir,
Hamı ora gündüz gedir,
Təkcə bizik gecə gedən!”
“Sənin qəsrin o dağdamı?”
“Nə qapısı, nə divarı...
Qorxusuzdur orda hamı!”

“Əzizim, dincələk hərdən,
Oturmaq olmur yəhərdə”.
“Bərk qucaqla, yoxdur əlac,
Əlindəki bu torbada
Qılıncdırmı, dəyir ata?”
“Yox, duadır, bir də ki xaç!”

“Atı mən necə saxlayım?
Düşmənlər bizi haqlayır.
Qabağımız uçurumdur,
At torbanı, mane olur”.

Yüyən boşdur, kəhər cumur,
Uçub keçir uçurumu...

Bilmək olmur, yol-iz harda,
Külək də ki, vermir ara.

At şığıyır uzaqlarda,
Sayrışan lal işıqla
Ətrafına alov saçır
Nəfəsindən çıxan hənir.
At zülmətdə qanad açır –
Getdiyi yol şölələnir.

“Yolumuz nə qəribədir,
Ayrı bir yol yoxmu, nədir?”
“Bütün yollar qorxu, ölüm,
Düşmən bizi haqlar, gülüm.
Mənim mülkümdən qıraqda
Yolsuzluqdur çatan dada.

Çap, atım, çap, var gücünlə,
Şəfəqlənər indi göylər,
Zəng səsləri sitəm eylər.
Gör nə qədər yol var hələ,
Səkkiz dağı keçməliyik,
İki çayı içməliyik.
Xoruz banı yaxınlaşır,
Tez ol, bizi dağdan aşır”.

“Yüyəni dola əlinə,
At qorxudan kəhildədi.
Cığırı itirdin yenə,
Atımız ağaca dəydi”.

“Əzizim, o nə torbadı,
Keçirmisən qayışına?
Qayış çaşdıracaq atı,
Dəyəcək tez-tez başına,
Qayışı gəlsin lənətə,

At gözünü aça bilmir.
Ayrı vaxt küləklər ötən
Nədənsə düz qaça bilmir”.

Atın əhvalı dəyişdi,
Beş mil yolu uçub keçdi.

“Qəbiristanmı qayalıqda?”
“Yox, qaladır, keçmiş vaxtdan...”
“Xaç deyilmi qəbirlərdə?”
“Yox, qüllədir qalxır yerdən:
Bizimkidir sağ-solumuz,
Başa yetişir yolumuz!”

“Dayan, atım, dayan, atım,
Necə itiymiş qanadın!
Neçə dərə, neçə də dağ
Aşıb keçdin, döndün yelə.
Sən xoruz banından qabaq
Bizi yetirdin mənzilə.
Ayaq üstə mənim kimi
Sən də zorla dayanırsan.
Bilirsən mənim dərdimi,
Sən də odlara yanırsan...”
“Niyə dayandıq, əzizim?
Şeh qıçımı kəsir buztək,
Plaşına bürü məni,
Canımı dondurur külək”.

“Tez ol, tez ol, qısıl mənə,
Alov kimi yanır başım.
Soyuq daşa dəysəm yenə
Alovum qarsacaq daşı...

Əlindəki o iti şey
Nəydi belə məni sancdı?”
“O, anamın yadigarı,
Nişanəsi – xırda xaçdı”.
“Əzizim, tez əlini aç,
Ox kimidir tutduğun xaç.
Sanki odda qızdırıbsan...”
Xanım atdı xaçı bu an.
Atlı aldı ağuşuna,
Gözündən od saçdı ona.
At kişnədi – güldü, getdi,
Qaranlıqda gözdən itdi.
Uzaqlarda səsləndi zəng,
Gəldi xoruzların banı.
Dünya şəfəq geyənəcən
Qucaqlaşıb atlıyla bir
Əriyərək itdi xanım...

Qəbiristanda ölüm səbri,
Xaçlar soyuq nizə idi.
Bir o xaçsız qalan qəbrin
Torpağı lap təzə idi.
Rahibəsə doğanda Gün
Səssiz-səssiz inləyirdi,
İki nakam ürək üçün
Göydən imdad diləyirdi...

1831

VOYEVODA

Pan geri qayıtdı gecə yürüşdən, 
Nə isə dammışdı qəlbinə birdən.
Qapıda nökərə qandırdı ki, sus!
Yataq otağına cumdu əl-aman,
Yapışıb yorğanın dartdı ucundan,
Çarpayı boş idi, yox kimsə, əfsus!

Qəzəbli gözləri gecədən qara,
Bir anda hay saldı boş otaqlara,
Titrəyən əliylə burdu bığını.
Qolunu çırmadı dirsəyə sarı,
Yığdı tez başına qulluqçuları:
“Harda batmısınız, şeytan yığını?
Darvaza açıqdı bu gecə çağı,
Bəs itlər hardadır, ay it uşağı?
Sizin nəslinizi kəsəcəyəm mən.
Tez olun, tüfəngi mıxdan çıxarın,
Örkən tapılmırsa, yoxdan çıxarın!
Qoy uçsun xanımın ruhu bədəndən...”

Pan nökəri ilə bağ içi keçir,
Çəpərlər dibiylə gizlicə keçir.
Ürəyi çırpınır, duyubdur işi.
Köhnə oturacaq, fəvvarə yanı,
Ağappaq geyimdə oturub xanım!
Onu ağuşuna alıb bir kişi!

Deyir pıçıltıyla: “Vaxtımız çatdı.
Nəyi ki dünyada sevib oxşatdım

Ərinin əliylə gedəcək bada!
Sənin ağ sinəndə çəkdiyim ahlar,
Zərif əllərini öpdüyüm çağlar
Uzaq bir xəyala dönər dünyada...

Neçə il oduna alışmışam mən,
Neçə il dalınca dolaşmışam mən!
Soyuq ürəyinə yetmədi səsim.
O isə nə sevdi, nə atdı səni,
Qızıl-gümüşüylə oynatdı səni,
Özünü gör kimə elədin təslim!

Gecə zülmətiylə at çapdım ki, mən
Əziz xanımımın öpüm gözündən.
Zərif əllərini sıxıb son kərə,
Başımı son dəfə önündə əyib,
Ona uzun ömür, sevinc diləyib
Qaçım həmişəlik uzaq ellərə...”
Xanımın yaş axır qəmli üzündən,
Oğlan öpüş alır çılpaq dizindən.
Orda – budaqların arasındasa
Tüfəngi doldurub pan ilə nökər:
“İndi qanınızı güllələr tökər,
Onda batarsınız siz əsl yasa!”

Yetdilər onların yaxınlığına,
Nökər asta-asta söylədi pana:
“Ay ağa, əllərim əsir qorxudan,
Bəlkə küləkdəndi, yaşarıb gözüm,
Dizimdə taqət də qalmayıb, düzü,
Qorxuram düz ala bilməyəm nişan!”

“Qayduk törəməsi, səs eləmə, sus!
Yaş axıtmaq vaxtın yetməyib, əfsus,
Sən hələ barıt tök! Atmağı asan...
Xanımı nişan al... Soldan!... Yuxarı!
Kişini mən özüm!... Titrəmə barı!
Mən atandan sonra sən də atarsan!”

Atəşə diksindi bu an bağça, bağ,
Nökər tərpənmişdi ağadan qabaq,
Pan yerə yıxıldı, bu necə işdi?
Görünür, atmağa nökər tələsib,
Gözünü yaş tutub, əlləri əsib...
Panın düz alnından güllə dəymişdi...

BUDRIS VƏ OĞULLARI

Budrısın19 üç qanadı, Litvanın üç övladı...
Yığdı bir gün başına Budrıs üç arxasını.
“Balalar, hazırlaşın, uzaq yolları aşın,
Alın qında korşalan qılıncların pasını.

Vilnonun əzəl başdan çörəyi çıxıb daşdan,
Üç tərəfdən qorunub Vətənimiz həmişə.
Kestut gedir rusların, Olgerd də prusların,
Paz da Polşa üstünə... Çıxın təzə yürüşə!

Üç yol – üç igid də siz... yetişibdir növbəniz,
Mən tamam qocalmışam, qolum yorulub daha.
Litvanın allahları sizi hifz etsin barı,
Litvanın şöhrətini özünə qaytarmağa.

Çatar uzaq ellərə tutduğu yolla hərə,
Var-dövlətə yetirər səfərlərin hər biri.
Novqorod bir xəzinə, qadınları bəzənər,
Ruslar olub əzəldən qızıl-gümüş əsiri.

Allah görmürmü barı azğın prusakları,
Pulları axıb gəlir dünyanın hər yerindən.
Kəhrəbaya bürünüb, hər ev saraya dönüb,
Nə alsanız halaldı – onların əllərindən.

Paz da qonsun atına. Lehistan elatına!...
Polşanın qılıncına kim baxıb keçə bilər.
Orda dövlət sözü nə? Ora gedən özünə
Qızıldan da qiymətli sevgili seçə bilər.

Polyak qızına baxın, nemətidir Allahın,
Sobanın böyründəki pişik kimi isti, şən...
Yanaqları bir çiçək, qaymaq üstə al ləçək
Gözləri bir cüt şamdı – işığı zülmət deşən.

Yolum Polşaya düşdü, bir qız ilə görüşdüm,
Başqaları var-dövlət, mənsə arvad gətirdim.
Bir əsri aşırmışam, ömür yetişir başa,
Məni arzularıma polyak qızı yetirdi”.

Oğullar çapıb getdi, ayrılıq çağı yetdi,
Vaxt oldu, dönmədilər bir də oğullar geri.
Qəmə qərq oldu Budrıs, belə yubanmaq olmaz,
Yəqin həlak oldular – beləymiş qismətləri...

Qar tökülür göylərdən, ilkidir çapıb gələn,
Kürkünə bürünənsə könlünün ilk yazıdır.

“Oğul, necə gəlmisən, çoxmu pul gətirmisən?”
“Yox, atacan, qazancım – gözəl polyak qızıdır!”

Dünyanı bürüyür qar, ortancıl qanı qaynar,
Yapıncıya qısılan bir ürəyin nazıdır.
“Oğul, aç yapıncını, qızıl-gümüşün hanı?”
“Budur, qızıl-gümüşüm – gözəl polyak qızıdır!”

Qar yağır, külək əsir, kiçik qardaş tələsir,
Qara yapıncısında nəsə gətirir, aha!...
Budrıs daha söz demir, qənimət də gözləmir,
Tələsir qardaşların toyunu başlamağa...

PAN TADEUŞ VƏ YA LİTVAYA 
SONUNCU BASQIN

1811–1812-ci İLLƏRİN 
MƏNZUM ŞLYAXTA TARİXİ

On iki kitabda
(poema)

Poemanın əvvəlki on kitabında hadisələr – 1811-ci ilin yayın-
dan sonra, sonuncu iki kitabında isə – 1812-ci ilin yazında baş verir. 
Hadisələrin baş verdiyi yer – Litvada Soplisovonun zəngin şlyaxta 
malikanəsi və onun ətrafıdır.

Poemanın bütün əhvalatları çox qısa bir vaxtda cərəyan edir: ilk 
on kitab – təxminən altı gün, sonuncu iki kitab – bir gün.

Poemanın məzmununu və süjetini başa düşmək üçün hadisələ-
rin əvvəlini və qəhrəmanların həyatında qabaqcadan nələr baş 
verdiyini bilmək lazımdır; bütün bunlar barədə müəllif poemanın 
müxtəlif yerlərində iştirakçıların dilindən danışır.

Əhvalat belədir:
Təxminən iyirmi il öncə (1792-ci ildə) yoxsul şlyaxtalı Yasek* 

Soplisa tanınmış saray xadimi Qoreşkin qızına vurulur. Gözəl Yeva 
cürətli və yaraşıqlı şlyaxtalının – camaatın diliylə desək, “Usaç”ın 
(“Bığlı”nın) istəyinə xoş niyyətlə, iltifatla yanaşır. Saray xadimi 
ehtiyacı olanda, məsələn, seymə səs toplamaq lazım gələndə el ara-
sında ad çıxarmış igid, dəliqanlı Yasekin xidmətindən ustalıqla isti-
fadə edir; ancaq elə ki Yasek onun qızı haqqında düşünməyə cəsarət 
edir, təkəbbürlə ona etiraz edir. Cavanlar saray xadiminin iradəsi ilə 
məcbur olub ayrılırlar, ürəklərindən olmayan izdivaca girirlər.

Yasek sakit, təmkinli bir qızla evlənir, arvadı ona Tadeuş adlı 
bir oğul bağışlayandan sonra ölür; Yevanı isə atası voyevoda verir, 
Yeva da tez ölür, Zosya adlı qızı qalır.

Təhqir olunan, sevgilisini itirdiyinə görə daim əzab çəkən Ya-
sek, namərdliklə saray xadimini güllələyir, sonra oğlu Tadeuşu bö-
yük qardaşının – Hakimin himayəsinə verib özü doğma diyarı tərk 
edib gedir; bir azdan şayiə yayılır ki, guya o xaricdə ölüb. Lakin 
məsələ belə deyil: günahını yumağa çalışan Yasek gah döyüş mey-
danında qorxu bilmədən vuruşaraq, gah da siyasi agent kimi mü-
hüm tapşırıqları yerinə yetirərək ömrünü bütövlüklə Vətənin azad-
lığı uğrunda mübarizəyə həsr edib. Bu vəzifələri yerinə yetirmək 
asan olsun deyə Yasek ksendz (keşiş) cildinə girir və bernardinlər 
ordeninə daxil olur; əvvəlki “bığlı” öz gözəgəlimli bığlarını qırxır. 
İndi o, heç kimin tanımadığı ksendz Robak görkəmində, yenə doğ-
ma yerlərə qayıdıb və gizli siyasi tapşırıqları yerinə yetirir.

Yasek saray xadimi Qoreşkanı öldürəndən sonra Soplis və Qo-
reşkov nəsilləri arasında ədavət düşür; bu qan davasında iki nə-
sillə yanaşı, hər iki tərəfin ev adamları, nökər-naib də iştirak edir. 
Mərhum saray xadiminə və bütün Qoreşkov nəslinə çox sadiq olan 
anbardar Gervazi xüsusi bir canfəşanlıq edir və qisas almaq ehti-
rasıyla yanır. Faytonçu Protazi də Soplis nəslinə eyni cür sadiqdir.

Yasek qaçandan sonra onun qardaşı Hakim böyük vərəsəlik qa-
zanır və adi şlyaxtaçıdan (altıncı kitabında təsvir olunanlar kimi) 
hörmətli, məşhur pana çevrilir (təkcə onun köhnə, o qədər də təmtə-
raqlı olmayan evi var-dövlətinə uyğun gəlmir).

On il əvvəl doqquz yaşlı Tadeuşu Vilnoda oxumağa göndərib. 
Yevanın qızı Zosya isə anasının ölümündən sonra xalası Telimena-
nın himayəsinə keçib; hakimin qohumu olan Telimena iki ildir ki, 
Zosya ilə birgə, Soplisovaya köçüb, orda yaşayır.

Əgər Yaseki nəzərə almasaq, poemanın başlanma məqamına 
qədər bu düşmənçilik edən nəsillərin köhnə nümayəndələrindən 
yalnız Hakim (Tadeuşun əmisi) və Qoreşkov nəslinin varisi Qraf 
qalıb. Qrafın iyirmi yaşı var, sədaqətli Gervazinin dediyi kimi, “so-
yun sonuncu nümayəndəsidir, özü də arvad tərəfdən”, uzun sürən 
xarici səfərdən yenicə qayıdıb.

Poema Hakimin malikanəsinin təsviri və Tadeuşun ora qayıt-
ması ilə başlanır*.

BİRİNCİ KİTAB

TƏSƏRRÜFAT

Litva, əziz Vətənim, sən sağlamlıq kimisən,
Qədrini bilir ancaq səni vaxtsız itirən.
İndi uzaq qürbətdə qəlbimi alanda qəm,
Sənin gözəlliyinin bir şəklini çəkirəm.
Ey ilahi anası, sən daim bizimləsən,
Çenstoxov üstündə sənin hökmündü gəzən.
Ostroy Bramedə möcüzən şəfəq saçır,
Novoqrudkadasa bəndən sənə qəlb açır.1

Körpəlikdə sən məni qaytarmısan həyata,2

Qaytarıb tullamısan əbədilik bir oda.
O ölüm yatağından qalxıb dirçələn kimi
Yüz cür dua-sənayla sənə verdim qəlbimi.
Didərgin könlümüzü yetir ana qoynuna,
Buna da imkan yoxsa, ruhumu yetir ona.
Yetir göy çəmənlərə, fikirli meşələrə,
Mavi Neman boyunca o doğma guşələrə.
O qızıl zəmilərdə sünbültək bitir məni,
Çiçəkləri sayrışan çöllərə yetir məni.
Yetir o yerlərə ki, yonca gülü bir kündə,
Sarı qaymaqçiçəyi – qarabaşaq böyründə...
Çöllər kəmər bağlayıb yaşıl mərz qurşağıyla,
Çölündə armud kolu – büzüşmüş yarpağıyla...
Belə bir düzənlikdə o keçmiş zamanlarda,
Tozağacı altında köhnə bir bina vardı.
Balaca təpəciyin üstündə fikirli, tək,
Çay dolanıb keçirdi ətəyini öpərək.
Yayda bütün çöl-çəmən yaşıla bürünürdü,

Binanın ağ divarı uzaqdan görünürdü,
Çox böyük olmasa da tərtəmizdi taxta ev,
Həyətin bir tərəfi çəpərlə dövrələnib.
Arxacın qabağında iki-üç yaşıl taya, 
Bu yerin taxılı bol, adı düşüb dünyaya.
Ağır, ətirli dərzlər baş endirib dayanır,
Sünbül deyil üstündə, yüz-yüz ulduzdu yanır,
Evdəki ruh, intizam bəllidi hər şeyindən,
Kotanların sayından, tarlanın sürəyindən.
Panın zəmilərindən, bostan səliqəsindən,
Günəşi qarşılayan pəncərə şüşəsindən,
Taybatay qapılara baxan kimi bilirsən;
Şən, qonaqcıl, ürəkli bir ocağa gəlirsən.
Budur şlyapalı gənc cütatlı faytonunda,
Löhrəm yerişlə sürüb, gəlir xəyal qoynunda.
Darvazanın ağzında yerə tullanır birbaş,
Yorğun atlar silkinib ot qırpır yavaş-yavaş.
Həyətdə bir kimsə yox, bağa sükut ələnib,
Eyvan boş, baca bağlı, qapılar sünbələnib.
Şlyapalı gözləmir xidmətçini bircə an,
Dost kimi salamlayır bu evi darvazadan.
Çoxdan tərk eləyərək bu yerləri getmişdi
Elm-sənət dalınca... İndi vaxtı bitmişdir.
Tez qaçır içəriyə, gəzir evləri bir-bir,
Hər şeydə bir xatirə! Xatirə nə şirindir!
Mebel heç dəyişməyib, onda da belə vardı,
Kreslonun yanında o çiləmə oynardı.
Ancaq şeylər azalıb, tutqun görünür hər yan,
Bax qəhrəman Kostyuşko3 əldə polad qılıncı,
Krakov paltarında dönməzliyə and içir.
O belə ilhamlıydı son döyüşə girəndə,
Qılıncından od səpib, düşmənə dərs verəndə.
Başqa bir portretdə Reytan4 qəmə qərq olub,

Yurdunun miskin halı ürəyinə dərd olub.
Bu “Katonun həyatı”, “Fedon” oxuyur yenə,
Bıçaq – azadlıq yolu, saplanıb ürəyinə.
Korsakla Yasinski5 – Kostyuşkonun dostları,
Şəkildə də qoruyub o əbədi ilqarı,
Yenə çiyin-çiyinə döyürlər moskalları –
Praqaya od vuran o gəlmə çaqqalları.
Taxça səssizliyində, susur köhnə saat da,
O da bir xatirədir, uzaq, şirin həyatdan.
Zənciri çəkir qonaq, uşaq həvəsi dinir,
Yenə Dombrovskinin mazurkası6 səslənir!
Dönmək üçün yenidən o nağıllı çağına,
Başıalovlu qaçır öz uşaq otağına.
Burdakı səliqədən rahatlanır ürəyi,
Əmisi də subaydı, bəs burda yaşayan kim?
Bibisi çoxdan köçüb, şəhərdə məskən salıb,
Bəs bu fortepiano kimdən yadigar qalıb.
Köhnə kitab rəfində gəzibdi kimin əli?
Açıq not kitabından kimsə çalır, deməli?...
Qar kimi ağ dona bax, kresloda qırışıq,
Yəqin burda hökm edir, sözəbaxmaz bir uşaq.
Pəncərənin önündə bir gülzar şəfəq saçır.
Çiçəklərin odundan tutqun qəlbi qızınır,
Bağın qırağı ilə ağ zolaqlar uzanır,
Nanə, ingilis otu – göz oxşayan bir çəmən,
Qapı köhnə adətlə rəqəm kimi hörülüb,7

Qapıdakı güllərin dibinə su verilib.
Zərif qızçiçəyinin ətri bağçanı alıb,
Kolların kölgəsində susəpən dolu qalıb.
Bu səliqə-sahmanı yaradan bağban hanı?
Gedəndə bilərəkdən örtməyib darvazanı.
Qapını yelləndirir külək belədən-belə,
Qar kimi ağ qum üstən iz də itməyib hələ,

Kiçik, ayaqqabısız, yüngül qadın ayağı,
İzi də zərif düşüb, izi də nazlı baxır.
İzi də torpaqlara astaca, yüngül düşür,
Qız ayağı dəyəndə qum üstünə gül düşür...
Pəncərənin önündə çaşıb fikirdən qonaq,
Salxım yasəmənlərin ətrinə uyuyaraq,
Xəyalən ağ yollarda qaçan görür özünü,
Dibçəkdəki güllərə sürtür tutqun üzünü,
Sonra yenə baxışı çevrilir ağ izlərə,
Axı kimindi bunlar? – sual verir yüz kərə.
Birdən qəfildən görür bağda gəzən ulduzu,
Ağ səhər geyimində şəfəq saçan o qızı
Naxışlı kətan köynək döşünü örtüb azca,
Yumru çiyinlərini gizli baxışlar açar.
Litvalı qız sübhçağı necə geyinəcək bəs?
Ancaq kişi önünə belə çıxmaq istəməz.
Duymasa da bu gizli baxışları o hələ,
Ancaq ağ sinəsini örtür zərif əliylə.
Qısa dalğalı saçı daranıb qatar-qatar,
Onları tarım çəkib kağız papilotkalar.
Parlaq günəş altında ikona haləsitək
Bərq vurub alışırdı bu tac şəfəqlənərək.
Üzündə bir qayğısız uşaq marağı vardı,
Yanpörtü əyilərək nəyisə axtarırdı.
Tapdı heyrət içində, əl də vurdu sevincək,
Sonra qopdu yerindən, qəfəsdən uçan quştək,
Qaçdı bağ arasıyla evə doğru o gəldi,
Pəncərəyə söykənmiş taxta ilə dikəldi.8

Qaçdı geri baxmadan, boylanmadan sol-sağa,
Qollarını açaraq düz tullandı otağa.
Bədirlənmiş ay kimi, ağappaqdı, gözəldi,
Donunu kreslodan qapıb güzgüyə gəldi.
Ancaq dondu yerində, qolu düşdü yanına,

Donu sürüşüb düşdü əlindən dabanına
Səhər buludlarına günəşdən qan sızantək,
Gələn qonaq rəng alıb, rəng verdi titrəyərək...
Gözlərini çevirib, döndü divara doğru,
Dilində düyünləndi köksünü deşən sorğu,
Addım-addım çəkildi... Qızın büllur harayı
Uşaq təmizliyiylə qorxu saldı araya.
Qorxa-qorxa döndü o, – ancaq qız yoxdu daha
Bir anda gizlənmişdi heyrət səpib otağa.
İndi neyləsin oğlan, burda necə dayansın,
Özü də anlamır ki, sevinsin, ya utansın!

Artıq evin yiyəsi tutmuşdu ondan soraq,
Bilmişdi fayton gəlib, içində yeni qonaq
Qayışlar boşaldıldı, atlar açıldı həmən.
Tezcə arpa da gəldi, ot da əsirgənmədən,
Hakimin yemi boldu, özü də gözü toxdu,
Yemçi yəhudilərə9 hələ ehtiyac yoxdu.
Qonağın qabağına çıxan olmasa da, bil,
Bu, qonağa zərrəcə soyuq yanaşmaq deyil!
Yəqin indi Voyski10 geyinib-kecinəcək,
Bağda şam yeməyinə göstəriş veriləcək.
Hakim yoxdu... bu evdə odur külli-ixtiyar, 
Qonaq qarşılamağa ayrı səriştəsi var.
Həm hakimə qohumdu, həm də ki dost, silahdaş,
Tez otağa tələsdi arxa qapıdan birbaş
Əynində köhnə plaş11 necə qarşılar onu,
Tez getdi ki, geyinsin bayram kostyumunu.
Ütülü şalvarından, təmiz köynəyinədək
Hər şey sanki deyirdi, qonaqla şam yeyəcək.
Pan Voyski oğlanın boynuna sarıldı bərk,
Ürəkdən salamladı öpüşə qərq edərək.
Sonra söhbət başladı, sual yağdı nə qədər,

On ili bircə anda danışmaq istədilər.
Qırıq-kəsik cümlələr, sözləri əlaqəsiz.
Xatirə – gözüyaşlı, xatirə – doğma, əziz.
Pan Voyski doyunca qulaq asıb qonağa,
İndi özü başladı işindən danışmağa:
Tadeuş! (Dava vaxtı doğulan bu cavana
Kostyuşkonun adını vermişdi ata-ana.
Gəzdirirdi adını qəhrəman sərkərdənin).
Tadeuş! Xoş gəlmisən, bəxtin gətirib sənin,
Sənə nişanlı gəzir əmin, yadında saxla,
Yaxşı ki malikanə bu gün dolub qonaqla.
Belə girəvə olmaz, seç, kimi tutsa könlün,
Xarici hakimlə bir Qraf da gəlir bu gün.
O köhnə münaqişə sənə yaxşı bəllidir,
Podkomori12 özü də təşrif gətirməlidir.
Cavanlar meşəliyə gediblər ov dalınca,
Çöldə biçin yerinə baxırlar yaşlı-qoca.
Gedək biz də qoşulaq, gözləyək ovçuları,
Səni qonaqlar ilə tanış eyləyim barı...

Meşəyə yollandılar cığırla tez-tələsik,
Hərdən danışırdılar, söhbətlər qırıq-kəsik.
Günortanın bürküsü yavaşca çəkilirdi,
Meşəyə ruh oxşayan sərinlik tökülürdü.
Tarlada işləməkdən yorulan əkinçitək
Qırmızıyanaq günəş baxır gülümsəyərək.
Ağacların ucunda şəfəqlər çilik-çilik,
Palıdların altından yol başlayır kölgəlik.
Kölgələr uzandıqca gedib üfüqü aşır,
Günəş batır, meşədə qaranlıq qatılaşır.
Meşə dönür bir evə. Talanın qırağında,
Günəşin son alovu oynayır çardağında.
Çəkilir yavaş-yavaş budaqların ucuna,

Bir şam kimi sığınır qaranlığın ovcuna.
Sonra da sönür tamam, sanki işarəyə bənd
Oraq, dırmaq dayanır, tarla boşalır birdən.
Hamı yaxşı öyrənib hakimin vərdişini,
Gün tamam olan kimi, dayandırır işini.
“Tanrımız yaxşı bilir məqamını, vaxtını,
Günəş – onun nökəri – tərk edəndə taxtını,
Biz də saxlamalıyıq dəryazların səsini,
Hamı qəbul eləyib onun iradəsini.
Beləcə iş gününün son anları çatırdı,
Bəzən arabalar da yarımçıq qayıdırdı.
Boyunduruq altında heyvanlar da dirçəlir,
Araba yüngülləşib, xırmana rahat gəlir.
Cəmiyyət bir nizamla dönür meşədən geri,
Öndə uşaqlar gəlir, yanında dayələri.
Xanım Podkomoriya, hakim ilə yanaşı,
Rütbəli əri hanı? Sözə qarışıb başı.
Onların arxasınca yarım addım aralı,
Nazlanır neçə xanım, neçə evin maralı,
Sonra da ki cavanlar, hansı necə istəyir,
Kim bu yaşda intizam, qayda-qanun gözləyir.
Oğlanları, qızları dəstəyə ayırmadan,
Ancaq evin ümumi nizamını qırmadan
Hakim hələ bu evdə öz hökmünü qoruyur,
Yaşa, ağıla hörmət... hamı borcunu duyur.
“Xalqlar qayda-qanunla yetişiblər şöhrətə,
Bu nizam pozulantək, xalqın ruhu da itər” –
Bu hakimin sözüdü tez-tez təkrarlayardı, 
Mülkündə də belə bir köhnə intizam vardı.
Bu evə gələnlər də ovqatı düşüb başa,
Yavaş-yavaş hakimin ruhuna uyğunlaşar.
Hakim mehribanlıqla süzdü öz qohumunu,
Sevincək əl uzadıb, çəkdi yaxına onu,

Qucaqlaşıb öpüşdü, verdi gözaydınlığı,
Cəmi beş-altı kəlmə “Vaxtları yoxdu axı!...”
Bu qısa kəlmələrdən, gözünün dolmasından
Hamı bildi darıxıb, gözləyib uzun zaman.
Sonra yola düşdülər, öndə ağalar gedir,
Dəstə evə qayıdır kəndin naxırıyla bir.
Qoyunlar gürnəş vurub, günorta vərdişiylə
İnəklərsə yol ölçür öz asta yerişiylə.
Səs verir bir-birinə zınqırov neçə yerdən,
Atlar çaparaq gəlir dəryazlanmış kövşəndən,
Çarx fırlanır, quyudan tələsik su çəkilir,
Yerin sərin nəfəsi navalçaya tökülür.
Hakim qonaqlarıyla çox gəzib yorulsa da,
Evə qayıdan kimi borcunu salır yada, –
Görsün sürü toxdumu, necə keçibdi günü,
Bağa da, tövləyə də tez yetirir özünü.
Düşünür: “Təhkimçiyə çox inanmaq günahdı!”
Buna görə sürü saz, inəkləri gümrahdı...
Tayaların yanına Pan Voyski əldə şam,
Çıxdı Voznı13 elə bir sorğu üçün bu axşam:
Ayırd etmək istəyir, buyruqçuyla göz-gözə,
Stolları kim düzüb saraydakı günbəzə.
Günbəzin divarları cökə altda ağarır,
Voyskinin səsindən gizli bir maraq yağır.
Voznısa dil bulayır, Pan Voyski dolaşır,
Bu sualla tələsik hakimə yaxınlaşır.
Hakim özü də çaşıb, günbəzə baxa-baxa,
Deyir: “Qoy belə qalsın, dəyişmək gecdi daha”.
Burda Voznı dözməyir, kəlmələr qırıq-qırıq,
Deyir, niyə dəyişib pan verdiyi tapşırıq.
...Çünki ev köhnəlibdir, qonaqlığa yaramaz,
Otaqlar balacadır, oturmağa yeri az.
O köhnə saraydasa genişlik, uca günbəz,

Bircə divar çatlayıb, ancaq bu da eyb etməz.
Pəncərə olmasa da yeldöyəndi, sərindi,
Yandakı anbara da nökərlər dolar indi.
Hakimə yaltaq-yaltaq göz də vurub deyir ki,
Səbəbsiz iş tutmaram, rahat olsun ürəyin.

Saray Soplisovadan iki min addımlıqda...
Ucalan xarabalıq nələr gətirir yada!...
Qoreşkov nəslinindir bu mülk, bu qədim qəsr,
İndi boş otaqlarda başsız küləklər əsir.
Yiyəsi üsyan vaxtı getdi, mülkü atıldı,
Var-dövləti, sərvəti xəzinəyə qatıldı.
Qəyyumlar miras üstə bir-birini diddilər,
Əsrin bircə rübünə onu talan etdilər.
Kiməsə çatdı nəsə, qadın qohumlarından
Kreditçi, payçı çox, hamısı da əl-aman.
Ancaq bu malikanə zamanın acığına,
Yox olmadı! Yerlilər tamah salmadı ona.
Təkcə uzaq səfərdən Litvaya yeni dönən
Gənc qrafın ürəyi iştah ilə döyünən...
Qoreşkov nəsli ilə uzaq qohumluğu var.
Özü zəngin olsa da, çəkir onu daş-divar.
Bu “qotik uçuqları” silinmir xəyalından
(Ancaq bilənlər deyir, onun bu fikri yalan,
Qotlar yox, polyakların inşasıdı bu bina)
Qraf dincək pan Hakim müştəri çıxdı ona.
Naməlum səbəblərdən çox uzandı çək-çevir,
Məhkəmə salonları dolub-boşaldı bir-bir.
Quberniya şurası, sonra senat, məhkəmə,
Sonra yenə təzədən, bu iş bitməmiş demə.
Sonra bizim ölkənin köhnə adəti kimi,
Bu işə cəlb olundu yad ölkənin hakimi.

Bax, həmin o qəsrdə verilirdi qonaqlıq,
Voznı öz əməlindən peşman deyildi artıq.
Bir qədimlik saçırdı dairəvi sütunlar,
Üstündə ağ günbəzi, mərmər döşəmə par-par.
Divarlar bərbəzəksiz, nə bir şəkil, nə yazı,
Künclərdə şaxələnib ancaq maral buynuzu.
Bu ov qənimətində ovçunun gerbi, adı
Çox-çox illər aşaraq gəlib bu günə çatıb.
Qoreşkovun səyilə o vaxt divar qazılıb,
Astananın yanında “Dağ keçisi” yazılıb.
Elə ki kölgəlikdə cəm oldu bu cəmiyyət,
Padkomori yenə də öndə dayandı, əlbət,
Yaşda da, rütbədə də o böyükdü hamıdan,
Baş əyib keçib getdi xanımların yanından.
Ksendz14 ilə Hakim də getdi onun dalınca,
Ksendz dua oxudu süfrə üstə latınca.
Nə bu adət yenidi, nə yeyib-içmək yeni,
Sakitcə ötürürlər Litva xolodesini.15

Tadeuş gənc olsa da – böyüklər sırasında
Qonaqdı, əzizlənir xanımların nazında.
Oturub... dayısıyla arasında qalan yer
Sanki yola göz dikib, kimi isə gözləyir.
Hakim də çiyni üstən hərdən qapıya baxır,
Hərdən boş qalan yerə... gəlib çıxacaq axır!
Tadeuş nəzər salır maraq saçan gözlərə,
Bir də ki öz yanında boş saxlanan o yerə.
Xanımlar bürüsə də süfrədə dörd yanını,
Nəsə gizli bir maraq qaynatmada qanını.
Burda şah oğluna da nişanlı tapılardı,
Ancaq bu boş kətildə nəsə möcüzə vardı.
Axı kim gələcəkdir, kim tutacaq bu yeri,
Oğlan həyəcanlıdır, oğlan sirrin əsiri.

Yanındakı xanıma ötəri bir söz dedi;
Nə boşqabı dəyişdi, nə də bir tikə yedi,
Unutdu paytaxtların kavaler qaydasını,
Təkcə bu boş kətilin naməlum sevdasını
Xəyalından keçirib, sandı ki, tək deyildir,
Fikirləri beynindən ötüşüb keçdi bir-bir,
Yaz yağışı altında qurbağa sırasıtək.
Gördü rahatlıq vermir köksündə ona ürək.
Suların sinəsinə sərilən bir gül kimi
Təkcə bir sirri vardı – ürəyinin hakimi.

Podkomori göz qoyub bu biganə cavana,
Özü qulluq eləyir, astaca qızlarına.
Birinə şərab verir, birinə qızarmış ət,
Deyir: “Cavan deyiləm, eləyəm sizə xidmət,
Ancaq daha nə çarə? Cavanlar dəyişilib,
Hamıya etinasız təzə bir nəsil gəlib”.
Bu sözdən diksinərək, oğlan çaşır bir anlıq,
Sonra dönüb qızlara göstərir mehribanlıq.
Ancaq hakim nədənsə, heç bunu istəmirdi,
Macar şərabı süzüb, məclisə belə dedi:
“Bu yeni qaydaların bir qəpik qiyməti yox!
Nahaq biz uşaqları paytaxtda oxuduruq.
Düzdür, övladlarımız kitab elminə bələd,
Onlar bu işdə bizdən irəli gedib, əlbət!
Ancaq yaşamaq yolu, heyf ki, öyrədilmir.
Min kitab dili bilən, bir adam dili bilmir.
Ayıra da bilmirlər yaxşını pisdən əsla.
Çata bilməz bu işdə cavanlar bizim nəslə.
Bizim böyüklərimiz əsl əsilzadəydi,
Böyüyün bir sözünü iki eləmək nəydi?!
Podkomorinin kökü – yüksək kübar nəslindən –
Bir vaxt o rəhmətliyin yanında oxudum mən”.

Gizlicə toxunaraq qonşusunun dizinə
İbrətli kəlamları üyüdüb tökür yenə:
“Pan, qəbri nurla dolsun, uzun söz söyləməzdi;
Sözü hərəkətiylə deyərdi, bizə: bəsdi!
O oldu bu dünyaya mənim gözümü açan,
Odur ki, indiyəcən mən ona duaçıyam.
Mən pan-voyevodanın evində böyüsəm də,
Torpağa bağlı qaldım, oxumaq getdi hədər.
Yaşıdlarım böyüdü, yüksək mərtəbə tutdu,
Ancaq elə bilməyin biri məni unutdu.
Birini incitmişəm, ya pislik eləmişəm?
Yox! Yaxşılıq eləmək – mənim əzəlki peşəm.
Axır xidmət elminə vaqif olmuşuq bir az,
Yoxsa yerindən duran kavalerlik bacarmaz.
Hörmətlə təzim edib, əl sıxmaq təbəssümlə...
Elə çətin iş deyil, hamı öyrənə bilər.
Ancaq yüksək nəzakət tacir sənəti deyil,
Cavanlar nəzakətə üzdən baxır, elə bil.
Gərək övladlarımız başa düşsün dünyanı,
Heç vaxt eyni tutmasın ağsaqqalla cavanı,
Gərək nəzərə alsın həm xeyiri, həm şəri,
Məclisdə səhv salmasın ağa ilə nökəri.
Kimin mənsəbi nəsə, xidmət o sayaq olsun...
Gərək qulluq sahibi həmişə ayıq olsun.
Hər şeyə göz yetirsin, qulaq versin hər səsə,
Ehtiram öz yerində... kim nəyə layiqdirsə!...”

Hakim və Podkomori hərarətlə Köhnə Polşa məişətini, 
adət-ənənələri xatırlayır, indiki vaxtla müqayisə edirlər. Sonra onlar 
ksendz Robaka müraciət edib, “Varşavadan təzə bir xəbər olub-ol-
madığını” soruşurlar. Söhbətə ziyafətdə iştirak edən rus kapitanı 
Rıkov qoşulur.

Kənddə, şlyaxtaçının evində qərar tutan,
Döyüşlər görən əsgər, qoca bir rus kapitan
Məclisin bir ucunda gözdən yayınıb bu an
Elə yeyib-içirdi söhbətə qoşulmadan.
Ancaq Varşava sözü qulağına dəyəntək
Tez başını qaldırdı, yadından çıxdı yemək.
“Bildim, pan Podkomori, belə bir maraqla Siz
Hətta Bonapartdan da xəbər istəyirsiniz.
Casusluq etməsəm də, polyakca bilirəm mən!
Tanıyıram polyakı, duyuram nədir Vətən.
Siz lehsiniz, mən rusam, sizinlə vuruşmuşam,
Ancaq bir ziyafətdə şənlənirik bu axşam.
Əgər başımız üstə gurlamasa topları,
Biz bölərdik arağı fransızla da yarı.
Ruslarda deyiləntək: döyərək istəyirik.
Armudtək silkələyib, sonra “yavrum” deyirik.
Yenə də müharibə kəsdiribdir qapını,
Dünən adyutant deyib, yaman qaralıb qanım.
Yenə yürüş başlanır ya türkə, ya firəngə.
Bonapart oyuncaqdır, baxma çox verir əngə.
Ancaq bir məsələ var, bu dəfə Suvorovsuz,
Qələbəmiz çox baha, ölümümüz çox ucuz.
Fransayla davada düz deyiblər, qulaq as,
Bonapart cadugərsə, Suvorov geri qalmaz.
Çar çar ilə vuruşur. Bizə qalan bəs nədi?
Bu çarlar, sərkərdələr ayrı cür əyləncədi.
Bonapart hara qaçıb?
Meydana od səpirdi...
Tülkülük eləsə də, Suvorov bir bəbirdi.
Sonra pişiyə döndü, çox üzlər cırmaqladı,
Ancaq belini qırdı onun Suvorov adı.
Aqibəti nə oldu Bonapartın,16 nə deyim?”
Çəkdi yenə kapitan qabağına yeməyi.



306

Axır ki gəlib çatdı Tadeuşu üzən an,
Bir gözəl qədəm basıb girdi açıq qapıdan.
Məclisdə məhəbbətlə dolaşdı qızın adı,
Hamı durdu salama, təkcə oğlan durmadı.
Gördü ki, burda qızı tək odur tanımayan,
Gizli bir maraq ilə qıza göz qoydu bu an.
Nə idi bu gözəllik? Allahın iradəsi...
Ürək çəkən boy-buxun, göz aparan sinəsi,
Donun yaxası geniş, sonuncu dəbə uyğun,
Çəhrayı şəlalətək gizlədibdi topuğun.
Yaxasına zərifcə toxunub gül ləçəyi,
Yelpinc tutan əlləri zərif bahar çiçəyi.
Elə bil dörd yanına qığılcım səpələyir,
Xətrə dəyməmək üçün hamıya əl eləyir.
Başında çəhrayı lent – tamamlayır donunu,
Saçı da tamaşadı – üzünə düşür onun.
Brilyant üzüyü parlayır barmağında,
Elə bil ulduz doğub göyün nurlu çağında.
Bəzənib bayramsayaq... xanımlar susub bir az,
Sonra pıçıldaşırlar: kənddə belə yaramaz.
Tadeuş bu gözələ göz qoyur heyran-heyran,
İndi bilir nə üçün narahatmış bayaqdan.
Ömrün hansı sınağı onu gözləyir yenə?
Boş yeri kim tutacaq? – Damıbmış ürəyinə.
Şirin bir ağrı keçdi – ürəyin xoşbəxt anı,
Öz-özünə qızardı, düz çıxmışdı gümanı.
Gələcək səadətdən, elə bil ki, halsızdı,
Axı yanına gələn bayaq gördüyü qızdı!...
Üzü tanış olsa da, ayrıydı boy-buxunu,
Ayrı cürə göstərir məclis paltarı onu.
Bayaq ona qızılı görünən cığaları,
Tutqunlaşıb, burulub, enib üzünə sarı.
Saç sarıya çalırmış yəqin gün işığında,

Oğlan çaşıb qalmışdı qızın yaraşığından.
Yaxından görməsə də, – olmasa da imkanı,
Bilirdi ki, gözəldi! Damarda qızıl qanı
Od tutub alışırdı qızın qara gözündən,
Parlaq ağ dişlərindən, yanağından, üzündən.
Zərif mərcan dodağı gilənardan qırmızı.
Sanki yüz il fikrində yaşatmışdı o qızı.
Evdə elə bilmişdi uşaqdır – təcrübəsiz,
İndi yetkin bir gözəl qəlbinə girir səssiz.
Daha fərqi yox ona, nə kimliyin, nə yaşın,
Ürəyi tutubdusa ona hamı yaraşır!
Qadının bir yaşı var – sevgisinə görədir.
Sevgilisi cavansa – qadın da bakirədir.

Tadeuş var-dövlətli Vilnoda boy atsa da,
Yaşı bu gur şəhərdə iyirmiyə çatsa da
Görüb-götürməmişdi, sırtılmamışdı üzü,
Əl altda böyütmüşdü, sərt idi tərbiyəsi.
Ona görə təşnəydi sevincə, şadlanmağa, 
Bu dünyanın ən gizli sirlərinə çatmağa.
Özü günahsız, təmiz, fikirləri dupduru,
Ancaq cavan köksündə çılğın bir ürək vurur.
Gələcək ömrü üçün tökürdü yüz cür plan,
Uçurdu bir qəfləti sevginin xəyalından.
Bu evə də gəlmişdi könlündə gizli niyyət:
Bəlkə burda qisməti ola əsl məhəbbət.
O dayısı evində – qəfəsdən çıxan kimi,
Azad yaşayacaqdı, cavan, sağlam pan kimi.
Sağlamlıq öz nəslindən keçmişdi ona irsən,
Əsl Soplisovalı – ayırd etmək istəsən,
Bil ki onlardan çıxır yaxşı əsgər, yaxşı ər,
Elmdə başlarını girləyirlər birtəhər.
Öz nəsli Tadeuşla fəxr eləyə bilərdi,

Az adam qoçaqlıqda onunla tən gələrdi.
Gözəl at sürməyi var, yeriməkdən yorulmaz,
Elmə bağlanmasa da, onu da bilir az-maz.
Dayısı təhsilinə heç nə qızırqanmayıb,
O isə ürəyini hərbi işə bağlayıb.
Belə vəsiyyət edib mərhum atası ona.
Nə qədər çalışsa da, məktəb yatmır ruhuna.
O göydə uçan quşu gözündən vura bilər,
Qılıncla bir dəstəni geri oturda bilər.
Ancaq kitab-dəftərə bağlana bilmir qəti,
Bilir hərbiçilikdən gələcəkdir şöhrəti.
Dayısı da məktubda üstünü vurmur, ancaq,
Yazıb ki, kəndə gəlsə, adaxlı da tapacaq,
Təsərrüfat işini mənimsəsin toyadək,
Onsuz da bu var-dövlət bir gün ona yetəcək.

Bəs qızın ürəyindən nə keçirdi həmin an? –
Onun da xoşu gəldi öz yeni qonşusundan.
Gözündən yayınmadı oğlanın boy-buxunu,
Enlikürək, ucaboy... sanki ayıltdı onu
Taleyin hökmü ilə gələn qəfil tanışlıq.
Qızın baxışlarını oğlan tutdu bir anlıq.
Ürəyindən dağıldı ilk anın sıxıntısı,
Açıq heyranlıq ilə gözünə baxdı qızın.
İki ürək titrədi, dörd gözdə alışdı şam,
Onların sevincini kim duyardı o axşam?...

Fransızca başladı söhbətinə qız birdən,
Soruşdu nəzakətlə sonuncu xəbərlərdən.
Şəhərin vəziyyəti, təzə çıxan kitablar,
Filan müəllif haqda oğlanın nə fikri var?
Çəkinmədən, sakitcə verdi suallarını,
Rəqsdən, musiqidən... Burda ona tay hanı?...

Başı çıxır hər şeydən, hər sənətdə əli var,
Alimlə çaşıb qalmaz, rəssamlarla dil tapar...
Bu ağıl, bu dərrakə qurutmuşdu oğlanı.
Bəlkə bu suallarla imtahan edir onu,
Bəlkə nadanlığını sübut etmək istəyir,
Bəlkə elə bu başdan onu ötmək istəyir?!
Müəllim qarşısında hazırlıqsız uşaqtək,
Oğlan boyun burmuşdu qorxudan titrəyərək.
Ancaq sevinirdi ki, müəllimi gözəldi,
Çox da tələbkar deyil: bəlkə işi düzəldi!
Qız necə də arifmiş! – duydu onun halını,
Sualı kəsdi birdən, pozmadı əhvalını.
Təzə mövzu başladı ömrün bahar çağından,
Bu kəndistan yerində təkcə darıxmağından.
Gördü ki, söhbətindən qaralır onun qanı,
Öyrətdi öz mülkündə əyləncə yollarını.
Tadeuş cürətlənib yavaş-yavaş qızışdı,
Məclis boyu başları söz-söhbətə qarışdı.
Bir də ayıldılar ki, aradan yadlıq itmiş,
Zarafata keçiblər, gecə də keçib getmiş.
Çörəkdən yumrulayıb düzəltdiyi üç şarı
Qız masanın üstündə diyirlətdi ona sarı.
Oğlan ən yaxın şarı, stəkanın dalından
Götürəndə yandakı xanım tutuldu bir an,
Ancaq nəsə dinmədi, üzündən gülüş ötdü.
Fal uğurlu çıxmışdı – bu yaxşı əlamətdi.

Masa arxasında, qonaqlar arasında həmişə bir yerdə olan iki 
nəfər də var: Asessor və Notarius; onlar bitib-tükənənə oxşamayan 
mübahisələrində Kuso və Qartal adlı ov itlərini tərifləməklə məş-
ğuldur. Bu mübahisə bütün poema boyu uzanır və yalnız sonda – on 
ikinci kitabda həll edilir.



310

Axşam yeməyindən sonra bütün cəmiyyət dincəlməyə çəkilir; 
qocalar və qadınlar – evə, cavanlar – samanlığa. Təkcə hakim güm-
rahdı; sədaqətli Voznı isə təsərrüfat işlərinə baxır və qonaqları əy-
ləndirmək qayğısına qalır. Nəhayət, o da yatağa uzanır. Voznı ota-
ğına keçir; yuxudan qabaq köhnə adətilə ən sevimli kitabını – Litva 
hərbi tribunalında xidmət etdiyi dövrdə gördüyü işlərin siyahısını 
götürür, böyük bir razılıqla yenidən dönə-dönə onları oxuyur, xa-
tirəsində köhnə günlərin epizodlarını canlandırır. Bununla birinci 
gün başa çatır.

İKİNCİ KİTAB

SARAY

Səhər-səhər, Soplitsova yuxudan oyanan kimi, kişilər ov itlərini 
götürüb ova gedirlər. At belində gəzintiyə çıxan Qraf köhnə sarayın 
uçuqları yanından ötərkən bu yerlərə ilk dəfə səhər işığında tamaşa 
edir, xarabalığın gözəlliyi və romantikasından heyrətə gələrək ka-
ğız-qələm çıxarır, bu mənzərəni çəkməyə başlayır. Bu vaxt sədaqətli 
Gervazi gəlir, Qrafın köhnə sarayı Soplislərə verməsi barədə arada 
gəzən söz-söhbətin düzgün olub-olmadığını ondan soruşur. Qrafın 
bu sözü təsdiqləməsi onu çox əsəbiləşdirir. Gervazi burda Yasek 
Soplisanın köhnə saray xadimini öldürmə tarixçəsini təfərrüatı ilə 
Qrafa danışır. Qoreşkov və Soplislər arasında artıq sönməkdə olan 
nəsil davasını çox qızğınlıqla təsvir edir. Qrafın romantik təxəyyü-
lü cuşa gəlir: o, müxtəlif ölkələrə səyahət zamanı belə əhvalatları 
çox eşidib, ancaq Polşada bu cür bir işin baş verdiyini birinci dəfə 
eşidir. Söhbətdən sonra belə qərara gəlir ki, Soplislərlə danışıqları 
kəssin və saraya yiyəlik eləsin. Həm də Qraf bir şeyə təəssüflənir: 
heyf ki, Soplislərdə onun sevib, lakin qovuşa bilmədiyi bir qadın, 
bir qız yoxdur: “Burda sevgi, orda borc. Burda qisas, orda eşq...” 
O, atını Soplislərin malikanəsinə qovur. Evə o vaxt çatır ki, əks 



311

istiqamətdən ovçular yaxınlaşır. Qraf ovçulara doğru gedir, ancaq 
bostanda gəzən və tərəvəz yığan Zosyanı görüb heyran olur, yerin-
də donub qalır. Qrafı bu vəziyyətdən ksendz Robakın onu görüb 
çağırması ayıldır. Zosya gözdən itir.

Soplislərin evində adi həyat davam edir; onun təsvirinə ikinci 
kitabın ikinci yarısı həsr olunub. Asessor və Notarius öz itləri barə-
də uzun-uzadı mübahisə edirlər və nəhayət, hansının itinin güclü 
olması barədə mərc gəlirlər. Tadeuşla maraqlanan Telimena (Zos-
yanın xalası) onu öz yanından kənara buraxmır.

ÜÇÜNCÜ KİTAB

SEVGİ QAYĞILARI

Evə qayıdarkən Qraf bağın ayrı tərəfindən keçir və ev quşları-
na dən verən Zosyanı yenidən görür. Ona dəbdəbəli ifadələrlə, gu-
rultulu sözlərlə müraciət edir: “Söylə, sən ilahəsən, ruhsan, yoxsa 
bir xəyal!” Zosya əyləncəli bir maraqla köhnə dünyanın havasını 
yaşadan Qrafın dil-dil ötməsinə qulaq asır və ona bu sözlərə dəxli 
olmayan, gülməli bir sual verir: “Qraf kömək etməzmi onun ətrafa 
səpələnmiş quşlarını bağçaya qovsunlar?” Sualdan sonra özü qaçıb 
gedir.

Qraf yoluna davam edir və meşədə göbələk yığmaqla məşğul 
olan cəmiyyətlə rastlaşır. İşin nə yerdə olduğunu başa düşməyərək, 
təəccüblə, asta-asta gəzib-dolaşan fiqurlara tamaşa edir; təkcə gö-
bələklə maraqlanmayan Telimena öz “düşüncələr məbədi” adlan-
dırdığı xəlvət guşəsində tək qalıb. Tadeuş onu görür.

Tadeuş dörd tərəfə nəzər yetirib bir an
Yaxınlaşa bilmədi, ötüb keçdi kənardan.
Bir dovdaq ovçusuna bənzətmək olar onu,
Örtüb arabasının budaqla sağ-solunu.

Ya da bəzgək ovlayan səbirli ovçu sayaq.
O gedir tüfəngini çiçəklə sarıyaraq.
Atı yortur qabaqda, silah yelkənin altda,
Ovuna yaxınlaşır – bir şirin xəyalatda.
Oğlan belə gizlicə qurarkən tələsini
Eşitdi pan Hakimin gurultulu səsini,
O sürətlə gedirdi, yerişində bir tufan,
Şişmiş ətəklərindən ətrafında burulğan...
Qayğısızca oynadır belindəki yaylığı,
Gah itir kolluqlarda, gah da ətrafa baxır.
Başındakı şlyapa – bəyaz çobanyastığı.
Bu havadan yellənir, yolboyu batıb-çıxır.
Kefi göylərlə gedir, işləri sazdı panın,
Yastı daşın üstündə, tutqun Telimenanın
Önündə oturaraq əlini yuyur çayda.
Silir əl ağacını – öyrəşdiyi bir qayda...
Söhbətə körpü salmaq... nədən başlasın indi,
Bilir ki, bacısını dilə tutmaq çətindi.

“Tadeuş bu yerlərə qonaq gələndən bəri
Çox götür-qoy etmişəm ötüb-keçən illəri.
Bilirsən qocalmışam, qürubdadı həyatım.
Özüm də ki sonsuzam, yoxdu doğma övladım.
Varisim Tadeuşdu – onundu varsa nəyim...
Şükür, özünə yetər mülkü, duzu-çörəyi,
Ancaq şəxsi taleyi, inan, boynuma yükdü.
Vaxt gəlib yetişibdi, mənim dərdim böyükdü.
Tadeuşun atası – hardasa gözdən uzaq,
Gizli bir ömür sürür, hamı ölmüş sanaraq,
Ona rəhmət oxuyur, onunsa öz planı,
Tadeuşun yanında qalıbdı yarı canı.
Heç kimə bildirmədən əl yetirir oğluna,
Dolanışı, təhsili, hər şey bəllidi ona.

Əvvəl çox istəyirdi onu hərbiçi etsin,
Legiona göndərsin, mülki qayğısı bitsin.
Sonra razılıq verdi, köçsün malikanəyə,
Tez də ailə qursun. Qarışmasın heç nəyə.
Mən də işimi atım, arayıb səhər-axşam
Tadeuşa yaraşan bir nişanlı tapmışam...
Podkomori köklüdü, olubdu xalqa bəyan,
Həm də qohumcanlıdı,
sözümü kəsmə, dayan,
Qızı Anna da evdə... gözəllik, dövlət, ad-san
Bir sözlə, hər cəhətdən Tadeuşa yaraşan.
Onları nişanlamaq! Belədi mənim arzum!”
Panna diksindi birdən: “Qardaş, tez ağzını yum!”
Əlindəki kitabı atdı yerə əsəbi:
“Sən nəyə inanırsan, varmı dinin, məzhəbin?
Belə tələsmək olar? Kimi kimə alırsan,
Hardan ağlına gəlib? Nə havadı çalırsan?
Sən gözəl bir oğlanı döndərib əkinçiyə, 
Bədbəxt etmək fikrinə düşmüsən, neçin, niyə?
Bir vaxt özü ayılıb səni söyəcək, inan,
Bu pisliyin heç zaman çıxmayacaq yadından.
Bu ucqar əyalətdə belə bir istedadı
Həbs etsən, üç-dörd ilə yaddan çıxacaq adı.
Mənim sözümə inan: böyük ağıl, fərasət
Allahın nemətidi – Tadeuşda var, əlbət,
Onda ki belə aydın, işıqlı düşüncə var,
Yaxşı tərbiyə görsə, bir az da cilalanar.
Sənin böyüklük qayğın, inan ki, getməz zaya,
Qoy getsin Peterburqa, ya da lap Varşavaya.
Qışda Peterburqa mənim də səfərim var,
Bilirsən ki, qarşımda taybataydı qapılar.
Onun şan-şöhrətinə xeyir gətirə bilən,
Bütün tanışlıqları boynuma çəkirəm mən.

Bu işdə dostlarımın xırda köməyi... yetər,
O qəbul olunacaq yüksək səviyyələrdə.
Vəzifəli tanışlar, sonra da rütbə, ad-san,
Şöhrətə aparan yol, zəfər gətirən meydan.
Bir doyunca gün görüb, xidmətində yüksələr,
Nə vaxt da cana doysa, özü qayıdıb gələr.
Olsa yuxarılarda köməyi, əlaqəsi,
Daha bu əyalətdə batmaz onun da səsi.
Ağlın kəsirmi, söylə?”

Hakimin üzü güldü:
“Mən də sənin yanına həmin niyyətlə gəldim!
Mənim də fikrim budur: burda sıxılar canı,
Qoy bir səfərə çıxsın, gedib görsün dünyanı.
Adamlarla görüşsün, indidən çəkməsin qəm.
Mən də cavanlığımda çox ölkələr görmüşəm.
İndi də o günlərim həsrətlə düşür yada,
Hərbi tribunalla Petrovkada, Dubnada
Olmuşam. Gün görmüşəm. Hətta xoşbəxtliyimdən
Varşavaya getmişəm! Bilirəm, gəzmək nədir!
İndi də xatirələr ürəyimi titrədir!
Tadeuş da dünyanı gəzib dolana bilsə,
Kübarlar məclisində onun adı çəkilsə,
Paytaxt xanımlarının yol tapsa məclisinə,
Yüksək dairələrdə dost qazansa özünə.
Elə səfər vaxtı da bitirsə təhsilini...
Yoxsa rus ordenləri nəyimə lazım mənim?
Rusiyada alınan rütbə, vəzifə, ad-san
Polşada kimə lazım? Ondan nə qazanırsan?
Polşa şlyaxtasında – qədimdən üzübəri
Kasıb da bunu ummur! Sənin ki var xəbərin.
Xalq kimə hörmət qoyur: rusu qucaqlayana,
Yoxsa nəcabətini qoruyub saxlayana?

Vəzifəyə adamı özümüz seçsək əgər,
Hörməti ordan gələn hər cür rütbəyə dəyər!”

Telimena dözmədi: “İndi ki sən razısan,
Tadeuşu yanında nə üçün saxlayırsan?”

Hakim yenə dilləndi, boynunu qaşıyaraq:
“Göndərmək istəyirəm, ixtiyarım yox ancaq!
Sözündən necə çıxım öz doğma qardaşımın?
Bir yandan da bu rahib qarışdırıb başımı.
Visladan ksendz Robak bu yerə gələn kimi,
Qardaşım ona deyib niyyətini, fikrini.
Tadeuşa Zosyanı almaq keçir könlündən.
Gərək biz düzüb-qoşaq... cavabdehi sənlə mən...
Bu sövda baş tutarsa, ayrı bir dərdim olmaz.
Onlara vermək üçün vəsaitim var az-maz.
Yasek də səxavətlə ayırıb paylarını.
Mən ona çox borcluyam, itirmərəm vicdanı.
İndiki var-dövlətə Yasek yetirib məni.
Biz də əl-ələ verib eləyək o deyəni.
Gəncləri tanış edək. Qoy oturub-dursunlar!
Könülləri tutursa, isti yuva qursunlar!
Doğrudur, yaşı azdı, Zosya hələ uşaqdı,
Ancaq bu gün-sabaha gəlib çatacaq vaxtı...

Telimena dinləyir, qan qalmayıb üzündə,
Sanki heç nə anlamır hakimin bu sözündən.
Qalxır ilan vurantək, sonra oturur yenə
Sanki inana bilmir qulağı eşidənə.
Sözü də milçək kimi qovlayır neçə kərə,
Qovlayır ona sarı, ilkin çıxdığı yerə.
Sonra açılır ağzı – gözlərində sual, qəm...
Deyir: “Əziz qardaşım!

Sizi başa düşmürəm!
Gənclər özləri bilər, onlara nə gərəkdir...
Biz nə plan qursaq da, qərar verən ürəkdir!
Mənim nəyimə gərək, bitməz işə girişim,
Yasek ilə özünüz həll eləyin bu işi.
O Tadeuş, o da siz! Gedin ona bağ salın!
Qalıb meşəçi olsun! Dünyadan uzaq salın...
Mənim buna sözüm yox! Ancaq səhv edib birdən
Zosyaya söz desəniz, bunu hiss eləsəm mən
Sizi bağışlamaram! Zosenka – mənim gözüm!
Uşaqlıqdan nazıyla oynamışam mən özüm!
Düzdür, pulsuz qoymayıb pan Yasek əməyimi,
Zosyaya da təqaüd ayırıb! Bil, fikrimi,
Qız təhkimçi deyildir! Borcu yoxdur heç kəsə,
Özü həll eləyəcək! Könlü necə istəsə!
Keçmişi yada salıb, özün hesab elə bir!
Zosyaya cehiz, qayğı... Heç havayı deyildir...
Gözünü gözlərimə zilləyib heyrətlənmə,
Havayı pul verilmir bu dünyada heç kimə.
Bu boyda əziyyəti Yasek çəkmir könüldən...
Soplislər çox borcludur Qoreşkovlar önündə!”

(Hakim onu dinləyir – yası düşən adamtək,
Qurcalanır yerində: Bu söhbət çox çəkəcək?!
Başını yerə dikib, bir kəlmə də kəsmədən
Sakitcə oturmuşdu, od tutmuşdu qəzəbdən).

Xanımsa danışırdı, titrəkdi indi səsi:
“Zosyanı mən böyütdüm, mənəm onun dayəsi!
Analıq eləmişəm, odur ən şirin sözüm!
Ailə işinə də baxacağam mən özüm!”

Hakim onun sözünü kəsir bir sual ilə:

“Sən qızdan soruşmusan? Axı bilmirsən hələ, 
Bəlkə Zosya razıdı! Tadeuş da bəyənib!”

“Razılıq vermək olmaz uşaq-muşaq deyənə!
Hələ bu məsələni tezdi açıb-ağartmaq.
Zosyam kasıb olsa da, könlü varlıdı ancaq!
Sən onu kəndçi sayma, əsil-nəcabəti var,
Öz ağlı, tərbiyəsi! Kökü tanınmış, kübar!
Bil ki, çətinlik çəkməz o nişanlı sarıdan,
Nə bacardım etmişəm! Bəxti gəlsin Tanrıdan!”

Yavaş-yavaş hakimin rəngi gəldi özünə.
Dedi: “Narahat olma, incimirəm sözündən!
Allah özü şahiddir, xoş niyyətlə gəlmişdim.
Sandım, sevinəcəksən... Mən ayrı cür bilmişdim.
Ürəyimdə xoş arzu... tamam ayrı bir niyyət, 
Ancaq bu xeyir işdir! Kar etməz məcburiyyət!
İxtiyar özünündü! Mən sözümü bitirdim,
Qardaşımın əmrini, bil ki, sənə yetirdim.
Razılıq vermədinsə, nə deyim özbaşına,
Sənin dediklərini yazaram qardaşıma,
Yazaram Telimena razılığa gəlmədi,
Zosyayla Tadeuşu xoşbəxt edə bilmədim...
Sonra Padkomariylə tezcə sövdələşərək!
Yubadıb-eləmədən toya başlayam gərək!...”

Telimena soyuyur; hirsi çəkilib gedir,
Deyir: “Əziz qardaşım, məni yaxşı dinlə bir!
Mən sənə “yox!” demədim, ancaq Zosya uşaqdı,
Hələ qoy baxıb görək! Çatar cavabın vaxtı!
İndidən fikir deyib, yandırmaram imanı,
Əvvəl tanış eləyək, duyaq arzularını.
Bu ki tale işidi, zarafat etmək olmaz,

Müasir cavanlara ağıl öyrətmək olmaz!
Zorla vadar eləmə Tadeuşu bu işə,
Zosya da bilməyəcək, mən sənə nə demişəm!
Cavanların yerinə bir söz deyə bilmərik.
Ürək kölə deyildir! Zəncirləyə bilmərik!”

Hakim bir söz deməyib düzəldi öz yoluna,
Yaxınlaşan Tadeuş hələ baxmırdı ona!
Guya göbələk yığır, tamam qarışıb başı...
Qraf da gizlənmişdi! Səssizcə yaxınlaşır,
Hakimlə söhbətini gözəl Telimenanın 
Xəlvətdə dinlədikcə qızırdı onun canı.
Cibində gəzdirdiyi qələminə əl atdı,
Yenə kağız üstündə bir mənzərə yaratdı:
Qadın-kişi üz-üzə, meşələrin qoynunda,
Qraf yaman razıydı bu rəssamlıq oyunundan.
Tanrı da köməkçidir, ona mövzu yaradır.
Dodaqaltı deyirdi: “Çox əla naturadır!”

Gözlüyünü çıxarıb silərək baxır yenə,
Meşə ala-toranı çökübdü əsərinə!
Öz-özünə söyləyir: “Mən ora yanaşantək
Bu gözəllik ilğımı tamam itib gedəcək.
Yaşıl cənnət dönəcək adi ota, çiçəyə,
Bu əvəzsiz mələksə – sürtülmüş xidmətçiyə!”

Qraf Telimenayla olsa da çoxdan tanış,
Onu belə yaxından görmək qismət olmamış.
Həmişə Hakimgildə rəsmi qəbul, məclislər,
Ona doğma olmayıb qadın indiki qədər.
Onu bu çağa kimi görməmişdi elə bil,
Baxışı-duruşu da əsla əvvəlki deyil!
Sərin meşə küləyi onu cavanlaşdırıb,

Sadə, təmiz geyimi Qrafı lap çaşdırıb.
Bayaqkı mübahisə, söz-söhbət, axşamçağı
Onu həyəcanlandırıb, qızarıbdı yanağı!...

Qraf üz tutdu ona: “Xanım, əfv edin məni,
Bağışlamaq istərdim Sizə bu hədiyyəni.
İnciməyin, mən Sizi izləmişəm bayaqdan,
Xoşdur gözələ baxmaq, xəyallara dalan an...
Qarşınızda nə qədər təqsirim olsa belə,
Xoşbəxtəm! Bu təsadüf bir daha düşməz ələ!
Mən Sizi düşüncədən ayırdım, günahkaram,
Bu günahı, bəlkə də, ilhamımla yuyaram.
Həmin ilhamlı anı, mənə bağışlayan Siz...
Buna görə əbədi minnətdaram, şübhəsiz.
Siz məni insan kimi yaddan çıxarın tamam,
Sənətkartək ansanız, yenə xoşbəxt olaram...
Hazıram bu səhvimi təkrar eləyim hər an.
Təki bu qul bəndəniz çıxmasın yadınızdan...”
Sonra təzim edərək, boğub gizli vüqarı
Çəkdiyi mənzərəni uzatdı ona sarı.

Telimena bu gəncin əsərinə baxaraq,
Ona qiymət verirdi, əsl bilici sayaq,
Tərifində – xəsislik, ümidində – səxavət: 
“Panın istedadına edirəm, düzü, heyrət,
Qoy cürətlə işləsin, ancaq öz mövzusunu
Meşədə aramasın, tutqun rəng yorar onu.
İtaliya! Ey cənnət! Dünyanın möcüzəsi,
Köksündən çağlamada Tibranın qədim səsi.
Pozilin tunelinin17 ulu şöhrəti qalır.
Üstündə tanrıların mərhəməti ucalır.
Bizsə yarımamışıq! İstedad paylananda
Bizim sərt çöllərimiz əsla düşməyib yada.

Sizin bu əsəriniz tamam ayrıdı, ancaq,
O mənim albomumda həmişəlik qalacaq!”

Sonra söhbət başlandı axşamın havasından,
Göyün maviliyindən, çayın çağlamasından.
Yad ellərdən Polşaya axışan səyyahlardan! –
Hər gedənin dilində bir uydurma, bir yalan...
Söhbət ki uzanırdı, söz sözü ki çəkirdi –
Litva meşələrinə səssiz qürub çökürdü.
Yerin, göyün sərhədi itib-gedir zülmətlə,
Dörd tərəf bu sükutda uyuyur əzəmətlə.
Kolların üzərində salxımlanıb qarağat,
İtburnu yanıq verir: hünərin var, əl uzat!
Göyəm, moruq yetişib, qarışıb bir-birinə,
Təbiətin bəhrəli vaxtı yetişib yenə,
Kolları qucaqlayıb ağaclar söhbət edir,
Sanki gənclər baş-başa, pıçıltıyla rəqs edir.
Bu meşə ümmanında palıd sanki sal qaya,
Yaşıl dalğalı meşə onu alıb araya.
Ağappaq ağcaqayın – yenə gözəgəlimli,
Saçını açıb töküb, bəyaz yanağı nəmli.
Elə bil ki, əridi yanında duran cökə,
İndi iri əlini onun saçına çəkər.
Yel əsir, meşə dinir, külək əyləncəsidir.
Pöhrələr ağacların nəvə-nəticəsidir.
Sarmaşıqlar qovağa sarmaşıb arxayınca,
Bərk-bərk yapışıb ondan, birdən əlindən qaçar.
Minillik palıdların belini əyib zaman.
Qayatək donub qalıb, yorulub yaddaşından.

Tadeuş tikan üstə oturmuşdu, elə bil,
Darıxırdı, bilirdi, söhbət qurtaran deyil.
Bu geniş meşələrin kolu-kosu nə qədər,

Hələ yad meşələrdən bəhs eləyə bilərlər.
Aloedən, kaktusdan, naringidən, zeytundan,
Cənub meşələrinin badamından, tutundan,
Sərvin uca boyundan, lumunun sarısından,
Hərə öz xəyalından, xatirə dünyasından,
Yeyib-daddıqlarından, yadlarına düşəndən,
Budağı əyənindən, vaxtsız yetişənindən.
O sıxıb dişlərini, udub hirsli səsini,
Gözləyirdi kənarda dərmədən nəfəsini.
Ruhunda başdan-başa Litvanın təbiəti
Yaşayır Tadeuşun... Buna görə söhbətə
Müdaxilə etməsə, əsla dözə bilməzdi,
Yandan çıxdı qəfildən, sözü yarımçıq kəsdi;
Söylədi ürəkdəki bütün narazılığını.
Dediyi hər kəlməylə əzizlədi Litvanı.
“Sizin təriflədiyiniz kollar, ağaclar ki var,
Mən görmüşəm, Vilnoda qonaqtək tutub qərar.
İstixana küncündə, bir də ki şitillikdə,
Onlar yaşaya bilmir azadlıqda, təklikdə.
Onları tərifləyib, bu yeri unutdunuz,
Öz doğma dünyanızı niyə ucuz tutdunuz?
Siz əziz sayırsınız doğmamızdan gəlməni,
Siz onların nəyinə vurğunsunuz, söyləyin?
Nədir sizi cəlb edən: lumunun sarı şarı?
Ya tikanlı-zəhərli aloe yarpaqları?
Nazik sərv ağacının sizi cəlb edir nəyi?
O ki kədər gətirir, ürək sıxır təkliyi!
Nemes lakeyi kimi durub əmrə müntəzir,
Nə bir səs-səmiri var, nə də budağı əsir.
Sevir qəbiristanları, kölgəsidir ölümün,
Saray qulluqçusutək sözü yoxdur özünün...
Məgər ağcaqayınlar min dəfə gözəl deyil?
Anatək övladına yaş axıdır elə bil...

Yol üstə tək qalandan gələ bilmir özünə,
Açılmış hörükləri səpələnib üzünə.
Ah, bu qəmli duruşda nə qədər iztirab var?!
Niyə bizim rəssamdan uzaqdı bu duyğular?
Nəyə görə Pan Qraf – çəkməyin həvəskarı –
Rənglərini o uzaq dünyalarda axtarır?
Məgər o başa düşmür nə qədər gülməlidir?
Litva torpağı üstə səhraları ram edir...
İtaliya göylərini öydünüz, daha yetər,
Amma ürəyə yatmır, soyuqdu göy buz qədər,
Ondan min yol gözəldir bu tutqun göylərimiz,
Üstümdən axıb gedən buludlar mənə əziz!
Mən onlarda dünyanın min rəngini görürəm,
Bu sərgərdan ruhumun ahəngini görürəm.
Siz onlara baxsanız bu yerin övladıtək,
Hərəsini görkəmli bir nağıl söyləyəcək;
Bax, o payız buludu ağırlaşıb yağışdan,
Tənbəl-tənbəl sürünür, gözü tutulub yaşdan,
Hərdən sel hörüyünü açıb səpələr yerə,
Çölləri süpürərək çəkilər üfüqlərə.
Bax, o yandan sürüşən ildırımla yüklənib,
Tutqun, yumru şar kimi bir kənarda təklənib.
Qəzəblidir, istəsə od püskürər gözündən.
Ürəyə qorxu düşür harayından, sözündən.
Meşənin darağına ilişən dumanın da
Sakitcə, etinasız ötüşməyin yanından.
Onlar da müxtəlifdir: biri qartala bənzər,
Birisi – qu qatarı, mavi göllərdə üzər,
Şığıyan şahin-duman, kükrəyən köhlən-duman,
Qığılcımlı nalını daşlara döyən duman
İlxı kimi səhranın üstündə qanad açan,
Yelkən kimi ağappaq! Mavi ənginə uçan.

İlxı çevrilir birdən okean gəmisinə,
Göyün maviliyində səfərə çıxır yenə!”

Qrafla Telimena çoxdan unudub yeri,
Tadeuşun gözüylə seyr edirlər göyləri...
Sıxır Telimenanın əlini öz ovcunda,
Boylanır buludlara barmağının ucunda.
Qrafınsa bu zaman yenə qarışıb başı,
Töküb şlyapasına kağızla karandaşı.
Nəsə çəkmək istəyir! Ancaq elə bu zaman
Gülüş, səs-küy, hay-haray yaxınlaşır arxadan.

Qraf hirsli, əsəbi, başını yelləyərək,
Deyir: “Burda hər şeyin sonu korlansın gərək!
Fantaziyanın uçuşu, şan-şöhrətin nəşəsi,
Sakit bir dost qılığı, uşaqlıq əyləncəsi,
Ürəyinin ən zərif etirafı, ümidi
Birdən-birə yox olur, qaralır, itib-gedir.
Dağılır tunc zənglərin sədaları altında,
Həyat səni düşürür, yıxır ilham atından” –
Baxır Telimenaya, sorur üzündə kədər:
“Bizə qalan nədir ki?”
O deyir: “Xatirələr!”
Silmək üçün Qrafın könlündən ağrıları,
Mavi bir çiçək dərib uzadır ona sarı.
Qraf çiçəyi öpüb, keçirir yaxasına,

Tadeuşsa üzünü çevirib baxır yana.
Ancaq görür bu yaşıl yarpaqlar arasından
Ağ zanbağa bənzəyən əllər uzanır bu an,
Sonra yanar dodağı toxunur bu əllərə,
Arı gülə qonantək şirə əmir yüz kərə.
Birdən dodaqlarına soyuq bir şey toxunur.

Məktub, bir də ki açar, heyrət bürüyür onu.
Açarın mənasını bilməsə də, o, ancaq
Bilir, bu kağız ilə tapmacanı açacaq!

Yenə də zəng səslənir, uçub gəlir meşədən
Bayaqkı küy, qışqırıq, qəhqəhə...
Tükürpərdən
Zəng bu dəfə nə isə inadla bağırırdı,
Göbələk yığanları tez evə çağırırdı.
Kədər yoxdu bu səsdə! Tuncun sədası harın,
Onda toxluğu vardı dəbdəbəli naharın.
Bu evin yazılmamış köhnə adəti vardı,
Nahar vaxtı çardaqdan zəng səsi ucalardı.
Yığnağa toplaşanlar tez, tələsə-tələsə
Döndülər əllərində göbələk dolu kisə.
Döndülər əllərində yaylıqları bükülü,
Qırmızı göbələklər zənbildən üzə gülür.
Xanımların əlində açılmayıb yelpinclər,
Onların arxasınca boş əllə gələn gənclər.
Pan Voyski vüqarlı... əlində milçəkqıran
Zəhərli göbələklər... görkəmiylə çaşdıran...
Bir də ki Telimena... Bu qayğıdan uzaqdı,
Göbələk yada düşmür! – Onda ayrı maraqdı.

Cəmiyyət yığışmışdı süfrə başına yenə,
Pan Padkormi keçirdi masabəyi yerinə.
Hamıdan böyük idi həm rütbədə, həm yaşda,
Gələ-gələ hamıya təzim edir yavaşdan.
Sonra ksendzlə Hakim... yerlərinə çatınca
Ksendz dua oxudu... Adət üzrə... latınca.
Kişilər ilk qədəhi həmrəyliklə vurdular,
Litva soyutmasını yeməyə oturdular...

Bu bayram süfrəsində təntənəli sükut var,
Kəsilib söz-söhbətlər, hər şeyi unudublar.
Köpək sahibləri də başlarında bir vuruş,
İkisi də bu sülhə boyun əyib oturmuş.
Hamı yemək hayında, iştahlar başdan aşır,
Tək xanım Telimena Tadeuşla danışır.
Arabir çevrilərək Qrafa da söz atır.
Asessor da yaxında, ona da növbə çatır...
Xanım quş cələsinə boylanır ürkək-ürkək.
Elə bil Asessorun tələsinə düşəcək.
Asessor rəqibiylə bir xoşbəxtlik içində,
Yaddan çıxıb söz açmaq itlərinin gücündən.
Qraf sinəsindəki çiçəyi əzizləyir,
Tadeuşsa əlində əmanəti gizləyir.
Hərdən də əyilərək ehmalca bükür onu,
Masa altda gizləyir bu qiymətli ovcunu.
Macar şərabı süzən hakim – başı qarışıq...
Podkomari yanından... işarəylə danışır.
Söhbətə qoşulmağa qalmayıbdı həvəsi,
Ən xoş kəlmələr belə olmaz şərab əvəzi...

İsti xörək də gəldi, məclissə qızışmadı,
Yenə həmişəkitək söz-sov başdan aşmadı.
Ancaq meşəbəyinin qapıdan girməsiylə,
Oturanlar elə bil birdən gəldilər dilə.
Hakimə yaxınlaşdı ətrafına baxmadan,
Xəbəriylə oyatdı onu bu süst uyqudan.
Meşəbəyi dikəlib məclis əhlinə baxdı...
Açılan dodağından tək “Ayı” sözü çıxdı.
Kişilər tutmadılar onu sorğu-suala,
Ayı Puşidən gəlib, hamı bilir az qala.
Hamının kəlləsindən keçən eyni fikirdi,
Hamını qarşıdakı ayı ovu çəkirdi.

Baxışlar qərar tutmur, hərəkətlər tələsir.
Yeni bir əyləncənin isti küləyi əsir!...

Bütün məclisdəkilər tələsik sabahkı ova hazırlaşırlar; bütün bu 
işlərə rəhbərlik ümumi razılıqla Voyskiyə tapşırılıb.

DÖRDÜNCÜ KİTAB

DİPLOMATİYA VƏ OV

Knyazların yaşıdı – Litva palıdlıqları,
Ponar və Svitezlər18 – bu torpağın vüqarı,
Bu yerlərdən döyüşkən igidlər keçib min-min,
Vitenes ilə Mindovq, bir də böyük Gedimin.19

Bir dəfə ovdan dönən Gedimin yorğun-arğın
Dincəlirdi üstündə bir dəri arxalığın.
Uyuyub mahnısına sehrkar Lizdeykanın,20

Şirin yuxu tapmışdı səsində Vileykanın.21

Taleyin möcüzəsi qismət olmuşdu ona,
Dəmir bir qurd girmişdi qəfildən yuxusuna.22

Elə ki səksəkəylə oyandı röyasından
Şəhər saldırdı orda – meşələr arasında.
Heyvanların içində təklənən canavartək
Şəhər burda tək-tənha böyüdü tikilərək.
Bu şəhərin taleyi möcüzəydi, ya sirdi,
Olgerdlər23 sülaləsi – döşündən süd əmirdi.
Əfsanəvi Romanın dişi canavarıydı.
Elə bil şöhrətini tanrı özü yayırdı.
Yuxuyla bir artmışdı Gediminin cürəti,
Neçə döyüş, qələbə!... Tale payı-şöhrəti...
O yuxuyla elə bil qüvvəsi artdı qat-qat,
Dəmir, bir də ki meşə – olarmı belə sovqat...

Ey Litva meşələri! Ey gözəllik pərisi,
Səndə çox ov etmişdi Yaqellonlar varisi.
Sonuncu Yaqellon24 da – ruhunda nəslin gücü!...
Litvanın son kralı – ovçuydu, həm döyüşçü!
Ey sevimli ağaclar! Baş əyirəm mən sizə!
Bir də qismət olarmı gəlim görüşünüzə!
Körpəykən çiçəyinə, otuna bürünmüşəm,
Bu qardaş budaqların altında sürünmüşəm.
Məni çox əyləndirib bu yaşıl yarpaqların,
Gözəllik möcüzəsi – göyə çatan tacların.
Bəs Baublis necədir? Palıdlar ağsaqqalı!25

Gövdəsində o nəhəng oyuq, görəsən, qalır?!
Onun ziyarətinə dünya axıb gələrdi,
Qoynunda on beş igid məclis aça bilərdi!
Mindovqun meşəliyi!26 ...Qədim kilsə yanında,
O köhnə nəğmələri çıxmayıb ki canından?...
Qolivinski mülkü27 ...Ros çayının üstündə
Ətrafında əl-ələ, yüz qız ilə yüz oğlan
Oynayıb şənlənərdi səhərdən axşamacan.

Ey qocaman ağaclar! Ürəyim sizə yanır,
Tükənib gedirsiniz, gövdəniz baltalanır!
Kimsə öz xeyri üçün sizə əl qaldıran gün
Quşlar nəğmədən qalır, səfi qırılır sözün.
Şair öz ilhamına xəlvət yuva qurammır,
Quşlar sıx yarpaqlardan pərvazın uçurammır.
Çernoles qovaqları Yanın28 həmsöhbətiydi,
Nəğməsinin ahəngi, sözünün qüdrətiydi.
Qoca, deyingən palıd... boy verib vüqarına
Yeni söz öyrədirdi kazak nəğməkarına!29

Ay mənim əzizlərim, sizə borcluyam nələr!
Ürəyimdən çıxarmı o şirin xatirələr.
Azmı olub inciyib dostların tənəsindən,

Ağcaqayın altında təklik aramışam mən.
Təpədəki kölgəlik mehribandı nə qədər,
Bataqlıq güzgüsündə canlanardı surətlər.
Hardan idi o sevgi? Nəydi o coşqun həvəs?
Niyə qırıldı nəğmə? Neçin ucalmır o səs?
Hər tərəfi bürüyən gümüşü mamırlıqlar
Əzilmiş mərcanının qara izini saxlar.
Sanki işıq saçılır süpürgə kollarından,
Bu işığa bürünüb göz işlədikcə hər yan.
Giləmeyvə muncuqtək yaşıl yarpaq üstündə,
Əbədi bir yarış var nəmli torpaq üstündə.
Budaqların pərdəsi bürüyüb göy üzünü,
Buludtək üstümüzdən asılıb bütün günü.
Donmuş göy qübbəsinin altında ara-sıra
Bir qasırğa gurlayıb çəkilər uzaqlara.
Bu səs, bu burulğanlar – dünyaya kədər yayır,
Göylər sanki dənizdi, üstümdə guruldayır.
Bu dənizin altında xaraba şəhərlərin
Sütunları ağarır, yükü çöküb illərin...
İldırım vuran palıd çəkəmməyib bu yükü,
Pöhrələr nəvə kimi dörd yanında döyükür.
Cəngəlliyə boylanma; oranın hökmdarı
Ayılar, qabanlardı... bir ora bax, ağarır
Sərhədi keçənlərin sümükləri o yerdə.
Bu necə fəvvarədir – kollardan qalxır birdən,
Yox, maral buynuzuymuş... yenə qeyb olur həmən.
Ağaclar arasından düşən gün şırımıtək
Görünüb yenə itir, öz-özündən ürkərək!...
Sonra yenə səssizlik. Təkcə bir ağacdələn
Şamdan şama qonaraq bildirir: mənəm gələn!
Ağacları döyərək, yenə vahimə yayır,
Dəcəl bir uşaq kimi qaçdı-tutdu oynayır.
Dələyə bax, yarpaqlar arasında qoz qırır,

Quyruğunu çətirtək öz başından aşırır,
Əsgər dəbilqəsinə keçirilən lələktək.
Gəzir başımız üstə... havada rəqs edərək.
Sonra qorxub nədənsə, ildırım kimi qaçır.
Bir ağac oyuğunda gizlənmək son əlacı...
Çəkilir sarayına gözəl meşə pərisi,
Yenə də dörd tərəfdən çəkilir ins-cins səsi.
Sonra quşarmudunun budağı aralanır,
Yaşıl yarpaq içində qızıl salxımtək yanır
Meyvə yığmağa gedən bir qızın yanaqları,
Dost kimi səbətini uzadır mənə sarı.
Yəni ki, dadına bax, ürəyin çəkən qədər,
Zərif dodaqlarıtək parıldayır meyvələr.
Yanındakı oğlansa budağını fındığın
Əyir, qız da tələsik sütül meyvəni yığır.

Birdən buynuz səslənir, it hürür bataqlıqdan.
Bəllidir, ovçulardır yaxınlaşan o yandan,
Oğlanla qız buraxıb əydikləri budağı,
Meşədə qeyb olurlar bu an xəyal sayağı.
Soplisovada hay-küy! Ancaq təkərin səsi,
İtlərin hürüşməsi, atların kişnəməsi,
Ova həvəsləndirən borular həmən-həmən,
Əsla qopara bilmir yatanları mürgüdən.
Ətrafdakı səs-səda təsir eləmir ona,
Elə üst paltarında uzanıb yatağına.
Evlərəmi getsinlər? Gəzsinlərmi bütün gün?
Beləcə Tadeuşu unutdular büsbütün.
Yatsa da, dodağında təbəssüm qalır yenə,
Pəncərədən yol tapan günəş düşür üzünə.
Günəş bu dar borudan onun üzünə baxır,
Qurcalanır yerində, dözə bilməyir axır.
Tez atılır yerindən, demə, qapı döyülür!

Gözünü açan kimi sevincdən üzü gülür.
O elə xoşbəxtdi ki, quş kimi uça bilər,
Qollarını uzatsa dünyanı quca bilər.
Sonra birdən duruxur, dünəni düşünərək,
Qızarır və ah çəkir, ürəyi vurur bərk-bərk.
Tadeuş pəncərədən baxır, heyrətə gəlir. 
Şüşəyə yapışan üz alov saçır elə bil.
Gözlər geniş açılıb, belə olur hər zaman
Gecə qaranlığına boylananda işıqdan.
Əlləri iki yandan alnına çətir tutub,
Alnı soyuq şüşədə, bu dünyanı unudub.
Üzünə halə çəkən, zərif, incə barmaqlar,
Kəhrəbaya oxşayır, içini görmək olar.
O şahanə dodaqdan coşur oğlanın qanı,
Dodaqlar arasından incitək dişlər yanır.
Yanaqları od saçır, şüşə oda bələnib,
Gülümsər gözlərindən evə od səpələnib.
Xəyaldır, ya həqiqət! – Tadeuş səksəkədə,
Heç nə anlaya bilmir görsətmədən, kölgədən.
Yatağının üstünə kimsə əyilib baxır,
Bəlkə yuxuda görür, anlaya bilmir axı!...
Belə doğma sifətə, uşaqkən olub aşıq,
Şirin xatirə kimi ürəkdə saxlamışıq.
Ürəyi az qalır ki, çıxacaq sinəsindən,
Gözünə görünürmüş! Oğlan anladı birdən.
Ancaq hər şey nə qədər işıqlıdır, aydındır,
Qıvrılmış cığalara isti nəfəsin çatır.
Üzünü dövrələyən saçları qızıl tacdı,
İkonadan baxantək müqəddəsdir... əlacdır!...
Oğlan dikələn kimi xəyal yox olur birdən,
Sanki bu səsdən qorxub gedir geri dönmədən.
Ancaq oğlan eşidir, qapını döyür kimsə,
“Daha durmaq vaxtıdır! Ova da gecikmisən!”

Tadeuş yatağından atılır bircə anda,
Həncəmə cırıldayır pəncərəni açanda.
O baxır uzaqlara, ümid necə xoş idi!
Ancaq göz işlədikcə hər yan tamam boş idi.
Bircə bağın sonunda əllə toxunulantək
Mayotu yellənirdi... Nə isə gizləyərək.
Tadeuş ayırmadan gözünü yarpaqlardan,
Yerində donub qaldı, daşa çevrildi bir an.
Elə bil damarında buza dönmüşdü qanı.
Bərkdən qışqırmamaqçın sıxdı dodaqlarını...
Sonra yumruqlarıyla alnına döyə-döyə,
Sanki zərbə vururdu yatmış bir xatirəyə.
Yerə-göyə sığmırdı, hirslənərək özünə,
Əlini dişləyirdi: “Bu da az oldu mənə”.
Kim keçib cəngəlliyi əvvəlindən sonuna,
Başdan-başa kim gəzib, bələd olubdu ona.
Balıqçı evdən duyar qorxunun əvvəlini.
Meşənin qalınında ovçu saxlar əlini,
Əvvəl gəzir kənarda, tanıdığı yerlərdə,
Sirli cəngəlliyə də nəzər yetirər hərdən.
Mənim doğma yurdumda belə bir əfsanə var:
Keçilməz meşələrə yalqız gedən yolçular
Rast olar ya kötüyə, ya pöhrə budaqlara,
Bilməz otlu cığırlar onu aparır hara,
Yarğanların dibiylə tələsən quduz sellər,
Yalançı qadın kimi səni görüb mürgülər.
Orda ilan mələyir, eşşəkarısı uçur,
Bataqlıq qucaq açıb, yoldan azanı qucur.
Onun dibində, bəlkə, şeytan da yuva salmış, 
O yanda tüstüyə bax, sütun kimi ucalmış,
Qara titrək əlini uzadıb çölə sarı,
Zəhərinə bürüyür bitkiləri, kolları.
Burda ağaclar keçəl, xırda, üzülmüş, xəstə,

Min cür mamır, göbələk – solğun gövdəsi üstə.
Onlar ölü qaynadıb buxarına isinən
Qoca ifritələrdi, gözündə həyat sönən...

Bu qorxunc bataqlığın qənşər ucunda nə var!
Ora nə göz yetişər, nə də əlimiz çatar.
Ceyillik köks ötürüb duman doğur həmişə,
Bu dumana bürünür orda cansız, lal meşə.
Bir az aralıdasa möcüzəli bir dərə,
Əzəldən paytaxt olub yırtıcı vəhşilərə.
Orda nə istəsən var: təbii bir daxıltək,
Bitki toxumlarını qoynunda hifz edərək
Yazdan-yaza yetirir. Nuh da tufan qabağı
Gəmiyə hər canlıdan bir cüt yığmışdı axı.
Dərə – Nuhun gəmisi... Burda ayı, dağ kəli,
Hərəsinin sarayı – göz oxşayan, kölgəli...
Lovğa nazirlərə bax – porsuqla çöl pişiyi –
Budaqlar arasında bəzəkli ev-eşiyi.
Dörd tərəfi bürüyüb saray müşavirləri,
Qaban, canavar, maral – hərəsinin öz yeri.
Onların üstündəsə – Qızılquş Qartalla bir
Sədəqəyə göz dikib xəbərçilik eləyir.
Bu dərədə xoşbəxtdir bütün ali zümrələr,
Əməlləri dörd yana dərd səpələr, zülm ələr...
Ətraf meşəliklərə yayıb öz döllərini,
Burda başa vururlar qalan ömürlərini.
Nə atəş eşidiblər, nə də bıçaq görüblər,
Evlərində rahatca, sakit ömür sürüblər.
Ölüm vaxtı gələndə – qiymətli nələri var –
Ya xəz, ya əlvan lələk, ya qiymətli buynuzlar.
Ya əlik gözləri ki, yaraşıqdı cahana,
Yollanıbdı meşənin qərib qəbiristanına.
Ora ayı da gedir, tamam düşəndə canı,

Kaftar dovşan sürünür buza dönəndə qanı.
Ayaq üstə durmağa tabı qalmayan maral,
Şahin – gözü tutulmuş, qarğa – saç-saqqalı çal.
Qartalın öz dimdiyi öz ağzını bağlamış,30

Titrəyən caynaqları özünü qucaqlamış.
Növ-növ xırda heyvanlar – ölümqabağı əsir,
Qəbiristanda tələsik – özünə mənzil gəzir.
Buna görə axtarıb, başdan-ayağa gəzsən
Meşədə bircə qırıq sümük tapa bilməzsən.
Paytaxtın öz əxlaqı ...ənənəsi ...bax budur,31

Meşə qanunlarını hamı müqəddəs tutur.
Bura yol tapa bilmir dünya yenilikləri,
Nə də şəxsi maraq var – çürüdə ürəkləri...
Min il əzəlki sayaq ömür eləyir nəvələr,
Nə hərb elmi yaranıb, nə duellə hədələr...
Əhlilər vəhşilərlə mehriban salamlaşır,
Nə rütbə davası var, nə qonşular savaşır!...
Buraya adamların yolu düşsəydi bir gün,
Görərdi nə təmtəraq düzəlib qəbul üçün.
Ulu babası Adəm qovulmamış cənnətdən
Ona necə baxıbsa heyran gözlər min yerdən,
Heyvanlar da adama belə inamla baxır –
Sanki qan düşməyəcək araya əvvəl-axır...
Ancaq insan bu yeri yada salır hər zaman,
Meşənin keşiyində: Əmək, Ölüm, Həyəcan...
Hərdən inadkar itlər öz ovunun dalınca,
Düşüb bu yerə gələr, ancaq yalqız qalınca.
Bataqlığın içində, bu dərə qırağında
Gördüyü mənzərədən varlığını unudar.
Dəli bir zingiltiylə qayıdıb cumar geri,
Qaçar düz evə kimi, heydən düşər dizləri.
Yıxılır əsə-əsə Sahibi ayağına,
Yalnız evdə birtəhər qorxu keçər, ovunar.

Dərə ovçu dilində Krepyu adlanırdı,
Adından ovçuların ruhu qanadlanırdı.

Əgər sən öz yerindən çıxmasan, səfeh ayı,
Voyskiyə məclisdə yetişməzdi harayın.
Ətriylə dəli etdi yoxsa səni pətəklər,
Ya çöllərdə qızılı yulaflıq səni çəkər.
Çıxıb öz dünyanızdan, seyrək meşəyə düşdün,
Öz izin səni satdı, ayağından ilişdin.
Ovçular izə düşüb yerini bəllədilər.
Haraya dadanmısan, – Voyskiyə dedilər.
Voyski ovçularla tez yetişdi sorağa,
Geriyə yol kəsildi, aldılar aralığa.

Tadeuş bilirdi ki, artıq iş işdən keçib,
Ovçular meşədədir, bu səfərə gecikib.

Nahaqdan donub qalıb yerində atıcılar,
Bu mürgülü dərədən nə səda, nə hənir var.
Hamı intizardadır, əllərdə qoşalülə
Meşə səssiz nəğməni arxayın ötür hələ.
Dəniz dalğalarına baş vuran qağayıtək
Dərə dibsizliyinə can atır neçə köpək.
Diqqət Voyskiyədi, ondan gözlənir aman,
Osa qulağı yerdə: səs gəlirmi uzaqdan?
Qulağını xəstənin sinəsinə söykəyən
Həkim kimi ən vacib xəbər gözləyir deyən,
Ovçular Voyskidən həlledici söz umur.
Gözlərdə ümid çoxdur, ümiddən ruh ovunur.
“Gəlir! Gəlir!” – deyərək, tələsik qalxır yerdən,
Hamı həyəcanlıdı gözlənilən xəbərdən.
Bir it cumur irəli, qalanları hürüşür,
Bir an sonra meşəyə qorxunc hay-haray düşür.

Səsdən hiss olunur ki, artıq tapıblar izi.
Bu tülkü ovu deyil, itlər ayı hərisi...
Səslərindən duyursan ovun məsuliyyətini,
İt hürüşü gurlaşır, çatıb işin çətini.
Deyəsən, ovlarına yetişiblər dərədə
Bu vaxt səslər kəsilir: ayı qovzanır yerdən
Cumur tazılar üstə, ələ keçəni yırtır,
İtlərin səsi batır, qorxu, zingilti artır,
Neçəsi otlar üstə düşüb qalır ölümcül,
Öndə şığıyan tazı tələsirmiş ölümçün.
Kaman kimi gərilən atıcılar himə bənd,
Hamı nişana alıb, barmaqları tətikdə...
Artıq əsəblər dözmür, cumurlar irəliyə,
Vəhşinin qabağına hamı tez çıxsın deyə.
Baxmayaraq Voyski hamıya and vermişdi,
“Tələsən cəza alır!” – əvvəldən bildirmişdi.
Ancaq nə xeyri oldu! Hamı cumur irəli,
Bir-birinin dalınca atəş səsləri gəlir.
Ancaq birdən batırıb atəşi, it səsini,
Şütüyən güllələrin ona öcəşməsini.
Ayı elə bağırır, sanki bir şimşək çaxır!
Bu səsdən ağrı, qəzəb, bu səsdən heyrət yağır!
Onun dalınca gedən itlərin səsi indi
Necə gücsüz görünür? Təsvir etmək çətindi!
Qalibiyyət şeypuru! Susur daha silahlar,
Hamının sifətində qalib təbəssümü var.
Voyski qışqırır ki, bəsdir, risk etmək olmaz,
Ayının arxasınca dərəyə getmək olmaz!
Kimdir onu dinləyən? Hamı qaçır dərəyə,
Qorxaqlar da arxadan qanad açır dərəyə.
Meşəyə çataçatda yenə talaya dönür,
Burda nə ovçular var, nə gözətçi görünür.

Voyski qoşularaq Tadeuşla Qrafa
Ova müşayiətçitək uzaqdan baxır daha!

Onların lap yanında nərilti qopur bu an,
Ayı ildırım kimi çıxır yaşıl buluddan.
Cumur onların üstə quduz bir ehtirasla,
Ağac, kötük, daş bilmir, fərqinə varmır əsla,
Kötüyündən çöp kimi qoparır palıdları
Əlinə nə keçirsə, atır onlara sarı.
Dal ayağı üstünə elə qalxıb dikəlir –
Elə bil ki üstünə qəzəbli bir dağ gəlir.
Əlindəki kötüyü kənara atıb birdən,
Qamarlamaq istəyir üçünü də bir yerdə.
Nə Qraf, nə Tadeuş... bilmirlər qorxu nədir,
Tüfəngləri nişanda, əlləri tətikdədir.
İldırımötürəndi onlar buluda qarşı,
İkisi birdən atır! Kim belə edər? – Naşı!
(Yoxdu təcrübələri! Olmaz bir yerdə atmaq,
Ümid varmı sonradan dosta köməyə çatmaq).
Buyur! Hədəfə dəymir heç birinin gülləsi,
Növbə ayıya çatıb, tullanmağa tələsir!
Ancaq nizə hazırdır, əl atır ikisi də
Bir anda yapışırlar ikisi bir nizədən.
Ayı da çathaçatda caynaqları açılıb, 
Qəzəbli gözlərindən qanlı oxlar saçılır.
Kimə bir pəncə çalsa, yəqin yarılar bağrı,
Qorxudan əkilirlər seyrək meşəyə doğru.
Onların arxasınca ayı qaçır qəzəblə,
Qrafın kəlləsini indi alacaq ələ.
İndi onun beyninin tən yarısı gedəcək
Şlyapayla bir yerdə kəlləsi də itəcək.
Ayı öz məqsədinə yetə bilməyir: “Əfsus!”
Özlərini yetirir Asessor, Notarius.

Anbardar da bir yandan hədəfə yaxınlaşır,
Ksendz Robak yüyürür, ancaq boş əllə, çaşır.
Bu vaxt atəş səslənir, bərkdən, dostcasına bir,
Ayı tullanır göyə, sanki dovşan rəqs edir.
Sonra yıxılır yenə – bir palıd tiri kimi,
Əllərini yelləyir dəyirman pəri kimi.
Qrafı sıxışdırır, bir pəncə vurmaq üçün,
Çapalayır son dəfə ayağa durmaq üçün.
Daldan “Spravnik” yetir, “Stryapçina” yanında32

Voyski şeypurunu qapır lap zamanında.
Parıltılı ilantək qurşağından sallanan
Uzun kəl buynuzunu bərk-bərk üfürür bu an.
Qan dolmuş gözlərini qapayır göz qapağı,
Şişir balqabaq kimi üfürməkdən yanağı,
Özünü cəmləyərək üfürür var nəfəslə,
Birdən buynuz səslənir təmiz, güclü bir səslə.
Bu səs qanadlanaraq uçur dərəyə sarı.
Pusquda diksindirir nigaran ovçuları.
Qocaman incəsənət küncə-bucağa yetdi,
İlkin harmoniyanı yenə yerbəyer etdi:
Yenə meşə canlandı, səs düşdü palıdlığa,
Yenə yürüş başlandı, itlər cumdu qabağa.
Buynuz səsi yayılır, bütün meşəni sarır,
Ovçular arasında məsafələr qısalır.
İtlər səs-səsə verir, vurnuxur neçə köpək.
Meşə – arı yuvası, uğuldayır bu pətək.
Voyski dayansa da bu səsin yolu uzun
Dalğa-dalğa yayılır əks-sədası buynuzun.

Boru yenə dillənir, səsi dəyişib ancaq,
Sanki indi ağzından ac canavar çıxacaq.
O elə ulayır ki, tük ürpəşir səsindən
Gah da elə bilirsən şir çıxır qəfəsindən,

Hərdən çaqqal ulayır, hərdən ayı bağırır.
Voyski üfürdükcə meşəyə qorxu yayır.
Voyski dayansa da, bu səsin yolu uzun,
Dalğa-dalğa yayılır əks-sədası buynuzun.
Ağaclar cavab verir mahnıya bir ağızdan
Bütün meşə xorları oxuyur xoş avazla.
Mahnı cilalanırdı mənzilə yetənəcən,
Uzaq dağ ətəyində qırılıb itənəcən.
Axır ki boru susur, bu dəfə lap doğrudan,
Voyski nəfəs dərib ətrafa baxır bir an.
Buynuzu əvvəlkitək keçirir kəmərinə.
Ancaq onun harayı dodaqdan getmir hələ.
Mahnının son xalları yetir ona uzaqdan.
Ona elə gəlir ki, yenə gurlayır hər yan.
Mürgüdən oyanaraq uğuldayır meşəlik...
Bu səs onun qoynunda qalacaq həmişəlik.

Notarius Asessorla mübahisə edir: ayını onların hansı öldürüb? 
Gervazi mübahisəni kəsir: ayını öldürən ksendz Robakdır. Onu 
şərəfləndirmək istəyirlər, lakin artıq ksendz yoxdur, aradan çıxıb. 
Voyski Doveyka və Domeyka adlı iki şlyaxtaçıdan məzəli əhvalat 
danışır.

Geriyə qayıdanda qabaqlarına dovşan çıxır. Notariusla Asesso-
run köpəkləri onun dalınca qaçırlar və ovu biabırçı şəkildə əldən 
buraxırlar.

BEŞİNCİ KİTAB

KÜSÜ

Voyski ovdan döndü. Yenə də Soplisova...
Burdasa Telimena hazırlıq görür ova.
Öz sakit otağında fikrə dalsa da yalqız,

Köksündə əllərini çarpazlasa da halsız
Xəyalında öyrənir iki ovun izini,
Arzusundan keçir ki, tutsun hər ikisini.
Kimə üstünlük versin? Qraf – gözəl oğlandır,
Əsil-nəsli tanınır, özü də mehribandır.
Artıq vurulub ona... ancaq etibar hanı,
Birdən fikri dəyişər! Özgəyə qaynar qanı!
Kübarlar necə baxar? Qohumları nə deyər?
Kasıblığım bir yana, axı ondan böyüyəm!...

Belə düşüncələrlə, dikəldi öz yerindən,
Elə bil ki, boy atıb qalxdı fikirlərindən.
Sinəsində düymələr açıldı birər-birər,
İndi gözəlliyini güzgü ona göstərər.
Kimdən məsləhət alsın, bəlkə sorsun güzgüdən,
Ah çəkərək oturdu öz yerində təzədən.

Qraf – pandı, zəngindi! Varlı kişilər dönük!
Özü də sarışındı! Sarışınlar lap sönük!
Hələ uşaq olsa da, Tadeuş çox sadədir.
İlk məhəbbət! Bu sözlər ürəyimi titrədir!
Əgər ondan yapışsam mənə tez bağlanacaq,
Axı mənə borcludur, yəqin bunu anacaq.
Təmizdir, vicdanlıdır, könlünə xal düşməyib,
İlk sevinci unutmaz! Heç kimlə görüşməyib!
Birnəfəsə içəcək bu zövqü, əyləncəni,
Onunla yaxın olmaq daha çox çəkir məni.
Gör nə bayram olacaq, sevincdən öləcəyik,
Bu ürək qismətini xoşbəxtcə böləcəyik!
Yoxsa ki bu düşkünlər! İçkiçilər, gəzənlər!...
Onlara bu dünyanın sevgisi çoxdan zəhər!...
Telimena ağılla hər şeyi ölçüb-biçir,
Gələcəyi bir anda gəlib fikrindən keçir.

Bəs adamlar nə deyər! Gizlənmək olar ancaq,
Yadların arasında nə çoxdu sığınacaq!
Paytaxtın tünlüyündə onları gəzən hanı?!
Bu fərəhli fikirlər qucur Telimenanı!...

Tadeuş çox cavandı, ona köməyi dəyər,
Kübar dairələrlə onu tanış eləyər.
Təki ona dost ola, yar ola, həmdəm ola!
Gəncliyə sevinc doğa, batıb gedən qəm ola!
Bu fikirlə gəzinir, arzusu aşıb-daşır,
Sonra yenə tutulub divana yaxınlaşır.

Arada Qrafı da düşünür Telimena,
Nə olar Zosenkanı ərə verərlər ona.
Bu senator qızıyla33 Qraf lap uyğun gələr,
Cəmiyyətdə yerləri... Yaraşır ailələr.
Onları nişanlamaq mümkün olsaydı əgər,
Bu cavan ailədən ona çox kömək dəyər,
Zosinaya qohumdu, Qrafa da ki elçi...
Onlara böyük olub bölərdi hər sevinci.
Ürəkdə razı qalıb qurduğu bu plandan,
Tələsir səsləyərək Zosyanı tapsın bu an.
Zosyasa açıq başla, gündən gizlənməyərək
Dayanıbdı əlində rübəndə bənzər ələk.
Pırpızlı çil toyuqlar ətrafdan qaça-qaça,
Yanında gəzişirlər qart xoruzun dalınca.
Kəkilli fərələr də əsdirir başlarını,
Hərəsinin başında nadir bir inci yanır.
Başlarının üstündə kəkilləri qərənfil,
Yüz gözlə qıza baxıb, əylənirlər elə bil.
Dallarınca hind quşu... bənzər lovğa hakimə,
Burnunu sallayaraq qulaq asmır heç kimə.
O yanda tovuz quşu, gəzişir ağır-ağır,

Yerişinə yön verir ala-bəzək quyruğu.
Göyərçin dəstəsinin qanadları gümüşü,
Fırlanıb pırıltıyla məxmər çəmənə düşür.
Bütün həyət elə bil sarınır ağ kəmərlə
Başına lent bağlayır bəyaz göyərçinlərlə.
Quşlar min rəngə çalır, alovlu, ala-bəzək,
Başlarında al-əlvan tacları çiçək-çiçək.
Quşlar bir dəryaçadı, Zosya ortada ada,
Quşlar balıqlar kimi batıb çıxır dəryada.
Gözəl ayaqlarının ətrafında qaynaşır,
Su altda zanbaq kimi bir-birinə dolaşır.
Nə isə danışırlar həyəcanla, həvəslə.
Dörd tərəfdən Zosyaya dikilir mərcan gözlər...
Onların arasında təsəvvür et bu qızı,
Ağ geyimli, ağ üzlü, yanaqları qırmızı.
Çiçəklərin üstündən xəfif keçən kəpənək,
Gün altında bərq vurur fəvvarə şırnağıtək.
Əlindəki ələkdən dən səpib tez boylanır, 
Yağdırır inci əldən inci kimi buğdanı.
Litva xörəyi üçün ehtiyatla qorunan
Arpa yarmasını da quşlara edir qurban.
Birdən üstü açılsa, bilir, cəzalanacaq...
Quşları yedizdirib kef çəkir, indi ancaq!...

Kimsə çağırır onu: “Bu xalamdı, şübhəsiz!”
Qalan dəni də səpib, evə tələsir səssiz.
Ələkdə takt tutaraq yolboyu takkıldadır,
Gah qaraçı dəfitək başı üstə fırladır.
Gedir sevinc içində quşları qorxudaraq,
Göyərçin dəstəsini səmaya uçuraraq.
Ayağı yerə dəymir, bu yerişdi, uçuşdu?
Quşların arasında o da qanadlı quşdu...

Ağ göyərçin dəstəsi önündə məiyyəti,
Onu Afroditadan ayırmaq olmaz qəti!...

Xalasının yanına atılır pəncərədən,
Qaçıb onun yanında diz üstə enir həmən.
Xalasının əlləri çox zərif, qardan da ağ,
Yumru yanaqlarını astaca oxşayaraq
Nüfuzlu baxışıyla onun gözünə baxır,
(Onu dünyalar qədər sevir xalası axı!)
Sonra da Telimena otaqda gəzişərək
Ciddi bir ifadəylə tapşırıq verir bərk-bərk:

Zosenka, sən, elə bil, yaşını unutmusan,
Daha uşaq deyilsən, on dörd yaşa çatmısan.
Sən – senator qızısan, yetib cavanlıq çağın,
Bəsdi xidmətçi kimi quşlarla oynamağın.
Mujik uşaqlarıyla oynamısan bu qədər
Daha bu mümkün deyil, daha dəcəllik yetər.
Elə bil qaraçısan, bədənin tamam yanıb,
Kəndçi qızları kimi saçların pırpızlanıb.

Bilirsən nə deyirlər sənin kimi olana
“Nə götürə bilirsən, nə vermək olur yana!”
Sənə baxa bilmirəm, ürəyim dönür qana,
Gərək daha çıxasan cəmiyyət arasına.
Kübar məclislərini görəsən, öyrəşəsən,
Tez-tez qonaqlar gələ, onlarla görüşəsən!

Zosya atılıb-düşür, sevincək baxır ona,
Pişik kimi tullanır xalasının boynuna
Ayrılır, əl çalaraq yenidən qucaqlayır,
Sözü üyüdüb-tökür, gah gülür, gah ağlayır:
“Ah, xalacan, nə vaxtdı görmürük qonaq üzü,

Toyuqlar arasında keçir gecəm, gündüzüm!
Bircə qonağım olub, o da göyərçin... vəhşi...
Toyuqlara dən verdim, başqa mənim nə işim...
Qıfıllanıb qalmışam balaca bir otağa,
Səndən niyə gizlədim, səbrim tükənib daha...

Telimena Zosyaya çoxlu məsləhət verir: necə geyinmək lazım-
dır, özünü necə aparmalısan, tapşırır ki, Qrafa xüsusi fikir versin 
(Tadeuşu özü üçün saxlamaq məqsədilə). Sonra onlar yenicə qayı-
dıb gəlmiş ovçuların yanına gedirlər. Burda Tadeuş ilk dəfə Zosya 
ilə Telimenanı birgə görür və Zosyanı tanıyır. Son dərəcə dilxor bir 
halda qaçır, ətrafda dolaşır və nəhayət, “fikirlər məbədinə” düşür, 
orda Telimena ilə rastlaşır və onunla barışır.

Tərs Protazi, Hakimin tapşırığına baxmayaraq, yenə də şam 
süfrəsini sarayda açıb. Ovçuların ovqatı təlxdir, əsəbiləşiblər, çünki 
ovda ən düz atan heç kimə bəlli olmayan naməlum bir ksendzdir. 
Tadeuş Telimena ilə barışsa da tutqundur. Telimenanın onun süfrə 
xidmətini gözgörəti bir meyillə qəbul etməsi, donunun yaxasının 
çox açıq olması, ən pisi isə boyanması onun xoşuna gəlmir. Baxma-
yaraq ki, bu rəngin diqqəti cəlb eləməsinin bir səbəbi də o özü idi, 
ola bilsin ki, “fikirlər məbədində” Telimena ilə çox yaxın olanda 
rəngin bəzi yerlərini o özü silmişdi. Onu əsəbiləşdirən bir də bu 
idi ki, Zosya bostanda hansı bir görüş haqqındasa danışıb fərəhlə 
gülür. Qısqanclıq Tadeuşa əzab verirdi. Süfrədə az danışırlar. Təkcə 
Voyski ciddi-cəhdlə məclisi şənləndirməyə çalışır. Qraf divarlara, 
onun ulu babaları tərəfindən öldürülmüş maralların bu divarlardan 
asılmış buynuzlarına baxır, babalarının portretlərini, gerblərini gö-
rür və elə buradaca, birdən-birə sarayı əldə etmək iddiasını hamıya 
elan edir. Gervazi həvəslə bu fikri müdafiə edir və Soplislərlə və 
onların qonaqları ilə özünü saymazyana aparır. Vozni də söhbətə 
qarışır; Gervazi ağır açar topasını çoxdan zəhləsi gedən Vozniyə 
atır, o isə əyilib, zərbədən yayınır. Mübahisə savaşa çevrilir. Qraf-
la Gervazi yumşalırlar və Gervazi ona təklif edir ki, sarayı köhnə 

dədə-baba qaydası ilə, hücumla alsın. Qraf heyrətdədir, xüsusən bu 
fikrin romantikliyi onu heyran qoyur... Gervazi yatmağa hazırlaşır 
və xəyalında Soplislərdən alınan intiqamın parlaq səhifələri canla-
nır.

ALTINCI KİTAB

BİNƏ

Astaca oğurlanır rəngi qaçan qaranlıq,
Dumanlı dan yerində işıq donur bir anlıq,
Vadidə gün başlanıb, üfüq işarmır qəsdən,
Göydən sallanır zülmət, Litva koması üstə
Asılan çardaq kimi; ancaq orda, Doğuda
Ağ ləkə böyüdükcə, səhər çıxır qorxudan.
Hiss olunur: gün gəlir qanı qara, yuxulu,
Gözünü ova-ova keçir əbədi yolu!

Yer də göyə baxaraq yuxuya qalıb deyən,
Naxır çölə gec çıxıb bu gün hər dəfəkindən,
Bu vaxtlar meşəliyə qaçan dovşan yubanıb,
Xırtıltılı kələmin yanında qalıb canı,
Nə yeməkdən doyaraq meşəyə qaça bilir,
Nə bu göz qabağında səhəri aça bilir.
Dovşan balalarının kefi kökdü çəməndə
Ancaq əlacları yox... artıq səs düşür kəndə.

Meşədə də sükunət! Quşlar oyanır, aha!...
Gözləri açılsa da, qorxurlar oxumağa.
Tüklərini qabardıb, uzadıb başlarını
Günəşi gözləyirlər. Budur göl işıqlanır
Leylək bir ağız ötür; sonra islaq sərçələr,
Pis hava xəbəriylə peyğəmbərlik edirlər.

Kəndçilər donquldanır qara xəbərə yenə
Ancaq bu əngəl olmur gündəlik işlərinə.
Sadə nəğmələriylə oyadırlar çölləri,
Bu nəğmədə kədər var, qəm var min ildən bəri.
Alnından tər tökülən yorğun, tabsız mahnılar,
Ax çöllərdə əriyən, ax cavabsız mahnılar!
Gün altda çin parlayır, biçinin səsi gəlir,
Bu səsə səs verməyə çölün həvəsi gəlir.
Bir vəri qurtarantək düşürlər ayrı vərə,
Yanda dəryaz döyənlər güc verir çəkiclərə.
Adamlar özü yoxdu, biçinin səsi gəlir,
O gözə görünməyən mahnıya bax, yüksəlir!...

İqtisadçı çökərək sarı dərzin üstünə,
Biçini unudaraq fikrə gedibdir yenə.
Yollarda canlanma var, gəlib-gedən çoxalıb,
Bilmir nə məsələdi, o da heyrətdə qalıb...

Səhər sübh açılandan geniş el yollarıyla
Keçib gedir faytonlar, karetlər də dal-dala.
Kəndçi arabaları, adi, sadə qoşqular,
Onlardan da qabaqda, ata sarılmış çapar.
Sağdan süvari keçir, yorğunluq çıxıb yaddan.
Soldasa toz-dumandı, qopub iyirmi atdan.
Hamısı da tələsir – kimə hansı yol düşüb,
Hardan hara gedirlər? Niyə qalmaqal düşüb?
İqtisadçı narahat qalxır dərzin üstündən,
Yenə nə hadisə var, nə baş veribdi görən?...
Kimdən xəbər aldısa, cavab verən olmadı,
Ruh kimi uçub getdi atlılar qaranlığa,
Ancaq zəif nal səsi uzaqdan gəlir daha.
Bir də qılınc... doğmaca cingiltisi yayılır,
Canına qorxu düşən iqtisadçı ayılır,

Birdən başa düşür ki, hara gedir atlılar,
Bilir ki, Litva üstə dava təhlükəsi var.
Ölkə sakit olsa da, gəzirdi dedi-qodu,
İndi bu tanış səslər onu yaman qorxudur.
Yəqin Dombrovski, ya da Napoleondu, 
Demək bitdi rahatlıq, demək dincliyə sondur!
Bəs bu atlılar kimdir? Hara gedirlər belə?
Burda, biçinçilərin xəbəri yoxdur hələ.
İqtisadçı tələsik Soplisə yola düşür:
“Yəqin orda bilərlər, adamlarla görüşüm!”
Küsüdən sonrakı gün... Malikanə qəmlidi,
Hamı sükut içində səssiz danışıq gedir.
Tək xanım Voyskayanın əlində kart, fal açır,
Maryaj34 təklif eləyir, hamı oyundan qaçır.
Qonaqlar əyləncəyə gizli bir ikrah duyur,
Kişilər – çubuq çəkir, qadınlarsa – toxuyur...
Hətta milçəklər yatır.
Atıb milçəkqovanı
Pan Voyski tənbəlcə gəzir, sıxılır canı.
Gedir mətbəxə doğru, qulağına səs dəyir.
Gələn iqtisadçıdır, təzə xəbər söyləyir.
Yanaqları qızaran şişlərin görkəmindən
Mətbəxin xoş ətrindən, bu sükutun qəmindən –
Yavaş-yavaş adlayıb gəlir aşpazın səsi,
Köməkçi qadınların bərkdən mübahisəsi.
Hakim yenə səhərdən sərt bir çağırış35 yazır,
Arabaçı qapıda, səhərdən əmrə hazır.
Hakim onu çağırıb oxuyur yazdığını
Arabaçı sevinir, yenə qaynayır qanı
Utanmasa qol açıb, ortada oynayardı:
Yenə ara qarışıb, qisas imkanı vardı.
Hakim şikayətində işi kökündən yazır:
Qraf ilə Gervazi qala bilməz cəzasız.

Biri təhqir eləyib, birisə dava salıb,
Hər ikisində günah, hörmət-izzət azalıb.
Gərək dəyən ziyanı birlikdə ödəsinlər,
Hamının qarşısında, sonra üzr istəsinlər.
Çağırış məsullara tələsik yetməlidir,
Arabaçı ürəkdə sevinib, bayram edir.
Yadına düşür yenə ötən, sevimli günlər,
Tez-tez coşan qalmaqal, xüsusi hədiyyələr.
Ömrü davada keçən, cəsur, qoca veteran –
Xəstəliyi unudur, yaş da çıxır yadından.
Sanki boru səsinə yatağından sıçrayır,
“Moskalları döyməli!” – səsə düşür çöl-bayır.
Qaçır taxta ayaqla, ürəyində həyəcan,
Ona çata bilməyir arxadan neçə cavan.

O elə tələsir ki, səfərə silahlansın,
Rəsmi geyim-kecimi artıq yükdü, nə lazım?
Bayram deyil ki, yenə bəzənib-düzənəsən,
Dar şalvar, yüngül geyim... gərək yola dözəsən.
Bir də isti gödəkcə, ətəkləri düyməli,
Açan kimi dizini örtəcəkdir, deməli.
İsti qış papağının açdı qulaqlarını,
Soyuq olmasın deyə, bükdü ayaqlarını.
Əlinə ağac alıb, düzəldi palçıq yola.
Görəsən, hara gedir, nə işdir, xeyir ola?
Düşmənlər arasında gizlənən bir casustək,
O da gözdən yayınır məhkəmə olsun görək...
Qrafın sarayına göz yetirib vadidən,
Gəlir. Gözü tülkütək çıxıbdı hədəqədən.
Burnunda qaxac iyi, süzür tövləni, damı,
Baxır ki, bu tərəfdə hər şey qaydasındamı?
Qovur meşə ətrini burnuna quyruğuyla
Dönə-dönə yoxlayır – havada zəhər olar...

Çəmənlikdən adlayıb yoxlayır samanlığı,
Evi dörd dolanaraq küncə-bucağa baxır.
Ağacını oynadıb sanki naxır qovlayır,
Hərdən elə bilirsən bağçada quş ovlayır.
Sonra da ehtiyatla fikir verib dörd yana,
Çəpərdən tullanaraq cumur ot tayasına.

Qatı nəm iyi gələn yaşıl çətənəlikdə,
İnsan gizlənə bilər hər tufandan, küləkdən.
Bostanlar arasından baş götürən dovşanlar
Tazıların əlindən burda rahatlıq tapar.
Köpəklər qova-qova dovşanları gətirir,
Çətənə “meşəsinin” tünlüyündə itirir.
Panın qəzəbi yatıb əl çəkməsə cəzadan,
Saray əhli də burda gizlənib tapır aman.
Hərbi səfərbərlikdən olar burda yayınmaq
Nə qədər gəzsələr də, tapa bilməzlər, ancaq.
Mübahisə, ədavət, dava düşsə araya,
Hamı çətənəlikdə yaşıl səngər arayar.
Bu yaşıl cəngəlliyin arxasında divar var,
Yollar bu uca səddə çatan kimi qırılar.

Protazi nə qədər cəsarətli olsa da,
Çətənənin iyindən nələr düşürdü yada:
Ötüb-keçən günləri dirilirdi təzədən,
Çətənəlik nə qədər qaçanları gizlədən.
Pan Dzindolet bir zaman onu sıxıb divara
Tapançayla qorxudub,
az qala bağrın yara.
Stol altda it kimi hürməyi tələb etdi,
Yazıq arabaçını çətənəlik gizlətdi.
Panın ağzı yırtıqdı, nə istəsə söylərdi,
Seymi qovalayardı, məhkəməni söyərdi.

O da Volodkeviçtək36 qəzəbli bir ürəklə,
Keşikçi qaydukları döyərdi dəyənəklə.
Cırıq-cırıq eyləyib məhkəmə kağızını
Onunla arabaçının dolduraraq ağzını,
Deyərdi ki, yeyəcək məhkəmə qərarını.
Arabaçı çeynəyər, udmağasa yox canı,
Ürəyini çeynəyib, özünü yeyə-yeyə
Bacadan tullanaraq qaçardı çəltikliyə.
Litvada çoxdan bəri belə bir adət vardı,
Çağırışçının boynuna tatarı dolanardı.
Ya da yağlı bir söyüş: ay fərsiz oğlu, fərsiz...
Arabaçı hələ də bu adətdən xəbərsiz.
Hakimə neçə dəfə təklif eləsə yenə,
Çoxdan bəri çağırış almamışdır əlinə.
Xidmət göstərmək üçün əlamandı bu yazıq,
Hakim qocaya baxıb verməmişdi razılıq.
Bu günsə... ayrı gündü.
Çatıbdı arzusuna.
Çağırış çatdıracaq –
Hakim tapşırıb ona.
Əliylə çətənəni aralayıb yol açır,
Sanki yaşıl dalğalı bir dəryada qol açır.
Üzür səssiz-səmirsiz, ləpələrin altından,
Dikəlib çıxır “sudan” evin bir qanadında.
Gizli bir həyəcanla boş həyəti dolanır,
Sarayda səs-səmir yox, elə bil cadulanır.
Yenə kağıza baxır, yenə kefi kökəlir,
Elə bu vaxt hardansa addım səsləri gəlir.
Əvvəl qaçmaq istəyir. Sonra görür tanışdı,
Ksendz Robak heyrətlə yanında dayanmışdı.

Qraf silahlanaraq saray adamlarıyla
Qapını açıq qoyub tələsik düşür yola.

Salonun ortasında bir sursat sərgisi var, 
Yan-yanadı neçə cür tüfənglər, tapançalar.
Neçə silah hissəsi səpilib döşəməyə.
Barıtqabı, patronlar...
Ova gediblər, deyən.

Bəs onda qılınc nədir? Bəs bu dəstəksiz nizə,
Bəs bu köhnə silahlar hardan çıxıbdı üzə.
Sanki bütün anbarlar, zirzəmilər boşalıb,
Bütün silah tutanlar bir haraya qoşulub.
Ayaq altda neçə cür qılınc, dayandoldurum,
Ksendz Robak boylanır: nə olub, kimdən sorum?
Sonra xidmətçiləri axtarır xəbər tuta,
Ancaq kimə rast olur – iki düşkün arvada.
Onlardan öyrənir ki, burda neçə kişi var
Hamısı silahlanıb, Dobjinə yollanıblar.

Şlyaxta mərdliyiylə şlyaxta gözəlliyi –
Dobjinin şöhrətidir... – bunu Litva da deyir.
Müharibə, ya yürüş olmasa burda əgər,
Həmişə basırıqdır, hay-küylüdür küçələr.
Üçüncü Yan vaxtında yürüş-filan olanda
Altı yüz şlyaxtalı yığılardı bir anda.
Ancaq o illər keçib. İndi icma kiçilib,
Çox məclislər soyuyub, çox sağlıqlar içilib.
O vaxt həyat ayrıydı, seymdə, pan evində,
Hamı öz işindəydi: şənliyində, kefində.
İndi daha Dobjində mahud kaftanlı yoxdu,
Kətan paltar içində ürəklər də soyuqdu.
Bayram geyimi kuntuş. Kəndçilər nə geyir bəs?
Ala-bəzək donları... ayrısına bənzəməz!
Şlyaxtalı qadınlar paltarı naxış-naxış,
Ayaqları başmaqlı... naxır dalınca yay-qış!...



351

Əlcəkli əlləriylə kətan əyirir onlar,
Çörək boğçası ilə xırmana dəyir onlar.
Öyünməyə haqqı var dobjinlilərin, inan,
Dil zərif, boysa uca – seçilirlər hamıdan.
Qarasaç, qartalburun... bu el alagözlüdür,
Baxan kimi bilinir – qədim polyak nəslidir.
Polşadan çıxsalar da dörd yüz il bundan qabaq,
Əsil-nəsəblərini heç vaxt unutmayaraq,
Hələ də üzülməyib Koronadan36 kökləri,
Ehtiramla anırlar hələ də böyükləri.
Xaç suyuna salınan körpələr zərif, incə,
Onlara ad verilir ailə adətincə:
Vorfolomey, ya Matvey... ayrı ad ola bilməz,
Uşağının adını öncədən bilir hər kəs.
Vorfolomeyin oğlu yəqin Matvey olacaq,
Matveyin övladısa Vorfolomeydir ancaq!
Şlyaxtalı qızların adı – Kaxna, Marina,
Başqa bir ad qoyulsa, ögey baxarlar ona.
Onları qarışdırıb çaş-baş salmamaq üçün,
Hərənin öz ləqəbi!... Ölürlər yamaq üçün.
Ləqəbindən görünür hər kəsin ləyaqəti,
Ləqəb də var yiyəsi yaraşan deyil qəti,
Bəzisinin bir deyil, bir neçə ləqəbi var,
Hər kənddə ayrı adla, ayamayla tanınar.
Təqlidini çıxarıb Dobjindən gələnlərin
Yerlilər də ləqəbə öyrəşib çoxdan bəri.
Çoxdan belə adqoyma yayılıb hər tərəfə,
Mənasını düşünən olmayıb bircə dəfə.
Qonşu qonşuya baxıb, özünü oda yaxıb,
Oda yox! Bir ləqəbə, mənasız ada yaxıb!
Matvey Dobjinskinin – bu nəslin böyüyünün
Adı “Hərdəmxəyaldı”, yaddan çıxmayıb bu gün.
Ancaq başa çatanda Kostyuşkonun üsyanı,

“Yanpörtü”38 çağırdılar doğma kəndində onu.
“Dovşan” da deyirdilər – ona Dobjin elində,
“Düznəqulu Matka” – litvalının dilində.

Özü dobjinlilərin böyüyü olan kimi, 
Kənd içində seçilir evinin də görkəmi.
Bir yanı yeməkxana, o biri yanı kilsə...
Görkəmində kasıblıq... Sanki yaşamır kimsə.
Hasarları yıxılıb, qapı çıxıb yerindən.
Boş qalmış bağçasında kollar qalxıb yüz yerdən.
Ancaq xarabası da fərqlənir daxmalardan:
Cah-calallı günləri olub onun bir zaman.
Kərpic divarlarının düzülüşü, hörgüsü.
Firavan bir keçmişdən soraq verirdi, düzü.
Həyətində tövləsi, köməkçi dam, samanlıq.
Ötüb-keçən günləri yada salır bir anlıq.
Şlyaxta evləritək, burda hər səliqə var,
Ancaq kirəmitindən göyərib yaşıl otlar.
Daha qırmızılığından yoxdur əsər-əlamət,
Yaşıl mamır rəng çəkib, onu örtüb, nəhayət.
Gül-çiçək ayaq açıb dümdüz divarda gəzər,
İtburnu, dağ laləsi – asma bağlara bənzər.
Nə yuvanın sayı var, nə də göyərçinlərin.
Qaranquş yuvaları – kamil sənət əsəri...
Otluqda yovşan artıb... Neçə canlı səs-səsə...
Bir sözlə, köhnə həyət dönüb nəhəng qəfəsə!

Qalaya da çevrilib bu ev, yeri gələndə, 
Yurd üstə yad ölkənin yad əsgəri gələndə
Yerdəki mərmiyə bax, uşaq başına bənzər,
Dörd yanında ot bitib, üstündə böcək gəzər.
İsveçlərlə savaşdan düşüb, ot üstə qalıb –
Yollara da döşənib, divara da ucalıb.

Həyətin küncündəsə, diqqətlə göz yetir bir,
Gicitkənlər içindən iyirmi xaç dikəlir.
Burda öz ölümüylə barışmaq istəməyən
İgidlərin məzarı duasız qalıb deyən,
Bir döyüş xatirəsi... əsgər yolu bitməyib,
Divar bəzək içində, hələ naxış itməyib.

Qapı taybatay açıq, önündə geniş otaq.
His basmış divar peçi, qılınc asmağa qarmaq.
Neçə ziqmuntovkanın39 ovxarı yoxlanılıb,
Divar boyu nə qədər başı kəsik mıx qalıb.
Ruhu da inciməyib ancaq polad qılıncın...
İndi onun yerində hörümçək sərgi açıb.
Şlyaxtaçı gerbini həkk edibdi karnizdə,
Hər tərəfi toz basıb, yerin zibili dizdən.
Divarda təzə yapma – qaranquş yuvaları,
Orda-burda silahlar baxır tavana sarı...
Dörd qılınc toz içində çardaqda düşüb yerə,
İgidlərdən qalsa da çatıb göyərçinlərə.
İndi qılınclar üstə göyərçin evdarlığı,
Köhnə geyim qızarır – təknəyə dönüb axı!
Dəmir zireh nə vaxtdı heyvan axuru olub
İçi yoncayla dolu, bir tərəfi ovulub.
Sobanın üzərində rapira – şiş əvəzi
İtirib kəsərini, ...onu da zaman kəsir.
Əl daşı qaşıyıblar qənimət muncuqlarla40

Yəni Sereroy Marsı burdan qovub vüqarla
Hökm edir Pominoyla belə bir genişlikdə.
Ancaq bu məleykələr – narahatdır ürəkdən
Çünki Mars geri dönür...
Dəyişir yenə zaman,
Tələsik düşməlidir ilahələr taxtından.
Dobjinə haray düşüb. Atlı səhərdən bəri

Qapıları döyərək dolaşır küçələri.
Kənd içində toplanır adamlar dəstə-dəstə,
Kilsədə şamlar yanır, qulaq tutulur səsdən.
Hamı cavab gözləyir: “Yenə nə olub?” – deyir.
Cavanlar tez-tələsik atları yəhərləyir.
Ərləri dilə tutan qadınlar yalvarışır,
Hamı davaya cumur – bilən yox kimə qarşı.
Narahatlıq içində nəsə gözləyir hamı,
Ksendzin şurasında – yenə kənd izdihamı...
“Yersiz mübahisədən hamı bezikib!” deyə,
Şuranın idarəsi tapşırılır Matveyə.
Yetmiş ilin qorxusu qapısından girməyib,
Bu köhnə konfederat41 gücünü itirməyib.
Yaddan çıxmayıb hələ köhnə şücaətləri,
Dəməşq qılıncı ilə göstərdiyi hünəri.
“Çubuq” adlandırsa da, qılınc üstə əsirdi,
Ancaq bu çubuğuyla qılıncları kəsirdi.
Şuranın sədrliyi onunçün çətin işdi,
O əsgərdi, əzəldən döyüşə öyrənmişdi.
Karol Tarqovisaya – seymə gəldiyi zaman,42

Yenə üz döndərərək Matvey qopmuşdu ondan.
Partiyanı dəyişdi, köhnə fikri devrildi,
Adamlar arasında “flügerə” çevrildi.
“Gündə bir hava çalan” belə dedilər ona,
Ancaq səbəb nə idi...
onun axtarışına.
Gündə cəbhə dəyişib, gündə biri tərəfdən
Vuruşanda bu yazıq cəbhə güdürdü görən?
Yoxsa siyasətçiydi, xidmət üçün Vətənə
Vaxtın nəbzini tutub uyurdu hər yetənə?
Bunları Allah bilər! Ancaq bir həqiqət var:
Heç vaxt tapa bilməyib onun qəlbinə açar

Nə lovğalıq, nə də pul!
Nədir dünyanın varı?

Bircə arzusu vardı: Çox döysün moskalları!...
Onları görən kimi haldan-hala düşərdi,
Nifrətindən tüpürüb yolunu dəyişərdi.
Düşmən ocaq başında!
Ağır gəlirdi ona!
Hirsindən ayı kimi bağlıydı kahasına,
Matvey Oçinskiylə43 getmişdi son döyüşə,
İgid Yasinskiylə bir olmuşdu həmişə.
“Rozqa” adlı köhləni şöhrətləndi o zaman.
Görmüşdülər o necə tullanıb uçurumdan.
Pul almağa gələndə Potey panın yanına
İyirmi yara birdən vurmuşdular canına.
Onları ölmüş sayıb Litvanı aldı kədər,
Ölmədilər... xəlbirtək dəlmə-deşik gəldilər.
Pan Potiy hörmət edib köhnə cəbhə dostuna
Xırda bir malikanə bağışlamışdı ona.
Hər ildə min zloti maaş da ayırmışdı,
Ancaq Matvey bu payı geriyə qaytarmışdı.
Geriyə qaytarmışdı: “Borcludur... ancaq... – deyə,
Potiy Matveyə deyil, Matvey özü Potiyə”
Mülkdən, puldan əl çəkib yenə həmişəkitək
Balaca həyətində çalışır tər tökərək,
Bütün məhəbbətini arıya verib, 
bir də
Hərdən ova çıxardı doğma meşəliklərdə
Hərdən balıq tutardı.
Dobjində o zamanlar
Latın üzrə, elm üzrə çox idi mütəxəssislər.
Şəhərdə təhsil alıb bu yerə göndərilən,
Qayğısız, səliqəli, torpağısa az bilən.

Onların arasında ancaq Matvey tək idi.
Zəhmətkeş olduğutək elmdə zirək idi.
Yurdun ağır günündə döyüşlərə yollanan,
Adamları tanıyan, hamıya canı yanan
Bir əsgər ola-ola, əsl bilici idi,
Hüquqların müdriki, ovunsa bici idi.
Aləmə yayılmışdı cadugərlik şöhrəti
(Bu fikirlə pleban razı deyildi qəti...44)
Hava necə olacaq, deyərdi qabaqcadan,
Təqvim-filan yalandı... heyrandı qoca-cavan
Bu gün... taxıl gəmisi çaya çıxmasın, olmaz,
Səpin vaxtı çatmayıb, səfəri yubat bir az...
Matvey bir qənimətdi kənd üçün, millət üçün,
Yanına toplaşardı hamı məsləhət üçün.
Kimin işi dolaşıb, gedirsə məhkəməyə
Ağız aramaq üçün gərək Matveyə deyə.
Matvey belə hörmətə heç vaxt can atmamışdı,
Şöhrət onu arayıb, özü gəlib çatmışdı.
Hamıya hörmət edib, hamıdan hörmət gördü.
Kimi yola saldısa qapıyadək ötürdü.
Ürəyi sıxılırdı xoş sözdən, təriflərdən,
Hər işə qarışmırdı, ancaq dinəndə hərdən
Elə söz deyirdi ki, kəsilsin mübahisə,
Küsülülər bənd idi onun dediyi sözə,
İndi də deyirdilər: Matvey hamıdan zirək!...
Bu işi ədalətlə axıra yetirəcək.
Axı cavan vaxtında silaha sarılaraq,
Moskallara bu qədər nifrət etməyib nahaq.

Həyəti başdan-başa gəzir-dolaşır qoca,
Oxuyur “Gün çıxanda”45 mahnısını astaca.
Yenə gül ətri gəlir səhərin havasından,
Sevinir ki, nə yaxşı, qatılaşmadı duman.

Üfüqü bürüməmiş onu dağıtdı külək,
Nanə ətirli çölə yaydı yun əlçimitək.
Günəş də birdən-birə tonqaltək şölələndi,
Şüa – qızıl şəlalə – hər yana səpələndi.
Slutsk ustalarının kəmər boyamasını
Yada salan mənzərə hala gətirdi onu,
Qızlar ütüləyirlər ipəyi səliqəylə
Sonra usta rəngbərəng ipləri alır ələ.
İpək min rəngə düşür, bəzənir bahar kimi,
Səhərin dumanına da ağ ipəkdi – qar kimi.
Külək tarıma çəkir onu çöllər boyunca
Günəş də bəzək vurur bu ipəyə doyunca.
Gün altda gəzə-gəzə şükür edir Allaha,
Təsərrüfat işinin vaxtı yetişib daha.
Bir qucaq ot gətirdi, köksünə doldu bahar,
Fit verdi, bağça-bağdan qaçıb gəldi dovşanlar.
Qalın otun içində nərgiz kimi ağaran,
İki şam şöləsitək qulaqları düz duran.
Qığılcımlı gözləri iki şeh dənəsidi.
Dodaqları tərpənir, bir qırpım ot bəsidi.
Dikəlib pəncə üstə, qulaq asıb hər yana
Qaçırlar qonaqlığa, Matveyin hüzuruna.
Zərif, yumşaq tüklü dovşanlar əhliləşib
Biri çiyninə qalxır, dizi üstə əyləşir.
Dovşanın ağlığına qarışır gümüş saçı,
Bu ağlığa qərq olan qocaya baxmaq acı!...
İsti, kök dovşanları kobudlaşan əliylə,
Tumarlayıb oxşayır, dindirir, tutur dilə.
O biri əliyləsə buğdanı səpib yerə
Göz vurur başı üstə səslənən sərçələrə.

Çox da üz göstərmədi bu sərçə dəstəsinə,
Paylarını qoparıb uçub getdilər yenə.

Dovşanlar da hiss edib yaxınlaşan səsləri,
Qaçdılar, qığılcımtək
yanıb-söndü gözləri
Gələn elçilər idi, camaatın adından,
Baş əyib qarşısında Matveyə içdilər and!
Yenə onun yanına gəliblər məsləhətə,
Hal-əhval soruşaraq, başladılar söhbətə.
“İsa, bizə yar olsun!” – dedilər; “Amin!” – dedi,
Bildi ki, ciddi işdi, axıradək dinlədi.

Şlyaxtada bu zaman adam aşıb-daşırdı,
Kəndlərdən silahlanan cavanlar toplaşırdı.
Dobjinlilər – qabaqda, kənardan gələn də var,
Yollar boyu düzülüb yüklənmiş arabalar.
Qayın ağaclarına atların cilovu bənd,
Matveyə sual verib, cavab sorur neçə kənd.
Qapıdan boylanaraq, pəncərədən baxan kim,
Səbirsizlik eləyib taya üstə çıxan kim...

YEDDİNCİ KİTAB

YIĞINCAQ

Dobjinli Matveyin evindəki yığıncaq çox uzun çəkir. Gervazi-
nin və Qrafın təkidiylə şlyaxta belə qərara gəlir ki, Qrafın düşməni 
olan Soplisə basqın etmək lazımdır.

SƏKKİZİNCİ KİTAB

BASQIN

Təbiətin tufandan qabaqkı susmağı var,
Ağır-ağır tərpənir göydə tutqun buludlar.
Sonra külək güc gəlir, buludlar topalanır,
Qəzəbdən gözlərində odlu ildırım yanır.
Bir hədəfə tuşlanır şimşəklərin salxımı –
Belə tufanqabağı fikrə gedibdi hamı.
Evin də, həyətin də bu lal sükutu dərin.
Vahiməsi böyükdü gələcək döyüşlərin.
Fikirlər bu sınağın kölgəsitək qaralır,
Şirin-şirin arzular boynu bükülü qalır.

Şam başa çatan kimi qonaqlar – cavan, qoca
Təmiz havaya çıxır Hakimin arxasınca; 
Sədəfotu örtülmüş uçuqlar arasında
Susub fikrə gedirlər, keçmişlər düşür yada.
Nəsə gözləyən kimi tez-tez göyə baxırlar,
Göy yerə yaxınlaşıb, birləşmək ümidi var.
Qaranlığın altında qovuşurlar nəhayət,
Yarımsöz, ya pıçıltı, sevgiyə yetər, əlbət...
Bu gecə musiqisi – ürək titrəməsidir,
Görüşə həsrətlərin bu pıçıltı bəsidir.
Bu gecə musiqisi... sübhədək bizi izlər,
Oxuyar fasiləsiz yapalaqlar, ilbizlər.
Sonra ona qoşular yarasa qanadları,
Vurğun pərvanəyə bax, səsinə şamlar yanır.
Hər yerdə işıq gəzir, uçur ağ dona sarı,
Zosenkanın üzünə toxunur qanadları.
Gah çılpaq çiyinlərdə öz nəfsini yandırır,

Ya da qızın gözləri ona şamı andırır.
Xırda həşəratların xoru – havada əsən,
Şüşə qarmonikanın46 səsi gəlir, deyəsən.
Odur, aydın seçilir ağcaqanad tenoru,
Allah, bu musiqidən özün Zosyanı qoru...

Kökləmə başa çatır, ifaçılar tələsir,
Bürüyür hər tərəfi orkestrin gur səsi.

Evdə hamı yatsa da... Tadeuş hələ oyaq,
Əmisini gözləyir mürgüsünü qovaraq.
Durub, ancaq qapını döyməyə ürək etmir.
O üzdə pıçıltı var, nə deyilir eşitmir,
Bağlı qapı dalında sirlər açılır yenə,
Qulağını söykəyir açarın deşiyinə.

Səslər həyəcanlıdır, iniltiləri duyur,
Ürəyi tab gətirmir, deşikdən göz də qoyur.
Görür Hakimlə Robak diz çöküblər, üz-üzə,
Göz yaşları dayanmır... bu nə gizli möcüzə?
Ksendz kəlmə kəsmədən qucaqlayır Hakimi,
Hakim də onu öpür əziz adamı kimi.
İndi gəl bu səhnədən baş açıb, bir şey anla,
Ancaq ksendz dillənir ağrıyla, həyəcanla:
Qardaş! Mən öz sirrimi gizləmişəm hamıdan,
Günahımı əfv etsin! – Diləmişəm Tanrıdan.
Bir Allah, bir də Vətən – itaət yerim onlar!...
Ayrı nə söz-söhbətim, nə də umacağım var.
İstəmirdim bir kimsə başa düşsün sirrimi.
Nə sən, nə də ki oğlum! Ölüm sizə yad kimi.
Ancaq ağsaqqalımız – ksendzin buyruğu var:
Ömrə etibar yoxdu, sirr açılsa xoş olar.
Həqiqəti söyləyib dərddən qurtulmalıydım,

Canımı çox sıxırdı qondarma Robak adım.
Ömür vəfa qılarmı? Dobjində nə olacaq?
Kim bilir?
Əlamətdar günlər yetişir ancaq...
Fransızlar uzaqdır, yaza yetərlər, bəlkə,
Onlar gələnə kimi dağılar bizim ölkə.
Qorxuram ki, onlarsız bizdə üsyan başlana,
Mən özüm günahkaram, onları yığdım cana.
Anbardar da bir yandan, qarışdırıb hər şeyi,
Qraf Dobjinə gedib, adamlar belə deyir!
Arxasınca düşmədim, yoxsa çata bilərdim.
Ancaq Matvey tanıdı... Böyükdür mənim dərdim!
Bu xəbər Klyuçnikə yetər-yetməz, əlaman,
Qərarım veriləcək, qaçmaq olmaz qisasdan.
Ölüm məni qorxutmur, qəza gəlsə nə demək,
Ancaq mənə ağırdır əhdimizə yetməmək...
Dobjin də başsız qalıb, hər kəsin bir borcu var,
Şlyaxtaya dönməsəm, hamı məni qınayar!
Əlvida, əziz qardaş! Vida yelidir əsən,
Əgər geri dönməsəm, azca kədərlənərsən;
Ancaq həyat qurtarmır, dava qurtaranda da
Soplitsanı, bir də ki işimizi sal yada!

Son sözünü deyincə yanaşdı pəncərəyə
Bürüncəyə bürünüb getdi “əlvida!” deyə.
Bacadan atılaraq, qarışdı qaranlığa,
Hakim qaldı gözündən acı yaş yağa-yağa.
Qapını taqqıldadıb, Tadeuş nəfəs dərdi,
Sonra qapını açıb astaca baş endirdi.
Söylədi: “Əziz əmi, səninlə olduğum şən,
Gözəl günlər, an kimi, uçub getdi ömürdən.
Yenicə o günlərin duyarkən ləzzətini
Ayrılıq gəlib çatdı, yollar səsləyir məni.

Dözməyə səbrim çatmaz, hətta sabaha qədər.
Qrafı çağırmışdıq, cəhd etmişdim çox hədər
Mən onun cavabını verəcəyəm təkbətək.
Litvada duel yoxdur, qadağandı – nə etmək.
Ancaq bu qadağanın Varşavaya dəxli yox,
Qraf da döyüşkəndi, hünəri var, ağlı yox...
O da çoxdan can atır mənimlə görüşməyə,
Üz-üzə gələcəyik, “Allaha pənah” deyə.
Mən onun cəzasını verəcəyəm, son kərə,
Sonra qarışacağam qiyamçı dəstələrə.
Lososna sahilində,47 onlarla görüşərəm.
Ata vəsiyyətinə əməl eləsəm, nə qəm?!
O qeyb olan vəsiyyət qaytarıbdı ruhumu,
Mən ona sadiq olsam, qurtararam yurdumu...”

Əmisi ona baxıb güldü: “Tülkülük etmə,
Sözün var, gözümə de, baxışını gizlətmə.
Bilirəm fikrin nədir, məndən gizlətdiyin nə,
Qrafla bu haqq-hesab oyuncaq gəlir sənə...
Onunla üzülüşmək çətin deyil, tələsmə,
Fikrini öyrənməmiş ağacı dibdən kəsmə.
Əvvəl adam göndərək, dost-tanış düşsün işə,
Düz sözdən, aydınlıqdan xeyir gəlib həmişə...
Adət var, ənənə var. Qraf da ustadı, bil,
Üzrxahlıq eləsə, keçərik, ölüm deyil.
Hələ ki vaxtımız var. Bəlkə, üzr istəyəcək.
Əsl məqsədi nədir, açıb bizə deyəcək!...
Sənin dərdin bu deyil, hissim məni aldatmaz.
Sözün düzünü söylə, dediyimə qulaq as!
Axı körpə vaxtından tanıyıram mən səni,
Gözündən oxuyuram ürəyindən keçəni.
Özüm yaşa dolsam da, bilirəm gənclik nədir,
Bilirəm gözəl qızlar ürəyini titrədir.

İndinin cavanları eşqə tez düşür demə,
Sən də ürəyini aç, öz əmindən gizləmə!”

Tadeuş pıçıldadı: “Sözün doğrusu, ancaq,
Bu sirrim ürəyimdə yenə gizli qalacaq.
Mən özüm səhv etmişəm! Ox yaydan çıxıb, nə qəm!
Atılan addımımı inkar edə bilmərəm.
Ancaq məndən soruşma, kimdi günahkar, necə,
Soplisanı tərk edib getməliyəm indicə!”

“Dayan! – deyə əmisi dindi gülümsəyərək,
Üyüdüb tökmək azdı, başa düşəsən gərək!
Dünən çox narahatdın – əhvalını duyurdum!
Yanındakı pannaya diqqətlə göz qoyurdun.
O isə oturmuşdu sənə fikir vermədən,
Uşaq oyuncağıdı, başa düşmürsən nədən?
Onun soyuq baxışı özü də bir cavabdı,
Sevənlərin dadına umu-küsülər çatır!
Yüz yol küsüb-barışmaq özü də əyləncədi,
Cavanlar dəymədüşər, ürəkləri incədi.
Bəzən elə bilirsən bunlardan yaxını yox,
Bəzən də düşmən kimi, kənar gəzirlər, soyuq!...
Bəhanə axtarırlar söz atıb sancmaq üçün,
Hərəsi bir tərəfdə otursunlar bütün gün.
Söz deməmiş görürsən doluxsunub yaş tökdü,
Başa düşsən küsmək də istəkdi, xoşbəxtlikdi
Soyuq yel əsən kimi ümiddən düşmək olmaz.
Özün çarə taparsan, indi səbir elə bir az.
Sənə biganə deyil, nahaq düşmə təşvişə.
Mən özüm əncam çəkib, qoşularam bu işə.
Biz də cavan olanda bu yolları keçmişik,
Hər sözdən inciyərək, neçə yol and içmişik.

Etiraf yüngüllükdü, aç mənə ürəyini,
Mən də öz keçmişimlə tanış edərəm səni”.

Tadeuş cavab verdi, gözlərinə baxmadan:
“Düzünü söyləyim ki, könlümə yatıb yaman.
Cəmi ikicə dəfə gördüyüm Zosya-panna,
Yaxşı tanımasam da, vurulmuşam mən ona.
O zəriflik heykəli gözlərimdə ucalır,
Ancaq sevimli əmim mənə ayrı qız alır.
Podkomori qızına evlənə bilmərəm mən.
Gözəldir, ancaq yaddır! Siz də düşünün, lütfən.
Ürəyim də, ruhum da Zosyanın əsirisə
Mən necə nişanlanım sevmədiyim bir qıza!”
Onun sözünü kəsib əmisi qalxır yerdən:
“Aha, bu ayrı söhbət, indi anlayıram mən!
Yaxşı ki gizlətmədin, sevgini, ürəyini
Elə Zosenkaya da nişanlaram mən səni!
Niyə sevinməyirsən? Yoxsa yenə sözün var?”
Tadeuş cavab verdi: “Daha nə demək olar,
Xeyirxah qəlbinizin lütfü tərifə gəlməz.
Ancaq ümidim yoxdur, bununla iş düzəlməz.
Bilirəm razı olmaz bu işə Telimena!”
“Özüm xahiş edərəm!
Elçi düşərik ona!”
Tadeuş əmisinə cavab verdi yenidən:
“Bilirəm bir şey çıxmaz Sizin bu elçilikdən!
Gözləmək imkanım yox, getməliyəm indicə!
Sizinlə vidalaşıb ayrılıram bu gecə!
Sözünüz yerə düşər, narahatlıq əbəsdi,
Ayrı şey gərək deyil, xeyir-duanız bəsdi!”

Hakim bığını burub, hirslənmiş ona baxdı:
“Sən ki düz danışansan, ürəyin də açıqdı!

Mən də dünya görmüşəm, az-çox anlayıram bil,
Uzaq səfərə çıxmaq sevgiyə əlac deyil!
Bu qədər boşboğazlıq, yalan yaraşmaz sənə,
Hardaydın srağagün? Düzünü de, əminə!
O qaranlıq həyətdə gecə kim idi gəzən?
Axı qoca əminə biclik gələ bilməzsən!
Söylə, əgər xal salıb Zosyanın ürəyinə
Aradan çıxarsansa, imkan vermərəm sənə!
Belə oyunlar keçməz! İşini anla daha,
Səni məcbur edərəm qıza nişan taxmağa.
Əhd etmisən, əhdindən qaçmaq deyildir asan,
Nişan xalçası üstə zorla oturacaqsan.48

Dəcəl oyunlar bitdi, keçdi uşaqlıq çağın,
Çox baş aparma, yoxsa, dartılacaq qulağın!
Onsuz da bütün günü narahat olmuşam mən
Gecə də təzə xəbər! Məni sevindirirsən!
Yaxşısı budur get, yat! Ağlın gəlsin başına!”
Çağırıldı arabaçı... kömək eləsin ona.

Tadeuş dəhlizlərdə dəli kimi dolaşır,
Yenə götür-qoy edir, fikir başından aşır –
Belə boz üz görmüşdü ilk dəfə əmisindən,
Dumanlı dərk edirdi: “Əmim haqlıdır, deyən!”
İndi xəcalət çəkir Hakimin qınağından
Bunu Zosya eşitsə nə deyəcək, ay aman!
Ona təklif eləsin? Bəs onda Telimena?
Yox, daha burda qalmaq mümkün deyildir ona!

Elə ki addım atıb qaranlığa tələsdi,
Bir xəyal, bir görünüş onun yolunu kəsdi.
Ağ geyimli, qamətli... Oğlanın döndü halı
Xəyalsa yaxınlaşır əli ona uzalı...
Bu ağappaq əllərdə Ayın kölgəsi oynar.

“Vəfasız! – pıçıldadı, – səndə etibarmı var?
Gözümü axtarırdın, qaçırsan baxışımdan.
Sözümə müntəzirdin, indi kimdi lal olan.
Xəstədənmi qaçırsan, səni çaşdırır adım.
Mənə bu da az olub! – Kişiyə çox inandım!
Naz satmaq yaddı mənə, səni heç incitmədim,
Səni xoşbəxt elədim – özümə qaldı dərdim.
Asan qələbə çaldın – asan da unudular,
O əzəlki istəkdən indi könlündə nə var?
Yaxşı dərs verdin mənə, unutmaram heç zaman.
Daha qaça bilmərəm özüm öz qınağımdan!”

Tadeuş cavab verdi: “Səbəbi ayrıdır, bax,
Nə ürəyim soyuyub, nə də qaçıram uzaq,
Ancaq gəl bir düşünək, inciklik qalsın yana,
Qoşa çıxmaqmı olar adamlar arasına?
Bizim günahımızı car çəkmək düzmü olar?”
“Nə günah? Ay südəmər! Sənin günahınmı var?
Mən qadın olsam belə, heç nədən çəkinmirəm,
Öz sevgim ucbatından məni söysünlər, nə qəm!
Söz-söhbətlər, qeybətlər... başsız küləkdi əsən,
Bəs sən nədən qorxursan? Sənə nə var – kişisən!
Kişiyə qadağanmı əyləncələr, görüş, kef,
Səndə günah görməzlər – istər lap onunu sev!
Həyəcan keçirirsən, lap səbəbsiz, heç nədən,
Məni atıb gedirsən, təəssüf eləmədən!”
Telimena əsəbi, daha nə desin ona,
Tadeuş razılaşmır: “Mənə bax, Telimena,
İndi bütün kişilər evindən ayrı düşür,
Arvad-uşağı atıb səngərlərdə döyüşür.
Cavanlar dəstə-dəstə xaricə gedən çağda,
Mən sağlam, subay oğlan xumarlanım yataqda?
Heç bir səbəb yox ikən qalmaq mənə ar olar,

Atamın arzusuydu, ruhu bəxtiyar olar.
Əmimə də demişəm, xoşuna gəlib fikrim, 
Daha məni bu yoldan saxlaya bilməz heç kim.
Sabah yola çıxıram, fikrim qətidir daha!”
“Tadeuş! Haqqım çatmır sənə mane olmağa,
Kəsmərəm igidliyə, şöhrətə gedən yolu,
Kişisən, sənin üçün hər yan qadınla dolu,
Rast gələrsən yəqin ki, məndən gözəllərinə, 
Varı da məndən artıq qızlar sarmaşar sənə...
Qısqanıb eləmirəm, var sonuncu təmənnam,
Qoyma ömrüm uzunu şübhə içində yanam.
İnandır ki, doğrudan məni aldatmamısan, 
İnandır ki, sevmisən, əylənib atmamısan.
Dodağından eşidim “sevirəm” kəlməsini,
Bilim ki, Tadeuşum ucuz tutmayıb məni.
Bilim ki, hisslərimi ələ salıb gülməyib,
Məni ürəkdən sevib, elə-belə gəlməyib.
Sonra məni atsan da, dərdə dözərəm, barı,
Anlayım həqiqəti!” – Töküldü göz yaşları.

Gördü ki, yazıq qızı içəridən dərd yeyir,
Gördü ki, vida çağı xırda şeydir istəyi.
Qıza yazığı gəldi, ağrı doldu könlünə
Öz-özünə düşündü: “İndi nə deyim sənə?
Ürəyimdən keçəni anlamaq çətindi, bil,
Sevmişəm, sevməmişəm? – özümə aydın deyil!”
Üzünü qıza tutub belə söylədi ona:
“Səni aldatmamışam, gəl inan, Telimena!
Yalan desəm ildırım vursun məni, quruyum,
Səni qəlbən sevmişəm! Etirafım, harayım
Sənə şübhəli gəlsə, məhv olaram mən, əlbət,
Heyf ki, ani oldu, əldən çıxdı səadət.
Ancaq necə şirindi, mehribandı o anlar,



368

Ən gözəl günlər kimi köksümdə daim yaşar.
Bu əziz xatirədən ürəyim olmaz aram,
Gözəl Telimenanı heç zaman unutmaram!”

Telimena yıxıldı oğlanın sinəsinə:
“Gözlədiyim bu idi, sən həyat verdin mənə!
İnandım ki, sevirsən! Yoxsa mənası birdi –
Qəsdə hazırlaşırdım, yaşamaq istəmirdim.
Sənə könül vermişdim, verərəm mülkümü də.
Hazıram bu dünyanın sonuna sənlə gedəm.
Səhralara düşsən də hələ ki, birik, sağıq,
Öz böyük sevgimizlə biz xoşbəxt olacağıq!”

Tadeuş çırpınaraq çıxdı odlu ağuşdan:
“Ağlın başındadırmı? – söylədi ona, – dayan!
İkimiz hara gedək? Əsgər gedirəm, axı!”
“Evlənək, birgə gedək!” – qadın ümidlə baxır.
Tadeuşsa çağırır: “Dünya dağılsa belə
Mən evlənən deyiləm! Ağlım itməyib hələ!
Unut bu arzuları, özünü də al ələ!
Hamısı uydurmadır, sən allah, məndən əl çək,
Sənə çox minnətdaram, bunu biləsən gərək.
İnan, sevirəm səni, ancaq yalnız uzaqdan,
Ağlıma gətirmirəm evlənməyi heç zaman.
Sabah çıxıb gedirəm, qala bilmərəm bir gün,
Əlvida! Minnətdaram gözəl hisslərin üçün!”

Xilas olub bu yükdən çıxıb getmək istədi,
Sanki meduza başı onu öpmək istədi.
Telimena bir anda başqa şəklə düşmüşdü,
Sözünün ahəngi də büsbütün dəyişmişdi.
Əhəng kimi ağarıb, duyğusuz, hərəkətsiz,
Qolunu qılınc vurub – asılıbdı taqətsiz.

Üzüyünün şəfəqi düşüb tutqun gözünə,
İniltiylə başladı, kəsib-tökən sözünə:
“Mən bunu gözləyirdim, ay ürək yeyən şeytan,
Sənə görə əl çəkdim, on dəfə yaxşısından.
Notariusa, Qrafa etiraz etmişdim mən,
Bu yetimi məhv edib, atdın təəssüflənmədən.
Kübar məclislərindən bələdəm kişilərə,
Onların yalanından iyrənmişəm min kərə.
Deməli, kişisənsə, ələ sala bilərsən,
Sonra da yalan deyib göz yaşıma gülərsən...
Tora salıb günahsız, ismətli qızcığazı,
Onu da aldadaraq gedirsən razı-razı.
Əminlə söhbətini dinləyirdim gizlicə,
Pəncərələr altında dolaşırdın hər gecə?
Birini oynadaraq baxırdın başqasına,
Birindən ayrılmamış qarmaq atırdın yana?
Mənim gözüm önündə macəra axtarırdın?
Bir könül yamamamış başqasını qırırdın?
Qaç! – Qurtara bilməzsən onsuz da lənətimdən.
Qalsan – pozğunluğunu car çəkərəm elə mən!
Sənə heç kim inanmaz, çox razısan özündən!
Rədd ol, ay alçaq insan! Çəkil mənim gözümdən!”
Təhqirləri başından tökürdü birnəfəsə,
Soplisada bu qədər söyüş görməyib kimsə...
Tadeuş ağarmışdı, gözlərini qıyaraq,
Dişlərini qıcayıb qıza söylədi: “Axmaq!”
Ancaq ürəyindəsə danlayırdı özünü,
Bilirdi təqsiri var; qız deyirdi düzünü.
Yazıq Telimenaya gətiribdi qəm, kədər,
Sonra xəyanət edib, alçaldıbdı bu qədər.
Fəqət bu fikirlərdən mərhəməti qayıtmır,
Qəzəbin içində də görür Zosenka çatmır.
O daha xəyalında əlçatmaz arzulardı,

Əmisi nişanlasa sevgilisi olardı.
Bu itən xoşbəxtliyi ona ömürlük bəsdi,
Onda şeytan da onu şirnikdirə bilməzdi!
Yanıb-tökülür indi Tadeuş əməlindən,
Gələcəyi məhv oldu! Xata çıxıb əlindən!

Fikir burulğanında ümid doğdu bir anlıq,
Yeganə çıxış yolu – intiqam, qəhrəmanlıq!
“Qrafdan qisas almaq!” – bilməyir nəyə görə,
“Ya da həlak olaram!” – qət edir birdən-birə.
Qəzəb gəldiyi kimi yoxa çıxır bir anda,
Yenə də fikirləşir tərəddüddə, gümanda:
Əgər bu şübhəm düzsə, Zosya öz ürəyini
Qrafa veribdisə, nədir incidən məni?
Bəlkə, bu izdivacda qız tapacaq səadət,
Onun xoşbəxtliyini istəmirəmsə, heyrət,
Özüm bədbəxt oldumsa, niyə səpməliyəm qəm,
Başqasının eşqinə mane olan deyiləm!”
Qərq olur fikirlərə, ağrı köksünü əzir,
Deməli, faciənin qəribədir çarəsi!

Əlləri arasında daraqlanır saçları,
Dolaşan addımlarla gedir yarğana sarı.
Sahilə yetib durur, yarğanın soyuq dibi
Baxışını batırır, çəkir bir maqnit kimi.
Yox olub iradəsi, ağlı sözünə baxmır.
İntihar qırsaqqıztək yaxasından buraxmır.
Bu da bir dəlilikdi... oğlanın fikri sönmüş,
Yaşıl çay – yaşıl qəbir – ...ümid yerinə dönmüş...

Oğlanın sarsıntısı can qoymadı xanımda
Yerindən qopdu qaçdı, bəlkə, arxadan çata!
Gördü Tadeuş sərsəm... yaxınlaşdı yarğana

Qəzəbini unutdu, yazığı gəldi ona...
Gözəldi ürəyi də – uçub getmişdi kini,
Saf duyğular yenə də sarmışdı ürəyini.
Oğlanın dönüklüyü ona ağır gəlsə də,
Cəza verdi! Məhv etmək istəmirdi ürəkdən.
Yüyürdü arxasınca, qışqırdı: “Səfeh, dayan,
İstəyirsən lap sabah o qız ilə nişanlan!
Ya da baş götürüb get!” 
Ancaq meşənin səsi
Qoymadı ki, Tadeuş bu sözləri eşitsin...

Qraf öz nökərləri, təhkimliləri ilə Soplisaya gedərkən təsadüfən 
uçurumun kənarından keçir. Gölün qırağında dayanan Tadeuşu 
görən kimi əmr edir ki, onu tutsunlar, özü isə malikanəyə tələsir. 
Hay-küyə çıxan Hakim at ayaqlarının səsini və Gervazinin başçılı-
ğı ilə Soplisovaya cuman silahlanmış böyük bir dəstənin çığırtısını 
eşidir. Soplisovanın bütün əhalisi Qrafa və onun müttəfiqlərinə əsir 
düşür. Lakin məsələ qansız qurtarır. Buna baxmayaraq aclıq içində 
olan şlyaxtalılar dəhşətli bir qarətə başlayırlar: çoxlu donuz, dana, 
quş qırır və zirzəmilərdən sayı-hesabı bilinməyən miqdarda çəl-
lək-çəllək şərab çıxarırlar. Keflənmiş qalibləri ölümcül yuxu tutur.

DOQQUZUNCU KİTAB

DÖYÜŞ

Bu kef məclisindən sonra möhkəm yuxuya dalmış şlyaxtanı 
Soplisovaya gələn çarın döyüşçü dəstəsi mühasirəyə alır və heç bir 
müqavimət görmədən hamının əl-qolunu bağlayır. Əzəmətli Ger-
vazi də sarınıb və əlacsız halda uzanıb. Qraf zalda həbs olunub. 
Dəstənin başında dayanan qaçqın polyak, mayor Plut öz əsirlərini 
amansızlıqla ələ salır. Hətta Hakim də şlyaxtalılarla – bir az əvvəl 

ona düşmən olanlarla bu qəddar rəftara etirazını bildirir. Polyaklara 
dostcasına yanaşan, Plutun komandasından olan kapitan Rıkov pol-
yakları müdafiə etməyə çalışır, Plutu dilə tutur ki, rüşvət alıb sonra 
onları buraxsın. Plut özünü hirslənən kimi göstərsə də, belə böyük 
məbləğdə pulu almağa razıdır, buna görə də əsirləri Sibirlə, dar 
ağacı ilə, şallaqla hədələyir. Şlyaxtanın köməyinə ksendz Robak 
gəlir; o Plutla və digər zabitlərlə dil tapıb onları və əsgərləri möh-
kəm içirdir. Sərxoş Plut Telimenanı rəqsə dəvət edir və zorla onu 
öpür. Plutla yanaşı dayanmış Tadeuş ona bir şillə çəkir. Bu, qanlı 
döyüşə bəhanə olur. Şlyaxtalılar bir-birini azad edib silah götürür 
və məstlikdən ayılmamış düşmənin üstünə atılırlar. Ən nəhayət, on-
lar üstün gəlirlər. Ruslar təslim olurlar; mərdliklə döyüşən Rıkov öz 
qanlı qılıncını Podkomoriyə verir.

ONUNCU KİTAB

MÜHACİRƏT – YASEK

Sübhçağı uçub gəldi düzülüb qatar-qatar
Göy üzünü bürüyən qara, ağır buludlar.
Günəş boy göstərəntək, səmaya od saçıldı,
Buluddan qopan şimşək üfüqlərə sancıldı.
Sonra külək dumanı qovdu boz üfüqlərə,
Ağır yüklü buludlar enib sıxıldı yerə.
Geniş vadi boyunca yorğan kimi sərildi,
Küləyin qabağında yelkən kimi gərildi.
Cənubdan qərbə doğru açdı qanadlarını,
Hava da dondu birdən, yetdi sakitlik anı.
Zəmilərin üstünə endi qərib bir kədər,
Başını yerə əydi dolu, sarı sünbüllər.
Sonra külək qabardı, qabartdı zəmini də,
Sanki sarı dalğalar sahili döydü birdən.

Göz yaşları yenicə quruyan ağcaqayın
Öz kökünün üstündə yellənirdi arxayın.
Gümüş hörüklərini açıb yel darağında
Əyilib-düzəlirdi uçurum qırağında.
Evə dönən sürülər çobansız, dəstə-dəstə
Günəş vurub durmuşdu ağaran yollar üstə.
Çöldən evə yol olan buğa durub-dirəşir,
Dırnağıyla kürüyür, buynuzuyla yer eşir.
Sürüləri qorxudur qəfil böyürtüsüylə,
Sonra göylərə baxır iri, qanlı gözüylə.
Dodağını yalayıb fınxırır tənbəl-tənbəl,
Zəmilər qırağıyla evə yön alan heyvan
Ağız atır burda da qalmır oğurluğundan.

Bütün quşlar çəkilir, daldalanır uzaqda,
Təkcə qara qarğalar donub qalır budaqda.
Buludlara göz qoyur qəhvəyi gözləriylə,
Pırpızlanır, tələsir, bilir düşəcək selə.
Bürküdən halsız düşüb, yağışda yuyunacaq,
Yağışdan əvvəl gələn tufandan qorxur ancaq.
Ayaq götürüb-qoyur, bilməyir nə edəcək,
Sonra meşəyə uçur, qapqara bir buludtək.
Təkcə qaranquş qalıb, ox kimi süzür təmtək
Evlərə, zəmilərə, çöllərə sürünərək.
Sonra düşür aşağı, sanki qara bir daşdı.
Elə bu an ruslarla döyüş başa çatmışdı.
Bütün şlyaxtalılar çəkilərək meydandan
Evlərdə, həyətlərdə daldalanmışdı bir an.
Dünyasa tənbəl-tənbəl yerində fırlanırdı,
Qızıl ocaq hələ də günbatanda yanırdı.
Günbatana tor atmaq – buludun köhnə işi,
İşığı tutub çoxdan... indi yorğun günəşi
Tora salıb göylərdən çəkib salmaq istəyir.

Qaranlıq bir dünyada özü qalmaq istəyir.
Bu vaxt ağır damlalar – dolu kimi ağ, iri,
Səpilir, şapalaqtək səs qoparır hər biri.
...Sonra sürəti artır, yırğalanır göy ələk
Birdən bulud yarılır dəli nərə çəkərək.
Damlalar birləşərək dönür ağ şırnaqlara
Artıq yer-göy qarışıb, hər şeyin rəngi qara.
Yağış milyon hörüklə göyü yerə bağlayır,
Vedrədənmi tökülür, şeytanlarmı ağlayır?
Birdən yenə qaranlıq yarılır damar-damar
Tufan mələyinə bax, əlində ağ günəş var.
Göstərib tez gizləyir buludun yaxasında,
Göyü büsbütün tutan zülmətin arxasında.
Beləcə göy kişnəyir, vurnuxur acı-acı,
Belində alışdıqca tufanın od qırmancı.
Sonra tufan səngiyir, susur göydə gurultu,
Qəfil oyanan sellər dərəni birdən udur.
Sonra sel də ötüşür, rahat çırpınır ürək,
Astaca yağış yağır yarpaqları döyərək...

Yaxşı ki tufan qopdu, yağış yetişdi dada,
Qaranlıq sirri udub, pərdə çəkdi dünyada.
Yollar su altda qaldı, körpülər batdı çaya
Köhnə divarlar döndü bir alınmaz qalaya.
Soplisada nə olub? Əziblər əsgərləri,
Yaxşı ki, yağan yağış batırdı bu xəbəri.
O döyüş tufanını göyün tufanı sardı,
Yoxsa şlyaxtalının taleyi bəd olardı!...

Sübhə kimi Hakimin evində gur yığıncaq...
Ksendz ağır yaralı... ağlı itidir ancaq.
Özü göstəriş verir, yenə qaynayır qanı,
Tez yerinə yetirir, Hakim, tapşırığını.

Podkomori, Gervazi – gəlirlər, məsləhət var,
Rıkovu çağırıblar, bağlanıbdı qapılar.
Orda nə söhbət gedir, bilən yoxdu düzünü.
Birdən Rıkov kəsərək qonşusunun sözünü
İri pul kisəsini özündən itələyir,
Qətiyyətlə dikəlib onlara belə deyir:
Polyaklar! Aranızda söz-söhbət gəzdirən var
Ki, moskallar oğrudur. Açıq deyin, nə olar!
Deyin ki, bir moskal da görmüşdünüz bir zaman,
Əsl adı Nikita, soyadı Rıkov olan.
Yeddi medalı vardı, üç xaçı da döşündə
Bu medalı almışam İzmayıl döyüşündə.
Bu medal Oçakovdan yadigar-təsəllidir
Bu da Eylau üçün – polyaklara bəllidi!
Döyüşdüm Korsakovun49 şərəfli dəstəsində,
Bir medal da qazandım o döyüş əvəzində.
Çar özü tərifləyib, adım düşüb əmrinə,
Feldmarşal xatırlayıb “sağ ol!” göndərib mənə!

Ksendz Robak dilləndi: “Yoxluğun üzü qara,
Sənə tay olmasaq da, bu işi başa vuraq.
Sən bizə “yox” söyləsən, nə olar taleyimiz,
Axı özün demisən, sənə arxayınıq biz.
Demisən sülh yoluyla...” –
“Demişəm yox, deyirəm!
Hər şey yaxşı olacaq! Qətiyyən çəkməyin qəm!
Çıxarın qəlbinizdən vahiməni, qorxunu.
Mən lehləri sevirəm, nəzərə alın bunu!
Sizi niyə məhv edim? Qazancım nə olacaq?” –
Belə dedi kapitan, üzü ciddiydi ancaq:
“Siz gözəl adamsınız, bunu çoxları yazır,
Siz – cəsur adamsınız, hər an döyüşə hazır.
Ruslarda bir misal var, kim ki araba sürür,

Qəza vaxtı özünü araba altda görür.
Dünən səni döyüblər, bu gün fürsət düşüb, vur.
Heç kim qəzəblənməsin! Əsgərin ömrü budur.
Ömrə dərd eləsəydik belə məğlubiyyəti,
Nəfəs dərə bilməzdik adam kimi biz qəti.
Bir bax, Sürix altında piyadanı itirdik,
Avetrelis altında rotanı qurban verdik.
Raslavitsa altında50 Kostyuşko oraq kimi
Biçib tökdü başabaş mənim igid dəstəmi.
Mən yenə Matevisə51 gəlmişəm, nə olsun ki,
Kimin günahı varsa, cəzanı özü çəkir.
İki şlyaxtalını nizələdim yerində,
Qoy şahid olanlar da düşünsünlər dərindən.
Dəryazla vurub biri kanonırin qolunu,
Bağışlaya bilərmi əsl komandir bunu.
Böyükdür Vətən eşqi, qanınız gəlib dilə.
Mən, Rıkov da, gəlmişəm çarın öz əmri ilə.
Böyüklərin əmrinə itaət etmək – peşəm...
Əfv et! Bağışlamışam, vur! – deyib, – döyüşməmişəm.
Mən sizi anlayıram, duyuram bu vüqarı,
Moskva – moskal üçün, Polşasa – polyakların...
Bunu uşaq da bilir, bunu duyuram mən də,
Ancaq nə etmək olar çarımız əmr edəndə?...”

Hakim ona yarındı: “Başa düşürük panı,
Hamı tərif eləyir ətrafda kapitanı.
Bütün şlyaxtalılar şəxsinizdən razıdır,
Bu bəxşişdən incimə, bu dost iltimasıdır!
Sənə minnətdarlıqla yığılıb bu dukatlar,
Sən də varlı deyilsən, pula ehtiyacın var!”
“Bütün rota qırılıb! Lənət olsun şeytana,
Günahkarı Plutdu! Yayacağam hər yana!
Odur çarın yanında məsuliyyət daşıyan,

Odur komandir, başçı! Bu qırğına başlayan!
Sizin pullarınızsa gərək deyildir mənə.
Məvacibim yetirsə haqqım yoxdur dilənəm!
Ovda, qonaqlıqlarda sevdim Sizi ürəkdən,
Şirin söz-söhbətləri daim xatırlaram mən.
Məhkəmə də gələndə şahidlik edəcəyəm,
Sizin müdafiədə hər yerə gedəcəyəm.
Dostlar! Deyəcəyəm ki, bir içib, bir kefləndik,
Sonra da rəqs eləyib, boş yerə tərifləndik.
Plut atəş açmağı əmr etdi əsgərlərə,
Onun səhvi ucundan hamı sərildi yerə!
Gələnlərin qızılla mumlayarsız ağzını!
Qərar çıxaranın da pula bağlıdır canı!
Bir də unutmayın ki, ortada Plut da var,
Həm bicdi, həm ustadı, sizə tez quyu qazar.
Rütbədə böyük odu! Ona yol tapmaq gərək!
Onun ağzını yumun – bank bileti tökərək.
Bunu düşünmüsənmi, ay iri qılınclı pan?
Plut nə deyib sənə? İş aşırmı dukatdan?

Gervazi suçlu-suçlu sığallayır dazını,
Əlini yelləyir ki, aramışam ağzını.
Ancaq Rıkov dayanmır, hər sualı bir nizə:
“Susub duracaq Plut? Söz veribmi o sizə?”
Gervazi qurtarmaqçün bu uzun istintaqdan,
Barmağını torpağa tuşlayıb durub bir an.
Əlini yelləyir ki, xətm eləsin söhbəti.
“Nojiçkaya” and olsun, qorxusu yoxdur qəti.
Plutu bir də kimsə söhbətə tuta bilməz,
Plut bir də araya iğtişaş qata bilməz”.
Əllərini yelləyir – avardı fikirlərə,
Nəsə ağır bir yükü atmaq istəyir yerə.

Bu sözlərin mənası hamıya aydın idi,
Hamının ürəyini bu ağır sirr göynədir.
Bu qatışıq sükutu pozmaq istəmir heç kəs,
Birdən Rıkov dillənir: “Fikir borcu ödəməz!
İki savaşan qurdun biri parçalanıbdı!”
Podkomori söz atır: “Bəlkə xeyir bundadı!”
Hakim də dilə gəldi sanki bataraq dərdə:
“Mənim xəbərim yoxdu uzağam şübhələrdən!”
Gervazi də göz vurub, sanki turşutdu üzün
Hakimi təsdiq etdi: “Ümumi nicat üçün!”

Bundan sonra Plutdan söz düşmədi bir daha,
Ertəsi gün izini axtardılar çox nahaq...
Meyiti istədilər, xalqdan xəbər gəlmədi,
Sanki suya qərq olub, heç kim heç nə bilmədi.
Sonrakı taleyindən rəvayətlər qoşuldu...
Ancaq görən olmadı, birdəfəlik yox oldu.

Podkomori bu əhvalatın əsas iştirakçılarına məsləhət görür ki, 
ağır cəzadan qurtarmaq üçün xaricə qaçsınlar. Vətənsevərlik duy-
ğusu ilə canlanmış şlyaxtaya yurdu tərk etmək çox çətindir, lakin 
bu təkcə onların özü üçün yox, doğma torpağın abadlığının qorun-
ması üçün də zəruridir.

Yolüstü vidalaşma, gedən “əlvida!” deyir,
Hakim nəsə düşünüb Tadeuşu əyləyir,
Ksendzə söyləyir ki, “Dinlə, təzə xəbər var,
Gərək sən də biləsən, götür-qoy yaxşı olar.
Zosyaya könül verib bizim Tadeuş axı,
Qoy qıza öz fikrini desin səfər qabağı.
Daha Telimena da əngəl törətməz ona,
Biz də razı deyilik qızın ayrılmağına.
Belə bir qaçaqaçda toy eləyə bilmərik.

Yaxud da Tadeuşa “getmə!” deyə bilmərik.
Ancaq nişan taxmaqsa bizim əlimizdədir,
Tadeuş çox sevinər, çox da bizdən gizlədir.
Uzaq yol, özgə ellər, yüz macəra, oyun var.
Barmaqdakı üzüyü daim köməyi olar.
Baxan kimi Zosyası gələcək göz önünə,
Fikrində milyon kərə qayıdacaq bu günə.
Biləcək intizarla gözləyir onu yarı,
Üzükdə möcüzə var, olar himayədarı...
Özüm otuz il qabaq pannaya meyil salıb
Sanmışdım o sevirsə, xoşbəxtliyə az qalıb.
Bizə kəbin kəsdilər, ancaq ilk səadəti
Allah qismət etmədi, başlandı fəlakətim.
Sevgim silə bilmədi fələk yazan yazını,
Göylər alıb apardı Voyskinin qızını.
Cavanlıq məhəbbətim, o xoşbəxtlik, toy-düyün...
Hamısından yadigar qaldı nişan üzüyüm.
Nə zaman baxıramsa, həmən ürək sancacaq,
İndi də xatırladım, Tanrı hökmüdür, ancaq,
Sonra bir də özümə başqa yar aramadım,
Bir gün evli olmadan, “dul kişi” oldu adım.
Bacısı da gözəldi, lap özünə bənzəyən,
Ancaq ilk qismətimi dəyişə bilmədim mən!”

Hakim baxır üzüyə – baxışları qüssəli,
Dərdli göz yaşlarını gizləyir iri əli.
Deyir: “Niyə uzadaq? Bu da belə yazıdır,
Oğlan qıza vurulub, qız özü də razıdır”.

Tadeuş ona doğru atılıb belə dedi:
“Mən qayğıkeş əmimə necə təşəkkür edim?
Mənim xoşbəxtliyim çox çəkibdi qüssə-qəm,
Zosya mənim olacaq? Heç inana bilmirəm!

Necə gözəl olardı indicə nişanlanmaq,
Zosyanı həmişəlik yarım, sevgilim sanmaq!
Ancaq, əziz əmican, bəzi səbəb üzündən
Bu gün nişanlanmağı məsləhət görmürəm mən.
Ancaq xoşbəxt olardım, bilsəydim ki, Zosya da
Məni sevir, həmişə məni salacaq yada.
Gözləyəcək səbirlə mənim qayıtmağımı,
Səfəri başa vurub, arzuma çatmağımı...
Onda işim düzələr, rahat olardı ürək,
Sevgiylə qulluq etsəm, dönərdim qəhrəmantək...
Adımı bəzəyərdi bəlkə neçə rütbə, şan,
Vətənə başı uca qayıdardım davadan...
Uzaqlardan bu yurda dikələrdi gözlərim...
Gəlsəm yada salarsız dediyim bu sözləri!
Onda əziz Zosyanın çökərəm önündə diz,
Fikrini soruşaraq deyərəm, əl versəniz
Həyat verərsiz mənə! Ancaq indi gedirəm,
Bəlkə, yol uzanacaq, araya çökəcək qəm.
Bəlkə, qızın ürəyi düşəcək başqasına,
Mən bu başdan verirəm xeyir-duanı ona.
Kim mənə haqq verib ki, onu odlara atım,
Qarşılıqlı məhəbbət... Bu haqqı qazanmadım”.

Elə ki son sözünü söyləyib susdu birdən
İki inci dənəsi asıldı kirpiyindən.
Təmiz ala gözünü bürüyüb şəfəqlərə,
Cavan yanaqlarından süzülüb düşdü yerə.

Zosyasa dal otaqda... ürəyində heyrəti,
Büsbütün dinləmişdi gedən gizli söhbəti.
Elə ki gördü oğlan belə sadə, belə mərd
Bir şəkildə eşqini bəyan etdi, o birdən
Göz yaşını birtəhər udmağa çalışaraq,

Ağlasınmı, gülsünmü, utanaraq, çaşaraq,
Oğlan onu sevirsə, niyə gedir bilmədən,
Duyub sevildiyini, nazlanıb əzilmədən,
Oğlana ürəyində diləgəlməz bir istək,
Uçdu mehraba sarı sanki zərif kəpənək...
Dizi üstə çökərək bir surəti götürdü,
Vird edib əl rəsmini göz önünə gətirdi.
Bu surətdə müqəddəs Genovefa – çox uca,
Əl rəsmində Yuzefin plaşından bir parça...
Qız ovcunda hədiyyə qabaq otağa qaçdı,
Tərəddüd eləmədən kişilərə yanaşdı:
“Pan yola düşən zaman mən də onun yoluna
Bir hədiyyə gətirdim, xahişim budur ona,
Bu surəti boynundan heç zaman çıxartmasın,
Bu əli qoruyaraq Zosyanı unutmasın.
Tanrı xoşbəxt və sağlam qoruyar panı, bişək,
Təki bu evdə bir də qismət olsun görüşmək”.

Gözünü qəm bürüdü, səsi birdən üzüldü,
Aramsız göz yaşları kirpiyinə düzüldü.
Öz büllur əlləriylə silmədən göz yaşını,
Durdu gəncin önündə, yerə dikib başını.
Oğlan əlini öpüb, götürdü hədiyyəni:
“Qət etdim, müvəqqəti yalqız qoyuram səni!
Özündən muğayat ol, məni tapşır Allaha!”
Artıq bircə kəlmə də deyə bilmədi daha...
Görüb bu mənzərəni Qrafla Telimena,
Birdən otağa girib yaxınlaşdılar pana.
Qraf Telimenaya pıçıldadı bu sözü:
“Bunların ayrılığı məni ağrıdır, düzü,
Bu qəribə səhnədə nə qədər gözəllik var,
Çoban qızın əsgərlə sevgisini andırar.
Onda da döyüşçünün qəlbi sevgilisindən,

Ayrılır, sanki qopur qayıq öz gəmisindən,
Köməksizcə atılır tufanların qoynuna.
Xoşbəxtlik – əzabdadır, indi inandım buna.
Sevənlərin ayrılıq çağındakı qəmindən
Müqəddəs duyğu yoxdur
and içərəm buna mən.
Zaman külək kimidir, zəif odu söndürər,
Güclünü körükləyib gur yanğına döndərir.
Ürək də ocaq kimi sevgi küləyinə bənd,
Əziz pan, bu sözləri söyləyirəm ürəkdən:
Özümə rəqib bilib Soplisovada səni
Sınamaq eşqindəydim, bil qəlbimdən keçəni.
Buna görə inciyib qılınc itiləyirdim,
Rəqabəti duellə həll edərik deyirdim.
Ancaq indi görürəm bu küsü lap əsassız,
Mənim sevdiyim nimfa, səninkisə çoban qız.
Ataq nahaq qərəzi elin ağır anında,
Qoy sönsün nifrətimiz düşmənlərin qanında.

Günahkarı axtarmaq... ehtiyac qalmır buna,
Verək öz gücümüzü məhəbbət yarışına:
Tərk edib gediriksə öz gənclik eşqimizi,
Görən kim yaxşı sevir, düşündürsün bu bizi.
Qılınclarla qurşanıb, düşüb ikiqat oda,
Yarışaq qəm çəkməkdə, sevgidə, etibarda.
Düşməni məhv eləyək neçə silahla birdən!”
Dönüb Telimenaya göz yetirdi yenidən.
Özünü itirmişdi qız bu qəfil söhbətdən,
Baxırdı qismətinə tutulmuşdu heyrətdən.
Hakim Qrafa dedi: “Bu qərar tezdi, bəlkə,
Axı sənin mülkünü gözləmir bir təhlükə.
Əgər qalmaq istəsən hər cür imkanatın var,
Cəza çəkən yenə də kim olacaq: kasıblar? –



383

Hökumət də birinci dilsizlərə girişir,
Sənsə yüngül xərc ilə yola verərsən işi!”

Qraf dedi: “Dayanmaz, hökmünü verib ürək,
Sevgili olmaqdansa, qəhrəman olmaq gərək!
Nimfaya xoş gəlməsə bu əməlim, başa düş,
Ürəyimi soyudar acı sözlər, ya söyüş!”
Telimena soruşdu üzündə istək, qürur:
“Sənin məhəbbətinə axı kim mane olur?”
“Mane olan taledi, taleyin qəti hökmü,
Yolları kəsən zülmət çəkir bir maqnit kimi.
Sirli bir hissiyyat var silkələyir min kərə
Təzə bir yol arayır, çəkir uzaq ellərə.
Telimenayla qoşa, istəyirdim bu axşam
Gimeneyin önündə yandırım müqəddəs şam.
Ancaq bu gənc mənə də nümunə oldu bu gün
Daha rahat gün gələr toy üçün, nişan üçün.
O yoxlamaq istəyir öz eşqini təklikdə
Döyüşdə, ayrılıqda, qürbətdə, çətinlikdə”.

...Ksendz dedi: “İndi ki, bu qərarın qətidir,
Get! Özün əsgər topla! İş görmək fürsətidir!
Bir vaxt Pototski52 də – fransızı mat qoyan
Silah üçün xərc çəkib keçmişdi milyonundan.
Səxavətli Radzill53 də – mülkündən əl çəkərək
İki süvari polku – yaratmışdı kişitək.
Polşada kişi çoxdur, pul versən toplayarsan.
Dukat götür yola çıx, qalan şeylər çox asan!...”

Telimena kədərlə baxırdı ona sarı:
“Görürəm gedəcəksən, verilibdi qərarın!
Eybi yoxdu, igidim, döyüşə tələsəndə
Bu vurğun gülləri al, yadigar qalsın səndə!”

Deyib lenti qopartdı, nişan bənd etdi ona,
Taxdı zərif əliylə oğlanın yaxasına.
“Qoy mənim çiçəklərim sənə cəsarət versin,
Ən ağır döyüşlərdə qoluna qüvvət versin!
Bu ağır döyüşlərdə ad alıb şöhrətlənsən,
Hamının gözlərində ölməz əsgərə dönsən
Boynuna çələng taxıb, yolunu bəzəsələr,
Bu balaca banta da hərdən salarsan nəzər.
Deyərsən, sevən əllər bağışlayıb bir zaman
Xırda bir yadigarı yalqız Telimenadan.
Əllərini uzatdı, diz üstə çökdü oğlan
Dodağını söykəyib doymadı bu bulaqdan.
Qız yaylıq çıxararaq tutmuşdu gözlərinə,
Ancaq yaylığın altda gözü ondaydı yenə.
Sanki sonuncu dəfə, heyran-heyran baxırdı,
İçindəki ahənglə çiyni enib-qalxırdı.
Hakim tez ayıq saldı: “Qarşıda yol uzundu!”
Ksendz dedi: “Tələsin!” – baxışları tutqundu.
Qara bir qüvvə kimi onların əmri həmən
Qoşa sevgililəri ayırdı bir-birindən.
Tadeuş əmisini son kərə qucaqladı,
Əlindən öpən zaman Robak onu saxladı,
Başını sinəsinə sıxdı gizli ağrıyla.
Başına xaç çevirib sükutla saldı yola.
Səssiz yalvardı: “Oğlum! Allahdan sənə aman!”
Tadeuşsa bu zaman çıxmışdı darvazadan...
Ağrılı, acı yaşlar səssiz axırdı gözdən.
Hakim dedi: “O artıq çıxdı himayənizdən...
Həqiqəti bilmədən... Bir şey dedinmi ona?”
Robak: “Heç nə bilmədi?” – söylədi yana-yana.
Uzun zaman ağladı, üzünü qapayaraq,
“Atası durub burda, xəbəri yoxdu ancaq.
Yazıq uşaq nə bilsin, atası oğru təki

İşıqdan gizlənərək, dərdini yalqız çəkir.
Heyf, gərək deyəydim, bir yüngüllük duyardım.
Oğlumun qabağında günahımı yuyardım!”

Hakim: “Özünü düşün! – söylədi qardaşına, – 
Sən ağır yaralısan, qəza gəlib başına.
Yaş da əvvəlki deyil, belə dözə bilməzsən,
Daha şlyaxtaçılardan gizli gəzə bilməzsən!
Harda gizlənməlisən? Özün demişdin ev var!
Bəlkə, meşəbəyinin hücrəsi yaxşı olar!”
Ancaq Robak söylədi: “Çox var işıqlanana,
Plebana tez gəlsin, mənim sözüm var ona.
Qoy səhər sübhə kimi versin xeyir-duamı,
Sən qal Gervazi ilə, dağılıb getsin hamı.
Qapını da bərk bağla!”

Hakim bu göstərişi yetirərək yerinə,
fikirli durdu yenə.
Gervazi də kənarda söykənib qılıncına,
Başını yelləyərək qulaq asırdı ona.

Ancaq ksendz dalğındı, düyünləyib qaşını
Gervazinin üzündən çəkmirdi baxışını.
Cərrahlar da beləcə əliylə yoxlayaraq
Əvvəl müəyyən edər, hardan işləsin bıçaq.
Robak da Gervaziyə baxır belə nəzərlə
Zərbəni birdən vurmur, sözə başlayır hələ.
Görməməkçün hökmünü solaxay zərbəsinin
Əvvəl gözünü yumur, sonra deyir sözünü:
“Yasek Soplisa mənəm...”
Gervazi donub qalır,
Bədəni dartınaraq qəribə görkəm alır.
İrəliyə əyilir yay kimi gərilərək,

Sanki birdən qırılıb torpağa səriləcək.
Ağır kükrək dalğadı, donub çırpılan anda,
Göz çıxıb hədəqədən, hərəkət itib qanda.
İri, qalın bığları titrəyir qəzəbindən,
Bərk-bərk sıxır dişini, söz çıxmasın dilindən,
Qılınc əlindən düşür, havada tutur yenə,
Qəbzəsindən yapışıb tez sıxır dizlərinə,
Qəbzəni bərk-bərk sıxır, sanki ilanı boğur,
Sağa-sola yellənir onun qara quyruğu.
Aldığı yaralardan qəzəblənmiş pələngtək
Sanki indi atılıb düşməni məhv edəcək.
Düyünlənib yığılıb meşə qaranlığında,
İndicə öz ovunu salacaq budağından.

“Renbaylo, daha məni qorxutmur məhkəmə-zad,
Tanrı məhkəmə qurub, ona qalıbdı nicat.
Ancaq günahımızı yumağa möhlət varkən,
Ən ağır cinayətlər xaça bağışlanarkən,
Yalvarıram üz tutub mən də ulu Allaha,
Sənsə mənə qulaq as, qəzəbdən keçib daha.
Ölümqabağı kəsmə yarımçıq söhbətimi,
Dinlə mənim bu olmuş, qəmli hekayətimi.
Vicdanımla barışım, itsin ruhumdakı key,
Məni bağışlayarsan, bağışlanmasa da hər şey,
Əvvəl etirafıma qulaq asıb dinlə sən...
Sonra nə istəsən et! Sonra özün bilərsən!...”

Əlini çarpazladı. Gervazi çökdü yerə,
Qulaq kəsilib qaldı. Daldı deyilənlərə.

Ksendz sözə başladı Qoreşklə dostluğundan,
Necə onun qızına vurulubmuş bir zaman.
Necə onun özü də vurulubmuş qızına,

Bu, inciklik salıbmış iki dost arasına,
Pərakəndə danışır... Halsızlaşır arabir,
Sözünü saxlayaraq taledən gileylənir.
Sonra yenə dillənir yorğunluğu boğaraq,
Etiraf yüngüllükdür... Deyə bilsə o ancaq!...
Qoreşklərin işini Gervazi bilir əzbər,
Ona dolaşıq gəlmir qırıq-sökük kəlmələr.
Çox gözəl başa düşür, başa düşür hər şeyi,
Ancaq Hakim anlamır qardaşı nə istəyir...
Yatağın üzərinə əyilib hər ikisi,
Asta danışır Yasek, hərdən də batır səsi...

* * *

Tez-tez məni çağırıb, hörmətlə qarşılardı,
Qulluğumda duraraq, sağlığıma vurardı.
Sən də çox eşitmisən yağlı təriflərini,
Ən yaxın dostu sayıb, əzizləyirdi məni.
Bircə gün görüşməsək inciyər, darıxardı.
Hamı ona inanıb, qibtə ilə baxardı
Bizim dostluğumuza. Dostluq dedim? Yox, inan,
O məni hiss edirmiş! Oynayırmış yalandan.

Bu vaxt artıq arada gəzirdi pıçıltılar,
Mənə də deyirdilər: “Burda, nəsə, hiylə var,
Ayıq ol, çox hündürdü dostunun evi axı,
Onun pilləkənində qorx ki, sına ayağın!...”
Mənsə cavab verirdim, gülərək bu sözlərə,
Maqnatlarla işim yox, qorxmayın əbəs yerə.
Zəngin pannalar ilə evlənməyə yox həvəs,
Mənə kübar dostların cəmiyyəti edir bəs...
Ancaq bu zarafatda vardı bir az həqiqət
Havayı yeyənlərə eləsəm də mən nifrət

Zirvəyə can atırdı başlanan ömür yolu,
Cavan idim, ürəyim şöhrət hissiylə dolu.
Kəndli ilə maqnata eyni hüququ verən
Ölkədə Polşa tacı hamıya gülümsəyən.
Tençinski54 vurulmuş bir vaxt kral qızına,
Şlyaxtaçı olsa da kral qız verib ona.
Onlar ilə tən gələr Soplislər... şəksiz, qəti,
Öz qanı, ayrı gerbi... sədaqətli xidməti!...

* * *

Bir anda məhv edərsən özgənin səadətin,
Ancaq bir ömür boyu səhvi düzəltmək çətin.
Atasının bir sözü – xoşbəxtliyə bəs idi,
Rahatca yaşayırdı – bu qan da əbəs idi.
Babanın dövrəsində nəvələr boy atardı.
Gözəl Yevayla biz də arzumuza çatardıq.
Qocalıqda kürəkən durardı qulluğunda,
Nəvə əyləncəsində xoşbəxt olardı o da.

Nə oldu? İkimiz də əzablarda qovrulduq,
Özü də həlak oldu. Biz də qəmə qul olduq.
Bəs sonrakı dəhşətlər? Ölüm, itki, bədbəxtlik...
Məcburi dilənçilik, qürbət ellərdə təklik...
Yox, şikayət etmirəm, bəraət istəmirəm,
Yox, mən gileylənmirəm, pis adamdı, – demirəm.
Mən onu öldürmüşəm... Mən də bağışlayıram.

* * *

Ancaq elə dərdlər var, vermir ürəyə aram, –
Axı xəbərdar idi bizim istəyimizdən.
Niyə öz qərarını gizləyirdi o bizdən.

Vaxtında bağlasaydı qapısını üzümə.
Kim bilir? Bəlkə, onda ayrı addım atardım,
Atasına nifrətdən Yevanı unudardım,
Onun hiyləsi dərin, bicliyi tükənməzdi.
Yaxınlıqdan, dostluqdan zərrəcə çəkinməzdi,
Özünü ustalıqla görməzliyə vuraraq,
Qəsdən tox tutardı ki, guya göstərmir maraq.
Guya belə boş sözlər ona eləməz təsir
Mənim kimi bir adam ola bilməz yeznəsi.
Mənə yaxınlığında ayrı imiş niyyəti, –
Şlyaxtalar içində çoxdu mənim hörmətim.
Bütün zəngin maqnatlar xətrimi əziz tutur...
Ancaq qıza gələndə o bunları unudur,
Mənə dost kimi baxır, dost kimi tərifləyir,
Bir yerdə oturanda ən şirin sözlər deyir,
Məni ovsunlayırdı! Sən demə, biclik imiş!
Elə ki mətləbimi gözümdən oxuyurdu,
Ovdan, seymin işindən min nağıl toxuyurdu.

* * *

Bəzən süfrə üstündə ürəyi açılırdı,
Boynuma sarılaraq əhvalıma qalırdı.
Yasek ona lazımsa, dəm vururdu dostluqdan
Qəlbim qanla dolurdu. Necə edim, ay aman!
Polad qəbzə sıxılır, nifrətim aşıb-daşır,
Qılıncım öz qınından çıxmağa hazırlaşır.
Ancaq Yeva duyurdu mənim vəziyyətimi,
Gözüylə yalvarırdı; atım bu niyyətimi.
Rəngi dümağ ağarır, baxışında lal kədər,
Sanki heç görməmişdim onu bu ana qədər
O elə gözəlləşir, elə doğmalaşırdı
Zərif göyərçinimə sevgim aşıb-daşırdı.



390

Gizli baxışlarında qız qəlbimin qüdrəti.
Soyuyurdu bir anda qəsd etmək qətiyyətim.
Onu qorxutmamaqçün son əlacım – barışmaq,
Bu halımdan sıxılıb, utanırdım mən ancaq.
Və mən, bir vaxt Litvada gücüylə məşhurlaşan,
Və mən, adı gələndə maqnatlar yazıqlaşan,
Ən adi gününü də davasız ötürməyən,
Kraldan, hökmdardan artıq söz götürməyən,
Bircə dəfə söz deyib, söz altında qalmayan,
Bu qızın baxışına yumşalırdım həmin an,
Qoreşklərin qızına təslim olurdum asan,
Ziyarətgah önündə asimi olacaqsan?!

* * *

Neçə dəfə bu dərdi açıb demək istədim,
Stolnikin fikrini dəyişdirmək istədim.
Onun soyuq baxışı dikilərək amansız
Tərk-silah edərək məni yenirdi qansız.
Həyəcandan boğulub, dəyişirdim söhbəti,
Zarafata başlayıb, itirirdim cürəti.
Qorxurdum ki, sınasam bu sevgi inadını,
Bir sözlə batıraram Soplislərin adını.
Şlyaxtamız nə deyir? Özüm də utanardım!
Soplislər rədd edilsə, gora kimi yanardım!
Harda görünübdü ki...
“Soplisa nişanlanıb bir maqnatın qızına,
Yaxşıca dərs verəcək – şiş göstəribdi ona”.

* * *

Gördüm ki, əlacım yox! Qətiyyət vaxtı çatıb,
İstədim şlyaxtadan güclü bir polk yaradıb,

Doğma yurdu tərk edib, qürbət ellərə düşəm,
Tatara hücum edib, Moskvayla döyüşəm.
Stolnikin üstünə gedib, deyəm fikrimi,
Görüm ki, bu xəbərdən sarsılarmı dost kimi.
Az qala qohum olan, döyüş, yol yoldaşıyla,
Ağır günün, xoş günün dostu, arxadaşıyla
Ayrılıq xəbərindən yumşalırmı ürəyi,
Məni yoldan saxlayır, yoxsa “yaxşı yol!” – deyir.
Bəlkə, uzaq ellərə səfər edən dostunun
Ayrılıq kədərindən fikri dəyişir onun.

* * *

Ax! Kimin ki qəlbində sevgidən bir çınqı var,
Ocağa döndərəcək bu odu ayrılıqlar:
Şamın son nəfəsində gurlaşıb söndüyü tək,
Vida çağı sevgi də birdən şəfəqlənəcək,
Elə ki uzun yollar qabağında dayanır,
Ayrıldığın dost üçün qəlbin beləcə yanır.

* * *

Yazıq qız! Getdiyimi eşidən kimi məndən
Çarəsiz çığırtıyla düşüb, getdi özündən.
Göz yaşları çay kimi. Kimsə saxlaya bilməz!
Bildim ki, sevilirəm... şübhə, tərəddüd əbəs!...
Hər şeyi unudaraq sevincdən, səadətdən
Görüb göz yaşlarını doyunca ağladım mən.
İstədim Stolnikin düşərək ayağına
“Bizə yazığın gəlsin!” – deyib yalvarım ona.
“Məni də öz oğlun bil!” – daha qürurdan keçib,
Ancaq elə gəldi ki, yenə buzladı içim.
Yenə də soyuq əda! Ayrı bir söhbət, aman!

Bilsən nədən danışdı? Qızının nişanından!
Gervazi, inanırsan? Bilirsən bu nə deməkdi?
Məni göyün qatından 
yerin dibinə çəkdi...
Sənin ki ürəyin var,
sən ki məni duyursan,
Söhbətinə başladı: Səndən bir məsləhət, pan!
Elçi göndərib bizə kaştelyan55 oğlu üçün
Sən də mənim dostumsan! Nə deyim ona bu gün?
Bilirsən, mənim qızım həm zəngindi, həm gözəl,
Maqnat Vitebskdəndir, senat üzvüdür, di gəl,
Deyil birincilərdən! Ancaq... fikirləşək biz...”
Ona nə isə dedim, cavab verdim, şübhəsiz.
Elə bil yer yarıldı, başa çatdı həyatım,
Bir də gördüm yoldayam, evə çapıram atı.
Gervazi dözə bilmir: “Neçə hava çalırsan;
Nə səhvindən danışıb, nə boynuna alırsan?!
Əgər maqnat qızına qonmuşdu könül quşun,
Nə satqınlıq lazımdı, nə moskallar, nə qoşun.
Sən öz polyak panına qaldırmısan qanlı əl.
Hər şeyi ölçüb-biçib başa düşsəydin əvvəl –
Ya öz məhəbbətini Stolnikə açaydın,
Ya da öz istəklini oğurlayıb qaçaydın!”

“Moskallara qoşulub satqınlıq etmədim mən
İnan ki, qaçırardım onu malikanədən.
Qalanı da yarardım. Əlimizdə nə idi?
Axı Dobjinski də gizli, mənimlə idi.
Ax necə istərdim ki, o adi kənd qızıtək
Həm dözümlü olaydı, həm fədakar, həm zirək
O da səadətini qaçaqlıqda tapaydı,
Qılınc səsləri altda qorxmadan at çapaydı.
Ancaq yazıq neyləsin? Əzizlənib həmişə,

Qorxaqdı! Qaça bilməz, yol verməzdi bu işə!
Kəpənək qanadıydı! Bir az kobud toxunsan,
Bircə anın içində onu öldürmək asan!
Mən bunu bacarmadım! Bacarmadım! Nə edim?
Açıq-aşkar qəsd etmək! Evi dağıtmaq – hədər!
Demək, rədd edilmişəm! Əlüstü bilərdilər!
Bilmirsən ki, gizlənmək nə çətin işdir, aman,
Yaralı bir vüqarın cəhənnəm əzabından.
Tapdım bir çıxış yolu: nəfsimi cilovlamaq,
Hissini gizləyərək, pandan intiqam almaq,
Öz sevgini öldürüb, macal verməmək kinə
Yevanı unudaraq, evlənmək özgəsinə,
Sonra bəhanə olar, tapılar bir çarəsi,
Elə susdurarsan ki, kimsəyə çatmaz səsi!
Sevindim ki, nəhayət, tapdım haqqın yolunu,
Gözaltı da elədim, evə gətirdim onu.
Sadə, səmimi qızdı! Ailəydi, yoldaşdı,
Ancaq cəzalanmışdım! Hissiz ürəyim daşdı!
Nə zərrəcə istək var, nə zərrəcə hissiyyat
Yenə də ötən günlər... Yeva, xoşbəxt bir həyat...
Yoldaşımsa sevirdi, divanəydi dərdimdən
Mənsə qəzəb içində, gen gəzirdim hər kimdən
Nə əlim işə yatır, nə ürəkdə dözüm var,
Nə qədər çalışsam da sönmür köhnə duyğular.
Qəddar, əsəbi, kobud... Şərin dalınca uçan,
İçdim, tökülüb gəldi günah-günah dalınca...
Arvadım az yaşadı... Ovcumda əridi qar,
Mənə qaldı bir uşaq, bir də acı-ağrılar...

* * *

Yevanısa həmişə sevdim, heç unutmadım.
Hayanda yaşasam da fikrimdən çıxartmadım

Ürəyimdən çıxmadı ən ağrılı günümdə,
İndi də surətini görürəm göz önündə.
İçirdim, yaddaşımı şərabla boğmaq olmaz!
İndi cübbə geyinib oldum Allah bəndəsi,
Yaralı, qan içində, yenə ürəyim əsir,
Ömrün son anında da onunçün darıxıram.
Ona görə keçmişi yada salıb baxıram,
Heç olmasa indi bil: hansı yolu getmişəm,
Pisliyi ürəklə yox, yana-yana etmişəm.
Qoreşko bu nişanı sevinclə bayram etdi, 
Bu nişandan hər yerdə neçə gün söhbət etdi.
Barmağına o axşam üzük keçirilən qız
Xalqın gözü önündə yerə yıxıldı halsız.
Öz dərdini tək çəkdi, bir də üzü gülmədi.
Dedilər vurulubmuş... Kimə? Kimsə bilmədi,
Stolniksə rəqs edir, dostlarıyla içirdi,
İlk dəfəydi bu evdə məclis mənsiz keçirdi.
Səfil, içki düşkünü kim olmuşdum, kim idim,
Tamam yaddan çıxmışdım, təkliyə məhkum idim.
Restoranlar küncündə heyvantək sürünmüşdüm.
Dünyanın nəzərində əyləncəyə dönmüşdüm.
Rodzillin bir zamanlar “Koxanka!”56 dediyi kəs
O adam ki şöhrəti nə yer, nə də sərhəd bilərdi,
O adam ki dinəndə mahala səs düşərdi,
Qılıncında – beş minlik bir ordu görünərdi
O adam ki adından titrərdi pan evləri
İndi uşaq-muşaqdan qaçmaqdı dərdi-səri...
Soplislərin güvənci düşmüşdü elə günə,
Hamı ayaq almışdı, yeriyirdi üstünə.

Burda Yasek üzülüb yastığa düşdü birdən,
Gervazi pıçıldadı: “Allah, özün hakimsən!
Sən həmin Yaseksənmi? Soplisa, – indi səfil,

Hamıdan gizlənirsən, yad eldəsən elə bil!
Amma bir zaman kimdin? Yanağından qan daman,
Bircə görünüşüylə panlara qan udduran!
Şlyaxta qızlarının ağlını başdan alan,
Bığlı! Yaşa görə yox, dərd-sərdən qocalan
Səni o atəşindən niyə tanımadım bəs,
Bilmədim ki, başqası belə düz vura bilməz!
Səndəki sərrastlığı ayrı kim bacaracaq?
İndisə Matek kimi rahib olmusan ancaq...
Yadındamı, qızların sənə qoşduğu mahnı?
Şöhrətin bu mahnıyla gəzirdi şlyaxtanı.
“Yasek bığını burdu, düşmən qəsdinə durdu,
Bığına düyün vurdu, neçə ürək uçurtdu.
Düşmənə qəbir qazdı! Baxan deyər, knyazdı!”
Qoreşklərə qazmışdın o vaxt dərin bir qəbir,
Bəs özün niyə düşdün, düşdüyün bu hal nədir?
Bığlı Soplisa – ksendz! Allah, əyandır hökmün!
Zülm qayıdıb gəlir bir gün zülm edən üçün!
And içmişdim, kim töksə Qoreşklərin qanını
Özüm intiqam alıb, alacağam canını!”

Lakin Robak danışır, tar-mar olan ürəklə,
Nə varsa – keçmişdi, işi yox gələcəklə:
“O gün qəsrin önündə şeytanlar addım-addım
Dalımca dolanırdı, əvvəl qulaq asmadım!
Onlarsa əl çəkmədi: “Səni Yevasız qoyan
Ölüm qazanıb özü, köçməlidir dünyadan...
Bu işıqlı qəsrə bax!... Dostlarıyla içir şən!
Musiqi tüğyan edir... Sənsə buna dözürsən.
Torpağa quylamırsan onun o daz başını?”

Lənətə gəlmiş tüfəng! Qılıncsa belə deyil,
Üz-üzə hücum elə, çətinsə, geri çəkil!

Qılıncı əlindən al, istəyirsən sağ burax,
Karabinsə... tətikdi... çəkməyin qalır ancaq!
Bir an... Bir parça işıq...

* * *

«Gervazi! Sən nə üçün pis atdın, artdı dərdim?
Mən tüfəngə baxaraq, ölümü gözləyirdim!
Daşa dönüb durmuşdum, taqətsiz idi dizim,
Niyə əllərin əsdi, düz atmadın, əzizim?
Xeyrə çatmış olardın! Yollarımız görüşdü,
Günahımı yumağa...”
Yenə yatağa düşdü.

Anbardar cavab verir həyəcanlı bir səslə:
“Səni öldürəcəkdim, Allah bilir, həvəslə!
Günahsız qan axıtdın, sonra nə oldu bilsən,
Neçə fəlakət gəldi sənin mərhəmətindən!
Ancaq bir həqiqət var, dinlə bu etirafı,
Yegerin gülləsindən sən qurtardın Qrafı.
Qoreşk yadigarını ölümdən qurtaran sən
Sipər çəkib, bir yol da məni xilas etmisən.
Yıxıb tez yayındırdın gülləsindən soldatın
İndi ksendz olmusan, təmizlənib həyatın.
Bu rahiblik xalatın qoruyur səni məndən,
Əlvida, bundan sonra yollarını kəsmərəm!
Səninlə heç-heçəyik, eynidi itki, kədər,
Mizan-tərəzi qalır, son hökmü Allah verər!”

Ksendz əl uzatsa da, Gervazi uzatmadı.
Etiraf, son mərhəmət könlünü yumşaltmadı:
“Yox! Əl verə bilmərəm, məni nahaq qınama,
Polyakı nişan aldın, əlin bulaşıb qana.

Əgər qan axıtsaydın, elin xilası üçün
Hər şeyi bağışlayıb, əl də verərdim bu gün”.

Yasek yenə uzandı, yanar gözündə təlaş.
Qardaşına baxırdı yerindən yavaş-yavaş.
Ondan xahiş elədi tez çağırsın pleban,
Gervaziyə yalvardı: “Xahiş eləyirəm, pan,
Bu gecə yanımda qal, döz axır işgəncəyə 
Ürəyimi boşaldım; bu gecə öləcəyəm...”
Hakim söylədi: “Qardaş, ağır deyil ki, yaran,
İnan, ehtiyac yoxdur hələlik plebana.
Qoy həkim çağırtdırım, dəyişdirsin sarğını”.
Ksendz sözün kəsdi: “Mənzilimə az qalıb!
Yeno altda aldığım ayrı yaram açılıb.
Qanqreni başlayıb, mənim də başım çıxır,
Daha damarlarımdan zəhərlənmiş qan axır.
Daha həkim çağırma, iş daha onluq deyil.
Hərənin öz zamanı... Mən üfüqdən aşıram!
Gervazi, bağışla ki, çox uzun danışıram!
Doğma yurddan doymadım!
Tərk etdim doğma yurdu!
Haralarda olmadım?! Dərd içimi uçurtdu!»

* * *

Ancaq nicat yolunu Tanrım mənə göstərdi,
Qalan ömrümü bütün dua-sənaya verdim.
Nə qədər gücüm vardı Allaha etdim xidmət...
Bəlkə, nəzərə aldı...
Göstərdi bir mərhəmət...

* * *

Stolnikin qızı da... Bəla varmış başında,
O da Sibirdə öldü... Getdi cavan yaşında.
Balaca Zosyasını tapşırdı öz yurduna
Yalvardı böyütsünlər, yaxşı baxsınlar ona...

* * *

Məğrurluqdan öldürdüm, bu qətlə görə ancaq
İtaət eləmişəm ömrümün sonunacan,
Uşaqlıq adım: Robak! Məğrur idim binədən
İpə-sapa yatmayan, qurd kimi bərə güdən,
Saysız günahlarıyla bədbəxtliklər gətirən, 
Sonra bu günahları öz boynuna götürən.
Sonra da bu ləkəni silmək üçün adından
İgidliklər göstərən... qorxmayan öz qanından...

Vətənimi qorudum; ancaq döyüş şöhrəti,
Qanla gələn şərəf-şan məni çəkmədi qəti!
Döyüşdən çox şirindi – ruhani qəhrəmanlıq,
İtaətdə – igidlik...
Allah evində – xanlıq...
Xeyirxahlıq, ibadət, dözüm, ya dua-səna...
Qalan budur insana...

Ola bilər indi də tələsik addım atdım,
Rəhbərlərin üstünə xalqı nahaq oyatdım.
Ancaq Soplis mülkünü ilkin silahlandırmaq,
Qohumların əliylə gerbimizi qaldırmaq
Günah sayılmır, məncə...

Qisas almaqdı fikrin? Oldun qisas silahı,
Bütün qurğularımı pozdu mənim Allahım
Sənin qılıncın ilə! İllərsə uçub getdi!
Mən ömrümü ən böyük bir niyyətə həsr etdim.
İllər boyu köksümdə yaşayan bir ümiddi
Əzizləyib, oxşayıb ömrümü həsr etdim.
Sənsə öldürdün onu, ancaq keçirəm yenə,
Yenə bağışlayıram!...
Bəs sən!

Anbardar dilə gəldi, üz tutdu “rəqibinə”
“Allah, bizi bağışla!
Ağırdı sənin yaran,
Bir yandan da özünə bir şərik axtarırsan,
Mən nə sxizmatikəm, nə də ki lüteranam
Köməkdən çəkinmirəm, olsa da lap bir anlıq,
Ömrün vida çağında əzab vermək günahdı,
Nə olar dinlə məni, çatıb etiraf vaxtı:
Elə ki yerə sərdi panı o qəfil güllən,
Diz çökərək yanında, açdım sinəsini mən
Qılıncımı qanına boyayaraq içdim and,
“Qisasın yerdə qalmaz!” Bu söz çıxdı ağzımdan.
Pan gücünü toplayıb, xaç çəkdi, baxdı bir an,
Son sözünü söylədi, o keçdi günahından.

Nə isə, bağışladı! Mənsə bağışlamadım!
Qan qaynadı, axtardım, dalınca addım-addım
Gəzsəm də, bir kimsəyə öz sirrimi demədim,
Ağır, həm də amansız qisasımı gözlədim!”

Əzab çəkən, yaralı dodağında duası,
Şam köksünə sıxılı, ümidlə qulaq asır.
Son sözləri eşitcək xoşbəxtlik tapdı, sanki,

Göz yaşı selə döndü, birdən dəyişdi rəngi:
“Allah, aram vaxtıdı, qulunu qəbul eylə!”

Qapının zəngi, sanki, bu sözlə gəldi dilə,
İşarə elədi ki, qonaq gəlir, bil işi,
Astanada pleban... qucağında bəxşişi...
Artıq gecə keçirdi, işarır göyün tağı!
Çəhrayı, süd rəngində, sübhün zərif işığı
Büllur ox kimi keçir bağçadan, pəncərədən,
Xəstənin yatağına yetir sehrli qədəm.
İkonanın fəcrinə qarışaraq bir anda
Ksendzin son sevinci uçub gedir cahandan...

ON BİRİNCİ KİTAB

1812-ci il

Poemanın on kitabındakı hadisələr 1811-ci ilin yayında, cəmi 
bir neçə gündə baş vermişdi: Tadeuş Soplisaya beşinci gün axşam 
gəlmişdi, ikinci və üçüncü kitabda – şənbə gününün, dördüncü və 
beşinci kitabda – bazar gününün, altıncı və yeddinci kitabda – bazar 
ertəsindən çərşənbə axşamına keçən gecənin, doqquzuncu və onun-
cu kitabda – çərşənbə axşamının hadisələri təsvir edilir; çərşənbə 
günü, sübh çağı Robakın – Yasek Soplisanın ölümü ilə onuncu ki-
tab tamamlanır.

On birinci və on ikinci kitabların hadisələri 1812-ci ilin yazında 
baş verir.

Napoleon ordusu Rusiyaya girib, bu ordunun tərkibinə polyak 
dəstələri də daxildir, polyaklar öz vətənlərinin azad olunmasında 
Napoleona böyük ümidlər bəsləyirlər...

Əziz on ikinci il! Məhsulu başdan aşan,
Bolluğuyla ad alıb tarixlə doğmalaşan.57

Xalqa dinclik vəd edən, ancaq dava gətirən, 
Əsgərə qanlı səngər, mahnıya ilham verən,
Qocalar da sustalır haqqında danışanda.
Litva dolu şayiə, yalvarış, göz yaşları,
Allah da qəzəbindən yağdırırdı daşları.58

Hər şeydən ümid üzüb, qətli gözləyən xalqın
O yaz ümidə doğru, üzü işardı haqqın.
Tutqun bir hissiyyatla o yazın qaynar qanı
Duyurdu ümidləri, itkiləri, ağrını.
Elə ki yaz açıldı, naxırçılar ilk dəfə
Əldən düşmüş heyvanı yaydılar hər tərəfə.
Gördülər ki, göy çəmən naxırı çəkmir əsla,
Böyrü üstə düşərək sanki əzabla, yasla
Qışın quru otunu çeynəyib duruxurlar,
Uzaq, göy otlaqlara qorxa-qorxa baxırlar.

Əkinçilər sürürlər yorğun-yorğun kotanı,
Arabir ah çəkirlər. Donub hamının qanı.
Nə bu əkin gözdədir, nə duyurlar baharı,
Tənbəl-tənbəl sürürlər qaraqabaq atları.
Qərbdən göz götürmədən baxırlar ürkək-ürkək,
Sanki üfüq qırılıb möcüzə görünəcək!
Cilovunu buraxıb yorğun atın bir ara,
Baxırlar həyəcanla köçüb gələn quşlara.
Leylək öz yuvasına qonur, dincəlir canı,
Yazın ağ bayrağıtək açır qanadlarını.
Qaranquş alay-alay dolaşır əkin üstə,
Ürəyə işıq dolur bu haraydan, bu səsdən.
Yenə dimdiklərində bataqlığın palçığı
Qonmağa yer axtaran qazlar maraqla baxır
Astadan uça-uça...



402

Cütlənən ayaqları axır toxunur yerə,
Durna qatarlarından naxış düşür göylərə.
Səslərindən sübhədək yatmır qarovulçular,
Hamının ürəyində qəribə bir təlaş var.
Görən hansı qüvvədi tələsdirən baharı,
Hansı tufan tələsik qovalayıb quşları!...
Budur, dəmir qanadlar kəsib keçir dumanı,
Lələksiz olsalar da, var onların sultanı.
Təpələrdə ağarıb, dərələrdən ötürlər
Bərq vuran əlbisəsi səslənən süvarilər.
Alay alay dalınca, bölük bölüyə bağlı,
Ağır, qorxunc bir axın dişinədək silahlı.
Süngülərin ucundan meşəyə işıq düşür,
Qarışqa sürüsütək piyadalar ötüşür –
Keçir Şimala doğru! Sanki bütün canlılar
Axır bir hökmə bağlı Vətənimə bu bahar!

Gecə-gündüz çöldədir piyada da, atlı da
Tonqallardan gecələr göylər tutulur oda,
Yer titrəyir, göy əsir...
Bütün dünya tələsir!
Müharibə – qan-qada, müharibə – əsarət!
Şəhərdə də, kənddə də ancaq belədi söhbət.
Hətta meşə qoynunda ağaclarla dost olan,
Ulu babaları da bu yerlərdə doğulan,
Oyanması, yatması, küləklərin səsinə,
Həm vəhşiyə hay verən, həm gülün nəfəsinə,
Ayrı heç nə ummayan qocaman meşəçi də
Bu yurdunu bürüyən yanğına çaşır birdən.
Güllə səsi, top səsi, ünvan azan mərmilər
Qırıb yandırır, tökür... qaçır meşədəkilər.
Zubr saçı pərişan, saqqalı sinəsindən,
Birdən duruxub qalır güllələrin səsindən.

Bir az da qozbelləşir, yellənən başı ağır,
Qayınağacı altda qızarmış gözlə baxır
Qızaran üfüqlərə, yuxulu təpələrə...
Birdən qranat səsi qorxu yayır hər yerə,
Sonra qorxunc partlayış! Meşəni yara-yara
Zubr vahimə ilə baş alır uzaqlara.

Müharibə? Hardadır? Cavanlar tez silaha
Əl atıb tələsirlər; qadınlarsa Allaha
Üz tutub yalvarırlar; göz yaşı axıb gedir:
“Allah, özün kömək ol! Napoleon bizimlədir!”

Bahar! Heç vaxt çıxmazsan yaddaşından ölkənin,
Bol məhsul, müharibə... iki hökmün var sənin.
Bahar! Unudulmazsan, o hüsnün gəlməz dilə.
Çöllər dolub çiçəklə – əsgərin ümidiylə...
Hər addımda gələcək sınaqların sorağı,
Səndə ilkin həvəsim, gəncliyin ilk marağı!
Zindanda doğulmuşam, darıxmışam həmişə,
Ömrümdə bircə kərə belə bahar görmüşəm.

Polyak ordusu Soplisovada və onun yaxınlığında yerləşərkən 
onlara üç günlük istirahət verilir. Tadeuş və Qraf da ordudadırlar.

Ordu istirahət yerinə gecədən keçmiş gəlib çatır. Ertəsi günü 
üç qoşa sevgilinin: Tadeuşla Zosyanın, Asessorla Voyskinin qızı-
nın, Notariusla Telimenanın nişan mərasiminin keçirilməsi qərara 
alınıb. Bundan əlavə, ordu ilə yad ellərdən gələn general Dombro-
vski Voyskiyə köhnə polyak adətincə nahar etmək arzusunu bil-
dirib. Əyalətlərdən aşpazlar çağırtdırmış Voyski gecəyarıya kimi 
dəbdəbəli qonaqlığa hazırlıq işləri ilə məşğuldur. Hava işıqlanmağa 
başlayır.

Soplisovada çoxlu adam toplaşıb, Polşa ordusundan əlavə, bü-
tün ətrafdan gələnlər də burdadır. Toplanan adamlar arasında ümu-

mi barışıq ovqatı hökm sürür. Gün Podkomorinin belə bir xəbəri 
ilə başlanır ki, öz haqqını almış Yasek Soplisa vətən qarşısındakı 
böyük xidmətlərinə görə yüksək mükafata – ordenə layiq görülüb. 
Hər tərəfdə şənlik, yeyib-içməkdir.

Hərəsi öz yanına bir dolça bal qoyaraq
Dükanın qabağında durmuş qocalara bax!
Bağlara göz qoyurlar: laləlik, zəfəranlıq –
Orda günəbaxantək parıldayır bir anlıq
Lələk taxılmış, zərli bir əsgər dəbilqəsi,
Əsgərin yanındasa yaşıl donlu qız gəzir.
Ortaboylu, gülərüz, gözləri qoşa mərcan,
Onları tək buraxıb, qızlar gəlir arxadan.
Qalın onlar içində dəstə bağlayıb hərə,
Sanki keşik çəkirlər qoşa sevgililərə.

Tütün çəkib, bal içən dostlar da qayğısız, şən,
Söhbətə rəng vururlar yenə olub-keçəndən.

“Düzdür, Gervaziciyim”, – söyləyir Protazi,
“Düzdür, Protaziciyim”, – cavab verir Gervazi.

Bir-birini təsdiqləyə-təsdiqləyə Protazi və Gervazi ailə izdivac-
larının, müxtəlif nəsilləri təmsil eləyən oğlan və qızlar arasındakı ni-
kahların əmin-amanlıq gətirməsindən, bəzən də yeni münaqişələrə 
səbəb olmasından danışırlar. Yadviqa krallığının59 və Yaqellonun60 
taleyi xatırlanır. Polyak və Litva, polyak və rus münasibətlərinin 
tarixi yada düşür. Zosya ilə Tadeuş arasındakı nikahın Soplisa və 
Qoreşkov nəsli arasında ədavətin birdəfəlik götürülməsinə kömək 
göstərəcəyindən bəhs edirlər. Bu vaxt bağda gəzişən zabit geyimli 
Tadeuş Zosya ilə öz hisslərini bölüşürlər. Sağ əli döyüşdə yaralan-
mış Tadeuş deyir:

“Hələ barmağımızda nişan üzüyü yoxkən,
Zosya, düzünü söylə, məni sevirsənmi sən?
Ötən qış hazır idin mənə “hə” söyləməyə,
Mənsə qəbul etmədim, özün bilirsən niyə?
O vaxtkı razılığım təsadüf, məcburiyyət,
Ya boynuna düşmüşdü, ya da ayrı bir niyyət...
Bunun xeyri yox idi... çox da ürək sevirdi,
Tanışlığın ömrü az... Görüş, ayrılıq birdi...
Bəlkə, bir görüşdəncə vurulmuşdun ürəkdən?
Belə sadəlövh fikri qəbul eləmirəm mən.
Buna görə uzatdım həsrətimin ömrünü,
Sınaq ağır olsa da, gözləmişəm bu günü.
Borcumu verə-verə, bir borc da gözləyirdim.
Sən fikrində qalmısan, daha mənim nə dərdim.
Bilmirəm ürəyinə yol tapmışam nə ilə?
Hardandı bu mərhəmət, demək mümkünsə, söylə!...
Bəlkə, adətlər qoymur, səddi yıxa bilmirsən,
Bəlkə, böyüklər deyib – sözdən çıxa bilmirsən?
Nikah məsuliyyətdir, bir də deyirəm sənə,
Tək ürəyə qulaq as, baxma bir özgəsinə.
Nə dayı hədələri, nə xala tökən dillər,
Fikrini döndərməsin, anlat! – Sevmirsən əgər.
Boynuna düşübdürsə, mənə qızmırsa qanın,
Nə qədər ki gec deyil ləğv edək bu nişanı.
Bəlkə, illər ötüncə sevə bilərsən məni,
Bəlkə, qazanacağam nə vaxtsa rəğbətini.
Tələsən yerimiz yox! – Yaram təzədi hələ,
Marşal Dombrovskinin xüsusi əmri ilə
Yaram sağalanadək olacağam yanında,
Təlimatçı qalmışam mən Litva alayında.
Zosya, ürək sözünü mənə deyəsən gərək!”

Qız başını qaldırdı boylandı ürkək-ürkək:
“Düzgün başa düşmüsüz, mənimçün böyük sözü
Tanrının öz hökmüdür, keçə bilmərəm, düzü.
Bizim ilk görüşümüz yaxşı yadımda deyil,
Məni pana verərək, qət etdilər, elə bil...”
İşıqlı təbəssümlə sonra da belə dedi:
“Ksendz ölən gecə də, büsbütün fikrimdədi.
Panın nə çəkdiyini gözlərimlə görmüşəm;
Yola hazırlaşsa da, yanırdı, könlündə qəm;
O bizi tərk edəndə yaş da vardı gözündə,
Düzü, o göz yaşları söz verib əvəzimdən,
Ürəyimə töküldü, mən inandım o yaşa
Pan davada olanda Allaha yalvarmışam,
Hər an gözüm önündə olub o gecəkitək,
Yenə gözləri yaşlı, yenə kədərli, kövrək...
Xanım Podkomoriylə bu qış Vilnoda oldum,
Soplisova deyərək, inan, saralıb-soldum.
Ürəyim partlayırdı evə qayıtmaq üçün,
Panı ilkin gördüyüm bu yerə çatmaq üçün.
O balaca otaq ki, sizi görmüşdüm birdən,
Bir də o vida yeri!... Necə söyləyim ki mən
Ürək sirdaşım olub o şirin xatirələr.
Zəmilər qar altında kök atıb böyüyəntək
Bütün qış xatirənə qol-qanad verib ürək!
Pana nahaq demirəm – Vilnoda darıxmışam,
Kəndə can ata-ata, hər şeyə yad baxmışam.
Ürəyim sıxılırdı, mənə vermirdi aman,
Deyirdi: kəndə qayıt, artıq dönmüş olar pan...
Panın adı dilimin ucundadır həmişə,
Qızlar da söz atırdı, heyrət edib bu işə!...
Bu həsrətdən duymuşam – mənim fikrim qətidir,
Könlümdə sevda varsa, o, panın qismətidir!”
Tadeuş xoşbəxt idi – etiraf yeli əsdi,



407

Qızın qoluna girib, evə doğru tələsdi.
Bu balaca otaqda Zosyayla görüşmüşdü...
Uşaqlıq – şirin xəyal, əksi bura düşmüşdü!...

ON İKİNCİ KİTAB

SEVƏK BİR-BİRİMİZİ

Sonuncu, on ikinci kitabın başlığı olan “Sevək bir-birimizi” 
sözləri keçmişdə polyak məclislərinin yekun sağlığı idi.

Bu kitab bütövlükdə əvvəlki kitabda haqqında söhbət gedən 
naharın “köhnə polyak adətincə sonuncu” məclisin təsvirinə həsr 
olunur. Soplisova döyüşlərindən sonra gizli yaşayan qoca Gervazi 
də bu kitabda meydana çıxır.

Şlyaxta camaatı qapıdan səslənirdi:
“Qoy Matvey ömür sürsün, görmədən qüssə, kədər!”
Kütlə soxulub zala, Matvey də onlarla bir,
Hakim Dobjinskiyə hörmətlə salam verir.
Oturdur baş tərəfdə, rəhbərlərlə yanaşı,
Ərk ilə gileylənir: “Heyf, qarışıb başın,
Nahara çatmamısam... Görünür burda yerin”.
Qonaq deyir: “Eybi yox, məni bu məclislərin
Yeyib-içməyi çəkmir, çoxdan etmişəm nahar,
Mənim bu şənliklərə ayrı bir marağım var.
Panın qonaqlığına açıq söyləyim bunu,
Gəlmişəm ki, dinc vaxtı görüm bizim ordunu.
Hörmətlə qarşıladın qoşunu, min ehtiram!...
Şlyaxta da üz vurdu... yeməklə yoxdu aram!”
Sözünü təsdiq üçün boşqabı itələdi.
Tutqun baxışlar ilə məclisi seyr elədi.

Dombrovski Matveyə qışqırır heyran-heyran:
“Məgər sən olmamışdın Kostyuşkoyla bir zaman
Vuruşub şöhrətlənən, qorxmaz, igid döyüşçü,
Şükür, ötən illərin sənə çatmayıb gücü!...
Gör neçə illər keçib! Mən əvvəlki deyiləm,
Knyaz oğlu çallaşıb gözündə yurd salıb qəm.
Sənsə geri qalmazsan, yəqin ki cavanlardan,
“Rozqa”nı da bu illər sala bilməyib haldan.
Moskalları döyərdin... Bəs hanı o qohumlar?
İstərdim ki, bir daha yoluma çıxa onlar.
O “Nojiçka”, “Britva”... Litva cəngavərliyi,
O keçən günlər üçün yenə əsir ürəyim...”

Hakimin cavabında Dobrovskiyə ərk var:
“Xəlvətə çəkildilər, meşəyə dağıldılar”.
Yəqin indi hərəsi düşüb bir legiona”.
Eskadronun rəisi: “Düzdür!” – söyləyir ona.

Köhnə döyüşlər, silahdaşlar haqqında həsrətlə dolu acılı-şirinli 
xatirələr beləcə çözələnir. Bu vaxt yeni ailə quran cavanlar gəlir. 
Qraf Notariusun yanında bəzənib-düzənmiş gözəl Telimenanı gö-
rür.

Qraf onu görəntək rəngi döndü kağıza,
Yerindən sıçrayaraq üzünü tutdu qıza,
Qəbzəni bərk-bərk sıxıb dedi: “Məgər bu sənsən?
Nə xoşbəxt yapışmısan özgəsinin əlindən.
Ya gözlərim aldadır, ya çaşmışam, söylə bir,
Mənim gözüm önündə belə cəsarət nədir!
Sən sözünü danansan, abrın-həyan da yoxmuş,
Mənə doğma görünən ürəyin nə soyuqmuş...
Sözünə xain çıxdın, yada döndün, de, nədən,
Yenə gülümsəyirsən utanıb-eləmədən...
Səni necə sevirdim, necə vurğundum sənə,

Özün vəfasız çıxdın, od vurdun xatirənə.
Sənə könül verərək, eşqə yanmağım əbəs, 
Sinəmdə gəzdirdiyim gülün xəzana dəyməz!
Yazıq sənin nişanlın, cavab verəcək həmən,
Sənə qovuşar ancaq meyitimin üstündən!”

Notarius tutulub. Kişilər “olmaz!” deyir,
Pan Podkomori onları dilə tutmaq istəyir.
Qrafı bir tərəfə çəkərək Telimena
Mənalı təbəssümlə belə söyləyir ona:
“Hələ imkanımız var, bərədən keçilməyib,
Hələ kəbinimiz yox, hələ and içilməyib, 
Mənə bir cavab versən, fikri dəyişmək asan,
Təki qərara gəlib məni aldatmayasan.
De ki, məni sevirsən, hər şeyin üstdən keçim,
Sənin arvadın olub, sədaqətə and içim,
Hazıram bu yalançı əhdi-peymanı qıram...”

Qraf həyəcanlıdır: “Mən səni anlamıram!
Ax, qadın! Öz ruhundan necə ayrı düşmüsən,
Bir vaxt şairanəydin, indi adiləşmisən.
Mən belə evlənməyə “yalan” deyərdim ancaq,
Ürəyinin yerinə əllərin bağlanacaq.
Kimisinə vəd verib, kiminə borclu olan,
Etiraflı səslənir bəzən lal sükutundan.
Ancaq sevən ürəklər... sevinci başdan aşır,
Onlar ulduzlar kimi işığıyla danışır.
Bu əbədi sevgiylə yer günəşə can atır,
Ay öz sədaqətiylə bir möcüzə yaradır.
Nə qədər yaranmış var bağlıdır bir-birinə,
Allahın hökmü ilə ayrı qalırlar yenə.
“Bəsdi havayı sözlər, – qışqırır Telimena,
Ulduz-filan deyiləm, mən adicə qadınam.

Boş sözlərdən bezmişəm, yeldi boş yerə əsən,
Hər şey dəyişə bilər, qərarını söyləsən.
Yoxsa, Allah eşidir, yandıraram ahımla,
Mənə mane olanı didərəm dırnağımla!”

Qraf bu vəfasıza gözünü çevirmədən,
Deyir: “Xoşbəxtliyini pozmaq istəmirəm mən”.
Sonra qisas olaraq qıza dağ çəkmək üçün,
Başqa qızın yanından ayrılmayır bütün gün.
Pan Voyski arada barışığa can atır,
Küsənlərə üz tutub söhbətini uzadır.
Nalibok meşəsindən söhbəti bitən deyil,
Əhvalat ömrü boyu davam edir, elə bil.
Reytanla Denassovun arasındakı küsü...
Bu dəfə də başlanır, axıra çatmır, düzü...
Çünki şam başa yetir, hamı ikibir, üçbir
Bağın sərinliyinə dağılıb söhbət edir.

Şərab dolçası gəzir kəndçilərin əlində,
Canlı bir tarix dinir musiqinin dilində.
Kimsə Tadeuş deyib çağırır, çatmır ona,
Nəsə danışır yenə gəlinin qulağına:
“Bir mühüm söhbətim var, dayım da razılaşır,
Mülkü mənə yetişir, qayğım başımdan aşır.
Bəs o mülkdə çalışan kəndçilərin taleyi?
Onlara haqqın çatmır, anlayırsan hər şeyi...
Özüm onlar haqqında verə bilmərəm qərar,
Sənsə ögey anatək... Gör necə sərt üzün var...
İndi onlar neyləsin, bizdən ümid üzsünlər?
Bu mülkü tərk edərək başqa sahib gəzsinlər?
Ancaq, axı, əzizim, günləri xoş olsa da,
Ömrün bir həqiqəti – ölüm də düşür yada...
Mən əsgərəm, ölümlə taleyim qoşa gəzir,

Birdən mən köçüb getsəm... Sual qəlbimi əzir –
Kiminsə taleyini sındırmaq mənə çətin,
Təhkimçilik... Ürəyim götürmür bu adəti...
İnsanlığa ləkədi... Axı adamıq biz də
Bu ağrı niyə qalsın təmiz ürəyimizdə.
Biz azadıq, onlar da azad olsunlar, nə qəm,
Dövlət himayəsinə keçsinlər, sevinərəm.
Sənə çatan mülkə də kəndçilər yiyə dursun,
Qoy əkib-becərsinlər, kim nə istəyir qursun.
Torpaqdan doğulublar, ömürləri torpaqdı,
Onların zəhmətiylə dünyanın kefi çağdı.
Ancaq yaddan çıxarma, torpaq əldən gedəntək
Ayrı cür yaşamağa vərdiş eləyək gərək.
Mən özüm körpəlikdən yaşadım qənaətlə, 
Sənsə varlı nəsildə qayğısız yaşamısan,
Birdən dövlətsiz qalmaq sənə gəlməsin asan.
Paytaxtda böyümüsən – yağ içində böyrəktək.
İndi hər şeyi atıb kəndə yığışmaq gərək,
Bilirəm imtahandı... Sualım da çox çətin,
Özün düşün – nə edək? Necədir məsləhətin?...
Zosyasa cavab verir, əhvalını pozmadan.
“Mən qadınam – bu işə qarışmaram heç zaman,
Belə cavan yaşımda məndən nə məsləhətçi?
İxtiyarım, taleyim sənin əlinə keçir!...
Gələcək ərim sənsən – razıyam, necə desən,
Haraya üz çevirsən, haranı məskən etsən...
Kasıblıq gəlir-gəlsin, qoy heç olmasın asan,
Sən mənim ürəyimə daha əziz olarsan...
Sərvəti unutmuşam – Zosyanın sözü qəti!... –
Kasıblıq mənə xoşdu, istəmirəm dövləti.
Yada sal Soplislərin yetim balalarını,
Bir ömrün əziyyəti, ürəyin nəbzi, qanı,
O zülmlə böyüyən uşaqlar gül açardı,

Öz ata evlərindən sərvətlitək uçardı.
Ərə də gedərdilər, toy da eləyərdilər,
Varlılardan yüz dəfə çox deyib-gülərdilər.
O paytaxt illərimi silmişəm yaddaşımdan,
Kəndin sakitliyinə heyranam hər bir zaman.
İnan o göyərçinlər, o xoruzlar, toyuqlar
Mənə yüz yol əzizdi... Tutqun Piterdə nə var?
Ürəyim darıxardı bir vaxt əyləncə üçün...
Ancaq uşaqlıq keçib, şəhər əzabdı bu gün.
O səssiz tənhalıqdan tez-tez girir yuxuma
Kənd daha çox uyğundur əxlaqıma, ruhuma...
Şəhərdə yaşadıqca şəhərdən usanmışam,
Bizim Soplisovanı Vilnoda da anmışam.
Mən işdən çəkinmirəm, cavanam, canım sağdır,
Xanımlıq, ərköyünlük – bu hiss məndən uzaqdır.
Həyət-baca, bağ-bağat... doymaram işləməkdən!...
Əzizdir belə həyat... tərəddüd eləmə sən!...”

Gervazi onlara yaxınlaşır. Bütün adamların Adəmdən törədiyi-
ni, ancaq hər bir millətin öz ulu babası olduğunu bəlağətli bir tərzdə 
nağıl edir. Sözündə şübhələr də var: birdən kəndçiləri azad edər-
sən, əvəzində moskvalılar (moskallar) boyunlarına üçqat artıq vergi 
qoyarlar. Məsləhət görür ki, qorxmasınlar, öz sərvətini də onlara 
verəcək. Təhkimçi kəndlilər tam sərbəst olmaqdansa, şlyaxtaçılara 
dönsələr daha yaxşıdır. 

Bu vaxt Protazi yaxınlaşıb dəbdəbəli bir şeir oxuyur. Tadeuşun 
kəndçilərə azadlıq vermək istəməsi artıq onlara da çatıb və dəstə ilə 
gəlib Tadeuşun, Zosyanın ayağına düşürlər, onlara alqış deyirlər. 
Toy başlanır. Müharibə başlanandan yoxa çıxmış Yankel musiqidən 
yadırğasa da, yenə hamını heyran qoyur. Lakin artıq bu çalğıya, 
həm də müharibə və hücum, narahatlıq və qəm, uşaq çığırtısı və 
qadın hıçqırığı qarışıb (bu, əvvəlki zərif, həzin musiqi deyil... On 
ikinci kitab gur, təntənəli toy səhnəsi ilə başa çatır...).

EPİLOQ

Paris küçələrində, yalanlar arasında
Sonralar bu günləri dərdlə salırdım yada.
O çək-çevir, təəssüf, söz-söhbət, peşmançılıq.
İtirilmiş ümidlər uzaqda idi artıq...

Yanmışıq, yanacağıq ömür boyu min kərə,
Yurdun ağır günündə üz tutduq qürbətlərə!
Hara addım atdıqsa – qorxu bizimlə getdi.
Hamını düşmən bildik – yad ölkələr öyrətdi.
Zəncirlərlə sarınmış, polad məngənələrdə
Ruhumuz da bədəndə dözə bilməyir hərdən.

Dünya pambıq tıxadı qulağına bu ahdan,
Polşadan iniltilər yetişirdi hər zaman.
Matəm ağılarıtək boğuq, üzgün səslərdə
Düşmənlərin qazdığı qəbri duyurdum hərdən,
Dalımızca əbədi qara ölüm sürünür,
Gözlərdəsə nə ümid, nə də işıq görünür.
Fikrimiz çaşdı tamam, qürbət zülm etdi bizə,
Sonra dəli həsrətlə cumduq bir-birimizə.

Xırda bir quşa dönüb hər an uçmaq istərdim.
Tufan, qasırğa ötüb, yurdu qucmaq istərdim.
Sərinlik saçan hava, çıxam qürbət pasından,
Uşaqlıq – nurlu evtək çəpərlər arxasında.
Ancaq mühacirətin bir şeydi təsəllisi,
Buxarı ətrafına tez-tez yığırdı bizi,
Bu zaman girdabından, bu dünya harayından
Qopub, dostlarımızla təklənərdik beş-üç an.
O bakirə cavanlıq, o əziz Vətən harda?
Ötüb-keçən çağlara dönürdük xəyallarda!...



414

Min yerə xəyalımız uçub gedirdi, əlbət,
Ancaq o vaxtlar belə eləmirdik cəsarət
Heç olmazsa fikirdə azad görək Polşanı,
Öz adıyla çağıraq çaylanıb axan qanı.
Qəm-qüssədə məhv olan yurdumuzu düşünək,
Ötüb-keçən şöhrətin ayağına döşənək.
Xalqın çəkdiyi zülmün ağırlığı altında
Mərdlik, qəhrəmanlıq da düşürdü öz atından.

Orda qan qardaşlarım daim matəm içində,
Sanki, karvandan qopub, ayrı düşüb köçündən.
Ah-nalədən hava da ağırlaşır, elə bil,
Ancaq əlin heç kimə, heç yana yetən deyil.
Şimşək quşları belə vətənə uça bilmir.
Fikir də öz evində bir daşı quca bilmir.

Aman, anamız Polşa! Qüssədən günün qara,
Dirigözlü qoydular səni soyuq məzara!
Kimdi o söz pərgarı, elə bir söz tapa ki,
İşığında bu zülmət dağıla duman təki.
Bizim ürəyimizi çıxara daş altından,
Aça gözlərimizi, dünyanı görək bir an –
Azad göz yaşlarımız, axır axıb tökülə
Neçə əsr keçəcək, biz yetincə o günə!

İntiqam pələnginin amansız nərəsindən,
Döyüş şeypurlarının qan qaynadan səsindən
Nə vaxt düşmən vurulub torpaqlara düşəcək,
Millət həsrət çəkdiyi bir günlə görüşəcək.
Arzulanan, gözlənən azadlıq – əziz qonaq,
Bir gündə milyonların yolunu tanıyacaq.
Nə vaxt doğma qartallar, şöhrət ildırımıtək
Çaxıb Beloslovanın sərhədinə yetəcək.

Düşmənlərin qanından içib-içib doyacaq,
Sonra yığıb qanadın, qayaya baş qoyacaq.
Palıd buludlarından taxıb boynuna çələng
İgidlər tərk-silah, mahnı ilə gələcək.
Ataların taleyi... ax, azadlıq savaşı! –
Məzarlara axacaq qəmli, təmiz göz yaşı...

Məgər bütün dünyada təkcə qəmdi hökmran?
Sevinc ilə üzbəüz gəlməmişik heç zaman?
Yox, elə bir yer var ki, səninkidir hər şeyi,
Yalnız orda polyakın üzə gülür taleyi,
O uşaq dünyamızın daşı da qəlb göynədir,
O ilk məhəbbət kimi həmişə bizimlədir.
Peşmançılıq buludu ötməyib səhərindən,
Hələ içi alışmır paxıllıq zəhərindən.
Hadisələr axını onu dəyişdirməyib,
Riyalar, əyriliklər qapısından girməyib...
Kaş atıb ürəyimdən illərin bu yükünü
Uçaydım o yerə ki, xoşbəxt idi hər günüm.
Oyunlar, əyləncələr, arzular güldən təmiz,
Qəzəbdən, göz yaşından yanmamışdı qəlbimiz.
Ah, uşaqlıq dünyası – səhərdən axşamacan
Biz – günlə qoşa çıxan, biz – güllə qoşa açan...
Əziz, mehriban dünya, əziz, mehriban illər,
Ruhumu nə dincəldər sənin xatirən qədər?!
O kasıb, o balaca, o xoşbəxt aləmimiz
Yalnız bizimki idi, göydə Tanrı, yerdə biz...
Bizdik ali hökmdar torpağına, daşına,
İlkin yaz çiçəyinə, qəfil yaz yağışına.
O cökə ağacının yaşıl fəvvarəsindən,
O tələsən çayların əbədi nəğməsindən,
Yaşıl yarpaq içində o gizli yuvalardan

Min xatirəm boylanır, mənə doğmadır hər yan.
Çaya enən uçurum o yamac, o cığırlar...

Səsimi eşidəntək uşaq kimi çığırar,
Hətta kasıblığıyla ruhu tükənməz, varlı,
O yerin adamları hamıdan etibarlı.
Uzaqda yaşasaq da onlara bel bağladıq,
Uşaqlıq dostlarını həmişə soraqladıq.
Qürbət imtahanına qarışanda başımız
Onlar idi Polşada sadiq məsləkdaşımız.
Başqa kimimiz vardı: qoca ana, tək bacı...
Bir də dostlar – qapısı həmişə bizə açıq,
O bahar çəməninə indi ayrı iz düşüb,
Çoxları daha yoxdur, dünyasını dəyişib,
Sanki ayrı cür gəlir orda ömrün də sonu,
Ocaqlar qarşılayır ölənlərin ruhunu,
Hamının xatirəsi hamının yaddaşında,
Nökər öz ağasını ayırmır qardaşından.
Qılınclar kişilərə əzizdi oğul qədər,
Burdasa unudulub, yada salmayaq hədər...

Qürbətdə qəhrəman da asanca unudulur –
Orda köpək də ölsə, qonşulara dərd olur...
Yenə dostlar, tanışlar... Qürbəti unutduran,
Ən ağır anlarında söz deyən, arxa duran...
Nağıldakı durnalar qalada yalnız qalan,
Uçmaq arzusu ilə haray səsi ucalan
Oğlanı eşidərək qanadından hərəsi
Bir lələk salıb gedir, kəsilir haray səsi,
Oğlan da lələkləri yığıb bağlayır qanad,
Dostlarım da... başıma söz-söz yağıblar hər vaxt.
Ax, elə bir gün gələ, sevincim başdan aşa,
Bu kitab kəndlər gəzə, əldən-ələ dolaşa.

O qədər yayıla ki, kətan toxuyan qızlar,
Sadə nəğmələrini pəsdən oxuyan qızlar
Skripkaya uyub ördəkləri itirən
O dəcəl qızcığazı yada salanda hərdən,
Ya da şəfəqə bənzər yetim qızdan söz açan
Nağılı xatırlayıb qəmlənəndə doyunca
Sadə xalq nəğməsitək oxusunlar məni də,
Ruhum söz-söz qayıtsın Vətənimə yenidən...

İlk gənclik illərinin uzaq bir xatirəsi, 
Cökə kölgəliyindən ucalan uşaq səsi...
Yustinanın, Veslavın61 adları dilimizdə
Maraqla oxuyardıq... Azca aralı bizdən,
Həmişə də eyni cür... bir qoca oturardı...
Nə söhbətə qarışar, nə də sorğu sorardı...
Bir şeyi anlamasaq, söyləyən, bizi duyan...
Yaxşını tərifləyən, qüsuru bağışlayan...
O meşələr qoynundan dünyaya boylanırdıq,
Onda biz şairləri şöhrətə qısqanırdıq!
Şairin xoşbəxtliyi – sözünü el oxuya!
Çələngini bir gözəl sübhün şehli çağında
Vətəninin otundan, çiçəyindən toxuya!...

QEYDLƏR

KRIM SONETLƏRİ
Krım sonetləri 1825-ci ilin avqust-oktyabr aylarında Adam Mitske-

viçin Krıma iki aylıq səyahəti nəticəsində yaranmışdır. Sonetlər üzərində 
həmin il Odessada başlanan yaradıcılıq işi sonrakı ildə Moskvada başa 
çatmışdı. Tədqiqatçıların fikrincə şair bu işə son dərəcə böyük tələbkar-
lıqla yanaşmışdır.

“Sonetlərin əlyazmalarını gözdən keçirərkən, biz bəzən eyni bir şeirin 
iki, üç və daha çox redaktəsinə rast gəlirik” (Y.Kallenbax. “Adam Mits-
keviç”, I cild).

Sonetlər Krım səyahətində şairi müşayiət etmiş yoldaşlarına – Ru-
siyanın cənubundakı hərbi düşərgələrin rəisi İ.O.Vittə, Vittin məşuqəsi 
Karolina Sobanskiyə, Karolinanın yaşlaşmış ərinə və sonralar məşhur 
polyak yazıçısı olmuş qardaşı Henrix Jevusskiyə ithaf edilmişdir.

1. Zəvvar – Zəvvar deyəndə, yəqin ki, A.Mitskeviç özünü nəzərdə 
tuturdu.

2. “Krım sonetləri”ndə müəllif bir sıra türk sözləri işlətmişdir ki, biz 
onları mətndə ayırmışıq.

3. Qahirə quyusu... – Burada öz dərinliyi ilə (88 metr) şöhrət qazan-
mış məşhur Qahirə quyusu xatırlanır. XII əsrdə Sultan Saləddinin əmri ilə 
qazılmışdı və XX yüzilin əvvəllərinədək mövcud idi.

4. Ayıdağ – Krımın cənubunda, doğrudan da ayıya bənzəyən qayalı 
yarımada.

“Krım sonetləri”nə A.Mitskeviç özü şərh yazmışdır. Aşağıda onun 
qeydlərini cüzi ixtisarla veririk:

AKKERMAN ÇÖLLƏRİ
Mərcan rəngli kolluqlar... – Ukraynada və sahil boyu yerlərdə hündür 

kolluqlar var ki, yayda onlar çiçəklə örtülür və uzaqdan səhranın fonunda 
çox xoşagələn bir şəkildə seçilirlər.

Akkerman mayakı... – Qara dəniz sahilində mayak.

GÖZLƏV ÇÖLLƏRİNDƏN DAĞLARIN GÖRÜNÜŞÜ
Gözləv – indi Yevpatoriya.
Div – qədim fars mifologiyasına görə bir vaxtlar yer üzərində hökm-

darlıq etmiş, sonralar mələklər tərəfindən qovulmuş və indi Qaf dağının 
arxasında, dünyanın qurtaracağında yaşayan şər qüvvələr.

Çarqrad alovumu göylərdə şölənənən... – Günəşin qürubundan sonra 
hələ bir müddət Çadırdağın zirvəsindən çəkilib getməyən şəfəqlər zirvəni 
alova bürünmüş kimi göstərir.

Çadırdağ – Cənub sahillərində Krım dağ silsiləsinin ən uca zirvəsidir, 
hansı tərəfdən gəlirsən-gəl, iki yüz kilometr aralıdan bir azca göyə çalan 
donmuş buludlar şəklində göz önündə açılır.

BAXÇASARAY
Baxçasaray – Hər tərəfdən dağlarla əhatə olunmuş vadidə bir vaxtlar 

Krım xanlarının paytaxtı olmuş Baxçasaray şəhəri yerləşir.
Baltasar taleyinə yazır ölüm hökmünü... – Müəllif Bibliyadan gətirdi-

yi misalla bu misranı belə izah edir: “Tövrat” rəvayətlərinə görə, sonun-
cu Babilistan çarı Baltasarın bir ziyafət məclisində sehrli bir əl meydana 
çıxır və divarda çarın ölümünü qabaqcadan xəbər verən işarələr çəkir. 
(S.R.)

BAXÇASARAYDA GECƏ
Müəzzin susur birdən, donur havada ahı; Axşam səssizliyində əriyir 

azan səsi... – Məscid, yaxud camenin çöl tərəfində, küncündən minarə 
adlanan nazik, oxabənzər qüllə ucalır, bu qüllənin ortasında belinə kəmər 
kimi dolanan bir eyvanı var ki, ordan müəzzinlər, yaxud carçılar camaatı 
ibadətə çağırır. Gündə beş dəfə, dəqiq müəyyən olunmuş vaxtda bütün 
minarələrdən müəzzinlərin səsi ucalır və onların təmiz, cingiltili səsi xoş 
bir avazla, təkərli ekipajların yoxluğu sayəsində qeyri-adi bir sakitliyin 

hökm sürdüyü müsəlman şəhərlərinə yayılır. (Senkovski. Collectanea, 
c.I, səh.66).

POTOTSKAYANIN MƏZARI
Xan sarayından bir az aralı Şərq zövqündə tikilmiş, yumru günbəz-

li bir qəbir ucalır. Krımda belə bir xalq rəvayəti var ki, bu abidəni Kə-
rim-Gəray xan ehtirasla sevdiyi bir hərəminin şərəfinə tikdirib. Deyirlər 
ki, hərəm Pototski nəslindən olan polyak qızı imiş.

Gözəl “Tavridaya səyahət” kitabının müəllifi Muravyov-Apostol belə 
hesab edir ki, bu rəvayətin heç bir əsası yoxdur və bu məzarda uyuyan 
hansısa bir gürcü qızıdır. Bilmirik bu mülahizəsini söyləyərkən o, nəyə 
əsaslanır, hər halda, müəllifin belə bir fikri bizi inandırmır ki, guya XVIII 
yüzilliyin ortalarında tatarların Pototski nəslindən qız apara bilməsi ağ-
labatan deyil. Kazakların Ukraynadakı sonuncu çaxnaşmaları hamıya 
məlumdur, o vaxt xeyli adam aparılıb qonşu tatarlara satılmışdı. Polşa-
da Pototski familiyasını daşıyan varlı ailələri çoxdur və hərəm tatar və 
kazakların əlinin nisbətən çətin yetə biləcəyi Uman hakimlərinin məş-
hur nəslindən olmaya da bilərdi. Baxçasaraydakı məzar haqqındakı xalq 
rəvayəti əsasında rus şairi Aleksandr Puşkin özünəməxsus bir istedadla 
“Baxçasaray fəvvarəsi” adlı poemasını yazmışdır.

HƏRƏMXANA QƏBİRİSTANI
Zəngin bağda, qamətli qovaq və tut ağaclarının arasında xanların və 

sultanların, onların arvadları və qohum-əqrəbalarının ağ mərmər məq-
bərələri yerləşir; yaxınlıqdakı iki binada isə pərakəndə bir şəkildə qə-
birlər səpələnib; bir vaxtlar onlar zəngin şəkildə bəzədilmişdi. İndi quru 
taxtaları və cır-cındırı görünür.

Üstündə buncuğutək kölgələr ordusunun; Parıldayır daş çalma – 
kədərin buz heykəli... – Müsəlmanlar kişi və qadın qəbirlərinin üstünə 
bir-birindən fərqlənən daş çalmalar qoyurlar.

Gör kimlərin adını yazıb gavurun əli... – Gavur, daha dəqiqi kafir, 
yəni “dinsiz”. Müsəlmanlar xristianları bu cür adlandırırlar.

BAYDAR VADİSİ
Gözəl bir vadidir, Krımın cənub sahillərinə adətən ordan keçib ge-

dirlər.

ALUŞTADA GÜNDÜZ VAXTI
Aluşta – Krımın ən heyrətli yerlərindən biri; ora şimal küləkləri heç 

vaxt çatmır və səyyahlar bəzən hətta noyabrda da yaşıl olan nəhəng qoz 
ağaclarının kölgəsində sərinlik gəzməli olurlar.

Sübh namazı qılmağa dağ da tələsir yaman... – Namaz müsəlmanların 
duasıdır, diz üstə və səcdəyə gələrək icra edilir.

Xan təsbehi dağılır, yağır inci yağışı... – Müsəlmanlar ibadət vaxtı 
təsbehdən istifadə edirlər; varlı adamların təsbehi qiymətli daş-qaşdan 
düzəldilir.

Nar və tut ağacları öz gözəl meyvələri ilə göz oxşayır, Krımın cənub 
sahillərində bu ağaclar boldur.

ÇADIRDAĞ
Ulu xan... (padşah) – Türk sultanının titulu.
Kəsib cənnət qapısını Cəbrayıltək sən də hər gün... – Hamıya bəlli 

olan Cəbrayıl adından danışıram, lakin Şərq mifologiyasına görə, göyün 
qoruyucusu Rameqdir...

ZƏVVAR
Nə Salgir gözəlləri... – Salgir – Krımda çay, başlanğıcını Çadırdağın 

ətəklərindən götürür.

CUHUDQALADA UÇURUM ÜSTÜNDƏN YOL
Cuhudqala (müəllifdə Cufutkala – S.R.) – yüksək qayaların üstündə 

şəhərcik; qayanın ucunda dayanan evlər qaranquş yuvaları kimidir; dağa 
qalxan cığır çox çətindir və uçurumun üstündən asılıb. Şəhərin özündə 
evlərin divarları qayaların qırağı ilə birdir, pəncərədən baxarkən nəzərlər 
dibsiz dərinliklərdə qərq olub itir.

Uçurumu gözüylə ölçüb baxan mətin at... – Krım atları çətin və qorxu-
lu keçidlərdə elə bil xüsusi bir ehtiyat və inamla hərəkət edirlər. Qədəmini 
yerə basmazdan əvvəl at ayağını havada saxlayır, daşları seçir və yoxlayır 
ki, onun üstünə ayağını arxayın qoymaq olar, yoxsa yox.

KİKİNEİZ DAĞI
İldırımla vurulmuş nəhəng quştək yatır dağ; Üfüqlər də boyanıb onun 

əlvan rəngindən... – “Min bir gecə”dən yaxşı tanıdığımız, fars mifologi-



422

yasında şöhrət qazanmış və Şərq şairləri tərəfindən dönə-dönə təsvir 
olunmuş Simurq quşu. Firdovsi “Şahnamə”də deyir: “O, iridir – dağ qə-
dər, möhkəmdir – qala kimi; Caynağında fili də apara bilir...”

Ağappaq silsilədir – üzür nəhəng buludlar... – Buludlara yetən dağ 
zirvələrindən dənizlərin üstündə üzən dumana bax! Adama elə gəlir ki, 
bu buludlar nəhəng ağ adalar kimi suya enib. Bu maraqlı mənzərəni mən 
Çadırdağda seyr eləmişəm.

BALAKLAVADA QALA XARABALIQLARI
“Eyni adlı körfəzin üstündə Miletdən gəlmiş yunanların nə vaxtsa tik-

dirdiyi qəsrin xarabalıqları durur. Sonralar genuyalılar həmin yerdə Sem-
balo qalasını ucaltdılar” (Adam Mitskeviç).

EY GƏNCLİYİM, QANAD VER
5. “Filaretlər şərqisi”. Filaretlər 1820–1823-cü illərdə kütləvi gənclik 

təşkilatı idi. Adam Mitskeviç həmin təşkilatın fəaliyyətində iştirak edirdi.
6. “Gəncliyin vəsfi”. 1820-ci ilin dekabrında yazılmışdır. Şeir tezliklə 

əl yazısı halında yayılmış və böyük şöhrət qazanmışdı.
7. “Lüdviq Matskeviçin albomuna”. Bu şeir haqqında A.Mitskeviçin 

belə bir qeydi var: “1824-cü il oktyabr ayının 22-də, sürgün haqqında 
əmri alandan bir saat sonra Lüdviqə, gələcək Xodzkoya bu şeiri yazdım”. 
Xodzko sonralar tanınmış polyak yazıçısı olmuşdur.

8. “Dəniz səyyahı”. Z. – İohanna Zalesskaya, Ukraynada mülkü olan 
polyak mülkədarının arvadı. Şair Peterburqdan gələrkən yolüstü onlarda 
qonaq olmuşdu. “Konrad Vallenrod” poeması da bu ər-arvada həsr edilib.

9. “Yolçunun nəğməsi”. Menestrel – Orta əsr Fransa və Qərbi Avropa 
ölkələrində gəzərgi şair və çalğıçılar.

SEVGİ ŞEİRLƏRİNDƏN
10. “K.M. (Mariyaya)”. Şeir Mariya Vereşaka (Puttakamerə) həsr 

olunub.
11. “K...”. Bu şeir də Mariya Vereşaka həsr olunub.

ŞƏRQ ÇİÇƏKLƏRİ
12. “Faris”. Faris – süvari deməkdir, bədəvi ərəblər arasında cəngavər 

mənasında işlədilirdi.

13. Əmir Tacül Fəxr – Vatslav Rjevusski (1771–1831) polyak səyya-
hı və şairi. 1817–1820-ci illərdə Şərqi dolaşmış, romantik macəraları ilə 
şöhrət qazanmışdı. Rus şairi İ.İ.Kozlovla (1779–1840) Peterburqda, sür-
günün qurtarmasından az əvvəl tanış olmuşdu. İ.İ.Kozlov Mitskeviçin rus 
dilinə ilk tərcüməçilərindəndir. Əsər Mitskeviçin Şərq poeziyasına ciddi 
marağını əks etdirir.

BALLADALAR VƏ ROMANSLAR
14. “Romantika”. Bu şeir öz əsas ideyası ilə polyak romantizminin 

inkişafında böyük rol oynamışdır.
15. “Svitezli qız”. Belə bir rəvayət var ki, Svitez gölünün sahillərin-

də (bu göl şairin doğulduğu Novoqrudka yaxınlığındadır) pərilər dolaşır; 
xalq arasında onlara svitezli qızlar deyirlər.

16. “Zanbaqlar”. Boloslav Smelıy – Polşa knyazı; 1076–1079-cu il-
lərdə kral olub.

17. “Dənizçi”. Şair bu şeirdə Appolloniya Paqovskayanı və onun qı-
zını tərənnüm edir. Onlar filaretlərə kömək göstərirdilər.

18. “Qaçaqçılıq”. Adam Mitskeviç bu ballada haqqında yazmışdır: 
“Bu əhvalat bütün xristian ölkələri xalqlarına məlumdur. ...Mən öz balla-
damı Litvada eşitdiyim, polyak dilində oxunan bir mahnıya əsasən yaz-
mışam”.

19. “Budrıs və oğulları”. Budrıs – polyakca “litvalı” deməkdir.

PAN TADEUŞ VƏ YA LİTVAYA SONUNCU BASQIN
“Pan Tadeuş” – təqribən on min misradan və on iki kitabdan ibarət 

poemadır.
“Pan Tadeuş”un şairi 1831-ci ildən, yəni onun Poznanda olduğu vaxt-

dan düşündürməsi, hətta poemanın əvvəlinin də o zaman yazılması barə-
də mülahizələr olsa da, tədqiqatçıların çoxunda bu fikir şübhə doğurur. 
Poema üzərində ciddi şəkildə işləməyə Mitskeviç 1832-ci ilin noyabrında 
Parisdə başlamışdı. Dostu Eduard Odınsa 1832-ci ilin dekabrın 8-də yaz-
dığı məktubda şair bildirir ki, artıq “German və Doroteya” tipli şlyaxta 
poemasından min misra yazmışdır. 1833-cü il yanvarın 12-də Qarçins-
kiyə məktubunda şair yazır ki, “yavaş-yavaş bir kənd poeması” yaranır 

və “poemanın iki böyük nəğməsi, demək olar ki, hazırdır”. Lakin tezliklə 
Mitskeviç bu işdən ayrılmalı olur, naşirinin təkidi ilə Bayronun “Kafir” 
poemasının tərcüməsini (birinci tərcümə itdiyinə görə eyni işi ikinci dəfə 
görürdü) bitirməliydi; tərcümə onun üç ay vaxtını alır. “Pan Tadeuş” üzə-
rində işə o ancaq 1833-cü il aprelin ortalarında qayıda bilir. İyulun əvvəl-
lərində Mitskeviç yenidən işdən ayrılmalı və İsveçrəyə, ağır xəstə yatan 
dostu Qarçinskinin yanına getməli olur; poemanı davam etdirməyə bir də 
1933-cü il sentyabrın 2-dən, Qarçinskinin vəfatından sonra imkan yara-
nır. “Pan Tadeuş” 1834-cü il fevral ayının ortalarında tamamlanır.

“Pan Tadeuş”u yazmağa başlayanda Mitskeviçdə poemanın planı yox 
idi və onun həcmini də təsəvvür eləmirdi. Özü dediyi kimi, işə başla-
yanda altı kitabdan ibarət “kənd poeması” yazmaq istəyirdi (Nemtseviçə 
məktubundan, 1833). Lakin işin gedişində poema böyüdü. Sonralar o, 
poemanın on kitabdan ibarət olacağını güman edirdi. On birinci kitabın 
əlyazması üzərində “Sonuncu” qeydi yazılıb.

Məlum olur ki, on ikinci kitabı yazmaq qərarına şair axırıncı məqam-
da gəlib. “Kənd poeması” yazmaq istəyən Mitskeviç köhnə Polşa həya-
tından monumental epopeya yaratdı.

Əsər yazılarkən Mitskeviçin Parisdəki mənzilinə polyak dostları 
(bəstəkar Şopen də onların arasında) yığışardılar. Onlar vətənlərini xa-
tırlayır, doğma nəğmələr oxuyur və öz musiqilərinə qulaq asırdılar. Belə 
gecələrdə Mitskeviç “Pan Tadeuş”dan parçalar oxuyar, xahiş edərdi ki, 
tənqiddə amansız olsunlar və bu tənqidlərə əsasən dəyişikliklər aparardı.

“Pan Tadeuş” ilk dəfə 1834-cü il iyul ayının sonunda Parisdə nəşr 
edildi. Müəllifin sağlığında poema bütövlükdə bir daha nəşr olunmadı.

1. Mitskeviç Polşada ən nüfuzlu Üç Müqəddəs Ana ikonasını nəzərdə 
tuturdu: Polşanın mühafizəkarı sayılan Çenstoxovski, Litvanın mühafizə-
karı sayılan Ostrobramski (Vilnoda) və nəhayət, Novoqrudka şəhərciyin-
dəki qəsr kilsəsində yerləşən ikonanı...

2. “Körpəlikdə sən məni qaytarmısan həyata...” – Uşaqkən Mitskeviç 
pəncərədən yıxılmış və bir müddət ölü kimi qalmışdı.

3. Kostyuşko Tadeuş (1746–1817) – Polşa milli qəhrəmanı, görkəmli 
sərkərdə və dövlət xadimi, 1794-cü il üsyanının rəhbəri. 1894-cü il mar-
tın 24-də Krakovun bazar meydanında xalq qarşısında Vətənin azadlığı 
yolunda son nəfəsədək mübarizə aparacağına and içmişdi.

Çamarka (başqa sözlə, macarı) – uzun kişi köynəyi, adətən rəngi qara 
olur.

4. Reytan Tadeuş – Polşa vətənsevəri, öz xalqının ağır günlərindən 
sarsılıb, dəli olmaq dərəcəsinə gəlmiş, psixi sarsıntı halında özünü öldür-
müşdü (1780).

“Fedon” – yunan filosofu Platonun ruhun ölməzliyi haqqında əsə-
ri; “Katonun həyatı” – yunan tarixçisi Plutarxın Roma vətənpərvəri (e.ə. 
95–94) haqqında əsəri.

5. Yasinski Yakub, Korsak Tadeuş – Kostyuşni hərəkatının iştirakçıla-
rı. 1794-cü ildə həlak olublar.

6. Dombrovskinin mazurkası – “Polşa hələ məhv olmayıb” adlı mah-
nı Polşanın milli himninə çevrilmişdi. 1797-ci ildə İtaliyanın polyak le-
gionlarında yaranmış və milli azadlıq hərəkatının görkəmli iştirakçısına 
– general Henrix Dombrovskinin şərəfinə (1755–1818) adlandırılmışdı. 
Müəllifi Yuzef Vıbitskidir (1747–1822).

7. Darvaza tirləri, köhnə adətlə, rum rəqəmlərindən V və ya X şəklin-
də qoyulurdu.

8. Evin pəncərəsindən bağçaya düşmək üçün taxta uzadılırdı.
9. Bəzi müflisləşən malikanələrdə atları icarəçi, kirəçi adamlara verib 

saxlatdırmaq adəti yaranmışdı.
10. “Bir vaxtlar vəzifəcə hərbçi olan adam, ümumi səfərbərlik vaxtı 

şlyaxtanın qadın və uşaqlarının hamisi olub. Lakin artıq çoxdan bu vəzifə 
öz əhəmiyyətini itirib, yalnız fəxri səciyyə daşıyır”. A.M.

11. Puderman, pudermantelv – sadə parçadan – yağmurdan, tozdan, 
palçıqdan qorunmaq üçün başa atır, ya da köhnə qaydayla parik pudrala-
narkən çiyinə aşırardılar.

12. Podkomori – köhnə Polşada yüksək çinli saray adamı. Söhbət ge-
dən vaxtda artıq fəxri ad idi.

13. Voznı (faytonçu, arabaçı) – xırda şlyaxtadan məhkəmə tapşırıq-
larını yerinə yetirməyə seçilərdi, çağırış vərəqələri paylar, hökmləri elan 
edərdi və s.

14. Ksendz Robak – Yasak Soplisa (çıxarışa bax).
15. Litva xolodesi – yumurta, xiyar və qaymaqla hazırlanan bərkimiş 

soyuq Litva supu.
16. “Sadə rus camaatı arasında Bonapart və Suvorovun sehrbazlığı 

haqqında çoxlu hekayə dolaşır”. – A.M.

17. Neapol yaxınlığında tunel.
18. Svitez – Novoqrudka yaxınlığında meşə gölü. Ponar – Vilnodan 

cənuba və qərbə tərəf meşəli dağ düzümü.
19. Vitenes, Mindovq, Gedim – Litva knyazları (XIII–XIV əsrlər).
20. Lizdeyka – bütpərəst Litvanın sonuncu vayzoleti (XIV əsr).
21. Vileykanın Viliya çayına töküldüyü yerdə Vilno (Vilnüs) şəhəri 

yerləşir.
22. Əfsanəyə görə, böyük knyaz Gedimin Ponar dağında yatıb yuxu-

da dəmir canavar görür və rahib Lizdeykonun məsləhətiylə orada Vilno-
nun əsasını qoyur.

23. Olgerd – Gediminin oğlu, böyük Litva knyazı (1345–1377).
24. Yaqellon – Polşa ilə Litvanın birləşmiş vaxtında Polşa taxt-tacına 

sahib olan sonuncu Litva sülaləsi. Bu sülalədən olan sonuncu kral Ziq-
munt II Avqust 1572-ci ildə ölmüşdür.

25. Rossiendə, məhkəmə katibinin – Paşkeviçin malikanəsində Ba-
ublis adlı məşhur bir palıd ağacı ucalır. Bütpərəstlik vaxtında müqəddəs 
sayılardı. Nəhəng palıdın içində Paşkeviç Litvanın qədim şeirlərini top-
lamışdı.

26. Novoqrudkada, Kostyoldan azca aralı qədim cökə ağacları boy 
atıb; onların çoxu 1812-ci ildə kəsilib.

27. Ros – Dneprin sağ qolu. Steblovada, Qolovinskinin malikanəsin-
də Peterburqdan Odessaya gecən Mitskeviç qonaq qalmışdı (1895).

28. Koxanovski Yan (1530–1584) – İntibah dövrünün görkəmli pol-
yak şairi. Kels yaxınlığında Çernolleyedə yaşayırdı; əvvəl latınca, sonra 
polyakca yazıb. Öz sevimli cökəsinə bir neçə şeir həsr etmişdi.

29. Kazak tərənnümçüsü. Şair Qoşinski Severin (1801–1876), polyak 
poeziyasında “Ukrayna məktəbi”nin nümayəndəsi, yaradıcılığında Uk-
rayna folkloru motivlərindən istifadə edirdi.

30. Xalq söyləməsinə görə, böyük vəhşi quşlar yaşlananda dimdik-
lərinin yuxarı hissəsi uzanıb alt dimdiyini bağlayır və quş acından ölür.

31. Russonun (1712–1778) “təbii vəziyyət”ə çağırışına çəkilmiş pa-
rodiya.

32. “Spravnik” və “Strapçina” ləqəbləri Polşada çar hakimiyyətini 
lağa qoymaq məqsədilə itlərə verilmişdi (“İspravnik” və “strapçiy” söz-
lərinin təhrif olunmuş şəkli).

33. Senator qızı – Zosyanın mənsub olduğu ailənin üzvləri Polşa se-
natına daxildir.

34. Maryaj – kartda köhnə oyun.
35. Köhnə Polşa kodeksinə görə ittihamçı müttəhimi məhkəmə məsu-

liyyətinə cəlb edərkən bunu “çağırış” (məhkəməyə) yolu ilə, müttəhimin 
evinin qarşısında bərkdən bildirərdi (evdə adam olmasa da, çağırış bərk-
dən elan edilməliydi).

36. Mixail Volodkeviç hakimi təhqir edib döydüyünə görə 1760-cı 
ildə güllələnmə cəzasına məhkum edilmişdir.

37. Korona – Polşanın Litvadan fərqli olan öz əsl torpaqları belə ad-
lanırdı.

38. “Yanpörtü” – Matvey bu ləqəbi tez-tez əlini sol böyrünə, qılıncla 
atdığına görə almışdı.

39. Ziqmuntovka – üstündə kral Vazı III Ziqmuntun əksi olan köhnə 
polyak qılıncı.

40. Köhnə əl dəyirmanı (jorno).
41. Konfederat – konfederasiyanın (müdafiə hissələri) üzvü.
42. Tarqovisa şəhərində 1792–1793-cü illərdə bir qrup polyak maq-

natı köhnə qayda-qanunu bərpa məqsədilə konfederasiya yaratmış və 
kral Stanislav Avqustu onlara qoşularaq “3 May Konstitusiyasını” ləğv 
etməyə vadar etmişdilər.

43. Oçinski Mixail Kleofas (1765–1833) – Kostyuşko hərəkatının iş-
tirakçısı, öz vəsaiti ilə atlı dəstəsi düzəltmişdi.

44. Pleban – kənd keşişi (ksendz).
45. Frans Karpinskinin yazdığı geniş yayılmış mahnı.
46. Qarmonika – musiqi aləti.
47. Lososna – Nemanın sol qolu, bir vaxt Rusiya–Varşava hersoqlu-

ğunun sərhədi olub.
48. Nişan vaxtı ayaq altda sərilən xalça nəzərdə tutulur.
49. Korsakov Aleksandr (1753–1840) – Suvorovun İsveçrə yürüşün-

də iştirak etmiş rus generalı.
50. Raslavisa altında (4 aprel 1794-cü il) Kostyuşko çar ordusuna 

qələbə çalmışdı.

51. Poemanın beşinci kitabında qraf Gervaziya danışır ki, onun İta-
liya mənşəli olması barədə “Qraf, yoxsa Bibante Roçeka qalasının sirri” 
adlı roman yazılıb.

52. Pototski Vladimir (1789–1812) – Tarqovitski konfederasiyasının 
üzvü olan atasının xəyanətini yumaq üçün, külli miqdarda vəsait hesabına 
Polşa ordu dəstəsi yaratmışdı.

53. KP. Dominik Radzill, ehtiraslı ov həvəskarı idi. – Varşava her-
soqluğuna mühacirət etdi və öz puluna polk təşkil edib, özü də komandir 
oldu.

54. Tençinski Yan (1562-ci ildə ölüb) – İsveçdə Polşanın səfiri 
olarkən, İsveç kralı Sesilinin qızı ilə nişanlanmışdı.

55. Kaştelyan – köhnə Polşada yüksək rütbə.
56. “Koxanka!” – məşhur polyak maqnatı Karl Radzillin (1734–1790) 

sevimli müraciəti.
57. 1812-ci ildə Litvada qeyri-adi dərəcədə bol məhsul olmuşdu.
58. 1811-ci ildə Litvada çox parlaq bir kometa görünmüşdü. Köhnə 

vaxtlarda kometa görünməsini bədbəxtlik əlaməti sayırdılar.
59-60. Polyak kraliçası Yadviqanın böyük Litva knyazı Yaqello ilə 

izdivacı nəticəsində Polşa və Litva birləşib bir dövlət olmuşdu (1386).
61. Yustina adı altında şair Frans Karçinski (1741–1825) öz sevgilisi-

ni tərənnüm edirdi...
“Veslav haqqında povest” Kazimir Brodzinskinin (1791–1835) bir 

vaxtlar məşhurlaşmış idilliyası.

OGNJEN LAKİCEVIC

TUTQUN HAVA

TUTQUN HAVA

Hava bilginləri üzü göylərə!
Sabah çox pis hava gözləyir bizi. Bu gün də, sabah da, o biri 

gün də... Tutqunluq... tutqunluq...
Hava bilginləri üzü göylərə!
Yazıqlar nə desin? Döz deyib, döz deyib, döz deyib bizə, nə 

qədər ümidlə baş girələsin?
Kainatın ən cəsur, işıqlı ulduzunun başı gicəllənmədə... Ümid 

çıraqları da asta-asta sönmədə...

Daha güvənə bilmir çiçək ətrinə,
Yaz öz gəlişinə, quş uçuşuna.
Şair də başının qiyməti olan
Təzə bir misranın doğuluşuna.

Ağsaqqal qocalar üzü göylərə...
Ağıllı qırışlar qəzəbdən tarım. Deyirlər belə şey görən olmayıb, 

dünyanın bu cənub gözəlliyinə köçü başlayandan slavyanların.
Hava məlumatı... Nə gözlənilir?
Başımda tüklərim biz-biz dayanır, kağızın üstündə şeirim də 

donur.
Qaçasan, uçasan, yerə batasan? Hara baş alasan? Kimə çatasan?
Kimin vidasında əl eləyəsən?
“Allah amanında!” kimə deyəsən?
Hava məlumatı. Nə gözlənilir?
Uşaqlar yenə də zarafatında, deyirlər qocalar ağlını itirib. Bu 

hava hamını havalandırıb.
Heç nə düzələn deyil, yaxşı şey gözləməyin, gün düşəntək atın-

dan, heç nə, heç nə ummayın hava məlumatından.
Xərifləmiş qocalar başımızı aldadır; qorxmayın, bu zülmətin 

axır günləri çatır, sabah Günəş Trpezanı, sonra bütün kainatı nur-
landırar.

Nədən bilək, nədən görək? Əlamət nə, nişanə nə? Bu ümidlər 
tamam yalan... Təkcə çiskin bir havadır doğru olan...

MƏĞLUBİYYƏT

Utan, qaranquş, utan,
Uçub, uçub, təzədən
Yerə dönəcəkdinsə,
Uçmaq nəyə lazımdı?

AZADLIQ ODASI

Quş öz quşluğundan
iztirab çəkmir,
İztirab çəkir ki,
İnsan quş deyil.

QOY ULDUZLAR XƏBƏRDAR ELƏSİN

Qoy ulduz xəbərdar eləsin məni,
Tərcümeyi-halını səhv salsam əgər,
Qarışsa qəfildən ömürlüyümüz,
Günahkar hər şeydən yuxarı duran
Bu tutqun havadı, 
Bir də zəkamız.

MƏNZƏRƏ

Bir nəğmə şəkli çəkilib
Havada
Uşaqlıqdan gələn
körpəcə bir quş
İki bapbalaca,
xırda qarışqa
Gedirlər günəşə sarı.

Ürəyimə düşür
bir solğun
zeytun yarpağı
Dəniz fırtınanı gözləməyində
Bir quşu
havaya qaldıran külək
Və öz başına
Günəşi fırlandıran
İki günəbaxan
Meyvə gözləyən bir ağac
Hamısı bir yerdə qəfil
dörd yandan axışıb
doldu gözümə
Hamısı əbədi qalar yuxumda.

ÇOVĞUNA MƏDHİYYƏ

Bu soyuq havada yoldayam,
Talada, çəməndə – yer üstə
Nə quşlar,
nə heyvan,
nə külək,
Nə xortdan şeir söyləyir.

Elə buna görə yenə yoldayam:
bütün bu görünən mənzərələrdə
və şeirimin ağ metaforalarında.
Bayquşlar banlamır,
qurdlar ulamır –
Mənim harayıma
yoxdu səs verən.
Soyuqdu, görünən ulduz uzaqda,
Uzaqdan da uzaqda...
Sərgərdan ömür keçir
Sonsuz dünyasını arzulamaqda.

İnsan da, heyvan da,
xoş tamaşa da
ağacdan ayrılan bu talaşa da –
Hər şey uzaqdadı,
çox-çox uzaqda.
Od kimi, su kimi
əlyetən deyil.
Amma ağ metafora
yayılıb şimaldan
bağçaya qədər.
Buna görə gəzişirəm,
keçirəm şeir mənzərələrindən,
ağ metaforalardan
və gedirəm şimalına,
bağçasına doğru yerin.

O QADIN

Dənizdən çıxmırdı o həqiqət,
Ağrıdan doğmurdu o həqiqət,
Sübh şəfəqi deyildi o həqiqət,
Səs ilə kəsilən bir işıq idi,
Kökündən üzülən bir bitki idi,
Göylərdə yazılan bir sevgi idi.
Nə mənim, nə onun deyildi o gecə,
Çiçəklərin yazda ölümü idi o gecə,
Ağ yatağın məğlubiyyətiydi o gecə.
Qarşı sahildən küləyi çağıran bir uşaq,
Oda, burulğana bağlı bir uşaq,
Mənim səadətim, arzum bir uşaq.
Həqiqət kimi getmirdi o qadın,
Gün kimi bitmirdi o qadın,
Ömürlük etirafım kimi gəlirdi o qadın.
Yaz ilə barışıq olmayan bir may.
Həqiqəti danmayan bir səs.
Dərdə çağırmayan bir ağı.
O həqiqət, o bitki, o işıq, o gecə
İki yazı ömürlük yağı edən o sevgi
Məni də özü kimi nurlandıran o qadın.
Məni inandıra bilməyən bir gün.
Məni yıxılmaqla xoşbəxt edən bir may.
Məni fikrimdən
döndərə bilməyən uçurum.

1.
Məgər sənə deməmişdim sudan qorun,
sudan, oğul?
Məgər sənə deməmişdim alışarsan

oddan, oğul?
Məgər sənə deməmişdim çay üstündə
xaç çək, oğul?
xahişimi sən yadında saxlayaydın
Gərək, oğul!
Demişdim tale ilə oynama, aman.
Demişdin qorxuram tutqun havadan.
(Niyə məni dinləmədin, dinləmədin
İndi işim gecə-gündüz inləməkdi).
İndi dünyam fəğan çəkir,
ümidi yox.
İndi günüm fəğan çəkir,
işığı yox.
İndi anan cızıldayır,
kimsəsi yox,
İndi ürək fəğan çəkir,
nəğməsi yox!

2.
Mən öz kəndlilərimə demişdim axı:
Demişdim bu tirə bel bağlamayın.
Demişdim sular ki, belə gurlaşır,
Niyə oturmuşuq arın-arxayın?
Mən öz kəndlilərimə demişdim axı:
Bu payız suları bulanıq gəlir,
O kötüyə baxın,
o daşa baxın...
Nə olsun demişdim,
baxan olmadı,
Batan mənim oğlum,
onlara nə var?
Yenə əvvəlkitək firavandılar.
Niyə tələsirdin,

ay oğul, niyə?
Başqası batardı sənin yerinə,
Onda mən yanmazdım,
Axır ki, sözümə inanardılar,
çox yanardılar.
Onda bilərdilər sel-selat nədir,
Daha deməzdilər;
günah səndədir!...

3.
Bədbəxt qardaşım, sən yoxsan,
Nahaq açmışam hörüklərimi,
Sarı saçlarımı əbəs tökmüşəm.
Dünən adam çoxdu...
Qızlar soruşurdu
sənin haqqında.
Deyirlər mənə yas yaraşır,
yaslıdı ürəyim, günüm.
Üzümdəki xal qara,
Çöllərdəki qızıl gül qara,
Göyün ulduzu qara.
Qoy qara torpaq udsun
Məni sənsiz qalınca...
Hara gedirəm izim qara,
Yığdığım toy cehizi qara...

4.
Bəlkə çay qırağında
bizə göz vuran adam
itələdi səni burulğana,
Bəlkə unutdu ki,
mən yaxındayam.
Bəlkə evə dönməyimiz

çıxdı yadından.
Bəlkə bu axşam
öz evində gecələmək istəmirdin.
Bəlkə bu bayramı
çay üstündə keçirəcəkdin.
Bəlkə gül aparırdın
Adını unutduğum o qıza.
Ax, necə istərdim, dillənəsən,
O tirdən keçməyinin
səbəbini deyəsən.
Ax, necə istərdim,
öyrənim səndən
Adını unutduğum o kəs haqqında
Mənə yalan deməmisən ki...
Yerin yumşaq olsun, yat,
Allah umudunda
Ancaq heç bilmirəm
dalınca yas tutum, ya yox?
Ancaq gələn dəfə
çay keçən zaman
O qızı düşünmə.

5.
Mənə lazım deyil
səndən qalan pay.
O kənd qəbiristanında
Ən böyük abidə ucaltdıracağam –
üstündə sənin şəklin.
Qoy yanıb-tökülsün kəndçilərimiz,
Böləcəyəm çayın üstündəki çəmənliyi.
Satacağam sənin payını.
Abidənə hasar çəkdirəcəyəm.
Qalanına körpü tikdirəcəyəm.

Ancaq buraxmayacağam
Üstündən heç kimi.

6.
Mən onun adını
Vatroslav qoydum.
(İlkin ovum, Vatroslavım)
Böyütdüm alova,
suya rəqibtək.
Bilmədim o suya qurban gedəcək.
Mənim pis havaya dözümüm yoxdu.
Vatroslav adını qoymuşdum qəsdən.
Amma o boğuldu,
ayrıldı bizdən.
Mənim nə günahım, qardaş,
nə deyim?
Allah əsirgədi köməyi.
Gərək qoymayaydım ona o adı,
Pis ad daşıyaydı,
Kaş yaşayaydı...
Qırx gündü
əridir ürəyimi qəm,
Qırx gündü
bir misra yaza bilmirəm.

7.
Havanın tutulmasının
dəxli yoxdu cənab Allaha.
Cənab Allah xeyirxahdır,
ancaq o tir düzəltmir.
Keçək Allahın tir düzəltməmək
günahından
Və ondan xahiş edək

bizi bağışlasın.
Bağışlasın ki,
Mərhum bulaşdırdı
Allahın suyunu.

ŞILTAQ MAHNI

Bundan belə taleyim
məni qoruya bilməz,
Bu meşənin odundan
məni kim qurtaracaq?
Quş da ucalığından
düşər, ağlına gəlməz.
Tabut mənə hayandı,
ölüm bacarmır ancaq.
Bundan belə taleyim
məni qoruya bilməz.
Mən də deyə bilərəm
bəlkə ən kobud sözü,
Ancaq bu söz saxlamır
cinayətin yolunu.
Meşə xəlvət, hər kolda
yanırsa vəhşi gözü,
Tutan yoxsa silahlı
bir ovçunun qolunu,
Mən də deyə bilərəm
bəlkə ən kobud sözü.

Ürəyim əbəs vurur,
sıxılır əbəs yerə,
Boş qəlbimi doldurur
məğlubiyyət qorxusu,

Yırtıcı bir təsadüf
hökm edir meşələrə,
Yuxuda heyvan görsəm
əsir ölüm qoxusu.
Ürəyim əbəs vurur,
sıxılır əbəs yerə.

Hər uduzmaq mənimçün
təzə uçuş imkanı,
Buna görə yolların,
gəzməyin təşnəsiyəm.
Buna görə döyüşə
məni səsləyir qanım,
Buna görə başımda
sonsuz qədər-qəziyyə,
Hər uduzmaq mənimçün
təzə uçuş imkanı...

XƏSTƏLİYİN DƏYƏRİ

Dağdan qopan bir qaya
dayanmağa yer gəzir,
Yumbalanır köksümdən,
min yerdən məni kəsir.

ƏBƏDİ ATƏŞ

Mən bir söz axtarıram,
oxuduğum mahnını
utandırmağa.
Adıma oxşar olmağa.

İstəyirəm o sözdə
okeanın rəngini.
Göydə göy qurşağının
bütün rəng çələngini.
Qətrandan daha qatı,
ağrıdan daha acı,
Bir ürək ehtiyacı...
Çırpılsın gecə-gündüz
mənim kök qəfəsimə.
Dünyaya sığışmasın,
ancaq dəniz olmasın.
Ancaq dəniz olmasın...
Dənizin nəğməsi köpük olmasın,
Qoy dəniz yatmasın mən oxuyanda,
Eləcə nəğməmi susub dinləsin...
Eləcə nəğməmdə ərisin səsi...

Mən bir söz axtarıram,
uşaqlıq həmdəmim
quşlara oxşamağa.
Abidəyə bənzəyib,
abidə ucaltmağa
Elə söz ki, şimalın 
		  dənizini isitsin,
Elə söz ki, dodaqdan
		  quş kimi uçub getsin.
Coşub-daşan bir çaydan
körpülər adladan söz.
Öz əvvəli, öz sonu –
		  öz tarixi olan söz...
Bütün dillərdə olan,
	 dillərə düşə bilən
Mis kimi cingildəyən,
		  zəng kimi haray salan.

Yarpaq kimi azadlıq 
		  ağacından asılan
Belə söz istəyirəm –
avqustun ortasında,
ildırımda, şimşəkdə,
		  hər yağış damlasında...
Siz mənə bir söz verin
	 ağrımın bərabəri.
Şahin qanadı kimi
	 o söz duysun göyləri.
İstəyirəm çiçəklər
	 adımı pıçıldasın
Çiçəklərə söz verin!
Mənə bir söz verin ki,
		  eyni anda çatdırsın
ruhumdakı hər şeyi –
həm payızı, həm yazı
Ağrımla əkiz olsun
amma Atəş olmasın!

ÖLÜM KƏNARINDA ÖLÜM

Dərdə bax: düşmüşəm bir uçuruma;
Ən cəsur quşların uçuşu kimi
Bədənim boşluğa şığıyıb gedir,
Anbaan artırır öz sürətini...

Ömrü bir an olan meteorların
Külütək dünyaya səpələnməsəm
olmayacaq dincliyim!
Ölümüm ömrümə doğsa da bir gün
Ən nurlu səhərin dan işığıtək

Ey şeirim, yol vermə məhv olmağıma
Mən sənə güvəncliyəm!
Əbədi boşluğa yıxılmağımdan
Qorxuram! Elə bil yuxudu hər şey.
Bu yollar, yolaqlar gözümə axır
Qoy ölüm qarışsın başqa ölümə!
Mən ki eşidirəm nəğmələrini
Kainatda süzən cəsur quşların.
Ey ölüm, əllərim sənə yetən an
duydum ki, düşdüyüm bu uçurumdan,
Asılıb sakitcə duran qayayam!

AĞRININ İRİ GÖZLƏRİ

Daha inanmıram təsəllilərə,
Kimsənin ümidi ağlıma batmır...
Çaşıb, ağlım çaşıb, yollarım çaşıb,
Mənim bir tərəfim
Min ildi yatmır.
Min ildi yatmır.
Daha sanılıdı günüm, günlərim,
Dərmansız bir ağrı,
Sağalmaz yara
Quş kimi göyümdən qoparır məni.
Önümdə bir sonsuz lal okean var
Bu sel də oraya aparır məni.
Ancaq bir qorxum var,
didir köksümü
Gözüm görə-görə ağlım çaşmasın.
Baha oturmasın mənə günahım,
Ağrım
səhv salaraq uzaqlaşmasın,

Görürsən açılıb iri gözləri,
Düz üstümə gəlir, tanıyıb məni.
Sonsuz bir sevgiylə mənə vurulub
Heç kimdən gizlətmir bu istəyini...

KÖHNƏ MAHNI

Çox uzaq, çox uzaq
bir cənub ölkəsində
naringilər ölür qorxudan,
freskadan bir mələk
əl uzadır səhərə.
Dayanıram bir təhər
səsimə söykənərək!
Bir yandan küləyin xoş ətri gəlir,
Bir yandan da o əlin,
bir əsrin bulaq,
axır səhərə qədər.
Dan yeri ağaranda
yetişir naringilər.
Bir mələk əli göylərdə
uşaqlıq dünyamın
şəklini çəkir,
parlayır gözümdə
köhnə xəzinə.
Ey mənim evimin qoruyucusu,
onu həmişəlik belə gənc saxla,
çılpaq bədənində xəzinə sehri.
Naringilər ölür qorxudan
Toplanmış, köhnəlmiş
xəzinə kimi
Günbatan yetişir hiss olunmadan.

Səsimin taqəti yox,
uzanan əl də titrək.
hərəmizi qarşıda
gözləyir... bir xəstəlik...

AĞAC

Bu ağac körpə əli,
uşaqlıq xatirəsi,
ağ qanadlı kəpənək...
Bir yay sonsuzluğunda, 
		  bir dəniz qırağında
bitməyən istirahət, 
		  qəm bilməyən bir ürək...
Bu böyüyən ağacı mənim oğlum basdırıb.
Dünyada heç nəyim yox,
daha oğlumdan başqa.
Odur gül-çiçək yığır,
neçə budağı əyir
(Sındırır söyləməyin, mənim xətrimə dəyir!)
Bu böyüyən ağacım –
talanan Vizantiya!...
Buludların altında uzanır göyə sarı,
Gündə bir arşın artır,
tacı torpağa sığmır.
O mənim xatirəmdi,
məni yalqız buraxmır.
Böyüyür, böyüdükcə kökü deşir torpağı
Təzə qan axıb gedir yerin damarlarından.
Yer də gözəllik sevir...
Ağac da böyümədə,
oğlum da böyümədə...

Böyüdükcə gözləri
göydən çəkilmir bir an.

Bu sahil, bu mənzərə, 
		  bu genişlik, bu ahəng.
Oğlumun əsəridi... qopub körpə əlindən.
Kainatda buna tay bir şəkil görməmişəm.
Bu ağac körpə əli –
boşluğa uzanan əl.
Uşaqlıq xatirəsi, ağ qanadlı kəpənək.
Bir yay sonsuzluğunda sonsuz öpüşlərimiz
Bu mənim əsərimdi... əsəridi oğlumun,
Qoruyuram mən onu üstündə titrəyərək...

DƏYİŞKƏNLİK

Bir gözə görünməyən divar var dünyada,
Durmuşam bu divarın yanında,
Və gözümü zilləyib göylərə
Soruşuram ulduzdan:
söylə əvvəlkiyəmmi?...
Yoxsa çoxdan bəri dünyamdan itən
bəzi şəkillər kimi.
Yoxsa uşaqlıqda basdırdığım
bəzi ağaclar kimi.
Yoxsa dəniz kimi,
apostol kimi.
Yoxsa altımdakı uçurum kimi,
Yoxsa bu bulaq kimi
Mən də dəyişmişəm,
Daa mən yoxam?
Çoxdan tanımıram özüm-özümü

hanı o gözüm,
hanı o baxışım,
o dənizim hanı?
Bir uşaq cildində dünyaya gəlmiş,
Mənim gələcəyim, əzizim hanı?
Mən bu dünyanı
necə çevirim musiqiyə.
Necə başa vurum
bu səfəri?
Fikrim qartal kimi
qaya qaşında.

Salamlayıram
ömrü uçuş olanları,
Ömrü üzmək,
ömrü qaçış olanları.
Salamlayıram
bir də onları ki,
piyadadırlar –
Dənizin üstünə
Göyün üstünə
piyada getməyə hünərləri var.
Nə vəhşilər yaddan çıxır,
nə də uçurum.
Ürəyim sıxılır,
üzüm dəyişir.
Bir quş da günəşə yaxınlaşmada,
Götürün aradan quş kölgəsini,
Piyada da olsa
qoy gəlib çatsın,
qoy məni tapsın günəş.
Bir vaxt dəlicəsinə sevdim,
İndi cinayətə də hazıram.

İnandım – aldatdılar.
Aldatdılar, atdılar.
Ürəyimdə hər şeyə
bir qəzəb oyatdılar –
Məni istəyənlər, məni sevənlər,
Sonra boğazıma keçən kəfənlər.

Ay yetişmiş meyvələr,
	 mənə xəstəliyə bənzər
bir ətir verin!
Ay quş, yuxudan əvvəl
	 məni də yadına sal,
balaca bir ağac ək!
Ağac böyüsün,
onsuz da nifrət ayıracaq bizi.
Sahillər arasında
möcüzə ol, əllərim,
Qal orda ki, sən varsan,
sənin işıqların var.
Qal, yol göstər, yol gəzən
		  dəniz gəzən gəmiyə.
Dəyişkənlik sevmirəm
		  ancaq nə edə billəm –
Bu yol ağrı yolusa
	 dəyişkənlik yolusa...
Dəniz bilmir taleyi
nə qədər dərinlik verib ona.
Dərinlik xəbər vermir
Necə əzab çəkir Nataşa
	 qayıtmayanda Oqnyen
yeganə ulduzunun,
dibsiz uçurumunun,
		  və əbədiyyətin yanına...

ALEKSANDRİYALI ŞAİRİN SÖZÜ

Mən çox ada görmüşəm
Vizantiyaya səyahət zamanı.
Qar gedir dallarınca
illüziyanın ağ ordusu kimi.
Mən çox atlı görmüşəm
köhnə Vizantiya xatirəsiylə
parklarda susub duran
abidəyə bənzər –
atları quzu kimi.
Nədir axı Vizantiya –
çiçək,
kəpənək,
zeytun yarağı
yoxsa tarix?
Yoxsa sevgi sahilim,
yoxsa bir gözəlin ağuşu,
yoxsa dənizin yaddaşıma qaytardığı
xatirə.
Sən məndən soruşursan
Nədir axı Vizantiya?
Mənsə yaxşı bilirəm,
bilirəm vuruşmusan
çiçəklərlə, baharla...
və gözündəki ulduzu
zorla qoparmısan Vizantiyadan...
Bu çaya toxunma,
Sahili ağdı.
Özü axıb getsin genişliyindən.
Qoy özü axtarsın öz dənizini,
Toxunma ona!
Qoy gedib qarışsın

dəniz ulduzuna,
meduzasına.
Daha düşünmə Vizantiyanı!
Demə Vizantiya dönsün geriyə,
dünyanın əvvəlinə.
Demə, demə, qayıtmaz!
Qarasaçlı bir mələk
mənə əl edir yenə
bir qanadıyla,
bir qanadındasa yara var
lap günəş boyda.
Bu bir xatirəsidir
Vizantiya uğrunda vuruşların.
Cənub küləyində dalğalanan
Hüznlü mahnıların.
Dünya hələ də gəzir
yuxudan qorumağa çarə.
Günəş qısa yol axtarır
o quş – biçarə.
Sahil söz gəzir –
çayı qısaltmağa.
Mən fürsət axtarıram
firkə çatmağa
və Vizantiyanın tarixinə
nöqtə qoymağa.
Mən bir səs təşnəsiyəm,
ey ağlım, ey bəyaz meşə,
qaytar mənim Vizantiyamı
dünyanın əvvəlinə.
Yuxuda Vizantiyanı –
od içində
gördüyüm gecələr
qovruluram sübhə qədər.

Səhəri açanda
dəli olmadığıma heyrətlənirəm.
Həsrətindəyəm bir anın
ulduzunu qaytaram göyünə,
qanını qaytaran damarına
Vizantiyanın...

METAMORFOZANIN GÜCÜ

Mənim sözüm –
badam kökünə çevrilib
Onun sözü –
yataqdakı işığa.
Ağac – şərqarışana çevrilib,
otlar – fikrə, xəyala.
Keçib gedir bir axşam...
Quşlar – sevgi sözünə çevrilir.
Gecə – zeytuna,
Çiçəklər – məni uzunömürlü
məğlubiyyətimə.
Bir qarışqa ağrıyla daşıyır
uduzulmuş vuruşun dərdini.
Quş dəstəsi – yarpaqlara dönür,
gözləri dəniz dolu,
fırtına dolu.
Duman – göyə çevrilir,
sevgi – nifrətə,
sahil – çayı tullanmaq istəyir,
dartınır o sahilə çatmağa.
Sol gözü bəhanə gəzir
sağ gözü aldatmağa.
Bir əlimdə – alov var,

bir əlimdə – qəfəsə salınmış dəniz.
Nataşasa dayanıb
yaz gələn torpaqdan
dikələn bir ot kimi,
Tufandan sonrakı dəniz kimi,
Heç vaxt dönməmək üçün
Cənuba tələsən
bir ulduz kimi...

İKAR UÇUŞU

Bir ayağım üstündə dayanmışam qayada
Qol atıb çırpınıram uçurum boşluğunda.
İndicə bu qayadan qopacaq son ümidim,
Məni xilas etməyə kimin hünəri çatar?
Bu zülmətdə ərisəm mən də bir İkar kimi
Yaşayın özünüzçün,
mənsiz,
səsim çatmasın.
Qaya üçün mən kiməm, zaman üçün bir ömür,
Əbədiyyət deyilən qoy sizi aldatmasın.
Yoruldum tək ayaqdan, yıxılmaq
qorxusundan,
Ey qaya, ey uçurum Sizə vida deyirəm.
Məni bir ölümsüzlük gözləyir yol başında
Ona görə heç nədən qorxub çəkinməyirəm.

 DÜNYA SÖZÜN 
QANADINDA

BOLQARISTAN
Pavel MATEV
(1924–2006)

GÖYÜN ALTINDA YER VAR

Desanka Maksimoviçə ithaf

Gör hansı sirləri gizlədir torpaq,
Yenə ölənləri qoynuna alır.
Üstündə zamana yollar açaraq
Yenə də yaşayır, qələbə çalır.

Ön söz əvəzi

Belqradda simpozium gedən zaman
Nəzakətli professor Qabriloviç
Ciddi-cəhdlə mənə təbliğ edirdi ki,
İncəsənət cəmiyyətin, siyasətin,
həyatın
Hamısının əleyhinə olmalı...

Simpozium davam etdi iki gün,
Sonra getdim Serbiyaya səfərə.
Professor Qabriloviç yüz kərə
Hər gün mənim göz önümə gəlirdi.
O sözləri düşünürdüm, gülürdüm.

21 oktyabr 1941-ci il
Kraqusvats şəhəri

Serbiyanın üzərində ayın əyri orağı,
Kimin ağlına gələr

Ay göydən qopa bilər.
Serbiyanın qəlbinə sancılar birdən-birə.
Sancılar ürək kimi bu narahat şəhərə.

Səhər saat 10

Kraqusvats şəhərində
Gimnaziyada beşincilər
riyaziyyat dərsindəydi.

Qəfildən direktor girdi qapıdan,
Köhnə vərdişiylə boynu bükülü.
Üzünə kağızın rəngi çəkilib.
həmişəkitək
gözündə eynək.
“Bizdən xahiş edirlər ki,
Məktəbin önündə sıraya duraq”.
“Kim xahiş eləyir”.
“Almanlar”.
Söylədi direktor halsız,
Çıxartdı gözündən pensnesini
Uşaqlar görməyən əsəbi tərzdə.
Elə bil hər şeyə təzədən, bir də
Baxmaq istəyirdi şüşəsiz gözlə.

Payız cığırları örtülmüş otla,
Evdən uzaqlaşan gözlərdə ağrı.
Məktəbli uşaqlar qorxunc sükutla
Gedirdi uzaq bir təpəyə doğru.
Hava nəm, kədərdən rəng alıb duman,
Beşinci sinifdə oxuyan Duşan
Dedi: irəlidə gedən soldatlar,
dedi: yanımızda gedən soldatlar



456

dedi: arxamızda gələn soldatlar
Haraya aparır bizi, tapmışam...
Təpələrin arxasında
uçurumlar ac qurd kimi ağzıaçıq.
yol ulayır acı-acı.
uşaqları qovladılar boş baraka
boş barakın zülmətində
görmək olmur sifətlərin
dərd-sərini.
Bir kağızın qırağında
tez-tələsik yazdı Duşan:
“Ata, mənə şirni göndər!”
“Şirni?”
“Şirni!...”

Şagirdlərin
xahişinə qulaq asın:
“Qoy müəllim bu gün bizi danlamasın.
Yol uzaqdı
indi burdan getsək belə
buraxsa da bu almanlar evə bizi,
hazırlamaq çətin olar dərsimizi”.

Direktor dilləndi: “Dedi, qorxmayın
Sizinlə bir yerdə qayıdacağam,
Eləməyin qəm!
Sizi danlamazlar
Müəllimlərdən xahiş edərəm”.
Ancaq o bilmirdi bu fəlakətdən
Yaxa qurtarmaqçın
Kimə üz tutsun
Kimə nə desin.
İnsandan,

şeytandan,
yoxsa Allahdan
Xahiş eləsin...

Günorta

Topa-topa asılıb gavalılar budaqdan
Çiçəklərin ətrinə yenə bürünüb hər yan.
Bağayarpaqlarının rəngi çalır qaraya
Düzdülər uşaqları yenə də bir sıraya.

Dedilər: “Girovsunuz,
yerinə almanların, 
qanınız axacaqdır
əvəzinə onların.
Hərəniz bir soldatı
əvəz eləyəcəkdir”.

Uşaqlar bilmirdi hələ
bu sözlər nə deməkdir.
Bilmirlər otlar üstə
axacaqdır qanları.
Bilmirlər bir gülləyə
Susacaq körpə ürək.
Aydın, parlaq üzləri
dönür günəbaxantək
Zillənir baxışları
direktorun üzünə.

Bircə anlıq sükutu
pozan isti sözünə.
O çaşmadı bu yerdə
tapdı gərəkli sözü:

“Siz qorxmayın, əzizim.
Bu gün burda keçirik,
Biz tarix dərsimizi”.

Əllərini qanadtək açdı körpələr üstə,
Düşmənin dişlərini söz ilə qırmaq olmaz,
Ölümün qabağında söz ilə durmaq olmaz.
Onlar heyrət içində
öldülər inanmadan,
Atılan güllələrin səbəbini qanmadan.
Daşlı, yamac aşağı
qan axdı yaralardan.
San ki, bu qan ölümün
qəzəbli imzasıydı.
Direktor dözür hələ, sonuncu ölmək üçün
Sanki körpələrini əvvəl ötürmək üçün
Sanki öz nifrətini ümidə yetirməyə,
Laqeyd, lal-dinməz baxan
Göyü bir də görməyə
Direktor dözür hələ...

Tutqun Göy altındasa
bu kimsəsiz Yer
Təkcə Yer kürəsidi
bu göylərin altında
Niyə Göy partlamadı
qəzəbindən, odundan.
Yağışı selləmədi
buludun qanadından.
Torpaq necə saxladı
üstündə qanlı izi.
Uşaq meyitlərinə

necə dözdü yetişmiş
sarı buğda zəmisi.

Onları öldürdülər...
Qara torpaq oldular.
qara Yerin üzündə
Qara qan-yaş oldular
anaların gözündə.
Serbiyada, dağların,
meşələrin, çayların
o üzündə, uzaqda...
Yenə qəmli gözlərlə
keçmişinə baxansan
Məndən uzaq olsan da
qəminlə çox yaxınsan.

Bu gün, 1971-ci ilin 21 oktyabrında
Mən Kraqusvatsdayam.
Bu gün otuz illiyi keçirilir o günün.
Gün çıxıb, ancaq mənə zülmət kimidir dünya
Gözü yaşlı muzeyə baxıram yana-yana.
Bu cənab direktorun şlyapası, bu da ki
Balaca bir kağıza hopub qalmış harayı:
“Mənim əziz qızlarım, atanı unutmayın!”
Uşaq arzularının donub qalmış odu var.
Belə də muzey olar?
Analar özlərini çırpırdılar daşlara,
dırnaqları torpağın daş üzünü cırırdı.
Gecələr sübhə kimi əriyən dərdlərinin
bənd-bərəsi qırılır, selləri açılırdı.
Uşaq addımlarının səsi gəlir qulağa
Üz sürtüb söyləyirdi
analar lal torpağa,

ağaclara, daşlara
niyə dirilmədiniz
susub durdunuz, nədən,
niyə qorumadınız
o vaxt körpə balamı
qəfil gələn güllədən?
Ağlamaqdan yorulub asta-asta durdular, 
Torpağa sancaraq 
	 nazik şamları yandırdılar.

Aydın gün işığında,
Təpələr arasında
titrəyərək sönmədi
zərif odu şamların.
Ürəyi başdan-başa
bu şöləylə dolmuşdu
fikirli adamların.
Təpələr arasında sakit
insan dənizi
lal-dinməz dalğalanır.
Anaların dərdinə
şərik olub Serbiya
tamam bura toplanır.

ÇUVAŞISTAN
Raisa SARBİ
(1951)

“ODLAR YURDU” SİLSİLƏSİNDƏN

I. ÇAĞIRIŞ

Uzaq Azərbaycanlı
yaxın dostum, əzizim!
Yaz nəfəsli çöllərdən
sənə yetişsin səsim!
Söylə görüm, necəsən,
Təzə nə var, nə yoxdu?
Bizim çəmənliklərdə
güllər çıraq-çıraqdı.
Qalxır qış yuxusundan
yenə kəndlər, şəhərlər.
Volqa buz geyimini
çıxarıbdır bu səhər.
Baxırsan ürək doymur.
Nağıldı yaxın-uzaq!
Atıb bütün işləri
Bizə gəlsənə qonaq!
Səni qarşılayacaq
dostların duz-çörəklə.
Xalqımız dostcanlıdır
sevsə, sevir ürəklə.
Gedək xatirələri
Təzələyək təzədən.
Baxaq bahar geyimli
neçə şəhərə, kəndə
Xəzəriniz Volqaya

ağuşunu açantək
Qucaqla yol gözləyən
Çuvaş dostunu sən də!

II. ODLAR YURDU

Çəkdi qucağına məni bir arzu
Gəldim işığına, gəldim oduna.
Sənə heyran olmuş bu çuvaş qızı
Düşəcək yenidən sənin yadına.

Qoy düşsün yadına bu vurğun baxış,
Bu tələsən ürək, bu asta qədəm.
İstədim güllərdən naxış bağlamış
Geniş çöllərində qərq olam, itəm.

Nağıldı Xəzərdən açılan səhər,
Nurlu şəlaləni kim unudar, kim.
Ana məbədlərdi – qarlı zirvələr
Önündə övladtək səcdəyə gəldim.

Əzizdi könlümə – qoynunda nə var,
Alışdı hissimdə sazın simi də!
Səndən gizlətmirəm, ey gözəl diyar,
Bir igid oğluna istəyimi də.

Bu yolun sevinci, həsrəti çətin,
Fikrim yellərinə qoşulub gedər.
Gedər ürəyimdə sözün, söhbətin,
Çuvaş nəğməsinə qoşulub gedər.

Sənin gözlərinə şimşəklər hopub
Polad damarlarda axır od qanın.
Ümman atəşindən tonqallar qopub
Yaşayır qəlbində övladlarının.

Canlı alovdular burda adamlar,
Əlləri hər nəyə dəysə isidir...
Zirvəyə qısılan qartal qalalar
Tarixin odlara abidəsidir.

Başını əymədin düşmənə, yada
Dostu qarşıladın duzla-çörəklə.
Belə insanların arasında da
Yaşamaq olarmı soyuq ürəklə?!

Gözüm gözəlliklə səndə görüşdü,
Bu gün ayrılsaq da eləmirəm qəm.
Odundan mənə də bir çınqı düşdü
Xoşbəxtəm – ürəyi odlu gedirəm.

FƏLƏSTİN
Mahmud DƏRVİŞ
(1941–2008)

BEYRUT

Suda alma, Mərmər çiçək, Daş kəpənək... 
Beyrutdu bu!
Qəlbin əksi, Bulud ətri, İlk qadının gül qoxusu...
Yorğunluqdan və qızıldan yoğrulubdur Beyrutumuz,
Soyuq gümüş, Bəyaz köpük, Həyat baha, ölüm ucuz.
Şam ilə Əndəlus birgə – Lələk salan göyərçinlər.
Beyrut mənim məhəbbətim! Aramızda ulduz közər.
Mən əvvəllər heç bilməzdim
Sussam belə qan danışar Beyrut adlı sevgimizdən.
Əcdadımtək yol gəlirik biz Beyruta.
Beyrut – Vətən...
Ləpələrə yağan yağış, ağzımızda payız dadı,
Bax, beləcə tapdıq bir gün
Tale kimi biz bu adı...
Çadırımız göy qübbəsi. Yağış altı, külək döşü...
Dözürük biz!
Palçıq daxma... Bu qarışqa yuvaları bizə əziz!
Tənəzzülün, çətinliyin övladıyıq. Hanı keçmiş?
Oxuyuruq, sanki daim belə olub tarix boyu:
Beyrut – bizim çadırımız,
çörəyimiz, həm duzumuz.
Beyrut – tale ulduzumuz…
Biz buraxdıq qəsbkarı evimizə,
Biz torpaqdan dişimizlə yapışmadıq. Dinləyin bir.
İndi qədim yaddaşımı, toyumuzu, yasımızı qorumağa
Mahnılarım keşik çəkir!
Əsir düşüb belə dərdli bir zamana

Qanımızı qoruyuruq yana-yana.
Bilirik ki, xalqı qanmaz qəddar sultan
Canilərin sinəsində ürək daşdan.
Bilirik ki, varlığımız bir güzgütək
Ancaq bizim qanımızdan görünəcək!
Cismimizdə ruhumuzu qan qoruyur,
Oxuyuruq, sanki daim belə olub tarix boyu:
Beyrut – bizim çadırımız,
çörəyimiz, həm duzumuz.
Beyrut – tale ulduzumuz.
Beyrut! Bəlkə sən olmusan ilk yuvamız,
son həddimiz?
Axtarırıq hardan keçir qəlbimizin damarları,
Cənub ilə sərhədimiz?
Silkələyib özümüzə qaytar bizi.
Sən yada sal,
Dəniz yuyub apardığı cismimizi!
İlkin uşaq səslərindən yol gəlirik biz Beyruta,
Beyrut çöküb qanımıza ağır-ağır.
Qanlar axır ürəyimə, qanlar axır!
Gözüm sanki ölüm, uçqun görmək üçün yaranıbdır.
Üzərimə əyilibdir zülmət kimi qatı kölgə.
O köksümdən basır məni, xırdalayır tikə-tikə.
O günahsız qurbanların haqqı bizim boynumuzda!
Ölkəmizdə doğulsaq da ölkəsizik.
Təmiz əlimiz gücsüzləşib.
Əmirlərin sarayından zindanların küncünədək,
Bu qaralan uçqunların arasında
Sığınmağa yer tapmayan,
Öz yurdumuz ola-ola yurdsuz qalan millət bizik.
Heç olmasa bizə bircə divar verin,
Ordan baxıb görə bilək od vurulmuş üfüqləri.
Ordan asaq qəmimizi,

Ordan hər gün Beyrut deyim,
Qoy yayılsın mənim səsim!
Heç olmazsa divar verin,
Heç olmazsa bircə divar!
Ordan bizi eşitsinlər yata-yata
nefti, ərəbi satanlar:

Beyrut – bizim son evimiz, otağımız.
Beyrut – bizim axırıncı ocağımız!

Bizim doğma üfüqləri sarıb zülmət, 
qara qüvvə, qanlı bir əl,
Həsrət, həsrət,
Mühacirət yollarında
Qismətimiz qəfil əcəl...
Okeandan cəhənnəmə,
Cəhənnəmdən okeana
Varlığımdır mənim yanan,
Sağda, solda, irəlidə
Hər tərəfdə – mənə hədə!
Hər tərəfdə dar ağacı,
Milyonların boynu üçün
ilgək açıq.

Beyrut mənim hər duyğumun ilk şahidi,
Mən ən gizli sözlərimi ona dedim.
Mən keçirəm küçələrdən,
Göyərçinli həyətlərdən,
Binaların qabağından,
Qəlbimdəki bir yarımçıq poemanın yollarından.
Mənim həyat dastanımın odu sönməz,
Qaralanmış vərəqlərtək çevirirəm bu şəhəri –
ürəyimdə təzə həvəs.

Beyrutun sərt, yoxuş hava cığırıyla
Aparıram torpağımı,
bircə əlçim ağ buludu.
Sağ ol səni, doğma şəhər,
Dumanın, daşın Beyrutu!
Bir tərəfdə nağılçılar,
Bir tərəfdə istilaçı,
Neçə yüz il mübahisə, qəzəb, aclıq
Beyrut daşdan nə yaradır?
Biri deyir sevənlərə cənnət guşə, səfa yeri,
Biri deyir yəhudiyə ocaq olan
təzə bir getto şəhəri
... Ürəyimdə nəbzim kimi vuran mahnı
Nə dayanır, nə yorulur,
Gah ağrıyır nizələrin yarasından,
Gah da elə özü dönüb nizə olur.
Həm enirəm, həm qalxıram sona yetməz pilləkənlə,
Ölüb yenə dirilirəm hər gələnlə, hər gedənlə.
Dəqiqələr biri qara, birisi ağ,
Vaxt dolaşıb kələf kimi.
Bu bədəvi ocağına üz tutaraq
pıçıltıyla söyləyirəm:
Həmişəlik, bütövlüklə mən burdayam!
Üzüm qəmdən qapqaradır,
Yad tozundan silkələyib öz dilimi
İslam adlı dinimizdən soruşuram hakim kimi:
Cavab versin qoy nəhayət
Hansı daha əzəlidir:
neft, ya nifrət?

...Yol gedirik uzaqdakı bir nəğməyə,
Azadlığı dirildəcək bir ölkəyə.
Məhəbbətlə qidalanan sevənlərtək

Bizi hava yedirəcək, içirəcək,
Yaşıl taclı ağaclardan
şəfəq düşür hər tərəfə.
Biz qalxırıq
bir yol, on yol,
yüz-yüz dəfə,
min-min dəfə...
Neçə-neçə dostumuzu torpaqlara verib hər gün
vuruşuruq hələ yatan bu xalq üçün,
Bizim ömür dastanımız axıb gedir qan yerinə,
Şəfəq saçır dan yerinə,
Bəxtəvərdir yer üzündə yaşayanlar,
Bəxtiyardır həyat, nəsə,
Tiranların hökmü altda inləməsə,
Korluq, zülmət onu zəlil eləməsə,
Qoy yaşasın həyat azad,
Qoy yaşasın azad həyat!

Havaya yaz gələn kimi
qəfil gəldi göyə, yerə –
üstümüzə bəhanəsiz
qanad gərdi müharibə.
Məgər Beyrut çilik-çilik
qırılası güzgü idi?
Özümüz də çilikləndik,
Məgər bu yol düzgün idi?
Biz gedirik güllələrin hədəfində
Bəlkə artıq ölümə də öyrənmişik?
Bəsdi, yetər!
– Biz həyata öyrəşmişik, ölümə yox.
Biz sevgiyə öyrəşmişik zülümə yox!
– Bəlkə bizim həyatımız gərəksizdir!
– Yox, heç zaman tükənməyən mövzumdur bu.

– Onda niyə müharibə onu əzdi?
– Davanın da yetişəcək axır sonu.
Dava bizi sürükləyən, sıxan, əyən...
Ancaq tarix yürüşünə dava deyil yol göstərən.
– Bəs üfüqdə o alışıb-yanan nədir?
– Ayrı üfüq!
– Yoxsa yenə müharibə, yoxsa yenə təzə cəbhə?
– Sən davada ölənlərin hamısını tanıyırsan?
– Tanıyıram ölənləri,
ancaq təkcə ölənlər yox,
doğularaq yer üzünə dava vaxtı gələnləri...
Doğulurlar ağac altda,
doğulurlar yağış altda,
doğulurlar qışda, qarda,
doğulurlar qayıqlarda,
doğulurlar qayalardan,
doğulurlar güzgülərdən,
dərd-kədərdən,
doğulurlar məscidlərdən,
küləklərdən, qönçələrdən,
doğulurlar gecələrdən
doğulurlar sızıltıdan, qəhqəhədən,
doğulurlar məğlubiyyət-qələbədən,
doğulurlar həm sevincdən, həm də qandan,
doğulurlar həm əvvəldən, həm də sondan,
doğulurlar gözü yaşlı bir diyardan,
doğulurlar atalardan, analardan –
doğulurlar gecə-gündüz
boy ataraq üzümüzə gülmək üçün,
ölüb yenə doğulmağa,
doğularaq ölmək üçün!
Görürsənmi Beyrut nədir?
Bir gözü tox, bir gözü ac!

Mürəkkəbtək axan qanım, müharibə...
Dəniz kimi axan qazanc,
Dəniz bəyaz, gümüşü göy ilk baharda
bir az yaşıl.
Qəzəblənib coşduqca o, qırmızısı qatılaşır.
Dəniz: sərvət, al qanımda cövhəri var,
Sevilməyə layiq hər şey bu kəlmədə qərar tutar.
Müharibə: baş tutmayan tamaşamız,
oynayırıq bu dramı həm mətnsiz, həm kitabsız.
Müharibə: olanların-olmazların xatirəsi.
Müharibə: əvvəli qan, sonu hava.
Müharibə: kölgəmizi deşib keçir,
tufan salır qapıları qoparmağa.
Mürəkkəb ver!
Yol göstərən!
Dəstəmizin qabağında gedənlərə,
dodaqlarda nəğmə kimi
kəlmə-kəlmə bitənlərə:
bu kədərli dənizləri qüssəylə seyr edənlərə.
Mürəkkəb ver!
“Nənəm, uç”dur, ya qaraca bir qarışqa.
Şair, daha nəyin qalıb bu yeganə ümidindən
bu balaca körfəzindən,
nəyin qalıb ondan başqa!...

Qazanc isə – müharibə yetirməsi!
Zaman-zaman yenə geri qayıdır o.
Ceyranların arxasınca ilkin ova çapa-çapa
tarlaları, kotanları tərk edəndən
Asiyada, Avropada
sosialistlər baş qaldırıb
sözlərini deyənəcən
yollar keçən, dövran sürən

qazanc bizə hökm eləyir,
Sözdən qovub, işdən qovub, 
		  biyabanda atır bizi,
Oğurlayıb başlı-bütöv satır bizi.

Beyrut – ömrün xoşbəxt anı,
Beyrut anın xoşbəxtliyi,
Cənnət bağı!
Qu tükündən gül yatağı,
ixtiralar bazarıdır.
Öyrəndiyi köhnə risklə
elə alır, elə satır!
Şərq qanının qiymətiylə
eyni vaxtda bahalaşan,
eyni vaxtda ucuzlaşan
qızıl kimi,
dolların qiyməti kimi
o da enir, o da qalxır...
Yox, yox, Beyrut – döyüşlərin kompasıdır,
gözlərimiz ona baxır.

...Biz yandırdıq gəmimizi,
ulduzumuz həkk olunub divarlara,
Odlu döyüş meydanında sinəmizdə ağır yara...
Düşmənlərə deyirik ki,
Beyrut – bizim bəxtimizə düşən alma,
zor-güc ilə gülümsəyən, ancaq vuran qızıl ürək,
bircə ovuc ümid – ada,
Bu məhv olan dünyamızda
Beyrut təzə blokada...
Bir meydanlıq sevinc tapıb
mən özümü xoşbəxt sandım,
Həyəcanlı fit səsiylə nişanladım.

Yelkənləri yandıraraq avtomatı qucaqladıq,
Günahımız varmı bizim?
Tükə bağlı bir həyatı qucaqladıq.
Oyadarıq bu torpağı, qanımızı içib bizim,
oyadarıq onu bir gün, sevgimizin
şəffaf, isti göz yaşları
yuyar, yuyar şahidlərin saçlarını.
Gözümüzün istisindən
ölülərin buz bədəni isinsin ki,
qayıtsınlar bu torpağa
Onun hər bir qarışını,
çiçəyini, taxılını,
əvvəlini, axırını
qanımızla qoruyuruq...
Bizim həyat gəmiləri bu torpaqda yandırılıb,
Biz Sizə üz çeviririk, ey torpağa çevrilənlər.
Səsləyirik Sizləri biz.
Ölkələrdən dönüb gəlir əks-səda,
Bizim həyat gəmiləri bu torpaqda yandırılıb.
Çadırımız – müharibə küləyində!
Neçə ordu dikələrək
canlı insan divarıyla
gəlib bizə yetişsə də
Çəkilmərik qanımızın sərhədindən!
Qanımızda coğrafiyam!
Xəritəsiz qalan Vətən!
Odlu ölüm cəbhəsində durub yenə,
Biz deyirik dönə-dönə:
– Bu səngəri tərk etmərik!
getməyincə zülmət gecə!
Beyrut yığıb pəncəsini
pələng kimi tullanacaq!
Dənizdəki qızıl alma!

Göyün əlvan ətəyinə çilənmiş qan!
Söz şahmatı. 
Ruhumuzun son qırığı.
Ağır sükut. Yalvarışla kömək uman.
Ay işığı çiliklənir – toxunduqca daş hasara,
Beyrut – sülhün, göyərçinin
kürəyində yaqut yara...
Uçuqlarda bitən çiçək,
İlkin öpüş, titrək ürək,
Əl yetişməz məğrur arzu.
Dənizlərin, ölənlərin ağ kəfəni,
Daş dastanım, daş əsərim.
Köksümüzdə pırıldayan hissimizin torağayı,
Öz oğlunu – ümidini itirən bir ana kimi
daş üstünə çökərək göy
batıb ağır dərdə, qəmə.
Ona qulaq kəsilibdir qızıl güllər,
ətirli köz.
Qırğınların, qılıncların arasında
Durur məğrur, məğlubolmaz,
hər qüvvədən uca olan
Əbədi SÖZ!

1984-cü il

GÜRCÜSTAN
Medeya KAXİDZE

HƏMİŞƏ BELƏ OLUB

Kimdi buna günahkar,
Gələcəkmi gözləsəm.
Kim sözümə inanar,
Məhəbbəti pisləsəm?!
Yaxşısa da, pissə də
Sevgisiz anım olmaz.
Onu da bəyənməsəm
Daha duyanım olmaz.
Həmişə belə olmuş,
Belə olacaq yenə.
Başqasını sevirsən,
Uzaq olsa da sənə.
Gəzirsən, axtarırsan
Xəyalında dünyanı.
Görmürsən öz yanında
Sənə vurğun olanı.
Başqasını sevirsən,
Artırır əzabını.
Bircə yol düşünmürsən,
Bəs məni sevən hanı?
Sevdiyin səni duymur,
Duymursan sevənini,
Biri səndən yan qaçır,
Biri axtarır səni...

KUBA
Xose MARTİNİ
(1853–1895)

* * *

İki vətən verib taleyim mənə,
Birisi – Kubadı,
birisi Gecə.
Günəş taxtdan düşüb,
üfüq dalında
əlində qərənfil, səssiz-səmirsiz
kədərli qadıntək üz gizləyincə
Kuba göz önündə canlanır tamam,
titrək əlindəki qanlı gülləri
bircə baxışımla mən tanıyıram.
Coşqun ürəyimi daşıyan sinəm
 indi başdan-başa viranə, boşluq.
Yəqin ki, dünyadan köçmək vaxtıdı
“Əlvida” sözünə yaxınlaşmışıq.
Gur işıq, doğma səs kəsər yolumu
Gündüz arzulardan imkanım varmı?!
“Əlvida” söyləyib vidalaşmağa
Gecədən münasib vaxt tapılarmı?!
Ancaq elə bu vaxt sübhün yelləri
əsir, təmizləyir qəmdən qəlbimi.
Yenə də döyüşə çağırır məni.
səhər şəfəqləri – bayrağım kimi.
Qanlı qərənfili qırıb atıram,
açıram qapımı səhər yelinə.
Göyləri dolduran al buludlartək
Kuba göz önündə canlanır yenə.

                           ***
Çöllərdə soluxan bir ot sayağı* 
Köksümə baş qoyub dayana ürək.
Tabutum vətənin geniş torpağı,
Yana başım üstə ulduzlar şamtək.

Qoy satqınlar girsin daş məzarlara,
Soyuq məzarlara, yaş məzarlara,
Namusla yaşadım, bu söz – adımdı,
Üzü Şərqə ölmək mükafatımdı...



477

Nikolas GİLYEN
(1902–1989)

KİÇİK PLOVDİV BALLADASI

Plovdivin o qəribə gecələri
uzaqdadı.
Bu ayrılıq ürəyimi sızıldadır
vəssalam...

Göy gözünün qəmli, dərin baxışları
uzaqdadı.
Nəmli idi toxunulmaz dodaqların
vəssalam...

İşıq saçan Bolqarıstan səmaları
uzaqdadı.
Göy üzünün ulduzları sayrışardı
vəssalam...

Yollar boyu səssiz, qoşa addımımız
uzaqdadı.
Qədəmimiz ayrılığa atılırdı
vəssalam...

Keçmədiyim o qapının astanası
uzaqdadı.
Orda cəmi bircə dəfə öpüşmüşdük,
vəssalam...

GÜN AYDIN, FİDEL!

Başqa təyyarəyə minmək istəyən
Yol keçən, tranzit sərnişinlərə.
– Hə, müsyö, hə, senyor,
Mən Kubada doğulmuşam.
İl boyu yaşıl olan palmaların altında
Evə qayıdıram, ləngidim burda.
Eşidirəm, senyor! Şəkərmi dedin?
Bəli, varımızdır, dənizdə bitir.
– Dənizdə? Şəkərlə örtülüb bütün?
– Dənizdə, bəli...
– Bir də ki tütün?
– Dənizin üstündə qapqara tüstü,
Dözülməz isti...
– Rombu oynayırsız,
ax, nə gözəl rəqs!
– Yox, senyor, oynamaq əlimdən gəlməz.
– İngiliscə necə?! Danışırsınız?
Onu Amerikada bilməyənmi var...
– Yox, müsyö, yox, senyor,
İngilis dilini düşmürəm başa
Başqa təyyarənin sərnişiniyçin
Heç vaxt ingiliscə danışmamışam...

Yadımdadır göz yaşları, ağrı, nalə,
Həyat keçdi öz yoluyla.
Alov saçan qanlar axdı,
Çatdı yurda dönmək vaxtı.
Axır mən də qayıtmışam öz evimə.
Sabahımı çəkib-çəkib bu gün etdim.
Gəlmələri torpağımdan sürgün etdim.
Cənab Bud, cənab Taft,

Artıq əlvida!
Əlvida, cənab Mequn!
Əlvida, cənab Linç
Əlvida, cənab Krauzer.
Əlvida ay müsyö, ay senyor, ay ser...
Siz də cənab Gecə,
cənab Qaranlıq,
Əl çəkin!
Sonunuz yetişdi artıq.
Rədd olun, rədd olun, heyvan sürüsü!
Bəllidir içiniz – içalatınız.
Ürək bulandırır, ta bundan belə
dilimə də gəlməz sizin adınız!...

Tezdənnən, dan yeri ağarmamışdan
yazı stolunun arxasındayam.
Gün qalxıb,
işimsə tükənən deyil.
Çaylar guruldayır...
– Gün aydın, Fidel!
Gün aydın, bayrağım, gerbim, gün aydın.
Torpağa ox kimi sancılan palma,
Sülhüm, azadlığım, hərbim, gün aydın!
Gün aydın, yaşıla bürünmüş üfüq,
Doğma üfüqlərdən boylanan səhər.
Medalın üstünə qara saqqallı
Yumruğu düyümlü həkk olan rəhbər...
Syerra-Maestrada donan dalğalar.
Gün aydın, göy dəniz,
zirvədəki qar.
Mənim iş otağım, əllərim, misram,
Çörəyim, xörəyim, çəngəl-bıçağım,
Qara ayaqqabım, qabım-qacağım...

Gün aydın, tarlamda yetişən düyüm,
Səmamda günəşim, qəlbimdə qanım.
Qara dalğalarım, qaranquşlarım.
Bayram günləritək bəzək-düzəkli
Gözləri gülümsər, məğrur vətənim,
Senyorlar, xanımlar, qızlar, oğlanlar
yaylalı, düzənli – əzizim mənim!
Gün aydın, səhəri mahnıyla açan,
küçədə sevincdən oynayan, uçan
qıvrımsaç uşaq...
Gözümü açdığım müqəddəs ocaq...
Gün aydın, zəhmətkeş, tüfəngli fəhlə,
Gün aydın, tüfəng.
Gün aydın, traktor,
Gün aydın, şəkər.
Gün aydın, şəhərin küçələrindən
Sel kimi axışan nümayişçilər...
Qamıştək incəbel gözəl, gün aydın,
Qocalar, analar, dostlar, qardaşlar,
Ayağıma dəyən ay qara daşlar.
Gün aydın, torpağa axıtdığım qan,
polad yumruqlarda sıxılıb qalan
zərif saçaqları qarğıdalının.
Yağış təzə keçib, çəmənlər hələ
uyuyur yağışın gül nəfəsiylə.
Nəmli yarpaqların yaşıllığını
Yenə qarışdırıb ərköyün külək.
Daha küçələrdən ağ dərililər
qara dəriliylə qoşa keçəcək.
Vadilər üstündə dolaşır rüzgar, 
Tukin yamacları yenə yamyaşıl,
Yenə Sinsontanın coşqun cəhcəhi
Gün aydın, işığım, sözüm, fərəhim.

Hər günün sevinclə başlansın, ay el,
Gün aydın!
Gün aydın, Kastro Fidel!

MAHNI

Əlim tale ətəyində
Düşdüm bu uzaq yollara.
Kürəyimdə tər qoxuyan
Su – isinmiş, çörək – qara,
Düşdüm bu uzaq yollara.

Çox səslədim: külək, külək,
Sənə yoldaş olmuşam mən.
(Doğan günəş, cavan günəş
Asılıbdır üfüqlərdən)
Sənə yoldaş olmuşam mən.

Çəmən gəzdim yaşıl otlu,
Beləsini tapmaq çətin.
İyirmi yeddi kəpənək
Üstündə bir qərənfilin –
Beləsini tapmaq çətin.

Qızıl günəş əlimdədir –
Bunu demək olmur ancaq.
Qızıl günəş əllərimlə
Qismət-qismət paylanacaq,
Bunu demək olmur ancaq.

Əlim tale ətəyində, –
uzaq yoldan qayıdıram.

Torbadakı çörək payım
Yırğalanır aram-aram –
Uzaq yoldan qayıdıram.

YAŞIL KƏRTƏNKƏLƏ

Bir adı da Karib olan
Doğma Antil dənizində –
Sərt dalğayla qamçılanmış,
Ağ köpüklə naxışlanmış
Kuba – yaşıl kərtənkələ...
Asta-asta yırğalanır;
Günəş sularda üzdürür,
Külək qovur geri onu.
Nəğmələri göz yaşıdı
Bəbəkləri – çay daşıdı.

Tikanlı şəkər qamışı
Toxuyubdu çələng ona.
Ancaq taca bənzəməz o.
Bir qul kimi, öz başını
Qızıl tacla bəzəməz o.
Çölü özgəni yandırır
İçi özünü-özünü.
Evində bir qul olsa da
Məğrur gəzir yer üzünü.
Dərdlilərin dərdlisidir,
Kuba – yaşıl kərtənkələ.

Bəbəkləri – nəmli daşdı,
Nəğmələri gözü yaşlı.
Durub dəniz qırağında

Keşik çəkir. 
Ey zülmkar.
Yadda saxla ölüm saçan
Nizələrin qəzəbini,
Alovların od dilini,
Dalğaların əsəbini
Dartıb-dartıb xəritədən
Çıxaracaq dırnağını –
Oyanacaq daha Kuba –
Uzun, yaşıl kərtənkələ...
Bəbəkləri nəmli daşdan,
Gözü yaşlı kərtənkələ! 

Ruben Martines VİLYENA
(1899–1934)

VƏTƏNDAŞ MƏKTUBU

“Dövləti təhqir edib...
Məhkəməyə verilsin!”
İlan sancıb elə bil... qalxır nazirin səsi.

Azğınların naziri! Bu da dərs olar bizə,
Canlı hasar olarıq müqəddəs ölkəmizə.

Yoxsa xaricilərə satılar yurdun varı,
Pula satar Kubanı siyasət dəllalları.

Yalançı patriotlar, yalançı qəhrəmanlar,
Evlərində karnaval, səslənir barabanlar.

Mətbuatda don geyir nazirlərin yalanı;
“Ali məqsədlər güdür, gör nə pakdı vicdanı!”

Biz hər şeydən xəbərsiz, onlara xoşdu bu da,
Onlar yalanda boğur vicdanı da, xalqı da...

Bizimsə haqqımıza kabinet kinlə baxır,
Bilməyir hara yozsun siyasi çaşqınlığı.

Hələ ki, düz gəlməyir işimizlə sözümüz,
Giririk Sem dayının torbasına özümüz...

Doğrudanmı unutduq bu yurdun şöhrətini
Babaların adını, ərlik əmanətini.

İgidlərin döyüşə səsləyən harayını,
Unutduqmu bu yolda qurbanların sayını?



485

Kələ-kötür daş yolda polad təkər gülürdü,
Atların dırnağından ulduzlar tökülürdü.

Keçək yenə hücuma! Məhv edək alçaqları,
Parlasın baş üstündə inqilab bayraqları...

Ruhu təhqir olunmuş şəhidlər qisas deyir,
Müstəmləkə altında yaşamaq olmaz deyir.

Qoy döyüş meydanında öz şərəf-şanımızla
Yuyaq günahımızı tökülən qanımızla!

Aclıqla, əziyyətlə nə qazandıq, itməsin,
Çəkdiyimiz bu zəhmət bir də hədər getməsin.

Biz yaşatdıq Martinin köksündəki arzunu,
Çiçəklənsin, ucalsın Kuba illər uzunu...

Qoy zəngin yurdumuzda kubalı qalmasın ac,
Halal nemətimizdən verməyək yada xərac.

Bir də lənətlənməsin sevgi, inam məbədi, 
Azadlıq dilənməsin övladımız əbədi!

And içirəm, Vətənin köksündə axan qana,
Mən doğulan günümdən azadlığa qurbanam!

Məni qorxuda bilməz nə iftira, nə hədə,
Düşmənlə danışaram mən də silah dilində.

Təhlükə çoxaldıqca, hünər səsləyir bizi
Bizə zülm eləyənə tez yetişər əvəzi.

Mən bir sıyrılmış qılınc, qoy şahid olsun hamı,
Öpürəm bayrağını doğma Amerikamın...

Boni Fasio BİRNE
(1861–1936)

MƏNİM BAYRAĞIM

Qürbətdən qoynuna qayıdanda mən,
Didərgin könlümdə kədər yanırdı.
Başının üstündə, ay ana Vətən,
Özgənin bayrağı dalğalanırdı.

Gözümü yaş tutdu, bu görüş çağı,
Yuxumu görürəm, nədir bu dərdin?
Ey mənim şərəfli Kuba bayrağım
Niyə öz yerini özgəyə verdin?

Taleyin payından qismətim azdı,
Keçdi boş sözlərə uyan çağımız.
Bircə inamım var: öz səmamızda
Gərək dalğalansın öz bayrağımız.

Qəbiristana dönmüş torpağımızı
Hücumla yadlardan təmizləmişik.
Büküb güllələnmiş bayrağımıza
Neçə dostumuzu dəfn eləmişik.

Möhtacmı olubdu yapma rənglərə,
Mənasız tərifə çox qulaq asdı.
Ona inamını itirənlərə
Dünyanın ən ağır cəzası azdı...

Zindanlar küncündə düşsən də oda,
Şikayət etmədik, ürək dağ oldu.

Qürbət yollarının şaxta-buzunda
Bizi isindirən bu bayraq oldu.

Ey Kuba bayrağı! Satqın əlləri
Qoymadıq bircə yol toxuna sənə.
Yalqız ulduzunla illərdən bəri
Nur saçdın əsarət zülmətlərinə...

Hayanda olsam da Vətən bayrağı
Nəğməmdə vüqarla dalğalanıbdı.
Mənimtək sürgündən gəlib sorağı
Könlümdə, şeirimdə odu yanıbdı.

Azad adamızda, okean üstə
Gülür könlümüzdən doğulan səhər.
Qoy günəş ucalsın bu cahan üstə,
Axsın bayrağıma qızıl şəfəqlər.

Onu sındırmağa əssə küləklər,
Düşmən bəd niyyətlə gəlsə də bir gün.
Məzardan dikələr qəhrəman ərlər
Yenə bu bayrağı qorumaq üçün!

Fayyad KAMNE
(1930)

GƏMİLƏR

Havananın
mavi, coşqun
limanına
gəlir nəhəng gəmilər –
yükü dostluqdan,
neftdən.
Baxıram, qonaqları
yaxşı tanıyıram mən.

Oxuyuram dənizin –
dalğa qırçınlarında
Əks olunan qəribə,
ancaq sadə adları.
Sinəmə sığmır yenə
iftixarım, vüqarım.
Bilirəm, tək deyiləm
Ətrafımda adamlar
qağayılar, ağaclar
pəncərə, neft, dalğa, quş,
günəş, maşın, su, səma...
hər yanda doğma üzlər,
hər yan həyatla dolmuş...
Burdan, bəndin üstündən
görürəm doğma liman
qızıl şəfəqdə çimir.
Dost elin elçiləri
atır mavi sulara
ağır lövbərlərini.

Nə fərqi bu körfəzin
suyu qanımdı mənim!
Uca bəndin üstündən
Görürəm ki yenə də
Maşınların karvanı
Tərk eləyir limanı.
Gəmilər yırğalanır,
öz sabit vüqarıyla –
neft axır, dostluq gedir
Havana yollarıyla...

Bu bəndə dalğalar
çırpılır hər an.
Sülhün, azadlığın rəngi kimi ağ,
İri damlalardı üstümə yağan.

Rexino PEDROSO
(1896–1983)

BU BİZİM TORPAĞIMIZDIR

Yaxamızdan əl çəkin,
Rədd olun yurdumuzdan!
Aparın dolları, banklarınızı,
Ordunu, silahı, tanklarınızı.
Şəhərlərin lal-dinməz
kədəriyik biz.
Vətənin cadar-cadar
əlləriyik biz.
Gedin! Andıra qalsın
Sizin bu dəbdəbəniz,
diliniz, Allahınız, şöhrətiniz, çininiz.
Onlar bizim torpağın
görkəmini dəyişdi.
Yüz yol səsimizə qulaq asdınız,
Bir yol dərdimizi eşitmədiniz.
Siz girov verdiniz bizə hər şeyi,
Bizi evimizdə qonaq sandınız.
Bədbəxt günlərimiz sevincinizdir,
Lüt qaldıq – bəzənib tumarlandınız.
Yox, biz də insanıq,
		  biz də varlıyıq.
Dəniz ürəkliyik, dağ vüqarlıyıq.
Qoymarıq talana bu xəzinəmiz,
 Allahın sizintək bəndəsiyik biz
Al günəş – dəmirçi,
mahnımızsa – gürz...
Okean xalçamız – balıq naxışlı.
Bu yurdun sahibi öz xalqımızdır –

Polad əzələli, şimşək baxışlı!...
Sevinci də bizim, dərdi də bizim.
Dözərik, baxmarıq heç çoxa, aza,
Qızıl pullar kimi dirənib gələr
Azadlıq günləri ayağımıza!...
Doğma yurdumuzun var-dövlətini
Fəhlə əlimizdən kim qoparacaq.
Rədd olun!
Qoy doğsun öz səhərimiz,
Siz onun yolunu kəsdiniz ancaq!
Bizimdir torpağın hər bir qarışı,
Ondan arzu qalxır, ümid göyərir...
Bir xalq itiləyib öz orağını
Tale zəmisini biçməyə gəlir!

QIRĞIZISTAN
Soronboy CUSUYEV
(1926–2016)

ODLAR ŞƏHƏRİ
“Azərbaycan dəftəri”

Bakı! Bakı! Sən sehirli qalasan
Adın tutdu yerlə göyün arasın.
Ürək sənsiz bir quş olur – yaralı
Gəlirəm ki, sağaldasan yarasın.

Görüşürük, duyğularım oyanır,
Biz ki, dostuq, dostlar qoşa dayanır.
Gündüzləri göz oxşadan çiçəksən
Axşamın da gül rənginə boyanır.

Bakı! Bakı! Sən gözəlsən, ulusan,
Zəhmətkeşim, müəllimim, yolumsan,
Dövrün yükü çiyinləri əyəndə
Sən yapışdın şəhərlərin qolundan.

Sən Xəzərin sahilinə sərili,
Odlu köksün tufanlara gərilib.
Qoca tarix çəkib səni sınağa
Ümidləri yenə səndə dirilib.

Zülmün paslı qandalını qıran – sən,
İnqilabın səngərini vuran – sən!
Şəhid olmuş igidlərin adına
Heykəl olub bu dünyada duran sən!

Nəğmə sənin, ilham sənin, söz sənin,
Ovundurdun taleyindən küsəni,
Qardaş kimi yollarından bir keçir
Bu gün yenə Vurğun ilə Yesenin.

Tarix çətin, çox yoxuşda iz itdi
Odlu sevgin əsrlərə bəs etdi,
Neçə xalqa açdın geniş qəlbini,
Neçə eli öz odunla isitdin.

Səsin gəldi göyün yeddi qatından,
Fərəhləndim, qanad taxdım adından,
Min işıqlı, min ulduzlu şəhərim,
Şeirimə də bir pay ayır odundan!...

NİZAMİ TORPAĞINDA

Bu, ömürdən kam aldığım gündü, bax,
Hər addımda tarix özü dindi, bax,
Dahi şair söz toxumu səpmişdi
Bəhrəsinə biz heyranıq indi, bax!

Burda onun – ölümsüzlük tapmağı,
Burda onun – qəm dağını çapmağı...
Burda yanar ürəyindən od saçıb
O sevibdi qıpçaq qızı Apağı.

Burda yağan leysanlara göz qoyub,
Burda igid insanlara göz qoyub,
Səmaların, torpaqların sirrini
O açdıqca dastan-dastan söz qoyub.

Gəncə onun xəzinəsi, yatarı
Burdan uçdu müdrik sözün qatarı.
Səadəti Apaq ilə gəlmişdi
Apaqla da bitdi ömrün baharı.

Şama döndü, külə döndü söz üçün
Dastan-dastan gəlib keçdi ömür-gün.
O Fərhadı dağ çapmağa göndərdi
Zülmə çaldı ancaq özü külüngün.

Ömür keçdi, zəhmət ağır, yol çətin,
Yorub keçdi ehtiyacı, möhnəti.
Beş dastandan toxuduğu qanadla
Uçdu uca zirvəsinə sənətin.

Beş dastanda beş aləmin barı var,
Günəşi var, zirvəsi var, qarı var.
Sevgisi də, sevinci də, qəmi də
Ümidsizin göz yaşını qurudar.

Məzarının üzərində açan yaz
Kəlməsindən, hikmətindən uçan yaz.
Ümmanını necə üzək sonadək
Yaratdığı dünyasına sığışmaz.

Bu dünyada biz gedənik, o qalan,
Bir çınqı da alammadıq odundan.
Gəlmişəm ki, bu müqəddəs türbəyə
Baş endirim Manas yurdu adından.

GÖY-GÖL

Bir gözələ rast gələndə
Şahid çəkib günü, ayı
İgid deyər təbəssümlə
“Bu dünyada yoxdu tayın”.

Sonra daha gözəlini
Görən zaman neyləsin bəs.
Heyrətindən daşa dönüb
Deməyə söz tapa bilməz.

Mən də çaşıb çox yerlərə
Çox tərifli söz demişəm.
Göy-Göl adi göl deyilmiş,
Bu günədək bilməmişəm.

Ancaq onu görən zaman
O “gözəllər” çıxdı yaddan.
Gördüm Göy-Göl möcüzədir,
Sehirkardır yaranışdan.

Qana gəlmiş qırğı kimi
Təbəssümlə baxan sənəm,
Dedi qırçın dodağıyla:
“Gözəlliyin şahı mənəm”.

Sularında ay üşüyür,
Günəş ötür, bulud yanır.
Meşə saçı küləklərdə
Asta-asta daraqlanır.

Bu sahildə qoşa gəzib,
Nizamiylə Apaq bəlkə.
İlkin sirri, ilkin sözü
Biz Göy-Göldə tapaq bəlkə.

Göy səmadan qopub düşüb,
Bu dağların göy sirridir.
Görməyənin xoş halına,
Görən onun əsiridir.

Sözə gəlməz, gözə gəlməz,
Gəlsə, təzə soraq gəlsin!
Azadlıqdan bezən varsa
Qoy Göy-Gölə qonaq gəlsin!

YÜZ OTUZ YAŞLI QOCAYA

Çox eşidib, çox şey görən,
Yüz otuz il ömür sürən
Məhəmmədi yoluxmuşuq
Qayıdan baş biz Göy-Göldən.

Çinar altda süfrə açıb,
Baxışları hikmət saçır.
İsti çayı qurtum-qurtum
O içdikcə bürkü qaçır.

Saçlarında əsrin qarı,
Süfrəsində ömrün barı,
Cismi keçmiş, özü bu gün
Fikri – gələcək baharı.

Yastığını hamarladı,
Saqqalını tumarladı,
Yüz otuzda yaddaşa bax
Əsri birdən qamarladı:

– Altmışı verdim yelə
Zülmət çökdü aya, ilə
Çox gözlədik bir yelə əsə
Gözümüzdən yaşı silə.

Yetmişimdə söküldü dan,
Aləm oyandı yuxudan,
Elliklə əl-ələ verdik
Qocalığım çıxdı yaddan.

Dedik: – Hələ gümrahsınız,
Bu yaşda çox qıvraqsınız.
O qalmadı zarafatdan
Dedi: – Bəs nə, uşaqsınız.

Soyumayıb hələ qanım,
Sizin kimi bir cavanam.
Yüz otuz il çox tez uçdu
Nə qısaymış, ömür, canım!

Gördüm Məhəmməd atanı,
Nurunu verib batanı,
Daha adam öz yaşını
Yada salmağa utanır...

LƏNKƏRAN–ASTARA YOLUNDA

Yaşıl dünya, mavi səma,
Yollar dolama-dolama.
Yol üstündə sərv ağacı
Durub salama, salama!

Sol yanda Xəzərdi – coşur,
Öndə çay tarlası – yaşıl,
Bu mübarək, bərəkətli
Torpağa sevinc yaraşır.

Dəniz doymur nəğmələrdən,
Dağlar göyə dəyir deyək.
Ürək deyir öz-özünə:
“Cənnətəmi düşmüşəm mən?!”

Gözəlliyə, bolluğa bax!
Naringilər çıraq-çıraq.
Qızlar barlı budaqlardan
Səbət dolu nur yığacaq.

Çay tarlası ləpələnib
Qoynuna gül səpələnib.
Qara gözlərə baxmaqdan
Ürəyimə qor ələnib.

Düzü çiçək, dağı çiçək,
Yolu çiçək, bağı çiçək,
Günəş də çiçəyə dönüb
Bu torpağa səpiləcək.

Bir quş olub ötürəm mən,
Külə dönüb bitirəm mən,
Yol ilə yox xoşbəxtliyin
Qanadında gedirəm mən.

ŞƏRBƏT PAYLAYAN QIZ

Göy üzündən günəş baxır,
Başımıza çiçək yağır,
Şairlərin qabağına
Astara elliklə çıxır.

Təbiətə zinət verir,
Baxışlara heyrət verir,
Bir qız dolu piyalədə
Mənə gülgün şərbət verir.

Qarşımdakı bir xəyalmı,
Mən susuram, dilim lalmı,
Piyaləni dodağıma
Aparmağa heyim qalmır.

Aralandı gül dodağı:
“Əvvəl için, sonra baxın”.
Mən ayıldım: “Əhsən!
Qüdrətinə bu torpağın”.

Səadət ol yurdun üçün
Taleyinə saçılsın gün,
Şərbət kimi şirin olsun
Sevdiyinlə keçən ömrün...

ÜRƏYİMDƏ TAPIRAM

Əliağa Kürçaylının xatirəsinə

İki yurdun iki cavan akını
Moskvada görüşəndə ilk dəfə.
Bilmirdim ki, biz ürəkdən yaxınıq
Söhbətimiz tez çatmışdı hədəfə.

Gürcüstanda biz görüşdük yenidən,
O yaşda ki, gərək bəhrə dərəsən.
Tbilisi çox gözəldir, – dedim mən.
Dedin: – Gəlib Bakını da görərsən!

İllər ötdü, bu arzuya yetdim mən
Yollarıma gur işıqlar düzüldü.
Sahil boyu yenə qoşa gəzərkən
Pıçıldadım: “Doğrudan da gözəldi!”

Mərdəkanda Yeseninin muzeyi
Açılan gün fikirliydin sən yaman.
“Şair niyə az yaşayır?” – söyləyib
Qəmli-qəmli köks ötürdün astadan.

Azərbaycan, Qırğızıstan vurğunu
Könlümüzdə yurd salmışdı Yesenin.
Dilimizə çevirdikcə biz onu
İki dəfə ucalmışdı Yesenin.

Bir gün sən də qonaq gəldin bizlərə
Alatau dağlarında iz açdın.
Susamırdı Çuy yolunda yüz kərə
Biz Manasın qüdrətindən söz açdıq.

Türbəsinin hər daşından nur damar,
Sordun Manas, bu qəbrəmi sığırsan?
Manas ata zirvəsindən yurduma
Gördüm sən də heyran-heyran baxırsan.

Aylı gecə Aytmatov ocağı...
Qumıs içdik, unuduldu kədər, qəm.
Nərə çəkdin sən pəhləvan sayağı:
“Dilimizə Manası mən çevirrəm”.

Sən Danteni səsləndirdin dilində
Manası da çevirərdin şübhəsiz.
Aciz qaldın fəqət ömrün əlində,
Nə söyləyək sərt taleyə indi biz.

Yenə gəldim, dərə aşdım, dağ aşdım,
Yenə sahil gah günəşli, gah aylı
Mən bağları yalqız-yalqız dolaşdım.
Sən hardasan, əziz dostum Kürçaylı.

Dərdə batıb yəqin ata məskənin
Dəmir atı Kür boyunca çaparam.
İnanıram, əziz dostum, mən səni
Azərbaycan ürəyində taparam.

NEFT DAŞLARI

Şəhərə bax, ortasında dənizin,
Şəhərə bax, dirəklərin üstündə.
Dalğaların qaçıb bəti-bənizi,
Dayanıbdı bu şəhərin qəsdində.

Təhlükə də yada düşmür bu yerdə,
Soyuq yellər sinələrdə qızınır.
Su üstünə sərələnmiş şəhərdə
Yollara bax, min tərəfə uzanır.

Adamların cürətinə hirslənən,
Dəniz coşur, dalğa gəlir dağ kimi.
Məğlub olur, ancaq yenə köksünə
Sancıldıqca təzə buruq ox kimi.

Uzanan yol dənizdən bac alası,
Bu yolların hər qarışı möcüzə!
Neft daşları qəhrəmanlar qalası
Təbiətlə davranışı möcüzə.

Neft çıxaran yer təkindən, su altdan
Adamların əllərini sıxdıq biz.
Dəniz ata gecə-gündüz poladdan
Cilov hörən cavanlara baxdıq biz.

Azərbaycan! Özü boyda xəzinə,
Nemətinin, sərvətinin sayı yox!
Dalğaların, tufanların bəhsinə
Yaratdığı bu qalanın tayı yox!

KARVANSARADA

Karvansara, mat qalmışam hüsnünə,
Karvanımız olmasa da biz sağıq.
Biz keçmişdən yadigarıq bu günə,
Əsrləri aşıb gəlmiş qonağıq.

Beş əsrdi, on əsrdi yol gəlib
Biz axır ki, özümüzə çatmışıq.
Dost süfrəsi ətrafında dincəlib,
Nəğməmizi nəğməsinə çatmışıq.

Möcüzədir Bakının bu gecəsi
Hər daşında zaman yükü duyulur.
Bir hücrədən qanadlanan tar səsi
Şərbət kimi ruhumuza yayılır.

Karvansara, unutmarıq biz səni,
Biz yolçuyuq, heç yorğunluq duymarıq.
Bizim üçün oxuduğun nəğməni
Aparırıq yarı yolda qoymarıq.

Bu nəğməylə köklənmişəm mən zilə,
Xal-xal olub bu dünyaya səpilək.
Arzu adlı o gələcək mənzilə
Kim yetişər, kim yetişməz, nə bilək?!

Salamat qal, karvansara, salamat!
Yaddaşıma hopub qalsın gur səsim.
Bizi yenə yola çəkir bu həyat
Qarşımızda şeirin yeni zirvəsi.

ŞEİR SÖHBƏTİ

Cabir Novruza

Əziz dostum, parkarası yol deyil,
Ömrümüzdü, pillə-pillə çıxırıq.
Heç görmədin bu şəhəri elə bil
İkimiz də heyran-heyran baxırıq.

Bakı üstə arzumuzun səhəri,
Sıralanmış küçələrə baxaq bir.
Min işıqla cilvələnən şəhəri
Xəzər nəhəng güzgüsündə göstərir.

Keçənlərə yol çəkirdi gözümüz,
Qulaq yetir illər aşan o səsə.
Biz Bakıda oturmuşuq özümüz
Fikrimizsə uzaqdaydı nədənsə!...

Hər kəlməsi yadımdadır gör necə,
Addımları yaxınlaşır anbaan,
Vladimir Musavskoy indicə
Elə bil ki, görünəcək qapıdan.

Yataqxana – meşələrdi səsləyən,
Gənclik adlı bir həsrətin çağırışı,
Yada düşdü sübhə kimi kəsməyən
Mübahisə, şeir-sənət yarışı.

Dost ağrısı qəlbimizdə iz açdı,
Ölən sağdı! Sağ qalanlar dirimi?
Sən Müşfiqdən yana-yana söz açdın,
Xatırladım mən də Əli Kərimi.

Filan dostu niyə erkən itirdik,
Kimə verim bu ağrılı sualı?
Sahil boyu biz yanaşı gedirdik
Bir də uzaq həmdəmlərin xəyalı...

Gənclik hanı? Mənzil uzaq, yol çətin,
Gözləmişdik sübh açılar, gülər dan...
Bir də gördük xatirənin, söhbətin
Axarında gecə keçib yarıdan.

Yox, əlvida söyləmirəm mən sənə,
Eşidərəm, məni hardan səsləsən.
Vətəninin qulağında qoy yenə
Əvvəlkitək nəğmələrin səslənsin.

Görüşdürər bizi axır bu izlər,
Qarşılaram öz yurdumda səni mən.
İssık-Kulun sahilində həvəslə
Danışarıq şirin-şirin şeirdən.

LATVİYA
Oyar VATSİETİS
(1933–1983)

UYU, GÖZƏL RİQA

Uyu, gözəl Riqa,
doğma şəhərim,
Ulduzlar qapasın kirpiklərini.
Bu sakit gecədə
yağış, duman, çən,
İncitməz səni.
İstəyin, ürəyin
qüdrətinə bax, –
Baş-başa gəzişən
sevgililəri
qısıb, büründürüb
bircə pencəyə...
Bu axşam o gənclər
qoşa şam kimi
İşıq çiləyirlər
yola, gecəyə...
Mən isə yollardan yalqız keçirəm,
Deməyin artıqdır, üçüncü, artıq.
Sənin keşiyində biz üçüncülər
Sübhətək həvəslə
oyaq qalarıq.
Uyu, doğma Riqa, rahatca uyu.
Nə olar bu gecə sənin yuxunu
Küçə süpürənlə, qarovulçuyla
birgə qoruyum...
Aç tök tellərini
Çayın suyuna.

Sular yaxalayıb ətir çiləsin,
Təravət çiləsin sübhədək ona.
Saçının ağı da yuyular yəqin,
Üzünə cavanlıq qüruru qalar.
Sahilə baş qoyub
yatdığın üçün
Dalğalar ağlığı
saçından alar.
Uyu, doğma Riqa,
yatır bu cavan.
Sənə nağıl deyim
mən də metrodan.
Yaxşı tanıyırsan, oğlunu, axı, -
Sevirəm arzudan söhbət açmağı...

İmant ZİEDONİS
(1933–2013)

İTİRMƏ

Ay mənim ayrılıb gedən dostlarım,
Xəbərsiz-ətərsiz itən dostlarım,
Sizlə görüşməyi hər səhər-axşam
Bilsəniz nə qədər arzulamışam.

Mənim hər günümdə min həsrət çağlar.
Könlüm adınızla coşan dənizdir.
Gecə pəncərəmdə yanan işıqlar
Sizin parıldaşan xatirənizdir.

Bal imiş dostlarla içilən zəhər,
Sizsiz baharım da borandı, qardı.
Bircə parç pivəni içənə qədər
Min cür dərdimizi varaqlayardıq.

Necə yaxın idik,
Necə uzağıq.
Ağrıyan ürəkdi,
Ötüşən ildi.
Mənə ürəyiniz qızmışdı, axı.
Niyə ayrılıqla barışa bildik.

İnsan! Küsüb gedir!
Nə qəribədir...
Kim deyir yollardı buna günahkar?!
Ürək özü atdı,
Özü göynədi.
Bu işdə taleyin nə təqsiri var?

Əlimin istisi əlinizdədir,
Hələ sözlərim də dilinizdədir.
Bəs, niyə saralıb-solan günəştək
Üfüqlər dalına çəkilirsiniz?
Bəs, niyə sevgiylə yananda ürək
Etiraf etməyə çəkinirsiniz?

Ulduzlar yoluma görüşlər yazar,
Hayanda, bəs, hansı nur dənizində?!
Hamıdan asanca ayrılırıqsa,
Kimi axtarırıq, bəs, yer üzündə?!

Onillik ilqarı bir anda pozdun,
Ayrıldın!
Görüşə bilmək asanmı?!
Bu gün üz döndərib gedən bir dostun
Sabah əvəzini tapacaqsanmı?

İtirmə payına düşən çörəyi,
Taleyə baş əysək bizə ayıbdır...
Qoruyaq dünyada o kəsləri ki,
Onu həyat bizə bağışlayıbdır... 

“Ədəbiyyat və incəsənət” qəzeti,
1 oktyabr 1975-ci il

MEKSİKA
Feliks Pita RODRİQOS
(1909– 1990)

QƏHRƏMAN PARTİZAN HAQQINDA BALLADA
(Fraqmentlər)

I

Tukspan limanından, sübh çağı bu gün
Bir qayıq ayrıldı – son səfər üçün.

Aman, bu dünyada kasıblığa bax,
Ən ağır yükləri ümiddi ancaq...

Onlar səksən iki üsyançı idi,
Kiçik bir dəstənin inamı böyük.
Bayraq ağacından gecəni atmaq,
Təzə bayraq kimi azad səhəri
Başımız üstündə dalğalandırmaq...

Odur od vurarıq qaranlıqlara
Gedir o qayıqda Fidel, Cevara.

Elə balacadır qayıq, balaca,
Dəniz sınağına dayana bilməz.
Ancaq anbarında gizli daşınan
İnamın kəsəri ölçüyə gəlməz!

Aman, bu dünyada kasıblığa bax,
Qiymətli yükləri ümiddi ancaq...

II

Kimsə ağlayanda biz gülürüksə
bizim gülməyimiz nəyə gərəkdir?
Biri ac olanda biz yeyiriksə,
bu bol çörəyimiz nəyə gərəkdir?
Əgər uğrumuzda insan ölürsə,
bizim də ömrümüz bitsə, yaxşıdır.
Biz rahat olanda vuruşan varsa,
biz də o döyüşə getsək, yaxşıdır!
Bütün insanlarla səadətimiz
əgər bölünmürsə, bədbəxtik, demək.

Bizim həyatımız ölüm kimidir,
çörəyimiz acı, gülüşümüz qəm,
dinclik yox, əzabla yaşayır ürək!
Kiməsə azacıq işıq verməyən
çırağı əzəldən – mən kor bilmişəm...
Əgər uğrumuzda insan ölürsə,
bizim də ömrümüz bitsə, yaxşıdır.
Dünyada hələ də haqsızlıq varsa,
təzədən döyüşə getsək, yaxşıdır!

III

Qarabəniz hindunun
Gözlərində acı qəm.
Oxuyur gecə-gündüz
Sağalmayan dərdindən.

Susur fleytam, susur,
Harda qalıb nəğməsi?
Onu dindirə bilmir
Mənim ölü nəfəsim.

Ay mənim dağlarım, dağ ətəklərim.
Bu qara dərdimə bax!

Hara qaçım ağrıdan,
Ürək sızlayan zaman!
Babam azadlıq deyib
Yol gözlədi nə qədər.

Tapdığım Azadlığı
Köksümdə öldürdülər...

Ay mənim dağlarım, dağ ətəklərim
Bu qara dərdimə bax!

IV

İqerasda öldürüblər partizanı
Ay İqeras!

İqerasda öldürüblər partizanı
Ay İqeras!

Partalara çilənibdi qızıl qanı.
Müəllimi öldürüblər dərs zamanı.
Ay İqeras!

Bundan ağır cəza hanı?!
Yadındamı, günəşlə ay tutulmuşdu
Ay İqeras!

Gündüzümüz qaranlığa qərq olmuşdu.
Öldürdülər bir məktəbdə partizanı
Ay İqeras!
Bütün xalqım yaralanıb!

MOLDOVA
İrina STAVSKAYA
(1919–2014)

BAKI

Sinəndən əsrlər ötüşdü sənin,
Ancaq qocalmadın, qocaman oldun.
Üstünə tufanla gələn düşmənin
Başında ən güclü bir tufan oldun.

Tarixdir hər daşın, hər divarın da,
Sən qara illərə ağ üzlə güldün.
Bu uca, alınmaz qalalarında
Hətta zamanı da həbs edə bildin.

Dayandın dərdlərə sinə gərərək, -
Oda pis baxanın öz odu söndü.
Döyüşdən qayıtmış yorğun əsgərtək
Qalalar gün altda dincəlir indi.

AZƏRBAYCAN

İlk dəfə təyyarə qanadı altda
Gördüm bu şöhrətli torpağını mən.
Gördüm, cadar-cadar olub Abşeron
Xəzərin yorulmaz küləklərindən,
Cənub günəşinin hərarətindən.

Gördüm ki, o qarlı, ulu dağların,
Başından neçə yol tufan keçibdir.
Torpağın bərkimiş, qabar bağlamış

Geniş sinəsinin üstündən min il
Ağır qatarlartək zaman keçibdir.

Şəlalə sıçrayır, düşür diz üstə,
Sular inciyibmi – belə dinibdir.
Sellərmi baş alan dərələr boyu, -
Yumru çiyinlərin üstünə, yoxsa
Bir qız hörükləri səpələnibdir.

Buruqlar işləyir gecəbəgündüz,
Yerin ürəyinə əl atır burda.
Dağlar da insantək əməksevərdir,
İnsan da dağlartək ucadır burda.

Bura öz evindir, ay Azərbaycan!
Tükənməz hər zaman halal varın da.
Bu yer kürəsinin qanı daima
Çağlayır o polad damarlarında.

ÇADRA

Sən gözləri gizlətmişdin,
Ağ üzləri gizlətmişdin.
Düz əlləri gizlətmişdin.
Qara daştək asılmışdın çiyinlərdən.
Gözəlləri gizlətmişdin,
Sən – bir gəzən həbsxana,
addımlayan barmaqlıqsan.
Min illərin min müqəddəs adəti var
sən artıqdın!
Yanaqları gizlədirdin –
gün görməmiş yanaqları.

Dodaqları gizlədirdin –
bir səadət gülüşünə
həsrət qalmış dodaqları.

Ürəkləri gizlədirdin –
Çiçək kimi qaranlıqda solurdu o.
Ancaq bir gün
qapıları təpiyiylə açdı zaman,
Bir ay doğdu qaranlıqdan
Dünyanın saf havasından üzü yandı,
Onun bahar nəfəsindən
dodağında çiçək açan
gülüşündən, nəğməsindən, –
sanki dünya genişləndi,
Sanki dünya işıqlandı!...

NİZAMİNİN HEYKƏLİ

Səni əbədiyyət pyedestalına
Onunçün qoyub ki, öz övladların –
Burdan iftixarla baxıb dörd yana
Şahidi olasan gözəl diyarın.

Görəsən, yox olub illərin qəmi,
Gözlərdə işıqlı səhər oyanmış.
Yanında bir fəxri qarovul kimi
Evlər baş vuraraq gözə dayanmış.

Şəhər sığallanır fəhlə əlində,
Dəyişir donunu küçələr bir-bir.
Abidən üstünə ana dilində
Nəğməmi səpilir, gülmü səpilir.

Əsrlər odlayan bir vüqar ilə
Baxırsan, qəlbində min ocaq yanır.
Abidən önündə tutub əl-ələ,
Leylilər, Məcnunlar qoşa dayanır.

Göz-gözə gəlirlər, ləngiyir zaman,
Quşlar qanad çalmır, susur küləklər.
Elə bil məhəbbət nəğməkarından
Məhəbbət öyüdü dinləyəcəklər.

Qranit qəlbində isinir qanın,
Qranit üzündə şəfəqlənir dan.
Baxırsan onlara – elin, zamanın
Sənə bəxş etdiyi bu ucalıqdan.

Sənə yüz “Müştəri” tapıldı gündə,
Dedilər: farsa da səndən pay çatır.
Görsünlər: qranit heykəlinin də
Kökü Azərbaycan torpağındadır.

Yenə düşünürsən, yenə yazırsan,
Min ildir, bu nəğmən çatmayıb sona.
Ayaq saxlayıbsan, qulaq asırsan
Dodaqlarda gəzən misralarına.

Nizami! Baş əydik bu böyük ada,
Sən doğma evində eşitdin bizi.
Burda qonağınıq, ancaq dünyada,
Biz adi qonağıq, sən ev yiyəsi!

Petru DUDNİK

YORĞUNLUQ

Elə ki qollarım yorulur tamam,
Yük kimi asılır çiyinlərimdən,
Tez öz körpəmizi qucaqlayıram,
Başımın üstünə qaldırıram mən.
Başımın üstündə tuturam onu
Bizim sevgimizin al bayrağıtək.
Əllərim unudur yorğunluğunu,
Əllərim günəşdən şəfəq əməcək.

Elə ki ayağım düşür taqətdən,
Ağrı imkan vermir açılsın dizim,
Gəlir xəyalıma atam, əzizim...
Külü soyumamış ocağa dönmüş
Tüstülü Bryansk meşələriylə
Yeddi gün yuxusuz yol gedən atam!
Müzəffər əsgəri addımlarıyla
Dünyaya yerimək öyrədən atam!
Dizimdən ağrılar çəkilər bütün,
Sanki ayağıma güc axır yerdən.
Gedirəm mənzilə yetirmək üçün
Atamın yarımçıq yollarını mən.

Elə ki bədənim yorulur mənim
Üstündə döyüşlər gedən torpaqtək
Bilirəm göy otdur bu dərdə qənim,
Yaşıl yağışlarda yuyunam gərək.
Dincələm meşənin sərinliyində,
Yol alam çöllərin sakitliyinə.
Orda məhəbbətdən, əkin-biçindən

Təbiət bir mahnı oxuya mənə.
Dönə ürəyimə əvvəlki həvəs.
Əvvəlki coşqunluq verməyə aram,
Onda yorğunluq da bir şey eləməz,
Elə yorğun-yorğun xoşbəxt olaram.

Elə ki könlümə dolur yorğunluq,
Köhnə dostlarımı gəzirəm hər an.
Onlara deyirəm niyə yad olduq,
Axı sevgimizdi məni yaşadan.
Yadıma salıram köhnə yerləri,
Mənə ürəkləri çox yananları –
Yaxşı-pis günümdə əzəldən bəri
Axır qələbəmə inananları.
Yadıma salıram o yerləri ki,
İlk şeirim könlümdən boylandı orda.
Yadıma salıram yaxşıları mən,
Yaxşı xatirədən incəlir ürək,
Yaxşı xatirədən dincəlir ürək.
Gəzir xəyalımda yüz-yüz doğma səs,
Tamam unudulur əziyyət, tamam,
Daha bu yorğunluq mənə kar etməz,
Daha dostlarımın arasındayam!...

Petro OSADÇUK

TORPAQ

Adi palçıq, qum deyil –
atama məzar olan,
alnımızın təriylə
qəlbimizin qanıyla
yoğrulub, şöhrətlənib
solmaz çəmənzar olan
torpaq,
ana torpağım!
Sən mənim dayağımsan,
əbədi varlığımsan...
Sən tarlasan, dən – mənəm,
Ağacsan – meyvən mənəm!...
Hər yarpağın, hər otun,
Səsin, nəfəsin, odun,
Mürgülü meşələrin,
Köklərin, budaqların,
Gur nəğməli çayların,
Sısqaca bulaqların
Varlığımda yaşayır
Mən səndə yaşayantək...
Biz ikimiz bir ürək,
Bizi bir-birimizdən
Nə ayıra biləcək?!

Odlara yanan torpaq,
Acı göz yaşlarından
başı ağaran torpaq.
Ovcumuzla isinən,
Qayğımızla dolanan,

Ağappaq qovaqların
işığıyla nurlanan.
Sonsuz əzəmətiylə
başımı gicəllədən,
nəhəng,
çiçəkli,
barlı,
zərif,
dönməz,
vüqarlı,
ana nəvazişitək,
düz olan, təmiz olan
mənim yurdum, ocağım,
ruhum, qanım, torpağım.
Atam hələ üstündə
addımlaya bilərdi,
ancaq qoynunda yatır.
Sən mənim həyatımsan,
varlığın varlığımdır.
Qəlbimizin qanıyla,
alnımızın təriylə
yoğrulan barlı torpaq.
Havam, suyum, düşüncəm,
Həm qoca, həm də cavan
ölməz, vüqarlı torpaq!...
Sən tarlasan, dən – mənəm,
Ağacsan, meyvən mənəm!...

BİZİM ƏSR

Elə dünən peyklərin
şəfəqli izlərindən
gecəyə od düşmüşdü.
Bəzənib gəlin kimi
Yer də gözəlləşmişdi.
Kosmosa ilk uçuşlar –
əsrin gənclik harayı.
İndi qocalır əsr
saçı qırov bağlayır.
Elə dünən gənc idi,
gülər üzü tərtəmiz.
Gedir enişə doğru
iyirminci əsrimiz.
Gündən-günə çoxalır
alnının qırışları.
Verir qışa yerini
yüzilin son baharı.
Keçir göy meşələrdən
əsrin ruhu incəlir.
Təmiz hava axtarır
saman üstə dincəlir.
Ucalan yollarımız
Zirvələr qaşındadır.
Heyf, bizim yüzil də
Təqaüd yaşındadır. 
Neçə sirli dünyanın
bağlanır qapıları.
Sanki azalıb əsrin
lovğa gurultuları.
Daha onun adına
yazmırıq hər oyunu.

Son dəbli geyimlər də
heyrətə salmaz onu.
Dünənki modabazlar,
Tvist üçün ölənlər 
Çaşıblar, üzlərində
Rəqs edir susqun kədər. 
Hava necə olacaq? –
xəbərləri dinləyir...
Kimya maraqsızlaşır,
çıxdı sıradan neylon.
Evimizin üstündən
itdi hacıleyləklər,
yəhərləndi raketlər,
yuva qurdu neytron –
Ölüm həvəskarları
gecə-gündüz işdədir.
Zəlzələlər çoxalır,
Avropa təşvişdədir.

Elə dünən gümüşü
boşqabı çırtmalayıb
şövqə gətirərdilər
yorğun müğənniləri.
“Ala gözlər”, “bal dodaq”
onların “şah əsəri”.
Dünən beləydi... Bu gün
güllələr deşib keçir
günahsız nəğmələri.
Faşist, ya neofaşist!...
axıdılan eyni qan.
Onların fərqi nədir?
Lənət sənə, kor şeytan!

Əsrimiz xırda qayıq –
tufanın gur yerində.
Qəzəbdir, ya nifrətdir
başımız üzərində.
Neytral suları da
unudaq birdəfəlik.
Bu sərhədlər ürəkdə
bizim ruhumuzdadır.
Vəhşi əyləncələr də,
atom da, neytron da
Meqatom ağrı kimi
insan qəlbində yatır.
İnsan baxır sabaha...
Hamletin söylədiyi
ölüm-olum sərhədi
gəlib yetişib daha...
Mahnılar yer üzündə
həyəcan siqnalıdır.
İnsan həyat naminə
son ümidə əl atır.
Əgər ölməmişiksə –
biz ayıq olmalıyıq,
Əgər yaşayırıqsa
biz ayıq olmalıyıq.
Əgər yer üzərində
insan yaşamalısa –
sayıqlıq borcumdur.
Bu ilk arzu, son niyyət
Axı hələ gec deyil,
sayıq ol, ey əsrdaş
ey xalq,
ey bəşəriyyət!

MONQOLUSTAN
X.Dayan

MONQOLUSTAN – AZƏRBAYCAN

Mən monqolam – sən azəri,
Görüb sevdim sizin yeri,
Xalxın-kolum göy Xəzəri
Qucaqlayıb deyir hər an
Monqolustan, Azərbaycan.

Bizim Altay, sizin Kəpəz,
Dosta oylaq, yada qəfəs
Birdir arzu, birdir həvəs
Qardaş olmuş – bilir cahan
Monqolustan – Azərbaycan.

Ulan Batır fəxrim, qanım,
Bakıya da yanır canım.
İki dildə bir dastanam
Alışır saz, yanır kaman
Monqolustan – Azərbaycan.

Müqəddəsdir bu duz-çörək
Açıq süfrə, açıq ürək,
Coşqun Tuqra sularıtək
Sevgi axır damarımdan
Monqolustan – Azərbaycan.

İlk görüşdə ürəyimi
Sənə verdim sirdaş kimi,
Qoy var olsun qardaş kimi
Bir-birinə qucaq açan
Monqolustan – Azərbaycan.

NİGERİYA
Con KLARK

İDDO KÖRPÜSÜNƏ

Hədəfə tuşlanmış ox kimi
havanı yarırsan.
Bu dümdüz yolları
çiyninə alıb aparırsan.
İddo, həm möhkəmsən, həm də ki,
qəşəng,
sevinc gətirirsən qövsi-qüzeh tək.
Belə dayaqsız
necə yaşayırsan 
ömrünü?
Kürəyində necə daşıyırsan
adamların ağır yükünü?
Ey insan əməli!
Niger daşan zaman
məğrur durmanın səbəblərini
öyrət sən bizə. 
Tufana baxmamağı,
Düşməndən qorxmamağı
öyrət sən bizə.
Öyrət, diz çökməyək!...
Fırtınada,
vahimə çökməsin ürəyimizə!

Payous OLEQXE

RAHATLIQ

Dünyada cürbəcür rahatlıq olur,
Biri isti evin pəncərəsindən
Bayırda gurlayan tufana baxmaq,
Bu qəfəs dincliyi xoşsa da sənə
Ölüm öz hökmünü verəcək,
ancaq. –
Ölümçün nə rütbə, nə şöhrət,
nə şan…
Gələcək ürəyi istəyən zaman!
...Eşidin, başqa bir rahatlıq
da var:
Rahatlıq düşməni olan rahatlıq,
Qəlbinə axtarış, vuruş, azadlıq,
mübarizə eşqi verən rahatlıq!
Bahamı, ucuzmu, – baxma qiymətə
Belə rahatlıqdan sən tap birtəhər...
Vuruş ədalətsiz taleyin ilə,
Dönmə öz yolundan axıra qədər!

ÖZBƏKİSTAN
UYĞUN
(1905–1990)

SƏNİN ŞƏHƏRİNƏ YOLA DÜŞDÜM

Faiz Əhməd Faizə

Sənin şəhərinə yola düşmüşəm,
Bir sevinc atəşi gəzir qanımda.
Şübhə eləməsin bəzi cənablar,
Partlayıcı yoxdu çamadanımda.
Günüm stabildir: Həmzənin şeiri,
Nəvai dastanı, Batur qəzəli,
Mən xoşbəxt olaram bu hədiyyədən
Narazı qalmasa Lahir gözəli.
Könlümdə dil açır bu ulu dostluq,
Başımda Daşkəndin ruhudu gedən.
Dünya sülh istəyir. Kəsək səsini
Kim söhbət açırsa müharibədən.
Qoy bir də dünyada qan tökülməsin,
Analar yanmasın övlad dağına,
Uzansın günlərlə şeirləşməmiz
Daşkənd güzarında, lahur bağında
Bülbüllər güllərdən ayrı düşməsin,
Quşların nəğməsi yayılsın düzə.
Gülüşlü dodaqlar, cilvəli üzlər,
Həyəcan doldursun ürəyimizə.

Adam var hələ də niyyəti qara,
Arzusu, istəyi – ölüm ilə tən.
Belə alçaqlarla necə barışsın
Göyə kosmonavtlar uçuran Vətən.

Pis adam olsa da, pis millət olmaz,
Xalqların hamısı sevgiyə layiq!
Dünyaya qardaşlıq hökm etsin deyə
Biz hələ nə qədər çalışmalıyıq.

Mən qonaq gəldim ki, sənin evində,
Dostluq rübabını bir daha çalam.
Bizim sülh istəkli el-obamızdan
Zəhmətkeş, cəfakeş xalqına salam.

ÖLMƏZ MƏHƏBBƏT

Deyirsən saçların ağarıb
Sevgidən yazırsan yenə sən...
Gör kimdi ağ saçı son sayan,
“Sevgidən əl çək” – söyləyən.

O mənim ömrümün mənası,
Sevgisiz gözlərim gülməmiş.
Nə qədər ürəyim döyünür
Yaşayır, sevgim də ölməmiş...

Sevgisiz qəlb evim viranə
Fırtına qoparar orda qəm.
Sinəmdə bir parça ət olan
Sevgisiz ürəyi neylərəm?!

DAMLA

Dedin: şeirin çox kiçikdir
Damla ilə sönməz yanğı.
Nə deyirsən, fikirləş bir
Balacadır daş-qaş axı...

Atomların gücünə bax...
Ümman olur bu damlalar.
Hər qətrədə sirr axtaraq
Hər zərrədə bir günəş var...

BALA SEVGİSİ

Sən o toyuğa bax, qanadı altda
Gizlər cücələri çalağanlardan.
Beləcə yaşayır ana həyatda
Övlad əzabına tablayır hər an.

Düşməni özündən güclü olsa da,
Döyüşə atılar qorxu bilmədən.
Ana balasını salanda yada
Qoluna dağ gücü yığılar birdən...

ÇÖRƏK

Yerə atma bu tikəni,
Bərəkətdir çörək, oğlum.
Toxum səpən kəndli baban
Yad olmasın gərək, oğlum.

Çörək olub əzəl gündən,
Gücümüz də, adımız da.
Yoğrulub alın təriylə,
Bişib ürək odumuzda.

Öpüb saxla gözün üstə,
Gur olacaq onda səsin.
Qaldır yerdən bu tikəni
Başını uca eyləsin.

HEYKƏLTƏRAŞ

Bu daşlarda yatan sirri
Görən yoxdur, duyan yoxdur.
Bu daşlarda elə bil ki,
Gözəllikdən nişan yoxdur.

Sənətkarın əllərində
Möcüzəyə çevrildi daş.
Veneraya döndü birdən
Barmaqlarda dirildi daş...

İnsan ağlı, insan gücü!
Hər tapıntın heyrət oldu.
Heykəltəraş əli dəydi
Adi daş da sənət oldu...

GÖZLƏRİNİ SÜZÜRSƏN

Göz süzdürüb, qaş oynatdın,
Üstəlik də bir təbəssüm.
Hər əlində min qəmzə-naz
Hanı məndə buna dözüm.

Hər bir qəmzən canlar alır,
Min ox yağır hər işvəndən.
Ay üzünə necə baxsın
Mənim kimi yazıq bəndə.

Axı mənim bir canım var,
Belə “bolluq” lap əbəsdir.
Mən qəribi öldürməyə
Bir naz ilə, bir ox bəsdir...

İŞIQLI ULDUZ

Kosmonavt Valentina Vladimirovna 
Tereşkovaya

Bütün dünya alqış deyib
Yollarına boylanan vaxt, 
Zöhrələrin, Ay-ulduzun
Hansı sənə tay olacaq.

Elə özün bir ulduzsan,
Qanad verib sənə Vətən.
Yaranmısan arzulardan
Qadir əldən, gümüş tərdən...

Bu torpağın tükənməyən
Sevgisindən öc almısan.
Qadınlığın səsi təki
Kainata ucalmısan.

Şimşək oldun, bircə anda
Yer üzünü nurlandırdın.
Alqış sənə, mərd bacımız,
Şöhrət oldu bizə adın.

Analara qürur oldu
Qəlbindəki arzu, niyyət.
Uçuşunla yüksəklərə
Qanadlandı bəşəriyyət.

QARANLIQ GECƏDƏ ULDUZ SAYRIŞIR

Qaranlıq gecənin ulduzu təki
Sayrışır gözünün didəsi yenə.
Tuşlanıb sinəmə, nə günahım var –
Hicranın amansız nizəsi yenə.

Solmaz çəmənindən mənə gül verib
Görüş yollarından keçirəndə sən.
Üzünün oduna pərvaz eyləyib
Sevgi şərabını içirəndə sən.

Bir səhər and içib, peyman bağlayıb
Bağladın ömrümü bir xoş bahara.
Ayırma könlümü bu səadətdən,
Tapşırma amansız ayrılıqlara.

Hanı məhəbbətin sevgimə layiq,
Taymı sədaqətin sədaqətimə.
Gülüm, vəfasızlıq, hicran, xəyanət

Nurlu camalında yanan ulduzlar,
Qibləm olacaqdır nə qədər sağam.
Mən bu sevgimizi saf inci kimi
Ürək xəzinəmdə qoruyacağam...

TAMBUR

Bir tamburçu yaşayırmış bir zamanlar dünyada,
O çalanda daş əriyir, göydə bulud donurmuş.
Bir bülbül də heyrətindən axır gəlib fəryada
Bu tamburun nalə çəkən simlərinə qonurmuş.

Bu bəlkə də əfsanədi, bu bəlkə də nağıldı,
Biləndərlər danışanda naxış vurar sözünə.
Ürəyimə çox səs axdı, çox havalar sağıldı
Tambur kimi doğmasını eşitmədim düzü mən...

Pərdələrdən aşıb-daşan qanımızdı elə bil,
Barmaqlarda dilə gələn ürəyimin simidir.
O tamburdan axıb gələn səda deyil, səs deyil,
Babaların mirasıdır, sevinci də qəm edir.

Vücuduma lərzə düşür, atəş gəzir canımda,
Doymaq olmaz bu hicrandan, bu yanğıdan, bu oddan,
Mən də elə pərvanəyəm, atəş gəzir qanımda
Çırpılaram bu simlərə, əl çəkərəm həyatdan...

Qönçə olsam, açılardım mən tamburun səsində,
Qar-buz olsam əriyərdim, bülbül olsam ötərdim.
Çox alətlər yaranıbdı əzəldən yer üzündə,
Qismətimə tambur düşüb, daha mənim nə dərdim?!

* * *

Qardaşlıq, yoldaşlıq, iltifat, hörmət
Həmrəylik, həmkarlıq – bu gözəl adət –
Ən ulu insanlıq nemətimizdir.
Sarsılmaz gücümüz, qüdrətimizdir.
Bizə qardaş kimi doğma olub, bax,
Türkmən ilə tacik, qırğızla qazax...
Biz birik, kor olsun qoy yağı düşmən
Hamımız dərs aldıq eyni məktəbdən.
Günəşdən nur əmən çiçəklərik biz,
Qönçətək açılır əməllərimiz.

Bizim varımız bir, dövlətimiz bir
Dünyaya sığmayan sərvətimiz bir.
Biri xoşbəxtdirsə, dostları da şən,
Qardaşın torpağı – qardaşa vətən!
Birinin üzündən nur tökülürsə,
Sevinc çilənəcək gör neçə gözə...
Hikməti tükənməz dostluğumuzun,
Mənzilimiz aydın, yolumuz uzun.
Çatılası arzu, görüləsi iş:
Eynidir, hamıya bir pay verilmiş.
Pambığı əkən biz, mədən qazan biz,
Dönür gülüstana düzənlərimiz.
Toxumu bir yerdə səpirik yerə,
Sürümüz bir çıxır çəmənliklərə,
İlxılar yan-yana aşır üfüqdən.
Bülbüllər oxuyur bağlarda birdən
Beş ürək bağlıdır bu iki çaya
Biri Amu-Dərya, biri Sır-Dərya...
Ortaqdı günəşdən içdiyimiz nur,
Ortaqdı şan-şərəf, cəsarət, qürur...
Bu rahatlıq – ortaq, bu hörmət – ortaq,
Yaşatmaq, yaratmaq, məhəbbət – ortaq.
Birdir zirvələrdə gülüş qarımız,
Dostluğa köklənib mahnılarımız.
Ürək qanadlanır – baxsan hər yana.
Beş əllə ucalır beş uca bina.
İşıq bəndləriylə kəsilib çaylar,
Bir çıraq beş evə nurunu paylar.
Tufana, yağışa, selə baxmadıq
Nəhs gələn fəsilə, ilə baxmadıq.
Sevindi baxışlar, mat qaldı xəyal,
Verdik təbiətə yenidən sığal.
Qadir bayrağını ucaltdıq sülhün

Min nemət yaratdıq insanlar üçün.
Bizdəki mətanət, bizdəki cürət,
Bir yeni uçuşdu, bir yeni sürət.
Beş doğma qardaşıq, bu torpaq ana,
Birlik səsimizi yaymış cahana.
Qanaddır, o yarıb sıx buludları,
Bizi uçurubdu ulduza sarı.
Biri zəhər qatsa çörəyimizə,
Gülləni tuşlasa ürəyimizə,
Bizi hədələsə atomu ilə
Silah anbarının tutumu ilə
Bir gün yurdumuza soxsa burnunu,
Polad çəngimizdə boğarıq onu.
Daim bir-birinə pasiban xalqlar,
Düşmənin qənimi qəhrəman xalqlar
İlanın başını əzəcək burda,
Yağı girə bilməz müqəddəs yurda...
Qardaşlıq, yoldaşlıq, iltifat, hörmət
Həmrəylik, həmkarlıq – bu gözəl adət,
Ən ulu insanlıq nemətimizdir,
Sarsılmaz gücümüz, qüdrətimizdir.

* * *

Polad sandıqçada,
Nəzər salın siz,
Adınız, ağlınız, şöhrətiniz var.
Təzəcə kəsilib bu parlaq, təmiz
Hələ əl dəyməmiş qızıl medallar.

Baxıram sinifdə aydın gözlərə,
Bu gözlər könlümə min sevinc ələr.
Bu sısqa uşaqlar bir vaxtlar, görən
Hansı mükafata yetişəcəklər.

Başımız üstündən ötüşür zaman,
Gələcək danışıb susdurur məni.
Əllərim bərkiyir alqışlamaqdan
Dünyanın sabahkı sahiblərini.

Deyirəm: sizsiniz ulu xalqımın
Döyünən ürəyi, görən gözləri.
Aya, Veneraya verən ilhamı
Şəfəqə boyayan aydın səhəri.

Pələngə dönəcək pələngdən olan,
Ömür döyüşlərdə sınanır, bilin.
Körpə quzuların iri alnından
Sabahın qoçları tanınır, bilin!

Sizinçin yaşayır ata-ananız
Sizinçin düşünür müəllimlər də.
Gərək elə səylə çalışasınız
Bizim zəhmətimiz getməsin hədər.

Sizsiniz hər şeydən qiymətli olan,
Ana südü ilə igidlik içən.
Xəmiri sevgidən, oddan yoğrulan
Vətənin yolunda başından keçən.

Dostcanlı, əyilməz, yurduna sadiq,
İlqara vəfalı, əhdi-peymanına düz.
Biri qız böyüdür – siz ona layiq,
Biri oğul deyir: gülür ömrünüz.

Üzün gözəlliyi – bir əsim külək
Siz onu pay kimi aldınız asan.
Üzün gözəlliyi bir an itəcək
Ürəyə gözəllik qazanmalısan.

“Yuxu yerə baxmaz, sevda camala”,
Oğlanlar gözləyir, a qızlar, sizi.
Müdriklik sürməsi əladan əla,
Parıltı tutmasın gözlərinizi.

Böyüyün, yetişdi pərvazlıq çağı,
Kamal zirvəsisə hələ uzaqdır.
Ali məktəblərin isti qucağı
Sizi nəvazişlə çağıracaqdır.

Beş il də keçəcək göz qırpımında,
Yanacaq yol üstə ağlın çırağı.
Sizi qarşılayıb hər vaxt, hər yanda
Kömək istəyəcək Vətən torpağı.

Zirvəyə qalxacaq geoloq olan,
Sirr açıb Fərhadtək dağ uçuracaq.
Biriniz su çəkib Amu-Dəryadan
Çöllərə təzədən naxış vuracaq.

Birinci şeirdə yetər kamala,
Məni də arabir o yad eləyə.
Sözə həyat verər, sözlə ucalar
Sevgi dünyasını abad eləyər.

Mənim şagirdlərim, ürək sirdaşım,
İgid oğullarım, xanım qızlarım.
Bu qızıl medallar sizə yaraşır,
Sizsiniz üfüqdə ilk ulduzlarım!...

POL ROBSONA

Onun şir nərəsinə göy də tablayar çətin,
Pol Roson nəğmə deyir – baxışında bir vüqar.
Dil açır mahnısında qara bəşəriyyətin
Yer üzündə çəkdiyi əzablar, iztirablar.

Nəğmə deyir qara qul – qara ananın oğlu,
Səsində xalqı dinir, səsində sökülür dan.
Canlanır mahnısında doğma Qeresmin yolu
Yurdunun müsibəti yaşayır harayında.

Nəğmədəki ehtiras, qəzəb, ümid, gələcək,
Üfüq qızartısıtək verir sabahdan xəbər.
Bəli, bu qara torpaq yetirəcək gül-çiçək,
Azadlıq qazanacaq yer üzündə zəncilər.

Əridib misra-misra ömrün çıraqlarını,
Yazanda öz qanımla bu balaca kitabı.
Zirvələrə ucaldıb ümid bayraqlarını
Fikrimə gətirirdim gələcək inqilabı.

Millət müstəqil olsun, bu günəştək, bu aytək,
Gələcəyi, taleyi hər xalqın öz işidir.
Qonşunun sirlərini divarlardan dinləmək,
Qapı busmaq – dostun yox, düşmənin vərdişidir.

Tomas, Repkin deyil ki, işi ola oğurluq,
Bir ananın övladı – yer üzünə nəğməkar.
Onun sözü tükənməz, onun yolu uğurlu
Qəddarlıq dünyasında nəğmə zəlzələsi var.

Ey əsrin cəlladları, qaniçən başıboşlar,
Ayaqda süründünüz, ömrünüz getdi hədər.
Türkiyə dağlarında Nuh gəzmək, axtarışlar –
İrqi ayrı-seçkilik axır gedəcək hədər.

Bütün insanlarındı Yerin dövləti, varı
Sarı, qırmızı, qara – bir ümmanın zərrəsi.
Yer kürəsi insanın həm evi, həm məzarı,
Gebbelsin “mirası”dır – yankilər fəlsəfəsi.

Bu həbəşin, zəncinin çəkdiyi dərdlər ki var
Ölçülsə, ağır gələr Afrika qitəsindən.
Acgöz, zalım, qudurğan, qaniçən qəsbkarlar
Vicdan yox, bir cəhənnəm gəzdirir sinəsində.

Kübarlara yem olmuş qara zəncinin payı,
Ölüm ilham verirdi Linç kimi quldurlara,
Zülm odunda alışan zəncilərin harayı,
Siqar tüstüsü kimi dəm verirdi yadlara.

Gör nədir Trümenin azğın, qara niyyəti,
Əzdiyi millətlərə cəhənnəmdən pay vermək.
Amerikaya qul edib bütün bəşəriyyəti
Gözümüzü çıxarıb “işıqlı saray” vermək.

Derrostol adlı dəli qoy “möcüzə” yaratsın,
Ağıllılar qoy qalsın – dünyaya onlar gərək.
Vall-streetin işıqları qoy artsın,
Ancaq zənci də bir gün gücünü göstərəcək.

Pol Robson nəğmə deyir, oyadır ellərini,
Yurdunun nicatını verir əvvəldən xəbər.
Bir gün azadlıq tutar qaranlığın yerini
Sübhün işığı ilə şadlıq edər üfüqlər.



540

DİPLOM

Uzun gecələrdə gözü ulduztək,
Kitab dünyasını gəzəcək yenə.
Min naxış keçəcək, min söz düşəcək
Beyninin hər yeni səhifəsinə,
Girəcək elm adlı bir kainata.

Sakitlik... Qələmsə işləyir hər an,
Qarşıda ağ kağız gülür dan kimi.
Əlinə aldığı yeni kitabdan
Yeni bir hikməti oxuyan kimi
Başqa nəzərlərlə baxır həyata.

Guya hər cümlədə cavanın sirri,
Guya bu sirləri tək odur açan.
Odur bu otaqda arzu əsiri,
Odur xəyallarda göylərə uçan
Xırda pəncərədən dünyaya baxan.

Bərkidi bu yolda sısqa ayağı.
Ustadlar öyrətdi ona min istək.
Yetişdi ömrünün pərvazlıq çağı
Daha qanadlanıb uçub gedəcək
Tale günəşini qarşılamağa.

Qiymət kitabında hər beş – bir pillə
Ömrün zirvəsinə qalxır pillələr,
Onun xoşbəxtliyi öndədir hələ,
Ancaq bir anını verməyir hədər
Elmini artırır, ucalır hər an.

Unudub, gün gəlib, günorta olub,
Bir yeni səhərdir – hər yeni varaq.
Balaca alimə bəxt ortaq olub...
Atası qapını aralayaraq
“Çayını soyutma!” deyir astadan...

ƏSL BAYRAM

Sübh çağı parıldaşır səmanın ulduzları,
Ulduz övladlarına Göydür – ağbirçək ana.
Ey mənim qaragözlü, çatmaqaş övladlarım
Yığışın ulduz kimi süfrənin ətrafına.
Bu gün əsl bayramdır.

Bu gün əsl bayramdır, qaliblər ölkəsində
Güzgütək cilalayır həyat insan könlünü.
Sizi qurtarmaq üçün əsarət kölgəsindən
Dəryalarca qan töküb qazanmışıq bu günü,
Bu gün əsl bayramdır.

Ey qızıl üzlü günəş, göstər səxavətini,
Yadlardan gizlədiyin səadətə yol göstər.
Qoy dağıdıb tarixin aciz sükunətini
Yayılsın yurdumuza qəhqəhələr, gülüşlər.
Bu gün əsl bayramdır.

Səadət küçəsini almış şadlıq qoşunu,
Uşaqların əlində bayram oyuncaqları.
Xırda gəlinciklərin darayırlar başını
Qırx hörüyə düzülən telləri saçaqlanır
Bu gün əsl bayramdır.

Göz-gözə gəlmək üçün çox çəkmişik intizar
Qaliblər qayıdanda yar yetər arzusuna.
Şeirimə bənzətmədir qanım – qəlbimdəki var,
Unudaq ağrıları – çatdı intizar sona
Bu gün əsl bayramdır.

Tökülən göz yaşları ağartdı üzümüzü
Bayrama yetmək üçün dözdük hicrana ancaq.
Dünən qan görən günəş, bu gün gülşəni süzür,
Sabah da süfrəmizə gəlib qonaq olacaq.
Bu gün əsl bayramdır.

İgidə at yaraşır – əllərə qızıl bayraq,
Qalibiyyət gətirən insana hörmət gərək.
Biz qəhrəman elləri sevib alqışlayaraq
Deyirik: ey xalqımız, bu şadlığın mübarək
Bu gün əsl bayramdır.

Gurlasın nağaralar, yayılsın sağa-sola,
Əhmədcan ata, sən də havana bal-şəkər qat.
Söylə öz şah şeirini, yeridir, Qafur Qulam,
Failatun failat, failatun failat
Bu gün əsl bayramdır.

Rəzzaq ƏBDÜRRƏŞİD

* * *
Yada düşdü sevgilimlə
Bir ötdüyüm küçələr.
Kimə deyim dərdimi
Tək qaldığım gecələr.

O yalanı xoşlamır
Gül kimidir ürəyi.
Düşmən girib aramıza
Ömrümüzü puç elər –
Dostlar deyir: səbrin olsun,
Budur dərdin çarəsi.
Şölə kimi ləkəsizdir.
O gözünün qarası.
Utancaqdır, artıq sözlə
Yoxdur onun arası.
Yaxşı-yaman, çətin gündə
Bərk ayaqda seçilər.
Ancaq yoxdu rahatlığım
Özgələrin sözündən
Sevgisinə inanıram,
Eşitməsəm özündən.
Bəlkə yarım vəfasızdır
Biləcəyəm gözündən.

Bu şübhələr girdabında
Rahatlığım boğular,
Yarım mənə bircə dəfə
Gülümsəyib baxacaq.
Kədərimi atəşində
Yandıracaq-yaxacaq

İki qəlbdə bir eşqimiz
Çaylar kimi axacaq.
Rəzzaq, onda ürəyimdən
Qara bulud dağılar.

SURXANDA PAYIZ

Baba dağdan gələn nəmiş bir külək
Geniş düzənlərə pıçıltı salar.
Ağ bayraq qaldırar tordan hörümçək
Xəyal da o tora ilişib qalar.

Daha isti qumlar od səpələmir,
Axşamlar payızın xəyalı dərin.
Surxan, işıqları muncuqlar kimi
Asar yaxasından geniş çöllərin.

Üfüqə dirənən sonsuz tarlalar
Kəndli tək sadədir, əliaçıqdır.
Üşüsən hər çiçək bir ocaq qalar
Yorulsan hər ağac bir alaçıqdır.

Nə qədər gözəldir yurdun payızı,
Rənglər çiçəklərin ürək qanıdır.
Pambıq kəndlilərin tale ulduzu
Ağappaq tarlalar kəhkəşanıdır.

Burda tarlalara göz diksəm bir dəm
Pambıqtək könlüm də açılacaqdır.
Sanki buludların üzərindəyəm
Ulduzlar yaxama sancılacaqdır.

Torpaqdan dürr alan, a baba dehqan,
Səbrinlə qocalıb uca dağ oldun.
Səninçün yaşamaq – əməkdir hər an
Səninçün əmək də yaşamaq oldu.

Qızıl qum üstündə qızıl bitirdim
O ağ pambıq kimi üzün də ağdır.
Sən ki bu torpağa şöhrət gətirdin
Torpaq şöhrətini ucaldacaqdır.

Baba dağdan gələn nəmiş bir külək
Geniş düzənlərə pıçıltı salar.
Ağ bayraq qaldırar tordan hörümçək
Xəyal ağ buluda ilişib qalar.

Mirsəid MİRŞƏKƏR
(1912–1993)

 
İLHAM MƏNBƏYİM

Sən ey mənim taleyimə naxış payım,
Ey qüdrətim, ey nemətim Bəxş çayı!
Sənsən mənə ilham verən, güc gətirən
Sən dinirsən, dodağımda nəğmə dinir
Bəxş deyirəm ürəyimdə sellər coşur,
Misralarım ürəklənir, nəğmələrim çiçəklənir,
Xəyalımda ötən günlər acı, şirin
Hamısı da çeşmə kimi sənə bağlı.
Bu dünyada ilk sevgimiz sən olmusan
Sahilinə bağlanıbdı cavanlığım.
Seyr etdikdə sənin yeni gəncliyini,
Ürəyimdə iftixarım aşıb-daşır.
Sənin şıltaq dalğaların elə bil ki
Ürəyimin sevinciylə qucaqlaşır
Coş, dalğalan, vurğunuyam bu halının.
Sellərinin qəzəbindən xoşum gəlir!
Vətənimin torpağına çiçək səpdin
Bu məhsuldan, bu səpindən xoşum gəlir.
Həyat nədir, lal-dinməzcə ötüb keçə,
Nəğmələrim dalğaların dilindədir.
Taciklərin şöhrətisən, Bəxş çayı!
Həyat sənin suyundadır, selindədir!

* * *
Qocaldım
Cavanlıq döndü nağıla
Ötən illərimiz kədərli, uzaq!
Yol var cavanlıqdan qocalığadək
Geriyə dönməyə yol yoxdur ancaq!

Yol yoxdur...
Könlümü sarsıtmır kədər.
Bilirəm bizdən də min yol qocadır
Pamirdə yan-yana duran zirvələr,
Qocadır
Dərmandır fəqət dərdlərə
Köksündən tökülən həyat suyudur.
Mən də doğulmuşam bu zirvələrdə.
Qoca səhralara – həyat, cavanlıq
Vermək təşnəsiyəm!
Son arzum budur!

TORPAĞIN GÜLÜŞÜ

İlk bahar... Ürəyə fərəh verirdi
Çöllər çiçəyilə, zirvə qarıyla
Günəş də dünyaya nur ələyirdi
Öz isti, öz zərrin saçaqlarıyla,
Gəzirdim arzunun qanadı üstə,
Könlümdən nəğmələr boylanan səhər.
Gözümün önündə elin sərvəti
Kolxozun varıyla bəzənmiş çöllər.
Dodaqdan-dodağa axırdı sevinc,
Hər gözdə bir təzə arzu yanırdı
Tarla yollarında elin ruhutək
Əmək mahnıları dalğalanırdı.
Çöllərdə lalələr, güllər, sünbüllər
Qibtədən alışıb yanırdı sanki
Bülbülün səsini içib gedirdim
Sevincdən məst olmuş bir sərxoş təki.
Gizləyə bilmədim heyranlığımı
“Sən bir təbiətdə gözəlliyə bax!”
Təbiət dilləndi: “Gülən torpaqdır.
O, insan əliylə sevinir ancaq!”

Maqsud ŞEYXZADƏ

* * *

Sükut hökmrandır yer kürəsində,
Ətraf yuxudadır, yoxdur hay-haray.
O mavi, o dərin göy qübbəsində,
Gümüşü çiçək tək şəfəqlənir ay.
Qaranlıq gecənin sükutu bu an,
Pozulur tək ürək vurğularından.

Bu adi yuxuydu – qaçdı gözümdən,
Orda evimizdə sakitlik olur.
Burdasa, cəbhədə, bilirsənmi sən,
Döyüş səslərindən qulaq tutulur.
Yaxında olsa da xoş qələbəmiz,
Vuruşa sakitlik vermədik heç biz.

Bu uzaq, bu qərib torpaqda yenə,
Niyə xatırladım sükutu, bilməm.
Gümüşü ayı da bənzətdim sənə,
Telləri dağınıq, baxışında qəm...
Bilirəm, ay altda, doğma yurdda sən,
İndi mənim üçün kədərlənirsən.

Uzaq bir ölkədən əzizim, inan
Necə intizarla seyr etdim səni.
Çaşdım hərarətli baxışlarından,
Duydum dodağının şirinliyini.
Bunun hamısında aydır günahkar,
O nəhəng, ləkəsiz güzgüyə bənzər.

Baxırıq, gözlərdən ona od düşür,
Bizim baxışımız ayda görüşür.

ÇAĞIRIŞÇILAR

Onları düzdülər boy sırasıyla, 
Ağlı kəsənləri, kəsməyənləri.
Adları dəyişdi nömrəylə, sayla,
Piyada hissəsi oldu evləri.

Qaldı doğma məktəb, 
qaldı çəmən, düz,
İlk eşqin əzəlki sirri bəs hanı?
Qızların göz yaşı səssiz-səmirsiz
Suladı vağzalın qovaqlarını.

O dəcəl, qayğısız qızlar susaraq
Birdən dəyişdilər, yaşa doldular.
Biz də bu vağzaldan getmişdik o vaxt,
Gözümün önündə yüz xatirə var.

Bir zaman bu yolla getdi yaşıdlar,
Getdilər üzləri qüruba sarı.
İndi uzaqlarda ağcaqayınlar,
Sükuta bələyib lal məzarları.

Məzarlar...
ağrısı böyüyür hər il...
O yerdə mənim də gəncliyim yatır.
Bu baş daşlarına qonan şeh deyil,
Tək qalmış qızların göz yaşlarıdır...

MİRTEMİR
(1910–1978)

TABSIZLIĞIMDA

Məcnun söyüdlərə tapşırın məni,
Kədər ürəyimdə yurd salan zaman.
Məcnun söyüdlərə tapşırın məni,
Ağrıya dözümüm azalan zaman.

Məcnun söyüdlərə tapşırın məni,
Xəyal ağuşunda taparam aram.
Köçəri quşların nəğmələrinə
Qulaq asa-asa rahatlaşaram.

Məcnun söyüdlərə tapşırın məni,
Ürəkdə söhbətim çatmamış başa.
Mənimçün ağlasın salxım söyüdlər,
Mən özüm-özümə çox ağlamışam.

MƏNİM DOĞULDUĞUM TORPAQ

Bu – mənim torpağımdı, bəli, mənim torpağım.
Sonsuz düzəngahlarım, meşəm, çəmənim, dağım
Yağışı damcı-damcı, şimşəyi qızıl qamçı –
Yurdum – dolu sünbülüm, küləklənən bayrağım.

Düşüb ayaqlarına, baş əyim hər daşına,
Öpüb doğma anatək hey dolanım başına,
Key Xosrov qılıncına qurban gedən babamın
Müqəddəs təmiz qanı hopub hər qarışına.

Bu – mən doğulan torpaq, bu – mən yorğulan torpaq,
Onun yazı çiçəkli, qışı sərt, yayı quraq.
Çinara boy verməyən quyuların suyuyla
Baba Dehqan çölləri yazacaq varaq-varaq.

Qabağında diz çöküb üzünə üz qoyaram,
Onu bağrıma basıb ana tək oxşayaram
Çingizin od vurduğu babaların gülüdür,
O dünənim, bu günüm – ondan necə doyaram.

Bu – mən doğulan torpaq, bu – mən boy atan torpaq,
Dərələri cənnətdir, gədikləri göy yaylaq.
Hətta səhraları da sürüləri bəsləyər,
Qaragül – çiçək kimi – çöllərdə çıraq-çıraq.

Övladıtək diz çöküb üzünə üz qoyaram,
Hey öpərəm, öpərəm, inanma ki, doyaram,
Bir vaxt çar toplarıyla yaralanmış yurdumun
Şöhrətini, adını hər tərəfə yayaram.

Üstündə ömür sürüb, baba olduğum torpaq,
Ömrə şahid çinarlar danışır yarpaq-yarpaq,
Bu torpaqda nə desən, nə axtarsan taparsan
Nə sirrə cavab gəzsən burda alarsan soraq.

Bir dost kimi mən onun hər sirrini duyaram,
Nəğməkaram, adına sözdən heykəl qoyaram,
Gələcəyin işıqlı yollarında mən ona
Kor baxan xəbislərin gözlərini oyaram.

TAŞBU

Mətin bir qadınsan, zərif bir çiçək,
Bəlkə gözsüz baxsa səndən nur alar.
Ürəyin təmizdi dağ çeşməsitək.
Bəs niyə üzündə qəm kölgəsi var.
Ərin cəbhələrə gedərkən sənə,
“Qəm etmə, qayıdıb gələrəm”, – dedi.
Bilirdin, sadiqdir öz vədəsinə
Yaşadın, dar gündə gileylənmədin.
Gəlinlik bəzəyi düşmədi yada,
Susdu ürəyinin o sarı simi.
Kişi paltarında geniş tarlada
İşlədin səhərdən axşama kimi.
Tər töküb çalışdın, gözündə kədər
Baxdın hər gələnə, “ər ola kaş bu”
Xəlvətcə ağladın səhərə qədər
Ancaq el gözündə sınmadın, Taşbu.

Sonra bir manqaya başçı seçildin,
Kimdir yoldaşların – on yalqız qadın.
Köməksiz olsan da köməyə gəldin,
Ərinə vədini heç unutmadın.
İşlədin onun da əvəzində sən,
Gah xışdan yapışdın, gah arabadan.
Tutub ətəyindən dalınca gəzən
Körpələr – çay qoyan, dadına çatan.
Torpaqdan gücünü alırdı ürək,
Qışda qırov idin, yazda şeh idin.
Məhsul əkiləndən yığılanadək
Hər şeyə, hər işə cavabdeh idin.
Gündə on mənzilə yetişə bildin:
Çöldə tarla becər, evdə paltar yu,

Ürəkdə ağladın, gözündə güldün
Təsəlli də verdin hamıya, Taşbu.

Süfrən boş olmadı baharda, qışda.
Gözünün nuruyla yandı bir çıraq
Qonşular bilmədi doludur, boşdur,
Qazanın ocaqdan düşmədi ancaq.
Qırdın inadını o sərt illərin,
Qadın əllərinlə hər yükü çəkdin.
Vətənçin döyüşə gedəndə ərin
Onun namusunun keşiyindəydin.

Dalınca göz dikən olsa da tək-tək
O pak gözəlliyi itirmədin sən.
Tale tək üzünə gülümsəyərək
Ərin də qayıtdı müharibədən.
Unutdun çəkdiyin qüssəni, dərdi,
Sevincdən çağladı gözündə yaş, su.
Sənsiz Özbəkistan qalardı yetim
Dünyanın işığı sönərdi, Taşbu.

AĞUŞ

Mən ki uzaq yoldan qayıtmamışdım,
Niyə görüş çağı üstümə uçdun.
Səni mahnılarla oyatmamışdım,
Bəs niyə qəfildən boyumu qucdun.

Əyildi önündə qırovlu başım,
Əridim qolunun arasında mən.
Bahar leysanıtək axdı göz yaşım
Sanki daş asıldı kipriklərimdən.



554

Qolundan ruhuma axdı hərarət,
Ətirli bədənin bir titrək quşdu.
Sənin gözlərində gördüyüm həsrət
Mənə bu dünyanı unutdurmuşdu.

Gəldi xəyalıma gözəl Səmərqənd,
Cavanlıq illərim necə tez keçdi.
Nədən tərk etmişdim bu yeri, nədən
Cənnətin qədrini mən bilməmişdim.

Yalançı istəklər, ucuz sevgilər,
Ürək eşitməyən bədbəxt illərim.
Uzaqdan-uzağa mənim nə qədər
Vətənə uzandı titrək əllərim.

Mən ki uzaq yoldan qayıtmamışdım,
Gör necə sevinclə qapını açdın.
Səni mahnılarla oyatmamışdım
Bəs niyə qəfildən boynumu qucdun.

Çatdım səadətə yenidən, deyim.
Mənə qanad verdi bu görüş anı.
Ey uzaq illərim, uzaq illərim,
Hardadır o həvəs, o qaynar qanım.

Getməz varlığımdan bu yanğı, həvəs,
Yaşayıb mənimlə birgə öləcək.
Min il qucağının nəşəsi getməz,
Min il səadətə bəs eləyəcək.

Tənha bir adaya dönsə məzarım,
Sənsən üstündəki o solğun çiçək –



555

Biz ki bir bədəndə qovuşduq, yarım,
Ölüm neyləyəcək, qəm neyləyəcək.

İsti ağuşunda... Heyhat ki, bu an
Oyandım, oyandım şirin yuxudan!

SAZ

Çal yenə də, nazlı yar.
Dilləndir öz sazını.
Hansı dərman ovudar
Könlümün ağrısını.
Bürünüb sehrə, səsə –
Çal yenə yana-yana,
Musiqi də yetməsə
Kim yetər harayına.
Çal, qurbanın olum, çal,
Könlümü işıqlandır.
Ürəyim sənindir, al
Zülmət yolunda yandır.
Çal, sənə mahnı yazım,
Oxuyum səninlə bir.
Utanmaq nəyə lazım
Çal, dünyanı dəyişdir.
Ömür getməsin hədər,
Sazda dəli sevda var.
Çal, vurduğun pərdədə
Eşqin olsun aşikar.
Qoy dağıtsın bu səda
Göyün buludlarını.
Qoy əritsin dünyada
Zirvələrin qarını.



556

Yenə alış, yenə yan,
Aş musiqi səddini
Qır keç, səni duymayan
Ətalət sərhədini.
Yaşasın belə sənət!
Aləm dinləyir səni.
Çal, yandırsın məhəbbət,
Sevəni, sevməyəni...
Çal, əzizim, günəşim
İlhamının odunda,
Çal, ucalım günəşə
Musiqi qanadında.
O qüdrətli bir loğman –
Dərmanımız, davamız
Qırılmasın heç zaman
Çal, sədəfli sazını,
Çal, qanadlı quş olum.
Dilə gətir arzunu
Mən də sənə qoşulum...

BAHAR ELÇİSİ

Bahar çağında
Çıxaq yüz kərə.
Çay qırağında
Çəmənliklərə.
Ruh təzələyir,
Çölün nəfəsi.
“Sev, sevil” – deyir
Quşların səsi.
Çöldə birinci
Qönçələr açan

Ətir-sevinci
Dünyaya saçan
Novruzgülü yox,
Başqa çiçəkdir,
Çiçəkdən də çox
Zərif ürəkdir.
Saplağı incə,
Rəngi göytəhər.
Bu zərif inci
Çölləri bəzər.
Yaza elçidi,
Sübhə təbəssüm.
Baxdım, incidi,
Mən necə dözüm?
Qəlbimin odu –
Bənövşədir bu.

Gedək yamaca
Birlikdə gəzək.
Yerdən doyunca
Bənövşə üzək.
Ona dost deyib,
Öz yaxana tax.
Sübhtək əriyib
Gözlərimə ax.
Suyum, aydınım,
Əzizim, canım.
Mahnı səsinə
Düz dünya susur.
Yaz deyir mənə:
Gəldi novruzun,
Bizə yadigar
Qalan bu andı...

Gəl gedək, ey yar
Hökmü – zamandı,
Bənövşə olaq
Yaza qoşulaq...

ƏFRASİYAB

Bu yastı təpələrdən
Keçirəm xəyal kimi.
Bələdçi eləmişəm
Fikrimi, düşüncəmi.
Gəzirəm ağır-ağır,
Göz yetirib dörd yana.
Adlayıram bu gündən
Əcdadlar zamanına.
Bura arzu kitabı,
Bura xəyal məskəni.
Mənim tutya torpağım,
Gözüm, ruhum, vətənim!...
Sirlərə ana olmuş
Daşına qurban olum.
Oyan, ey müdrik babam,
Baş qaldır viranəndən.
Sinən qalxana dönüb
Yağıların önündə,
Neçə bəla yetişib
Sizə o zəmanədən...
Nəhəng-nəhəng təpələr –
Şəhər xarabazarı.
Torpağın altındadır
Əfrasiyab gülzarı.
Toz-torpağa dönübdür
Qorxaq da, qəhrəman da.

Köksünü səngər edib
Düşmənlə vuruşanda.
Külə dönüb, yox olub
Qalmayıb daş-divar da,
Sənət də yox, söz də yox,
Köç edib sənətkar da.
Satılıblar bazarda
Əsir kimi, qul kimi.
Qarışıblar keçmişə
Torpaq kimi, kül kimi.
Ulu babalarımın
Ocağı Əfrasiyab!
Necə dözüm o qəddar
Tarixlərin qəminə.
Bu yastı təpələrin
Sirri nə deyir mənə.
Qırıq kərpic, sınıq qab,
Hərəsində bir naxış,
Hərəsində yüz arzu,
Yüz söz yuva bağlamış.
Nəymiş zülmə səsləyən
Kutaybəyi, Çingizi.
Niyə onlar zövq alıb
Kaşanələr yıxmaqdan.
Öz evimdə özümün
Qanımı axıtmaqdan.
Çinar boylu igidlər
Torpaqlara sərilmiş
Ayıq başlar kərpictək
Divarlara hörülmüş
Daşa can verən əllər
Kəsilmiş biləyindən.
Bir nişanə qalmamış
Müdriklər diləyindən.

Yurdum, qəhrəman yurdum,
Nələrə tab gətirdin?!
Tarix boyu çiynində
Ağır yüklər götürdün.
Sənin ana qəlbində
Nə qədər viranə var,
Hər qala uçuğunda
Hər daşın naxışında,
Hər qabın cizgisində
Nə qədər əfsanə var.
Gözlərim qəmlə dolur,
Sınmasın qəlbin tarı.
Hansı tufanda soldu
Görən yurdun baharı?
Niyə daha səslənmir
O qələbə havası?
Axsaq aslanın evi –
Yenə taxt-tac davası.
O Ağ orda, Göy orda
Hanı, ötüşüb zaman...
Qanların qisasını
Almışıq yağılardan.
Toxtamışla, Edigey
Burda keçib başından,
Yenə güllər açılıb
Buxaranın daşından,
Səmərqəndin daşından.
Oyan, Uluqbəy baba,
Bax öz Səmərqəndinə.
Dövranla bir çağlayır
Sığmır köhnə bəndinə.
Firuzəyi minarə,
Zümrüd rəngli günbəzlər.

Təzə məhəllələri –
Salamlayır hər səhər.
Sənin doğma xalqının
Əlindədir ixtiyar.
Qədim Əfrasiyabda
Açılır təzə bahar.
Qədim yollar canlanır,
Təbin aşıb-daşacaq
Öz qədim şöhrətinə
Səmərqənd yaraşacaq.
Daha toz qona bilməz
Onun təmiz adına,
Rahat yatın, babalar,
El yetib muradına...
Yenə yaşıl yamaclar
Sürülərdən al-əlvan.
Rahat yat məzarında,
Rahat yat, qoca çoban.
Rahat yat, ay sənətkar,
Nəqqaş, rəssam, dəmirçi.
Rahat yat, kəndli babam,
Yenə tarlan nur içir.
Yenə Vətən çölləri
Açılır varaq-varaq.
Rahat yat, qədim dünya
Səmərqənd yaşayacaq...

Halal torpağımızda
Rahat yatın, babalar,
Bir də sizin müqəddəs
Məzarınız inciməz!...
Ürək mücrüsündədir
Səmərqəndim incimiz!... 

PAKİSTAN
Faiz Əhməd FAİZ
(1911–1984)

SƏN DEDİN...

Dedin, son vuruşa atılmadıq biz,
Heyf, tez qırıldı mübarizəmiz.
Qaldı köksümüzdə intiqam odu,
Zəfər bayrağımız dalğalanmadı.
Bilmədik, yad kimdi, biz kimə yadıq,
Xalqa dost-düşməni tanıdammadıq.
Elə seyrək qaldı sıramız, heyf,
Elə göynək qaldı yaramız, heyf.

Dedin nə etməli, dərd eləmə sən,
Yaş ötür, bədən də düşür taqətdən.
Əyilmiş çiyinlər, yorulmuş ürək
Kədər dağlarına tab etməyəcək.
Qəhrəman işidir o günə çatmaq,
Ömrü əsarətdən alıb çıxarmaq.

Hər kəlmən çevrildi qüssəyə, qəmə,
Buzlu suya dönüb axdı sinəmə.
Düşündüm, bu sözü doğrumu dedi,
Bəlkə doğrudan da tale gülmədi.
Bəlkə doğrudan da ərimədi qar,
Açılmadı səhər, gəlmədi bahar.
Ey vətən, bu çılpaq düzlərində bəs,
Niyə çiçək açmaz, quşlar ötüşməz.
Məgər o əzəli güclə, vüqarla,
Həqiqət nəfəsli ildırımlarla,

Qula dönmüşlərə verib təzə can,
Sükutu yurdumdan qovmayacaqsan.

Ürək ağrısı da, sıxıntılar da
Keçdi, nəğmələrim susmaz yarıda.
O bahar yolunda, ey dostlarım, siz
Gənclik baharından keçməlisiniz...
Hələ tükənməyib göz yaşı, kədər,
Hələ qabaqdadır ağır döyüşlər...

RUSİYA
Sergey POLİKARPOV
(1932–1988)
“AZƏRBAYCAN” DƏFTƏRİNDƏN

XƏZƏR

Qıvrıldı dəli kimi
Sahilləri yaladı.
Küləyin pəncəsində
Çırpındı, çabaladı.
Parçalandı qayada
Köhnə yedək gəmisi.
Yelləndi gecə-gündüz
Balıqların nənnisi.
Yüngül qağayıları
Qovdu belədən-belə.
Min pudluq dalğaları
Tolazladı sahilə...

Gecə yoruldu Xəzər,
Gecə tufan dayandı.
Mazut naxışlı sular
Neçə rəngə boyandı.
Sanki dəniz çəməndi –
Üstünə şeh qonmuşdu:
Bahardan düşüb qalan
Qövsi-qüzeh qonmuşdu.
Bəlkə tovuz quşları
Soraq salıb, yol salıb
Gecə burdan ötüşüb.



565

Suların üzərinə
Lələklər tökülüşüb...
Bəlkə tovuz quşları
Ağlayıb için-için.
Yelpic quyruqlarını
Dənizə atıblar ki,
Səfərdə yük olmasın.
Ağırlıq eləməsin.

Xəzərin o üzündə
Şehli Qazax çölləri.
Xəzərin bu üzündə
Azərbaycan elləri...
O sahilin alovlu
Salamıdır doğan gün.
Xəzər dalğalarının
İlhamıdır doğan gün...
Torpaq necə torpaqdır,
Dəniz necə dənizdir.
Xəzərdə çimib çıxan
Günəş necə təmizdir,
Günəş necə təmizdir!...

SUMQAYIT

Qayalara çırparaq
Öz gümüş sinəsini
Corata çay gəlirdi
Şirvan dağından,

Oxuyurdu astaca
Yovşanlı düzənlərdə,

Danışırdı dağların
Qarından, bulağından...
Bir gün kəsildi sular,
Çöllər çayı azdırdı.
Günəş yumru saç kimi
Şoranlığı qızdırdı.

“Su qayıtdı, ay aman!
Üz döndərdi su bizdən –
Bəla var üstümüzdə...”

Hava bürkü, çöl quru,
Xəzri verməyir ara.
Su yerində qum axır
Həyətlərə, bağlara.

O il hava sərt idi,
Tufan kəsilməyirdi.
Xəzər yaralarına
Duz səpilmiş vəhşitək
Aramsız inləyirdi.
Bəlkə qumlu sahildə
Ucalan ilk krandan
Qorxurdu, bu nə işdi?!
Uzun durna dimdiyi
Onun gözü önündə
Ulduzları səmadan
Torpağa endirmişdi.

Abşeron çöllərində
Sumqayıtı ucaldan –
Durna dimdikli nəhəng,
Durna ayaqlı kran...

Sobalarda buruldu
Tufanların harayı.
Corat çayı qurudu,
Gurladı polad çayı.

Salam, mehriban şəhər,
Həmişəcavan şəhər.
Çöllərə ayaq açan
İlkin – sən, birinci – sən...
Xəzərin sahilində
Şəfəqli bir incisən!

Aleksey MİŞİN
(1936–2009)

MƏNƏ KƏND ÖYRƏDİB

Mənə kənd öyrədib ocaq çatmağı,
Təkliyin gözünə ümid qatmağı,
Ürəklə dostları isindirməyi,
Mahnıyla düzləri diksindirməyi.

Mənə kənd öyrədib qaranı, ağı,
Cöngəni ram edib, at oynatmağı,
Çörək qazanmağı – alın tərimlə,
Ömrü bəzəməyi – öz əllərimlə.

Mənə kənd öyrədib əyilməzliyi,
Yasda ağlamağı, toyda gülməyi...
Düşəndə davanın daş pəncəsinə,
Qəbir qazmağı da öyrədib mənə.

Mənə kənd öyrədib ağac əkməyi,
Divar ucaltmağı, işıq çəkməyi,
Düz sözü ayırıb, seçib bilməyi,
Düzlükçün başından keçə bilməyi.

SƏHRADA ZAVOD

Qaraçı gözü tək qıyılırdı ay,
Çəpəki baxışı zillənib yerə.
Şirvan xalçası tək naxışlayaraq,
Zavod işığını sərib çöllərə.

Gecənin ovcunda ulduzlar qabar,
Silir buludlarla alın tərini.
Çöldə tir-tir əsən soyuq gilavar,
Sobada isidir sümüklərini.

Yovşanlı çöllərdə dolaşan külək,
Gəzir dalımızca hey addım-addım.
Tozlu saqqalını silkələyərək,
Sexlərdə pişik tək məst olub yatır.

Buludlar yoruldu bu qovhaqovdan,
Xəzrinin əlindən bezdilər, yetər.
Ustalar şagird tək tutub qolundan,
Burda küləyə də bir iş öyrədər.

Zavod vahiməli uğultusuyla,
Sükuta tuşlayıb borularını.
Oyanır hörümçək basmış dərələr,
Göyün maviliyi od tutub yanır.

Zavodun səsi tək ucalır hərdən,
Hay salır, yolları kəsir küləklər.
Səhrada zavoddan baş alıb gedən,
Qatarlar boyunca əsir küləklər.

Mixail ANDREYEV
(1954)

MƏKTUB

Bir sənsən, bir də ki, mən
Bir də bu kimsəsiz bağ.
Məktublardı – deyirsən,
Yerə tökülən yarpaq.

Yanır üfüqdə səhər,
Oyandı duyğum, əlbət,
Yaşıl yarpaqda – kədər,
Qırmızıda – məhəbbət.

Gülür səhər çağların,
Üzünə nur çəkilmiş
Sənin al dodaqların
Məktubdur, oddan gəlmiş.

Yenə də pəncərəmin
Qarşısına tökülər.
Qızıl məktubda sevinc,
Yaşıl məktubda kədər.

* * *

Moruq toplayırdıq çay qırağında,
Birgə uçuşardıq koldan-kola biz.
Mən kimdim, sən kimdin? – uşaq çağında
Bitib tükənməzdi söhbətlərimiz.

Ağaclar üstündə adın naxışdı,
Ya da ağılsızlıq, ya da bir ağrı.
Səs-küylə qaçardıq,
Yarıb yağışı
Sahilə tələsən qayığa doğru.

Çaylardan çox sular baş alıb getdi,
Adın ağac üstə qara qabardı,
Moruq gəzdiyimiz cığırlar itdi.
Gəncliyi o yağış yuyub apardı.

Görüşdük o yerdə yollar üstündə,
Əksimiz suların gözündə axdı.
Moruq da yetişib kollar üstündə
Ancaq danışmağa özümüz yoxdur.

Aleksandr SMERDOV
(1910-1986)

ANA

Kənddən ala-toran çıxıb bu səhər
Şehli çəmənlərdə iz qoya-qoya,
Əlində bir səbət, üzündə kədər
O, gəldi balaca stansiyaya.

Qatarlar burada durmasa olmaz,
Perrona o saat haray düşürdü.
Meşə havasını udmaqçün bir az
Əsgərlər vaqondan tökülüşürdü.

Qoyub meyvə dolu səbətini də
Yalın ayağının yanına qarı,
Kiminsə astaca tutub əlindən
Çəkirdi ərk ilə özünə sarı.

Deyirdi: “bir gəlin, dadına baxın,
Meşə nübarıdı, yığmışam bir az.
Qarşıda uzun yol, dava var, axı
Birdən yadınıza düşər, tapılmaz.

Əsgərlər hazırdı meyvə yeməyə,
Qarı sevinir ki, hamıya yetər
– Meyvə neçəyədi, ana, neçəyə?
– Ay bala, mən bunu satıram, məgər?!

Gəldim ki, ötürüm övladlarımı,
Bu da bir pay idi, pul gərək deyil”.
Bu kövrək sözlərə inandı hamı,
Dedilər, anamız daha tək deyil.

Hərə fürsət tapıb söylədi “Ana!”
Hamını öz “oğlu” bilirdi qarı.
Əllər vaqonlardan yelləndi ona,
Gözüylə ötürdü gedən qatarı.

O, qaldı, boşalmış səbət – yoldaşı,
O, qaldı tənhalıq bürüdü onu.
Gözündən səssizcə axan göz yaşı
Doldurdu üzünün qırışlarını.

Beləcə getmişdi əzizləri də,
Beləcə kimsəsiz qalmışdı qarı,
Bir səssiz fəryadla qərq olub dərdə –
Nahaq gözləmişdi uzun yolları...

ÇÖLDƏ ZAVOD

Qaraçı gözü tək
Sirr doludur ay,
Çəpəki baxışı zillənib yerə.
Şirvan xalçası tək naxışlayaraq
Zavod işığını sərib çöllərə.

Gecənin ovcunda ulduzlar – qabar,
Gecə buludlarla silir tərini.
Çöldə tir-tir əsən soyuq gilavar
Sobada isidir sümüklərini.

Yovşanlı çöllərlə dolaşan külək,
Gəzir dalımızca addımbaaddım.
Tozlu bığlarını silkələyərək
Sexlərdə pişik tək məst olub yatır.

Buludlar yoruldu bu qovhaqovdan,
Xəzrinin əlindən bezdilər, yetər!
Ustalar şagird tək tutub qolundan
Burda küləyə də bir iş öyrədər.

Zavod vahiməli uğultu ilə
Sükuta tuşlayıb borularını.
Oyanır hörümçək basmış dərələr,
Göyün maviliyi alışıb yanır.

Zavodun səsitək ucalır hərdən,
Hay salır, yolları kəsir küləklər.
Çöllərdə zavoddan baş alıb gedən
Qatarlar boyunca əsir küləklər.

Yevgeni YEVTUŞENKO
(1933–2017)

D.Q.

Neçə yol sinəmə vuruldu yara,
Sürünə-sürünə evə döndüm mən.
Təkcə qərəz deyil gətirən zara,
Bəzən yaralandıq gül ləçəyindən...

Mən də yaraladım – özüm bilmədən,
Necə ehtiyatsız zərifliyimlə.
İndi, ayaqyalın buz üstə gəzən
Adamtək, kim isə sızlayır hələ.

Bu dostlar, əzizlər viranəsindən
Niyə addımlayıb keçirəm, aman –
Mənəm – yara gəzən öz sinəsində
Hamıya asanca yaralar vuran...

BALİNA QƏBİRİSTANI

V.Naumova

Bu qar basmış qəbiristanda
dəfn olunmuş nəhənglərin
Xaç yerinə baş ucunda
ucalır öz sümükləri.
Onları diş deşən deyil –
dişlər sınar, qaçar dadı.
Onlardan aş bişən deyil –
qazanımız balacadı...

Bir zülmkar tufan gəzər,
səbrin olsa döz, keçəcək...
Sancılıblar onlar buza
qara bir göy qurşağıtək.
Bax o qozbel eskimosa,
yüz qramçın batıb səsi.
Bu sümüklər – mötərizə,
qozbel – sual işarəsi...
Şəkil çəkən kimdi görən?
Neynirlər bu fotoları?
Balinaya dinclik verək
ölümündən sonra barı...
Axı onlar yaşayardı
adamları incitmədən,
Fontanında sevinc vardı,
oynayardı o dağ birdən.
Qızıl günəş – alovlu şar,
ağ fontanda bərq vurardı,
“Yaxındadır balinalar!
Vurun onu!” – hay qopardı.

Hara üzsün, fikir verin
üfüqlərin qoynuna bir,
Suya cumsun? Sular dərin!
Dünyaya bu bəs eləmir...
Sən Allahsan? Nə eləyək?
Risk eləmə, dayan bir an.
Böyrünə nizə girəcək
nəhənglərin ucbatından.
Nəhəngləri ovlamağa
hamımızda bir həvəs var.
Ağılsızdı – nəhəng olan,
xırdalardı – ağıllılar.

Çömçə balıq vermişeltək
bürüyübdü hər tərəfi,
Bu köməksiz, yazıq nəhəng
iştah açan ov hədəfi.
Binoklu tez alın ələ,
tez tuşlayın itməsin an!
Böyrünə nizə sancılmış
Tolstoy da qaçır ondan.
Nəhənglərin qorxu yeri
dayazdadı, qov, duracaq.
Qəlpələnmiş nizələri
Qorki yenə hayxıracaq.
Heminquey susub durur
məzarını deşib, aman,
Odur nizə baş qaldırır
yaşıl otlar arasından.
Qısılıbdı yenə səsi –
gördükləri qanlı bir iş,
Dallasın balıq gəmisi
optik nişan kəşf eləmiş...
Okeanda qovhaqovdu,
boğur, sonra əzizləyir.
Qanununda vicdan budu –
Alyaskanın qansızlığı...
Balinalar qəbiristanı –
buz qalağı arasında,
Riyakarlıq gülüstanı
eskimosun dünyasında...
Eh, eskimos – qozbel yazıq,
ağların öz qanunu var,
Nizələyib, sonra ancaq
qəbri üstə ağlayırlar.
Əvvəl divi məhv edirlər –

həb sorurlar, ağlar gözlü,
Durur fəxri qarovulda
hamıdan tez qatil özü.
Sahibkarlar toplaşıblar
siz kimsiniz, soruşasan,
Qəbir üstdə əklil də var – 
Başnizətrestin adından.
Polad örkən ilə bağlı
güllər gətirilib yasa
Yetər belə xeyirxahlıq! 
Qurban olum eskimosa!

HAYDI, OĞLANLAR

Sərt idim, qəddar idim
qılınc kimi kəsirdim,
Ancaq öz səhvim üçün
çəkmirdim qətiyyən qəm.
Hamıya dərs verirəm,
daha mənim nə dərdim
Yaşamağın yolunu
hamıya öyrədirəm.

Ancaq bağışlamağa
başladım... susdu yaram,
İbrət dərsi verdilər! 
Yadımdan çıxmır bir an
Eynəkli laborantka
sıxıb məni divara
Dedi: şair çox şeyə 
sən liberal baxırsan...
Gəlir, oğlanlar gəlir,

hökmlə, od nəfəslə,
nəmli yumruqlarını
düyünləyib daş kimi
dəhşətli acıqlıqla,
həyəcanlı bir səslə
hünərlə söyləyirlər 
üzümə səhvlərimi.

Haydı, oğlanlar, haydı!
Möhkəm dayanın görək,
Böyüyəm sizdən bir az,
həyat təcrübəm artıq...
Gənclik əlamətiymiş
sərt sözünü şax demək,
Sözünü gizlədinsə – 
ötüb keçmiş cavanlıq!
Utancaqlıq – ağıldı, 
duymuşam mən dünyada…
Nə eybi, beyin qansa,
azsa hələ ağlınız –
Siz bəzən səhv edəndə,
düzgün olmayanda da
Ömrünüzdə ən düzgün 
addımı atırsınız...

Haydı, oğlanlar, bilin,
sözünü deyəcək yaş,
Qorxub səhv eləməkdən
ağlın qərarıyla siz
Sərtlikdən yorularaq, 
bir gün də yavaş-yavaş,
Hamı ilə mülayim 
olmağı öyrənərsiz...

Başqa oğlanlar gələr,
daha ötkəm, daha sərt,
Sıxıb yumruqlarını
məhəl qoymadan sizə.
Gözlərində dünyanı silkələyən qətiyyət
Coşub qəzəblənərlər sizin zəifliyinizə...
Bəzən onlara qarşı tutacaq qəzəbiniz,
Mən bilirəm, ağrılar
didəcək sizi bəzən,
Ancaq kişi olun siz,
Əl götürüb bu xırda,
bu ötəri hisslərdən
Qızlarının əxlaqdan səhvlərini tutmayın!
Onlara bu sözləri deməyi unutmayın:
“Gənclik tale neməti,
ötüb keçən haraydı,
Haydı, oğlanlar, haydı!...”

YARIPAYIZ, YARIQIŞ ANINDA

Bu yarıqış, yarıpayız anında
Falıma baxırdı ayaqqabıların.
Qaldırıb bu ölü, lal yarpaqları,
Torpaqdan nə isə söz gözləyirdi
Torpaqsa baxmırdı heç ona sarı.

Ayağın – köməksiz heyvan balası,
Çəkməmə dəyirdi yaş burnu ilə
Ölüydü, cansızdı köməksizliklə.
Cavabı özünə son söz sayırdı.
Görünməz süpürgə dörd yanımızda
Ölü yarpaqları daraqlayırdı.

Bu ölü yarpaqlar – hələ yanmamış,
Mənsə kül olmuşam... Oxunub nəğməm.
Kiminsə qəlbinin parçalanmağı –
Cavabsız bir sual... Tükənməyən qəm.
Ayrı bir məsləhət verə bilmərəm:
Tərpətmə yerdəki ölü yarpağı.

Qum üstə uşağın: gözləri duru,
Qarşıdakı evdə sənə inanan,
Çəkdiyi tabloda alışıb yanan
Ərin, ölən günə son naxış vurur.
İkili ömürdən ağır dərdmi var,
Yad rəng oğrusuyam, özünü qoru!...
Yenə yandırılır ölü yarpaqlar
Ucalır bu səssiz tüstünün xoru...

Çəkdiyi şəkildə quşların səsi,
Qapqara qaralan çılpaq budaqlar.
Yerdəki o həmin ölü yarpaqlar
Sən, sənin uşağın, boş oturacaq
İlahi, hər şeyi görən fırçadan
Birdən satqınlığım baş qaldıracaq.

Həyat oyunumu bağışlamadı,
Acgözdüm, qəddaram indi, qulaq as,
Böyüdüm, qəlbimə doldu ehtiras.
Dişləyib atdığım almanın dadı...
Sən ey acgözlüyüm, bir cinayətsən
Kölgəyə dönürsə evlərdə adım....
Bir qəlbdən min qəlbə cığırlar vardı,
Birinə daş atdın, dəydi bəşərə.
Xalqın taleyinə sən nahaq yerə
Ailə dərdindən bir pay apardın.

Alçaqlar – bir qəlbi tikə bilmədən
Başqa ürəkləri uçuranlardı.

Yenə tramvayın zəng səsi aram,
Asılıb gedirəm, şütüyür asfalt.
Tək-tənha! Heç nə yox! Gülməli həyat.
Daha öz nəfsimi eləyərəm ram.
Ayaq altındakı ölü yarpaqtək
Daha yad ürəkdən isti ummaram,
Vəssalam! Başqa cür mən bacarmaram...

LOVĞALANMA

Solmazsan – örtükdə qalan bayraqtək,
Ram et lovğalığı – məğrurluqdu bu.
Göz yaşı tökmə ki, duyanın yoxdu
Nə vaxtsa kim isə başa düşəcək...

Öymə öz-özünü, öymə bu qədər,
Yalançı qürurla tişənmiş dühan,
Özünə vurğunluq faş olar bir an –
Öz əlin özünü məhvə sürüklər...

Şöhrət – qorxuludur əzəldən bəri.
Adamı yamanca qıcıqlandırır.
Orden – şərəf deyil! Məni yandırır
Mükafat adlanan tüpürcəkləri.

Dayı bəxşişiyçin əsir ürəyin,
Bir şey qoparmağa çox da atma can.
Hər şey birdən olsun? Bədbəxtdi inan
 Kim ki bacarmadı səbir eləməyi.

Əyilmə, qalsan da tamam lüt-üryan,
Əyilə-əyilə qalxmağı unut,
Dilənçi olsan da özünü şax tut
Vermə azadlığı qızıla qurban!

Paxıllıq! Bu oda alçaqlar yanar!
Sıxılma dostların uğurlarına.
Ağıllı görəndə – darılma ona,
Darıl başqasının axmaqlığına.

Böhtanlar könlünə tapmasın açar,
Sağlıqlar, amansız mühakimələr,
Sevgidə səadət gəzmə bu qədər...
Sevənin yoxsa da, sevməyi bacar!

İstedad – kozıra çevrilsə pisdir,
Vicdanı, hünəri – kozır sayma, bax,
Güclüyəm deyənlər – xəlvətdə qorxaq,
Puluyla öyünən – əsl xəsisdir.

Demə vuruşmuşam, olmamış qorxum,
Demə mübarizəm! Bir məni dinlə!
Hətta lovğalığı ram etməyinlə
Öyünmə -
Öyünsən sonun olar bu!

YORULMA

Göydən od gətirən Promoteytək
Yorulma çarmıxa çəkilməyindən.
Qəlbini quşlara yem eləyərək,
Qurban ver özünü insanlara sən.

Yorulma, üzülüb yorğun olmaqdan,
Qabağıalınmaz, yolukəsilməz,
Əbədi çağlayan axın olmaqdan.
Böyük yaxşılıqlar yorulmaq bilməz.

Dəlilik etməkdən nə bez, nə usan,
Ağıl bələdçini fəqət yad bilmə.
Ömrün sonunadək öz-özünə yan,
Ancaq heç bir zaman külə çevrilmə.

Yorulma, dünyada yol gözləməkdən
Bilsən də yuxular çin çıxan deyil
Lakin mərhəməti öz Allahın bil,
Yorulma qəm yeyib, əzab çəkməkdən.

O şey ki, hələlik cavabı yoxdu
Yorulma sən ona cavab gəzməkdən,
Elə çox sirlərin açarıdır bu,
Cavab tapmamaq da cavabdır bəzən.

İnsan əzab çəkib tez yorulsa da,
Yorulma, duy onun ürəyini sən.
Yorulma, çiçəklər düşəcək yada
Hətta xəstəxana pəncərəsindən.

Axşamlar astaca şüşəni döyən
Küləkdə bir uzaq xatirə axtar.
Qoy qorxsun səbirsiz həyat eşqindən
Düşdüyün, cansıxan xəstəxanalar.

Yormasın qəlbini ölümə qədər,
Ağaran saçların, yorğun sifətin...
Soyuqdan, əzabdan çəkdiyin kədər,
Gözəllik önündə dilsiz heyrətin...

Həyatından sonra başlayan həyat –
Gətirsə gəncliyi – solmaz baharı.
Sən yenə yorulma, kölgənlə oyat
Yaşaya-yaşaya yorulanları...

SON HƏDD

Sevginin, dözümün, qəlbin, ağlın da,
Sonsuz sandığımız uzaqlığın da.
Hər şeyin dünyada bir son həddi var.
Təbabət bilmisən, şair, gör nəyi:
Yaşının, gücünün tükənəcəyi
Nahaq ürəyini təşvişə salar.

Alçaq sevinsə ki, sönmüş həvəsin,
Qəm yemə, hələ ki, güclüdür səsin.
Yorulma, son həddə yetəndə dayan,
Sıyrıl uzaq yolun yorğunluğundan.
Dahilər ömrü də qırıla bilir –
Təkcə əclaflığın sərhədi yoxdur...

METAMORFOZA

Uşaqlığım harda keçib: kəndimiz Alyanaqlı,
Dərketməzli, Həryerəbaşsoxanlı.
Oyunabad, həm də bir az Acıqlı,
Kinbilməzli, Gözündənnurdamanlı.

Cavanlığım harda keçib: yurdum Ümidabadlı,
Qəlbaçıqlı, hamıya Üzgörənli.

Bir-iki il ömür sürdüm Anlamazda – vaxt çatdı
Sonra kəndim: Səbrinibas, Sabahasözverənli.

Yetkinliyim harda keçib: obamız Dağmənfəət,
Mübarizli, gah da Sözügizləyən.
Ara-sıra Qorxuabad, ara-sıra Cəsarət,
Tezdönənli, gah da Haqqıgizləyən.

Qocalığım harda keçib: Yorğunkənddə, Yataqda,
Kamillikdə, Sözduyanda – mən deyim.
Unutqanlı, yollarını ot basan
Aman, bircə Tənhalığa düşməyim...

Qleb QORBOVSKİ
(1931–2019)

MAŞA MƏKTUB GƏTİRƏRDİ...

Dünyanı sehirli nağıl bilərdim,
Gənclik zirvəsində – nə duman, nə çən...
Üzündə təbəssüm Maşa gələrdi,
Məktub gətirərdi rəfiqəsindən.
Gələrdi miləmil çit köynəyində,
Qonardı qapıma o ağ kəpənək.
Gülərdi: “Cavabı yaddan çıxarma”,
Deyərdim: “Ta buna cavab nə gərək?!”
Məktublar – tərtəmiz çöllər kimidir,
Orda çiçək kimi cücərirdi qəm:
“Bu axşam rəqs var tibb məktəbində,
Gəlsəniz – sirrimi sizə deyərəm.
Uşaqlıq oyunu sanmayın bunu,
Qəlbimi zorlaya bilmədim daha!
Yazıram mən cavab intizarıyla,
Deyin, razısınız məktublaşmağa?
Razılıq versəniz onda tələsik,
Lap elə indicə göndərin xəbər”.
... Mən köhnə qapıya söykənib hirslə
Durardım, başımda boş səfsəfələr.
Hələ məhəbbətdən çox uzaq idim,
Hamıya laqeyddi biganə ürək,
Maşasa hər səhər qaçıb gələrdi,
Əlində məktublar – yaz çiçəyitək.
Hörüyü oynardı çiyinlərində,
Baxardı: “Cavabı gecikdirmə ha...”
O bahar günləri geridə qalıb,
O məktublu çağlar ötüşüb daha!

Üzücü, kədərli nəğməsi ilə,
Yuxudan oyadır məni hər səhər.
Görürəm, qaralır göydə buludlar,
Görürəm, bomboşdur şehli küçələr...
Qanadı islanmış balaca sərçə
Həyətdə səslənib inləyir yalqız.
Nə məktub gətirir mənə bir gözəl,
Nə cavab gözləyir uzaqdakı qız...
İllərsə qəribə təbəssümüylə
Tələsik yanımdan ötüşür mənim.
On altı yaşımda səhv etmişəm ki,
Otuz beş yaşımda təəssüflənim.

Sergey VASİLYEV
(1911–1975)

CƏFƏR CABBARLI

Payız səmasında qatarlaşdılar,
Durnalar ötüşdü qəmli, qubarlı.
Yalqız otağımda əziz qonaq var,
Mənim yanımdadır Cəfər Cabbarlı.
Gözümü kitabdan çəkə bilmirəm,
O, məni güldürür, məni ağladır.
Hər sətrində alov, hər sətrində qəm,
Min ilin harayı bu günə çatır.
Payızmı gözümə qoydu bu yaşı,
Küləkmi dağıtdı rahat mürgümü?
Vaxtsız bu dünyadan köçən qardaşım
Mən indi duymuşam böyüklüyünü
Necə az yaşadı dünyada, aman,
Amma gör nə qədər iş görə bildi.
Neçə şərəfsizi şöhrət taxtından
Endirib məzara göndərə bildi.
Neçə qəhrəmana – pas atıb qalan
Qılıncı qınından siyirtdirdi o.
Xalqın zəkasına bir yamaq olan
Çürük zehinlərdə divan qurdu o.
Sözləri buğda tək dolu, yuvarlaq,
Ana südü kimi təmizdir dili.
Otuz beş baharın günəşi parlaq
Ömrün sonu oldu sözün əvvəli.
Gözümdə bir cavan zirvə yüksəlir,
Tarixin bir anı –
Otuz beş bahar
Durna qatarı tək otuz beş ili
Saxlayıb geriyə göndərmək ola!

Leonid XAUSTOV
(1920–1980)

MƏRDƏKAN

Payız birdən salıb yada,
Gəlib qəfil soraq kimi.
Asıb çılpaq budaqlardan,
Xurmaları çıraq kimi.

Qumlu sahil, bağ yolları,
Sakit dəniz şəfəq saçır.
Yarılıb əncirin bağrı,
Narın ağzı qalıb açıq.

Damarımda qaynayır qan,
Hər şey doğma gəlir mənə.
Mən gəlmişəm uzaq yoldan
Yeseninin görüşünə...

Sakit guşə, kimsəsiz bağ,
Cığırlardan xəzan axır,
Burda dinclik tapdı ancaq,
Burda duydu rahatlığı.

Mən Mərdəkan torpağına
Məhəbbətlə baş əyirəm.
Yeseninin adından da
“Sağ ol!” demək istəyirəm...

Görüm səni min yaşa, min,
Bu müqəddəs yerə görə.
Rusiyaya bəxş etdiyin
Neçə-neçə şeirə görə.

Dilimdədir doğma adın,
Necə şirin bir nəğməsən!
Bir şairə qucaq açdın,
Min şairin qəlbindəsən.

Oleq ŞESTİNSKİ
(1929–2009)

LƏNKƏRANIN DƏMİR AĞACLARI

I

Mən qayğısız şənlik edib, deyib-gülən an,
Lənkəranın qucağında uzananda kef,
Bir dostumu öz yolundan çıxarıb duman
Bu dünyaya vida deyib Vasya Lebedev.

Süfrə gözəl... Diləgəlməz Şərq ehtiramı
Bu doğmalıq ürəyimi salanda oda.
Sosnovıda ağlayırmış dostuma hamı,
O qəfildən əzilibmiş öz maşınında.

Bir zamanlar taxta evdə verib baş-başa
Gələcəkdən-gedəcəkdən söz açanda biz
Arzuların işığında gözlər qamaşar,
Gecə boyu tükənməzdi söhbətlərimiz.

Bir az incik, səhvlər üçün bir az pərişan,
Ehtiyaclar nəşəmizi hərdən pozardı.
Ax, necə də şirin idi çəkilən plan
Ax, necə də uzaq-uzaq arzular vardı.

Əsl rustək... Həqiqətdi ən böyük arzu,
Gözəlliklər könlümüzə xoş duyğu əkdi.
İztirablar, həyəcanlar, ürək yanğısı
bilmədik ki, ömrümüzü bada verməkdi.

...Lənkəranın – çiçəyi bal, havası balmış,
Naringinin rənglərindən göz çəkmək olmaz.
Səssizliyə bürünərək kimsəsiz qalmış
Məscid üstə məğrur-məğrur durur qızıl qaz.

Qızıl yarpaq... Qızıl qazın kədərli səsi.
Meşələr də od içində üfüqlərəcən.
Qaya üstə budaqdırmı, ya qan ləkəsi...
Bütün bunlar işarəymiş...
bilməmişəm mən!

Dəmirağac! Gözəlliyi çəkdi gözümü,
Yarpaqları çəkic altda döyülmüş misdi.
Belə yerdə kim düşünər ölüm sözünü,
Bu itkini ağlıma da gətirəmməzdim.

Həmin axşam qarışdırdım yuxumu yaman,
Yuxuda da ayrılığın qorxusu vardı...
Üz-gözümə bir ağacın yarpaqlarından
Asta-asta qırmızı qan damcılayırdı.

II

Dəmirağac qayaları parçalayaraq
Dayanır mətin.
Gövdəsinə balta çalıb dözümünə bax,
Əyilməz qəti.

Dəmirağac!
Taleyini yada salıb
Sən aləmə qəm.
Kökümə neçə yol balta çalınıb
Kəsilməmişəm.

Dəmirağac,
tufanlarda incidilmədən
Tabladı ürək.
Ehtiras qoynunda sənintək mən də
batdım sevincək.

Dəmirağac,
səhv eləməz təbiət, inan,
sirr deyil axı.
Yarandıq ikimiz od mayasından
eyni torpağın.

Biz oxşarıq?
Sən taleyin oyununa bax,
Mənim səndən fərqim varsa
Bu torpağa kök atmayıb
Gəzməkdi ancaq.

Dəri altda, qabıq altda ürəklərimiz
Gecə-gündüz döyünərək
		  tapmadı aram.
Ax necə də zərifliklə bağlanmışıq biz.
Ax necə də, ax necə də
		  sənə oxşaram!...

III

Ana təbiətə bənzəyir insan,
Təbiət özü də insaniləşmiş.
İnsan buna görə yaranışından
Dincliyi təbiət qoynunda gəzmiş.

Bəlkə buna görə əyib budağı
Portağal gizlicə yalvarırdı ki,

Mən onun üzünə diqqətlə baxım
Yumru yanağına əlimi çəkim.

Bəlkə buna görə titrəyir ürək,
İlğımlar qoynunda itir uzaqlar,
Ürək sirdaşımtək cəlb eləyərək
Məni öz qoynuna çağırır dağlar.

Çox şeyə pərdələr çəksə də zaman
İnanma bu qədim əlaqə itə.
Birlik duyğusudur qəlbimdə bu an –
Yetirmiş kökümlə məni vəhdətə.

IV

Bəlkə Lənkəranda ev alım mən də.
Salım həyətində naringi bağı.
Tərcümə eləyim… Sakit hücrədə
Şərqin dahiləri olsun qonağım. 

Çoxdan Lənkəranda məhrəm sayılan
Gürcü Simon ilə yollanım ova.
Hirsimi köksündə söndürsün qaban,
Qovum qocalığı ov qova-qova.

Təşəkkür Xəzərin sahillərinə, 
Hərdən də dağlarda açım sabahı. 
Lerik qocaları öyrətsin mənə
Yüz ilin dizini yerə vurmağı.

Üfüqlər dalında ağrı-acılar,
Dostlarım uyuyan məzarlar tənha.

Şöhrət çələngləri, dedi-qodular
Hamısı uzaqda qalacaq daha.

Bu gözəl arzuya uysam da hər an
Bilirəm heç yerdə gəlməz qərarım.
Süd duman içində ağ qovaqlardan
Gölləri parlayan meşədən ayrı.

Bir də ki, yollarsız tablamaram mən,
Çöllərin ətrinə bürünüb bu dəm,
Mən o yollar ilə qürbət ellərdən
Tanış göy altından keçib gedirəm.

V

Mənim azərbaycanlı
Dostlarım sadə, mətin.
Açdılar qabağımda
qapısını cənnətin.

Burda hər şey sehirli
Gözəlliyə bürünür.
Göllərin üzəriylə
Ağ dumanlar sürünür.

Həmişəbahar çöllər,
Qu quşlarının səsi...
Dəniz, meşə, dağ, çəmən –
Dünyanın möcüzəsi...

Ayrıldıq özümüzdən
Bir gün, ya da iki gün.

Heyf, vaxtımız azdı
Cənnətdən doymaq üçün.

Gözəllik pərdəsitək
Qat-qat açıldı duman.
Bəlkə elə sözümdə
Bu rəngmiş çatışmayan.

Ürəyimdə dinir söz –
Zirvədə şimşək çaxır:
“Ayılın, ay adamlar
Dünya gözəldir axı”.

TACİKİSTAN
LAHUTİ
(1887-1957)

QƏZƏL

Aşiqəm, ey ulu andım, xəbərin yoxdusa, olsun
Od tutub eşqinə yandım, xəbərin yoxdusa, olsun.

Dözmüşəm, heç məni zindan əyərək sarsıda bilməz
Sevgidən sanma usandım, xəbərin yoxdusa, olsun.

Olaram əhdimə sadiq, yadlara uymaram əsla
Bu vəfa xalqa əyandı, xəbərin yoxdusa, olsun.

Taleyim hökm edəcək, durasan baş üzərimdə
Ətrindən bəlkə oyandım, xəbərin yoxdusa, olsun.

Uzağa getmərəm əsla, ətəyin son limanımdı,
Əfsunun burda əyandı, xəbərin yoxdusa, olsun.

Öpərəm qönçə dodaqdan, rəqibin bağrına millər,
Bu mənə şərəflə şandı, xəbərin yoxdusa, olsun.

Bəlkə heç bilməmisən – Lahuti kimdi belə
Sevgisi xalqa əyandı, xəbərin yoxdusa, olsun.

BAKI FƏHLƏLƏRİNƏ

Vulkan nəfəsiylə cəbhələr yarıb
Faşizmin gözünə ox kimi batan,
Tanklara, toplara hərəkət verən,
Oduyla yeni bir dünya yaradan,
Sonsuz inamıyla, iti sözüylə
Köhnə dünyalara yeni ad verən,
Ucaldıb vətənin bayraqlarını
Onun məsləkinə qol-qanad verən,
Mətin addımında mətanət, əzm,
Ey igid, qəhrəman Bakı fəhləsi.
O köhnə dünyanın tərs dəyirmanı
Məzlumun başında fırlanan zaman.
Çay kimi axırdı yerin altından
Bir evə qızıllar, başqa evə qan.
Cəllad bıçağında – qan damlaları,
Məzlumun gözündə – qəzəb yaşları.
Vətənin ipiylə dar ağacından
Zalımlar asanda vətəndaşları
Bayrağa döndərib sonsuz nifrəti
Yıxdın binasını mütləqiyyətin.

Gilanın üstündə qızıl dan kimi
İnqilab bayrağı dalğalananda,
Zəhmətkeş, mübariz fədailərin
Qanından dəryalar al boyananda,
İngilis ordusu şah ordusuyla
Birləşib hücuma keçəndə bizə
Xainlər qəfildən iti bıçağı
Arxadan soxanda kürəyimizə.
Sən idin düşmənlə üz-üzə duran,
Onun ümidini yıxıb uçuran!...

Yeni dünyamızın uca binası
Əməkçi sinifə, durma, tez deyir.
Sitəmli keçmişsə yağı düşməntək
Sarıb dörd tərəfdən bizi izləyir.
Yenə kapitalın gözündə nifrət,
Dişlərində silah, dodağında şər.
Yıxılıb yoluna beşilliklərin
Çalışır çaşdırsın bizi birtəhər,
Düşmənlər özünə gəlməmiş hələ
İki il yarıma yetdin mənzilə.

Qalibiyyət şillən yandı üzündə
Ayağını qazan bəd niyyətlərin.
Tarix vərəqində qızıl hərflə
Yazıldı iradən, əzmin, hünərin.
Kişili, qadınlı, ağlı, qaralı
Hamı alqış deyir sənin adına,
Döyüşdə köməkdir dostun alqışı,
Salarsan məni də bir vaxt yadına:
“Torpağını qoru, odunu qoru
Öz uca, şərəfli adını qoru!”

Qoy yanıb tökülsün bu “sağlar”, “sollar”,
Sənin xoş gününə darılırlarsa.
Sən bizə şücaət dərsi keçmisən,
Qoy yenə düşmənlər batsınlar yasa.
Sinfi döyüş adlı ali məktəbdə
Bu dərsin əlaçı tələbəsisən
Çalış ki, zülməti yaran işığın
Günbəgün gurlaşsın Yer kürəsində
Adınla fəxr etsin bu el, bu firqə,
Həmişə örnək ol, kömək ol Şərqə!...

Gülruxsor SAFİYEVA
(1947)

AŞİQ DEYİLƏMSƏ...

Əziz və mehriban Zeynəb xanım Xanlarovaya 
ithaf olunur

Əgər sevə bilməsəm mən
Dünya dönər qəm evinə.
Könlüm özgə istəyindən
Nə dincələr, nə sevinər.

Əgər aşiq deyiləmsə
İşıqsızdır ömrüm demək.
İtən dostlar əvəzinə
Yadlar mənə dost deyəcək.

Uzaq düşsəm gül üzlümdən,
Ətirsizdir bu gül-çiçək.
Sevgi yoxsa – boş köksümdə
Sərvət odu kükrəyəcək.

Sevgisizin imanı yox,
Üzü – sürtük çay daşıdır.
Xəyalı – çən, ömrü – soyuq
Sinəsində qış yaşadır.

Əgər aşiq deyiləmsə,
Bacım olar qismətim – mən...
Əgər aşiq deyiləmsə
Özüm də bir əfsanəyəm!

Səntək yana bilmiriksə,
Onda kimik, onda nəyik?
Mahnımızla, şeirimizlə
Cüt alışan pərvanəyik!...

MƏNİM RƏQİBİM

Ey mənim rəqibim, yaşa yüzillər
Yoluma min düyün vursan da, nə qəm.
Sən bir gün dünyada olmasan əgər
Mən öz səhvlərimi görə bilmərəm.

Sənsən bu həyatı mənə qandıran, –
Səfər qan-qadalı, ömür yarıda.
Soyuq baxışlarla mənə baxmasan
Sezmərəm atəşli baxışları da.

Səndən ki, bir belə soyuqluq gördüm
Atəşpərəst oldum bu eşqimlə mən.
Uşaqkən gül kimi köməksiz idim,
Bərkidim ömürlük döyüşlərimdən.

Oğurla, nə qədər var-dövlətim var...
Qalsın mərdanəlik ömrümə həyan!
İtən var-dövləti qazanmaq olar,
Mərdliksə, mirasdı dağlarımızdan.

Qadının kişidən artıq olmağı,
Araya çəkməmiş keçilməz sədlər.
Sizin sayənizdə çoxalır axı,
Kişilər içində arvadsifətlər...

Ey mənim rəqibim, qismətim, sağ ol!
Hardasa, kimləsə səni bölmərəm.
Məni öldürsən də gündə neçə yol,
Sən ölüb getməmiş, mən də ölmərəm!...

Əbducabbar QƏHHARİ

SEVGİ BİLİCİSİ

Səhər-səhər al günəş öz rənginə boyandı,
Zöhrə, Ülkər əl edib yol üstündə dayandı.
Dedilər: Yerə çatdır, öz sevgini aç ona
Onun qəlbi daşsa da, məhəbbəti duyandı.

Yersə Məcnun – Günəşdən yaşındırdı üzünü
Naz-qəmzəylə buluda bürüdü gündüzünü.
Gözəlin üzündəki niqabı atdı Günəş
Odlu öpüşləriylə söylədi öz sözünü.

Torpağa meyl edərək əyildi Günəş ona.
Ancaq torpaq qaraldı, yandı onun oduna.
Torpaq öpüş vermədi, qurudu, ilk sevgidən,
Günəş diksinib qaldı torpağın fəryadına!

Günəş yarın hüsnündən doya bilmədi getdi,
Öz öpüş həsrətilə dözdü, ölmədi, getdi.
Yandı öz sevgisində, odu söndü, qaraldı
Yeri qorxu bürüdü, bəlkə gəlmədi, getdi.

Günəş yenə qayıdıb yerə ölməzlik verər,
Ey aşiq sən günəşdən öyrən necə sevərlər,
Yarının dodağından öpüş almadı getdi
Dünyanın gözəlləri bu eşqə nə deyərlər.

KLARA SETKİN GƏMİSİNDƏ

M.Alekseyevə ithaf

Əziz dost, yadına düşürmü sənin,
O aylı gecənin sirli aləmi.
Günəş dağ dalında yuxuda idi
Bizsə oyaq qaldıq sabaha kimi.

Biz çayın üstündə səfər yoldaşı,
Biz də yol gedirdik gəmidə çayla.
Biz də yol gedirdik qəmli gecəylə
Şəfəqi sularda iz açan ayla.

Şirin söhbətlərin bitib-tükənməz,
Zarafat uc-uca calanır yenə.
Elə bil Volqa da, çöl də, meşə də
Qulaq kəsilmişdi söhbətlərinə.

Ayrıla bilməyirdim xoş söhbətindən,
Qəlbin açılırdı hey varaq-varaq.
Mənim gülüşlərim ara vermirdi
Sənin dodağın da qaçmırdı ancaq.

Gözündə düzlərin qəmli sükutu,
Doğmalıq qəlbimin səssiz heyrəti,
Üzündə donmuşdu göy meşələrin,
Bir də ki Volqanın lal əzəməti.

Gülürdüm, dağ çaya guruldayırdı,
Daşlara çırpılır şıltaq ləpələr.
Sonsuz düzənlərdə, qəhqəhəli dağ
Fikrimdə yol getdi səhərə qədər.

Mən ki yer üzündə dağlar oğluyam
Zirvədən, şimşəkdən qopmaq çətindir.
Hər sabah günəşlə durub üz-üzə
Onunla əl tutmaq ilk adətimdir.

Söhbətin qəlbimə sevinc daşıdı
Oyatdı meşəni qəhqəhələrim.
Volqayla Bəxş çayı qovuşdu sanki,
İki dost bir yerdə açdıq səhəri...

UKRAYNA
Stepan LİTVİN
(1931–2019)

ANAMIN XATİRƏSİNƏ

Dayımla birlikdə, öz əlimizlə
Çəkdik tabutuna qara örtüyü.
Kədərin köksümü doldurdu közlə,
Ağladı buludum, yas tutdu göyüm.

Baxıram son dəfə yanaqlarına
Sanki gəncləşibsən, saçın da qara...
Əlvida, bağışla!... Bağışla, ana,
Mən sənin qarşında çox günahkaram.

Çöldə güllərin də şehdi – gözündə
Hönkürür dalınca isti ocağın.
Çox əzab çəkmisən bu yer üzündə,
Yetişdi sənin də dincəlmək çağın.

Özüm öz əlimlə...
İşə bax, Allah!...
Tabuta çəkdiyim bu örtük qara.
Mənim göz yaşlarım qurumaz daha.
Bir çarə tapılmaz bu ağrılara...

Ana var! Hamıdan xoşbəxtsən demək,
Onsuz mahnım sönük, qazandığım qəm.
Anasız bu dünya nəyimə gərək,
Mən də yavaş-yavaş sönüb gedərəm!...

Sıxılmış dodaqlar yarpaqtək əsdi,
Nəsə pıçıldadı elə bil anam:
“Oğul, qurban olum, ağlama, bəsdi,
Yaşa, şadlıq elə, oxu, danış, gül
İnsan ki bircə yol gəlir cahana...

Övladdır istəyi ata-ananın
Üç körpə gülüşü itirmişəm mən.
Övlad basdırmaqdan böyük dərd hanı?
Mən gördüm, bu dərdi sən görməyəsən!...

Oxusan – səsində çağlayan mənəm,
Tək ömrə bu qədər qəm qatma, oğul!
Sənin gözlərinlə ağlayan mənəm
Ananı bu qədər ağlatma, oğul!”

Qaytara bilmərəm onu geriyə,
Təsəlli sayıram ancaq gör nəyi
Adı həmişəlik köçüb ürəyə,
Hamını sevirəm, o sevən kimi!...

* * *

Oyanır ürəkdə gəncliyin odu,
Təzədən, təzədən sevirəm səni.
Mənə sən gərəksən, bir də ki adın
Sevgin, ucalığın, ürək gülşənin.

Daha ayrı cürdür yollarım mənim,
Ayrı cür gül açır gilas bağları.
Sən həm bu günümsən, həm də dünənim,
Solmaz, dəyişilməz sevgim, vüqarım.

Ötür durnaları son baharımın,
Dostlar, qohumlar da köçür dünyadan.
Sayı azaldıqca doğmalarımın
Sən mənə daha da doğmalaşırsan.

Bacısan, anasan elə bil mənə,
Onlar varlığında cəmləşib sənin.
Həmin o sevgidi ruhumda yenə,
Dalınca yollara çox düşüb sənin.

Təzədən, təzədən sevirəm səni,
Gənclik uzaqlarda qalsa da, nə qəm.
Ömrün yay çağında ağaca dönüb
Bahar həvəsiylə çiçəklənirəm.

